Къарачай-малкъар халкъ жомакъла
Экикитап тобламасы
Басмагъа жарашдыргъан –

Мусукаланы Сакинат
ЖОМАКЪЛА БЛА ТАУЛА
Малкъарлыланы бла къарачайлыланы тиллери бирди, жомакълары, жырлары, сёзлери да бирчадыла. Аны себепли аланы, бурундан бери Кавказны орта мисиринде, Минги тау этегинде жашагъан ол эки халкъны, бир биринден айырыр амал жокъду.
Бизни эллиле, дунияда бирси эллилеча, сабан сюрген, мал кютген, агъач, таш жоннган, юй ишлеген бла къалмай, жомакъла, жырла, нарт сёзле, элберле къурагъандыла. Ала поэтле эдиле. Ала бизге къойгъан мутхузланмагъан бояуладан толу, къатланмазлыкъ поэзия дуния ючюн биз алагъа ыразы болургъа керекбиз. Ол кёлден айтылгъан поэзия бюгюн да сауду, жашау солууу эркинди, сёнгмей, эски болмай, бизни къууандыра, дайым жангы тёлюлеге къуллукъ этеди. Ол, къайсы халкъны да оюму, эси къурагъан затлача, жашаугъа ийнаныу акъылдан, жашау кючден, жарыкъдан толуду. Ол ана тил бла тенг бизни миллет хазнабыз болгъанлай къалады. «Халкъ бек уллу поэтди», – дегенди Максим Горький. Ол а ишексиз керти затды. Аны алайлыгъына къарачай-малкъар халкъ поэзия да шагъатды. 

Адамгъа жашау этген, кесине гыржын мажаргъан не заманда да къыйын болгъанды. Анга уруш этерге, жут чабыуулчуладан юйюн къорууларгъа тюше келгенди. Саулай халкъгъа ауруула жайылгъандыла, ёлет киргенди, тирлик битмей да къалгъанды, дагъыда анга кёп башха къыйынлыкъла жетгендиле. Бу дунияны залимлеринден ол унугъуулукъ, сугъанакълыкъ, артыкълыкъла сынагъанды. Алай болгъанлыкъгъа, адамла жашаргъа керек эдиле да – жашагъандыла. Не уллу къыйынлыкъда да ана ёшюнюню сютю къурумагъанды, эллиле сабан сюргендиле, юй ишлегендиле, от тиргизгендиле, сабийлерин ёсдюргендиле, аланы аш-суу бла жалчытхандыла. Адам оюму желча женгил тепсеуле, сейирлик жырла туудургъанды, акъыл азаймагъанды, умут жоюлмагъанды. Иш ахлусу адамланы муратлары насыплы болуу эди. Ала хар заманда насыпха алда тюберикбиз деп тургъандыла. Ол умутлары уа аланы къыйын жолларын жарытханды, бар палахланы да хорлай жашаргъа болушханды. Халкъ не заманда да иги умутлу болгъанды, энтта алайды. Ол, жерин ташладан ариулап, мирзеу ёсдюрюп, терек бахчала салып, тирлик жыйып, жерни ёмюрлюгюне ийнаннганды. Ол бишиулери жетген къылкъыланы шыхырдауларын эшитгенди, жулдузлагъа къарагъанды да, аланы ёлюмсюзлюклерине ишексиз болгъанды, къачан да дунияны кюн жарытып, жылытып турлугъуна, заманында жерге къар тюшерине, жауун сабанланы, жайлыкъланы, биченликлени, бахчаланы къандырлыгъына, сабийни дайым кюле турлугъуна, атны чабарына, тирмен ташланы айланырларына ийнаннганын къоймагъанды. 

Аллай ийнаныуу бла къурагъанды ол кесини жомакъларын. Ала таянчакълыкъ этгендиле анга, аны муратларын, умутларын кёргюзтгендиле. Халкъ алагъа кесини акъылын, фахмусун салгъанды. Алай бла жомакъла – аны оюмуну жаухар бюрчюклери – аууздан ауузгъа айтыла, тёлюден тёлюге ёте келгендиле. Жомакъла бла жырла къалай къуралгъанларын мен кёз аллыма келтирирге кюрешеме. Эл адамыны бир да бош заманы болмагъанды. Аны ауарасы, иши да кёп эдиле – къуру гыржын, бичен, отун, туз къайгъысын этгенлей тургъанды. Болсада жомакъла къурар, аланы айтыр заман а тапханды. Адам жаланда гыржын бла жан кечиндирип турмайды деп андан айтылгъанды. Анга чыгъармачылыкъ хар заманда керек бола келгенди, бюгюн да керекди, мындан арысында боллугъу да алайды. Таулу элли, мен акъыл этгеннге кёре, сабандан неда жайлыкъдан къайтып, от жанында олтура, аны сизилген чепкенине къатыны жамаула сала туруп къурагъанды жомакъла. Не уа кече сюрюучю отну къатында къурагъанды аланы. Былай болургъа да боллукъ эди: ол – сабанчы, сюрюучю, жомакъчы – кесини таурухларын, жулдузлу кёкге къарап, къаяла арасында ат бла къургъакъ тау жолну баргъан сагъатында къурагъанды. Ким биледи, ол аллай сагъышланы анга ишлерге неда чалгъы чалыргъа, дырын жыяргъа къоймагъан жаууннга къарап да этген болур. Къалай-алай болгъан эсе да, ташлы тау жерни ол ахлусу – уллу поэт эди. Мен а, аны туудугъу, аны фахмусуну, акъылыны, эсини да сыйларын бийик кёрюп, бу тизгинлени тизе, биягъы анга ыразылыгъымы айтама да, ол сюрген, ол чалгъы чалгъан, мал кютген, ат чапдыргъан, ол тойлада тепсеген, таурухларын къурагъан жерде, таш жонуу ишин, поэтлик ишин да этип, ол ёмюрге тынчлыгъын тапхан жерге баш урама.

Акъылы, таукеллиги, кишилиги бла жолунда тюбеген бар къыйынлыкъланы, терсликлени да хорлай, адам алай жашаргъа керекди. Ол ишлерге, жашаргъа деп тууады. Хар этген затын ол тынгылы этерге тийишлиди. Адам дегенинг хар заманда огъурлу, намыслы, чомарт болургъа, тенглик жюрютюуде, сюймекликде кертичилей къалыргъа, тутхан ишине кёл салыргъа, туугъан жерин, туугъан от жагъасын кёлю бла сюерге талпыныргъа борчлуду. Анга жашауда чыдамлылыкъ, душманланы алларында батырлыкъ, кишилик керекдиле, – ма аладыла, дунияда халкъ жомакъланы барындача, бизни жомакъланы баш магъаналары, къыйматлары да. Аллай, битеу адам улунда жюрюген магъанала бла бирге малкъарлыланы бла къарачайлыланы жомакъларында ачыкъ миллет белгиле, жашау турмушун халкъ кесича къурагъанын, аны адет-къылыкъ жаны бла башхалыкъларын кёргюзтген шартла бардыла. Ол жомакъланы туугъан жерибиз жаратханды да, ала анга ушайдыла, алада биз аны бетин кёребиз, ана тилибизни, аны ариулугъун айтмай окъуна къойсакъ да.

Жомакъларыбызны кёбюсю таулада туугъанды. Таула бийиклиги жашайды алада, таула жарыгъы. Ала таулагъа ушайдыла. Таула бла бир магъананы тутадыла. Къалай аламатдыла ала – жомакъла бла таула! Жомакъланы ана тилде болгъан поэзия башхалыкълары кёбюсюнде, не медет, кёчюрмеде тас болуп къаладыла, аланы кёчюрюр онг жокъду. Анга уа жукъ эталлыкъ тюйюлсе!

Малкъар-къарачай жомакъны кесини энчи башланыуу барды, энчи бошалыуу да. Ол, адетледеча, «эртте-эртте» деген сёзле бла башланады да, «аны кёрмегенибиз кибик, биз барыбыз да ауруу, къыйынлыкъ кёрмей къалайыкъ» деп бошалады. Бу сёзле хар заманда манга бек сейир кёрюнюучю эдиле. Былада, айтып айталмазча, бир огъурлу кюч барды, поэзияны уллу кючю, тилни тамаша ариулугъу. Алай ол кюч да кёчюрмеде асламына хууерилип къалады. Да не этгин, белгилисича, хар тил – кеси бир сау дунияды. Аны себепли поэзия толу, керти жашауу бла жаланда жаратылгъан тилинде жашайды. Поэзия чыгъарманы кёчюрмеси – терек кеси угъай, ауанасыды, черек кеси угъай, аны узакъдан эшитилген тауушуду. Кёчюрюлген поэзияны окъуучусу, не амал, быллай халгъа тюшюп къалгъанды: терекни кесин кёрмей, ауанасын кёреди, ол, черекни кёрмей, жаланда аны тауушун эшитеди. Хо, ол да игиди. Аллай бир окъуна бир халкъ башха халкъны суратлау чыгъармаларын билирге керекди.

Сабий заманымдан мен халкъ жомакъла дуниясында ёсгенме. Чегем тауларында аланы къаллай бир эшитгенме, къалай зауукълу эдиле ала, эсими саулай бийлеп къоюучула, жарыкъла, акъылдан толула! Аланы манга жаз кече къойчула айтыучу эдиле жайлыкъда, бир тау агъарып, бирси тау къаралып тургъанда. Ол таула, таурухлада бир бирни хорларгъа кюреше, ачы къазауат этген деулеге ушай эдиле. Мал кютерге, чалгъы чалыргъа къолларындан келмеген къартла да жомакъ айта эдиле манга ныгъышда. Жомакъла аланы, ёзге затладан сора да, эсгериулери эдиле. Къаллай аламат жомакъчыла эдиле бары да ол таулула! Бюгюн да ыразыма алагъа. Мен жашчыкълай тынгылагъанма ала айтханнга, къаяланы ай жарытып, жулдузла уа, бийик тёппелени акълыкъларына къараргъа жомакъдан чыкъгъанча, таула башында жана. Анамы ауазы да, жомакъ бла бир болуп, эндиге дери манга эшитилгенлей, эсиме тюшгенлей турады. Бизни юйюбюз къаяла тюбюнде эди. Юйюбюз аллы тау къабыргъасында къар агъаргъанда неда кырдык кёгергенде, ингир сайын анам жомакъ айтыучу эди манга, гитче жашчыкъгъа. Сора мен, анга тынгылай, насыплы болуп, жукълап къалыучу эдим. Андан бери алай татлы бир да жукълагъанма деп билмейме!

Жомакъда хар зат да уллу, толу, жарыкъ кёрюнеди. Аны алай 
халкъны жаныны жарыгъы жарытады, жашаугъа, тюзлюкге, адам эсине, акъылгъа ийнаныууну жарыгъы, умут жарыгъы. Бизни жомакълада адамланы атлары хазна айтылмайдыла, ала атсызладыла. Ол а, баям, жомакъланы жигитлери кёпледен жыйышдырылып къуралгъан магъананы тутханлары себепли, биреуню атын айтып, анга энчи сый бериуню халкъ кереклиге санамагъаныны белгисиди. Бу зат тинтилмегенди, алай болгъаны уа алайды.

Бизни халкъ жомагъыбызны дагъыда бир башхалыгъы барды. Анда терслени не заманда да тюзле хорлагъандыла. Терслик хорланмай къалмайды. Ол ыз а халкъны жашаугъа биягъы иги умутлу къарагъанындан келеди. Жомакъчы – иш ахлусу – ахыр хорламны къара кючге берип къояргъа сюймегенди. Ол аламатды. Ол хар жолда жашауну хорламыды. Халкъыбызны жашаугъа сюймеклигини кючюню уллулугъун ангыларгъа, анга тюшюнюрге кюреше, аны жомакъларында аллай кючню юсюнден мен кёп сагъыш этгенме, энтта этеме. Бизни кёлден айтылгъан поэзиябызны, хау, халкъ къурагъанды, бир талай къыйынлыкъ кёрген, кюл болгъан мекямларын жангыдан сюеген, от жагъалада кёп кере жа​нгы от тиргизген халкъ. Алай болгъаны баямды. Болсада ол жашаугъа сюймеклигин, кесини бюгюлмезлик, сёнгмезлик таукеллигин, бютюнлюгюн, кишилигин, терен акъылын, жарыкъ эсин поэзияда къойгъанды. Эски болмай, ёлмей аны себепли турадыла халкъны жомакълары – аны акъылы, жюреги дуниягъа жаратхан чыгъармала.

Жомакъ хар заманда адамлыкъны аламат илишанларын бийикге кётюреди, анда дайым ала хорлайдыла. Сора ол – халкъны хорламыды: аны бир зат да жокъ эталмазлыкъ эси, жаныны кючю, бютюнлюгю, адамлыгъы хорлайдыла. Кюреш не къыйын болса да, аланы алларында къара кючле артха кетедиле.

Жомакълада бек башы олду деп, мен алай ангылайма. Мени акъылыма кёре, бир жангыз адабият адамы да алагъа эс бурмай, аланы истемей къояргъа керек тюйюлдю. Алада деменгили суратлау кюч барды. Жомакъ хар заманда поэтле мектеби болгъанлай къаллыкъды. Аны алай бошдан сюймей эди, бошдан багъаламай эди Пушкин. Жомакъ бу атом ёмюрде да ёлмегенди, адамла не зат къурашдыргъан болсала да, ол мындан арысында да хар заманда жашап турлукъду. Жомакъ дегенинг – поэзияны анасыды, андан чыкъгъанды ол, къылкъылыла жерден чыкъгъанча. Жомакъ бир ётюрюк затха ушайды. Ол алай жаланда ушагъан этеди. Тюзю уа – анда уллу жашау кертилик барды. Жомакълада адамланы, сууланы, ташланы, тереклени, къарны, жауунну, хайыуанланы, жаныуарланы, кырдыкны сёлешгенлери бла бирге адамла аланы тиллерин ангылагъанлары мени къуруда къууандырыучу эди. Ол затда къаллай уллу поэзия барды, тамашалыкъ! Барыбызгъа да ол нечик кёп къууанч береди!

Алгъышлыкъды жомакъ. Хар бирибизни сабийлигин ол къалай ариу этгенди, анабызны ауазы, ата юйюбюзню терезесини аллында жауун тауушу да болуп!

Таулу жомакъчы, жомагъын бошай, кесине тынгылагъанлагъа айтыучу сёзлени мен энтта сизге айтыргъа сюеме:

– Аны кёрмегенибиз кибик, биз барыбыз да ауруу, талау кёрмей, къыйынлыкъ кёрмей къалайыкъ
.

1970                                                                         Къули Къайсын

I. Батырла бла жигитле жомакълары

КЪАЗАУАТЧЫ
Бурундан беричи адам улуну арасында къайгъы тохтамай, бир бири бла урушуп, согъушуп, къарыулу къарыусузгъа чабыуул этип, басынчакълап келгенди. Хапаргъа кёре, ол болум бир къарыулу къырал бла бир къарыусуз къыралны ортасында да жюрюгенди.

Къарыулу къыралны ханы уллу аскер жыя да, къарыусуз къыралгъа чаба, халкъын да къыра, болгъан байлыгъын да сюре да кете тургъанды.

Ол къарыусуз къыралда бир жарлы адамгъа жаш бла къыз эгиз тууадыла. Жашха Къазауатчы, къызгъа Ёлмез атайдыла. Жаш гитчелик-
ден окъуна чёрчек, бёкем жаш болуп ёседи. Онеки жылына келгенде, къыралы чеге-чеге тургъан къыйынлыкъланы эсине алады: къыралыны насыбын сакълар ючюн, акъылын бёледи. Акъылы, ёсюмю да келип тох-
тагъанда, халкъны жыйып:

– Сиз манга онеки къулач узунлугъу болгъан бир болат къылыч ишлегиз, жараулу бир кёк ат да табыгъыз, ол заманда мен халкъны къыйынлыкъдан къутхарырма, – деди.

Халкъ, кючюн салып, онекикъулач болат къылыч ишлетди, чыгыр жалылы бир кёк ат да берди. Къазауатчы юч айны, тохтамай, ат бла, къылыч бла согъушда урушургъа юйренди.

Биягъы къарыулу ханны аскери чабыуул этгенде, Къазауатчы, Чыгыржалыгъа да минип, къылычын суууруп, аскерге чабады; башха болмай, ол аланы бёрю къойланы къыргъанча къырады. Аскерни къалгъаны къачып, дагъыда уллу кюч бла келеди. Къазауатчы аланы да муртжугу этеди, кеси да инбашындан жаралы болады. Энди халкъ бир бёлек заманнга душмандан солуду, Къазауатчыны да жарасы сау болуп, къатын излей, узакълагъа жайылады. Жангыз кеси къазакъ атлы болуп, бирайлыкъ жортууулдан сора, бир кенг ёзенде жиляй тургъан бир жашчыкъны юсюне келеди.

– Жол болсун, жигит!

Жашчыкъ, жилямсырап:

– Сау бол! – деди.

– Нек жиляйса, не болгъанды?

– Ачыудан жиляйма.

– Айхай… Айтчы, жигит, не ачыуунг барды?

– Анда ол къая тешикни кёремисе?

– АйхаЂй, кёреме, жигит.

– Мени атамы хар атхан огъу, шашмай, ол тешикден ёте эди, мен а сау кюнню атсам да, жангыз бир огъум ётеди, – деп жилямсырады.

– Атынг неди?

– Кийик улу Мараучу.

– Эй жигит, жиляма! Уллу болсанг, сен атангы да озарыкъса. Санга алыкъа юйренирге керекди.

– Да сен кимсе, къайры бараса, кесинг жангыз нек жюрюйсе?

– Мен Къазауатчыма. Эллени, дунияны кёре айланама. Мени бла келирмисе?

– Барырма.

Экиси да бирге кетип бара, жолда бир ариу жашха тюбейдиле.

– Жол болсун, шуёх!

– Сау болугъуз, сизге да жол болсун! 

Жашны жаратдыла. 

– Атынг неди? – деп сордула.

– Атым Къабакъчы улу Тенгизди.

– Шуёх, бизге нёгер болурмуса?

– Айхай, болурма. Мен да нёгер излеп айланама.

Ючюсю да, татлы тенгле болуп, уугъа айлана, кийик ёлтюре, эт бишире, бир бёлек заман оздургъандан сора, кёзюлдюреуюк бла къарап, узакъда бир эл кёредиле. Ол элге жетип бара, къазла кюте тургъан бир жарлы къатыннга тюбейдиле. Атладан тюшюп, къатын бла саламлашадыла. Ызы бла: 

– Амма, сен бизге къонакъбай болурмуса? – деп сордула.

– Да, не билейим, балаларым, мени жашауум бек осалды. Сизни элтирча, мени юйюм-къолайым жокъду. 

– Ой, амма, аны ючюн сен тартынма, сен жашагъан юйде биз да жашарбыз, – дедиле.

Къатын жашлагъа юйюн юйретип жиберди, жашла да, салып, юйюне бардыла.

Къатын, къазланы иелерине юлешип, хакъын да жыйып, юйюне келеди. Жашла, ауузланып бошагъандан сора, элни жашауундан хапар сора келип:

– Элни ханы кимди, не адамды, къалайда жашайды? – деп сордула.

– Да, балаларым, элибизни ханы элни тюз ортасында жашайды. Дунияда болмагъанча, бир ариу къызы да барды. Аны тилемеген жигит, бай да жокъду, алай, къызны оюнларын эталмай, бары да къабылып къаладыла, – деди.

– Амма, аны не тукъум оюнлары болгъанын сен а билемисе?

– Балаларым, аны оюнларыны несин айтасыз. Ол бек амалчы, бек жигит, бек пелиуан къызды. Аны юч оюну барды. Биринчиси – жаш да, ол да атлагъа минип чабадыла. Экинчиси – къыз да, жаш да, тутушуп, бир бирни сынайдыла. Ючюнчюсю – къурчдан этилген бир юйню тёрт жанында тёрт кёрюгю барды. Тилегенни ары атып, ол тёрт кёрюкню тёрт адам тангнга дери от бла къыздырып турадыла. Ол юйден, кюймей, адам чыкъмагъанды, – деп хапарлады.

Танг атханлай, жашла къарт къатынны ханны къызына келечи этип иедиле. Къатын, барып, къызгъа билдирди. Къыз:

– Тамбла халкъны жыярыкъма, базгъан жаш болса, келсин, – деп жибереди.

Жашла, хазырланып, атлагъа минип чыкъдыла. Сансыз, халкъ жыйылгъан жерге бардыла.

Ханны къызы, къолунда да кийиз къамичиси, бир кёк ажирге минип: 

– Хайда, энди мени бла тебирерик! – деп чыкъды.

Къазауатчы къызны ызындан тебиреди. Къыз терк, ол акъырын иги кесек бардыла. Къыз, чабар жерге жетип, тохтады. Жаш, ызындан жетип:

– Нек тохтагъанса? – деди.

Къыз:

– Да энди ма былайдан чабарыкъбыз, – деди.

Къазауатчы:

– Да былайдан къагъанакъ бузоула да чабарла, – деп масхаралады.

Дагъыда иги кесек барып, къыз тохтады.

Къазауатчы:

– Энди уа нек тохтадынг? – деп сорду.

– Да былайдан чабайыкъ деп тохтагъанма.

– Да халкъ аллында былайчыкъдан чабаргъа айып болмазмы? Былайы да къарт ийнекле отларгъа келиучю жерди, – деди.

Сора иги кесек барып тохтадыла. Атланы къантарып олтурдула. Къыз бир шеша чыгъарды, аны да тартдыла. Жаш, кеф болуп, къызны тобукъларына башын салды. Къыз, жубата келип, жашны жукълатады да, башыны тюбюне шешаны салып, кеси уа атына минип къачады.

Къазауатчыны Мараучу нёгери, кёзюлдюреуюк бла къарап, къызны жангыз келгенин кёреди. Олсагъатдан ушкок бла атып, жашны башыны тюбюнде шешаны сындырады. Къазауатчы, сескенип уяннганда, къызны кёрмейди. Секирип, атына минеди – аты бармайды. Ийилип къарайды да, кишенин кёреди. Кишенни тешип, минеди да, къызны къуууп жетеди. Жетишгенлей, къызны инбашына къолу бла къагъып: 

– Хайда, энди сен келе кел, мен а, алгъа барып, хапарынгы айтайым, – деп кетеди. 

Жел кибик жетип, халкъны ичине киреди. Иги кесекден сора, къыз да келеди. Халкъ бирден къарс урду. Къыз:

– Аха, жигит, халкъны къарсын сен алдынг. Энди тамбла уа тутушхан этерикбиз, хазыр болуп кел, – деди.

Экинчи кюн Къазауатчы атын суугъа элтип, нёгерлери бла къайтып келе, аты, тилленип:

– Къазауатчы! Сен мени биргенге ала бар. Къыз сени онглай башласа, мен, аунап, жерни къазарма. Ол заманда сен, къызны къазылгъан жерге тюрте келип, хорларса, ансы къызны къарыуу сени чакълы бир бла жарым барды, – деди.

Къазауатчы тутушур жерге атын алып баргъанда, къыз, белине бир жассы чындыны къысып, аллына чыкъды.

– Атынгы уа нек алып келесе?

– Атны, мени да жаныбыз бирди. Биз бир бирден айырылмайбыз.

Тутуш башланды. Халкъ гузаба къарайды. Силдеше, булгъаша, сермеше келгенде, къыз онглу бола башлайды. Ол заманда ат, кишнеп, аунап, жерни къазады. Къазауатчы, аны кёрюп, къызны, къазылгъан жер таба тюрте келип, абындырды.

Халкъ, бирден туруп, къарс урду.

Къыз, сюеле келип, Къазауатчыны къолун ийилип тутду: 

– Машалла, экинчи ёчню да алдынг, – деди.

– Энди ингирде келе келигиз, – деп, къыз жашланы ючюсюн да ашырды.

Жашла къонакъбайгъа кетдиле. Ызы бла суугъа барып жууундула, илишан атдыла, керилип, бюгюлюп, ийилип, санларын ийледиле.

Ингирде къыз, жашланы къайтып келгенлерин кёргенде, къара-
уашын ийип, кесине чакъыртды. Жашла ючюсю да, келип, къызны аллында сюелдиле.

– Бу нёгерлеринг а кимдиле? – деп, къыз Къазауатчыгъа сорду.

– Ала бла мен бирге туугъанбыз, бирге да ёллюкбюз, бир бирден айырылмаз къарындашлабыз.

Тенгиз деген жаш а бир кёлню ауузуна уртлап келген эди.

Къыз жашланы ючюсюн да къурч печьни ичине жыйдырды. Эшигин бегитдирди. Тёрт мюйюшюнде тёрт кёрюкге тёрт адамны салып, тох-
таусуз къыздыртды. Жашла жатдыла. Бир заманда кётюрюлюп къарасала, къурч юй, къызып, адам чыдамазча болуп тургъанын кёредиле. Олсагъатдан Тенгиз ауузуна уртлап келген сууну къуюп, печьни сууутду. Жашла дагъыда жатып жукъладыла. Печь экинчи къызмады. Танг атды. Къыз, жашланы сюеклерин тышына атыгъыз деп, адамла жиберди. Барып къарасала, жашланы жырлай тургъанлай кёредиле. Къайтып, къызгъа билдиргенлеринде, къыз кеси барып кёреди да, тамаша этип, жашланы къурч юйден чыгъарады. Къазауатчыны аллына барып, уллу хурмет бла къолун тутду:

– Хорланмаз кючюнгю алгъышлайма! Бюгюнден арысында мен сени адамынгма, – деп, бармагъындан алтын жюзюгюн, алып, Къазауатчыгъа берди.

Халкъны къалдырмай жыйдыла. Талай кюн тамаша той болду. Хан къызына кёп ырысхы, хазна берди.

Энди Къазауатчы, ол уллу хазнаны да, къатынын да алып, эки нёгери бла бирча, кёп аскер да алып, юйюне тебиреди.

Жолда кетип бара, ызларындан бир сууукъ атлы жетеди. Къазауатчыны аллына сюелип:

– Эй улан, атышмы, тутушму? – деп тохтайды.

– Эй сууукъ атлы, атышхан сабийлени ишиди, биз тутушуп сынашайыкъ, – деди.

Экиси да сермешдиле. Кюреше келгенде, Къазауатчы, ол атлыны тюплеп:

– Башынгы кесейимми? – деп сорду.

– Эй Къазауатчы! Сен женгиллик этме, мени башымы кесме! 
Сен – эр, мен а – къатынынг, – деп жууаплады.

– Тамаша! Да сен къайдан мени къатыным боласа?

Атлы, секирип, ёрге туруп:

– Мен да бир ханны къызыма. Сени алып баргъан къатынынг бла мен бир кече туугъанбыз. Татлы тенгле эдик. Мени оюнларымы этгеннге ол барыргъа, аны оюнларын этгеннге мен барыргъа деп, арабызда сёз бегимибиз болгъанды. Энди сени манга кёзю къыймай барады да, мен да, жюрегим къыйналып, санга къатын болмай къалмам деп келеме, –
деди.

Къазауатчы, къызланы экисин да бирге бетлешдирип, сорады: 

– Экигиз да манга келемисиз? – дейди.

Къызланы экисини да жашха кёзлери къарайды. Бир бирине тёзерге кёз къыймайды да, барырбыз деп сёз бередиле.

Энди экисин да алып тебирейдиле да, узакъ жолну къыдырып, бир жерде тохтайдыла.

Къазауатчы, жыйынын алайда къоюп: 

– Сиз келе келигиз, мен энди элге барып билдирейим, – деп, кетеди.

Къууулуп барып, элине къараса, эл бузулуп, тюп болуп тургъанына барады. Бек мудах болуп, кёз жашлары агъа, мурса къозлап тургъан элде айланып, бир адам аякъ ызны эслеп, излей барды да, бир оюлгъан гытыгъа кирди. Юйде эски мулжарны кёргенде, ким эсе да ол юйде адам жашагъанын билди. Ол кезиучюкде агъачны къыйырындан ол юй таба келген биреуню кёрдю. Къыппа-къымыжа, жап-жалан аякъ, уятлыгъын жапхан бир зыккыл быстырчыгъы. Тюзюнлей келип, Къазауатчыны эслегенде, сескенип, бир жанына бурулду. Арлакъда хунаны артына сюелди. Уялгъан, къоркъгъан да этди.

Къазауатчы аны тиширыу болгъанын билди да:

– Эй, маржа, сен кимсе? – деп сорду.

Хунаны артына сюелген:

– Мен а бир насыпсызма, – деди.

– Бу элге не болгъанды?

– Душманны аскери кюйдюргенди.

– Халкъы къайдады?

– Къырылгъанды, тюп болгъанды.

– Да сен къалай сау къалгъанса?

– Мени насыпсыз юлюшюм, кесин сынатыр ючюн, сау къойгъанды.
– Тоба-тоба. Бу эл былай къачан тууарылгъанды?

– Ол а, Къазауатчы деп бир жигит жаш бар эди да, ол кетгенден сора, беш жылдан болгъанды.

– Аха-а-а, ол Къазауатчы къайры кетген эди?

– Ол а къатын алама деп кетген эди.

– Да сен аны къатын алама деп кетгенин къайдан билесе?

– Да ол а мени эгиз къарындашым эди да, андан билеме.

– Эй тамаша! Сени атанг-ананг кимдиле?

– Да мени атам-анам да жарлы адамла эдиле.

– Да, ахшы къыз, Къазауатчы сени къарындашынг болгъанын не затдан таныр эдинг?

– Аны уа, уруш этген заманда инбашына жара тюшген эди, ол тап тура болур, андан танырыкъма.

– Да сора сен мени эгечим, мен да сени къарындашынг Къазауатчыма, – дегенинде, къыз, хунаны артындан сёлеше тургъан жеринде эси аууп, жыгъылды.

Къазауатчы, жетип, къызны табыракъ жерде жатдырды. Суу келтирип, бетине сылады. Эгечини билегинде сепкили болуучу эди, къарап, аны кёргенде, кесини эгечи болгъанына толу ийнанды.

Къызны жюреги тепгенлей, эсин жыялмай, иги кесек жатды. Къазауатчы, жиляп, эгечини къолун, бетин уппа этеди. Эгечи, эс жыя келип, дагъыда эсин ташлады. Къазауатчы, тохтаусуз, аны бетин, башын сылайды, къоюнуна къысады, кёлюн жапсарады.

Къыз, эс жыя келип, къарындашыны бетине кёз къакъмай къарайды да:

– Оу, мени жанымдан сюйген ана къарыным, сени кюсеп, манга келген къыйынлыкъ! – деп, боюнундан къучакълап жиляйды. 

Экиси да ахыратдан келип тюбегенча болдула. Экиси да эрикгинчи жилядыла, кёп тюрлю затланы сагъындыла. Къысхасы, аланы ол кезиу-
чюклери таурухда къалырча болду.

Бир заманда Къазауатчыны жыйыны келди. Къазауатчы жыйынын тохташдырды. Чатырла къурдурду. Эрлай эгечин кийиндирди. Келинлери бла шагъырейлендирди. Жыйынына элге келген къыйынлыкъны ангылатды.

Энди Къазауатчы: 

– Элими къанын алмай къоймам! – деп, биягъы эски душманларына кетеди. 

Жете баргъанлай, тюбегенин къырып тебирейди. Халкъ, къозгъалып, уллу кюч салады. Кёп къан тёгюледи.

Ахырында Къазауатчы жаралы болады. Олсагъатдан къылычын иер къашха тагъып, атын бошлап къояды. Ат, къачып, ызына келеди. Къазауатчыны, тутуп, тутмакъгъа саладыла, жыйыны уа келирин сакълап турады.

Тутмакъда жарасы сау болады. Бу кесине къобуз ишлейди да, аны дунияда болмагъанча ариу согъады.

Ол элни ханыны къызы аны тамашасына барып къарайды да, 
жашны кёргенлей, тайып кетмез сюймеклик къызны жюрегине тюшеди.

Къыз, тюрлю-тюрлю амалла этип, жаш бла тюбер мадарын табады. Бирге тюбешип, сёлешедиле. Къыз терен сюймеклигин жашха билдиреди. Жаш да аны сюйюп, бир бёлек заман озады. Ол ишни экисинден башха адам а билмейди.

Бир кюн къыз, Къазауатчы бла тюбешип: 

– Мен сени тутмакъдан чыгъар мадарынгы этейим. Башынга бош болсанг, экибиз бир бирни табарбыз. Аны ючюн а, мен ауруп жатарма, сени чакъыргъынчы, мен иги болмам. Сора уа иш кесин кёргюзтюр, –
деп, кетеди.

Энди, айтханыча, къыз, юйге келгенлей, «ауруп» жатады. Ханны къызына уа, не айтаса, устасы, къуртхасы да жыйылды. Аурууун киши билмеди. Да билирча аурууу да къайдан боллукъ эди?! Сюймеклик эди ауругъан сылтауу. Дарман-дары излеп кюрешедиле, бир да, бир да, себеп болмады. Алай эте, бир бёлек кюн озду.

Бир кюн бир къарт киши, барып, къызны кёреди да: 

– Да, мынга кёз тийип, ичинден ауруйду, тутулгъан адамны дууасы къабыл болады деп сёз барды. Мени акъылыма кёре, ол тутмакъны келтирип, бир тюкюртюп кёрсегиз, жарар эди деп умут этеме, – деди.

Барып, Къазауатчыны келтирдиле.

Къазауатчы келди, къызны тинтип къарады. Ким биледи, не окъуду эсе да, окъуду, тюкюрдю, башын, бетин сылады. Къыз излеген да ол эди да, олсагъатдан керилди, созулду, эснеди, жан кирди, жайыкъгъан кибик этди. 

Къазауатчыны, къайтарып, тутмакъгъа салдыла. 

Энди къыз, аягъы юсюне болуп, жюрюй турду да, биягъы Къа-
зауатчыгъа тюбеп, этер амалны ма былай айтып билдирди:

– Энди мени сау этгенликге, сени башынга бош этмейдиле, аны кёрдюк. Энтта да мен ауруп жатарма, къабыргъада жыйрыгъымы тюбюне атамы къылычын тагъып къоярма. Ала сени чакъырырла. Сен, келсенг: «Юйню бир кесекге манга бош этигиз», – дерсе. Ала чыгъарла, ол заманда сен къылычны алып чыкъ. Эм алгъа залимликден тоймагъан мени атам бла анамы ёлтюр, ызы бла аланы къатларында олтургъан зулмучу нёгерлерин ёлтюр. Атам, анам ёлгенлей, мен атамы ханлыкъ тахтасына ие болурма. Андан сора ишни эте билирбиз, – деп, кетди.

Къыз, юйге келип, къылычны айтханыча тагъып, ызы бла биягъы ауруп жатды. Биягъы Къазауатчыны къызгъа чакъырдыла. Къазауатчы, келип, юйге киргенлей, къыз юйретгенча:

– Юйню манга бир кесекге бош этигиз! – деп тиледи.

Адамла бары да чыкъдыла. Олсагъатдан Къазауатчы, тагъылып тургъан къылычны алып, эшикге чыгъады да, шибиля ургъанча уруп, къызны атасын, анасын, дагъыда аланы бир бёлек татахларыны да башларын чалып бошады. Къалгъанла, къоркъуп, седиредиле. Къыз ол къау-
гъагъа чартлап чыгъады да:

– Аха, энди атамы орунуна хан менме! – дейди.

Ол сёзню эшитгенде, халкъны къозгъалыуу тохтайды. Къыз Къазауатчыны кесине чакъыртады. Къалгъанланы эшикге чыгъарады.

«Энди Къазауатчыны ёлюм жазасын береди!» – деп, халкъ ашыгъып сакълайды. Алай а халкъ сакълагъан умут алада жокъ эди. Аланы таша ишлеринден халкъны хапары, сезими да жокъ эди.

Ала экиси да, олтуруп, ушакъ этдиле. Ушакъны ахырында Къазауатчы кесини къоюп кетген жыйынына барып, болушну билдирип, терк ызына къайтып келирге деп тохташдыла.

Энди Къазауатчы жыйынына кетди, къыз да ёлюклени басдырды.

Къазауатчы, узакъ жолну къыдырып, элини къатында бир суу-
гъа жетди. Сууну жагъасында солуп тургъанлай, атны башындан тартып келген бир тиширыуну кёрдю. Жууукълаша келгенлей, арлакъдан окъуна ат Къазауатчыны таныйды да, тиширыуну къолундан ычхынып, кишнегенлей, Къазауатчыны юсюне келеди. Къазауатчы, секирип, ёрге турады. Ат аны тансыкълайды, ийисгейди, пырхылдайды. «Мин!» – дегенча, къабыргъасын буруп тохтайды. Мычымайын, ёпге солуу этип, Къазауатчыны эгечи да жетеди. Чачын-башын тартып жиляды. 

– Не болгъанды, саумуса? – деп, къучакълады.

Къазауатчы хапарны башдан-аякъ соргъанда, эгечи ишни болумун ачыкълап башлады:

– Сени алып келген эки тиширыуунгу арбачыларынгдан экисине берирге деп, ала да бармайбыз деп, жыйынынг да эки айры болуп турадыла. Энди бюгече ишни тауусур кечелериди, ол эки нёгеринг да бек мудахдыла, – деди.

Къазауатчы, ол хапарланы эшитгенден сора, эгечине:

– Энди сен юйге бар да, мени къылычымы да, эки эски артмакъ, зыккыл кийимле да келтир. Ол эки тиширыу бла мени эки нёгеримден башха, адамгъа жукъ билдирме, – деп, жиберди.

Къыз, къайтып, юйге келди. Ол эки тиширыу бла эки нёгерине хапарны айтды. Ызы бла, къылычын да, эки артмакъ да, зыккыл кийимле да алып, къайтып келди. Къазауатчы эски кийимлени кийди, ичинден къылычын такъды. Кеч бола, эки артмакъны да инбашына салып, элге келди. Тойну, оюнну кёрдю. Танытмай, тойну ичине кирип, бир къыйырда сюелди. Чам этселе, тынгылай, тигим узатсала, ала да, жартысын ашай, къалгъанын артмагъына ата, ким кюле, ким да ойнай, той бошалды.

Тойну ахырында не болуру алыкъа тойчулагъа белгили тюйюлдю. Къазауатчыны жютю къылычы бир бёлекни юсюне ёлюм бла секиреме деп турады. Аны билген жангыз алты адам барды. 

Энди ма ол арада биреулен, алгъа чыгъып, сёз башлады:

– Той-оюн да этдик, ол да хайыр болсун. Энди жангы къатынлы жашланы жангы юйдегилерине къошайыкъ, – деп, ол да сёзюн бошагъанлай, бир жанындан Къазауатчы къылычын суууруп чыкъды. 

Эски кийимлерин тешип, ташлады.

– Мени таныймысыз? – деп сюелди. 

Бир къауумла: 

– Таныйбыз, таныйбыз! – деп, жарыкъ къычырдыла. 

Бир къауумла уа отха суу къуйгъанлай болдула. Къоркъдула. Ауузундан сёзюн чыгъаргъан жокъ эди. Къазауатчы ашыгъышлыкъ этмеди. Къатынларына, эки нёгерине, къалгъан халкъгъа да сорду. Къанлы-
лыкъ, зорлукъ этгенле кимле болгъанларын толу билди. Къалай этген эсе да, аланы этген аман ишлерине тийишли жазаларын берди.

Энди Къазауатчы, эки татлы нёгерин да биргесине алып, ол ханны къызына барды. Аны да ючюнчю къатынлыкъгъа келтирди. Алгъа алгъан эки къатыныны эки эгечин эки татлы нёгерине алды. Бузулгъан элни орунуна жангыдан ариу тамаша эл ишлетди. Ол чабыуул этип тургъан залим ханны ёлтюрюп, къызын да кесине алгъандан сора, аны халкъын да кесине къошду. Болуп тургъан душманлыкъны тайдырып, араларын мамыр этди. Халкъны насыбын, жашауун да сакълагъан, темир тау кибик, бир тулпар эди деген хапары энтта да жюрюйдю. Заманалада аллай жигитле да бола келгендиле.

ИТЛУХ УЛУ ИТЧИ

Эртте заманлада бир патчах болгъанды. Аны Итлух деп бир жигит къулу бар эди. Патчах тюшден ингирге жолгъа атланырыкъ болса да, жигитлиги ючюн аны биргесине алып атланнганды. Алай бла, ала бёлек жыл бирге татлы болуп жашагъандыла.

Ол къул, Итлух, бир жол акъ атха минип, патчахха да сормай, къайры эсе да жортууулгъа кетип къалады. Бирайлыкъ жолгъа бир сагъатха баргъан аны атыны адети эди. Ол, кетип бара, тюш заманда, атын да къантарып, тюш намаз этип башлайды. Ол да намаз этерге къулакъ къакъгъанлай, бир аман адам, келе келип, атха минип, кетип тебирейди. Ол заманда, намазын да къоюп, ол адамгъа:

– Къой бу атны, элтме, ол мени халал къыйынымды, жерни юсюнде жашагъан жан эсенг, мен сени табарма, – дегенде, уручу уа, аманла айтып, атны да алып, бергенди да кетгенди.

Алайдан Итлух, жамычысын да сюйреп, артха къайтады. Аны эшитгенлей, патчах элни жыяды да, алагъа: 

– Бу адам аман адамды, бу мени алдап тургъанды, кюндюзгю кюнде элни аягъында атын сыйыртып келгенди. Тиширыу, эр киши бол-
са да, аны кёрюп, аны адамгъа санагъанны урлугъун юзерме, – дегенди.

Итлух бир бёлек жылны, адамгъа саналмай, анга киши тенгсинип сёлешмей, бырнак болуп жашайды.

Андан сора Итлух, сагъыш этип: 

– Бу манга не жашауду, не атымы табаргъа керекме, неда кесим ёлюрге керекме, – деп, атын излерге кетеди.

Айлана-айлана, бир тёрт-беш жыл озады. Бирда атны кёрген адам чыкъмайды.

Бир кюн, кечирек болуп, бир уллу сууну боюну бла кете бара, сууну ол жанында эки тиширыу бир къазан бла суу ала тургъанларын кёреди. «Энди алагъа да бир сорайым», – деп, суугъа арсарсыз киреди. Ол суу-
гъа кирген заманда, ол эки тиширыу бир бирлерине: 

– Бу адам не бек телиди, не бек жигитди, не уа бек сагъышлыды, –
дейдиле. 

Ол, аланы алай айтханларын эшитип, къатларына барып, саламлашады.

– Сизни айтханыгъызны эшитип келеме. Не тюрлю адам эсем да, жаугъа жаулукъ, досха дослукъ эталлыкъ адамма. Бир зат излейме да, ол затны тапхынчы, кишиге дослукъ эталлыкъ тюйюлме.

– Ол излеген затынг не затды? – деп сордула ала.

– Бир акъ атым бар эди да, аны излейме.

Ол тиширыула, бир бирлерине къарап, къуш-муш этдиле.

– Бизни элде бир акъ ат барды, эки жыл болады, аны бир адам урлап келтиргенли. Суугъа келтирмейди. Сууну да юйге элтдирип, анда ичиреди. Кеси да патчахны киеуюдю. Аны урлагъан адамдан аман адам дунияда жокъду. Кеси да элни огъары жанында жашайды, – деп билдирдиле. Аны ызы бла: – Ахшы къонакъ, атынгы тапсанг, бизге къалай билдирирсе? – деп сордула.

Итлух айтды:

– Бу шауданны къатына бир табакъ бла кёгетчикле салыгъыз! Жаралы болуп, атсыз къайтсам, табакъны къыйырын аз сындырып кетерме, алай атны алып къутулсам а, кёгетлени ашап, аланы орунуна гюл чечекле салып кетерме.

Ол къызладан айырылгъанлай, къызла тюз ол айтханча этдиле. 
Кеч къарангы болгъанлай, Итлух атына барады. Барса уа, сарай кючлю этилип, эшигине къурч кирит салынып турады. Сарайны башы бла секирип, таууш этдирмей, ичине тюшдю. Ат орунда, будай кюфге тагъылып, кесини атын кёреди. Эрлай иерин салып, акъ атына минеди. Къамичини жетдиргенде, секирип, сарайны башы бла тышына чыгъады. «Къатынча кетмей, атымы алгъанымы билдирип, эрча кетейим», – деп, уручугъа къайтады.

– Эй, къоркъакъ уручу, акъ атны иеси атыны юсюндеди, чыкъ, сынашайыкъ! – деди.

Уручу чартлап чыгъады: 

– Эй, сен жанынгдан тоюпму келгенсе? Мен сени къол жуммак этейим! – деп къыжырыкълады. 

Итлух, ёзенгиси бла уруп, атны юйню босагъасына миндирди. Экиси да, къарыу сынашып, булгъашдыла. Итлух уручуну, бутун-къолун да байлап, ат къанжыгъасына къысып, алып кетеди. Ол тиширыула къойгъан кёгетлени да ашайды, кеси да, табакъны ичине дагъыда гюл чечекле салып, юйюне барады.

Аны ол хапарын да билмей, ол кече аны жангыз киеую ол акъ атны тилей келгенди. Итлух, ол атны таслыгъын, ёзгесин да айтмай, ючай-
лыкъ жолдан келгенинде, атны киеуюне берип иеди.

Бир кюнлени кюнюнде, Итлухну сыйсыз этип тургъан патчахны юйюне хан къонакъла, жюз атлы болуп, мал тёлеу излеп келедиле.

Патчах сагъышлы болады: «Энди ала излеген тёлеуге элни малын, кеси малымы берсем да, башымы жулурмамы?» – деп, сагъышха къалады.

Къатыны патчахха тырман этеди: 

– Сени бир жууугъунг бар эди да, аны да этегингден айырдынг. Ол болса, бир мадар этер эди.

Патчах, аны эшитгенде, къатынына:

– Мен барсам, келлик тюйюлдю, сен файтонну да жекдир, бир беш-алты адам да ал! Баш-аякъ ур да, Итлухну ал да кел, – деп жибереди.

Итлух къатын бла саламлашады: 

– Нек келгенсе? – деп сорады.

Патчахны къатыны болуннган ишни айтады:

– Кечгинлик тилей жибергенди. Ол тели киши энди жарашырынгы тилейме дегенди.

Итлух: 

– Ол кеси келген болса, мен анга этерим башха эди, алай тиширыу-
гъа уа къалай угъай дейим, – деп, секирип, файтоннга минди.

Бара баргъанлай, къонакъла бла саламлашды. Чыгъып, патчах бла оноулашды. Сора урады да, патчахны малын юч тенг этеди, бир юлюшюн ол келген къонакълагъа береди, эки юлюшю патчахха къалады. Сора Итлух аланы ашыра чыгъады. Кесини юйюню аллына жетгенде, жыйынны аллын тыяды:

– Эй, мени къонакъларым, мен ма былайда жашайма, юйге бурулмай кетмегиз! – деп къайтарады. 

Сыйлап, ашатып, ичирип, къонакъ этеди. Андан сора: 

– Сюйсегиз, патчах берген тенгли бир мал берейим, сюйсегиз а, бир жесир берейим, – деди.

Ханны жыйыны сагъыш этеди, энди малдан эсе жесир иги болур, малланы анга сюрдюрюрбюз деп, жесирни аладыла.

Ол заманда Итлух ол атын урлагъанны чыгъарады. Аны сакъалы, чачы ёсюп тургъанын кёргенлеринде, къонакъла, андан къоркъуп: 

– Хай-хай-хай, малынг да, затынг да керек тюйюлдю! – дедиле.

Итлух:

– Жашмы керекди сизге? – деп, артха къайтарып, сакъалын жюлютюп, кесини кийимлерин кийдирип чыгъарады. 

Чыгъаргъанында, ол а ол мал жыя келген ханны киеую болады. Ала аны таныйдыла, сора, Итлухха айланып: 

– Биз мал тилей да келмеген эдик, бу адамны тёрт жыл излейбиз. Биз санга солургъа да ишекли болуп къайтханбыз, – деп, Итлухха сауут бет алып башлайдыла.

Ол заманда Итлух, алагъа айланып:

– Хапарны сиз киеуюгюзге айтдырыгъыз да, сора, ким терс эсе да, билигиз! Урушурбуз десегиз а, кёпден кёп ёлюр, аздан аз ёлюр, – деди.

Уручугъа хапарны соргъанда, уручу тюзюн айтады. Андан сора ала ол патчах берген малны да къоюп, киеулерин алып кетедиле. 

Итлухну эрге баргъан къызы бар эди. Къатыны уа жангыдан айлы болады. Ол заманда Итлух патчахха: 

– Мени юйдегими къарынындагъы жаш эсе, къыз эсе да, мен ёлсем, аны санга аманат этеме, кеси сабийингича ёсдюрюрюнгю тилей-
ме, – деди.

Итлух ёледи, къатыны жаш табады. Жашха Итлух улу деп атадыла. Жаш, ёсе кетип, ишге жарарча болгъандан сора, патчах, юйюне элтип, итчи этеди, атына да «Итчи» атайды.

Бир бёлек жылны итлеге багъады. Хан а, иги къарамайса деп, жашны унукъдуруп турду. Ол болумда жашай кетип, Итлух улу Итчи иги жаш болады.

Ол жашагъан элде бир къатынны бек ариу бир къызы бар эди. Патчахланы, ханланы жашлары, аны бир кёргенликге, алтынла берип тургъандыла.

Ол элде дагъыда эки жаш бар эди. Ала, оноулашып: 

– Энди бу къызны кёрюрге алтын тапмайбыз, нёгер къызы суугъа бара тургъанлай, алып къачайыкъ да, аны къычырыгъына терезеден къараса, кёрюрбюз, – деп ушакълашхандыла.

Аны уа Итчи эшитип, анасына жиляп барып: 

– Атамы аты, саууту къайда болгъанын айт! – деп тиледи. 

Ол заманда Итлухну атын, сауутун да, букъдургъан жеринден чыгъарып, анасы Итчиге береди.

Ол эки жаш оноу этген кюннге, аладан эсе Итлух улу алгъа болуп, къызны алып къачады. Аны къычырыкъ тауушуна къыз, терезеден къарап, Итлух улун кёргенде, аны чырайына сукъланнганды.

Ол жашны санына жараулу жангы чепкен тигеди да, сора:

– Мен бу чепкен жарагъан адамгъа барлыкъма, – деп, халкъгъа хапар билдиреди.

Ол хапар жайылгъандан сора, патчахланы, ханланы жашлары келип башлайдыла. «Манга жарамаса, кимге жарар!» – деп келедиле. Бирине да тенг болмайды.

Къалай эсе да Итчи чепкен кесине бичилгенин сезгенди да, бир 
кюнлени кюнюнде юсюнде да бир чепкени бла къызгъа барады.

Къыз: 

– Кел-кел, – деп, Итчини юйге чакъырады. – Нек келгенсе, не керекди? – деп сорады.

Итчи:

– Бити, бюрчеси кирир деп жийиргенмесенг, чепкенинги мен да бир кийип кёрейим, – деди.

– Аллах-Аллах, кел да, кий, – деп, береди.

Итчи чепкенни, кийип башлагъынчы окъуна, кесине этилгенин бил-
генди. Кийип кёргенде, чепкен Итчиге тенг болгъанын да кёрдю. Сора къыз Итчиге:

– Мен сени сыфатынга, акъылынга да бюсюрейме, сени атангдан къалып, акъ ат барды, ючайлыкъ жолда кесинги туугъан киеуюнгдеди. Аны кесинге атлыкъгъа тапсанг, ол заманда мен санга барлыкъма, – деп билдирди.

Андан сора, жаш, къара атха да минип, жолгъа атланады. Анасы жашына:

– Ингирлик болса, атынгы ауузлугъуна тиймей къой! Ол сени ата-
нгы къонакъбайларына элтир, – деди. 

Алай бла жаш экиайлыкъ жолунда эки къонакъбайгъа тюшеди. Ючюнчю айда, къонакъ кибик болуп, кесини туугъан эгечине барады. Эгечи къарындашын танымады, къарындашы да эгечин танымады. Киеу а анда жокъ эди. Эгечи къарындашын, сыйлап, ызы бла, элтип, къонакъ юйде жатдырды.

Къарындашы, орундукъну юйню ортасына кёчюрюп: 

– Бу юйню иеси менме, – деп жатады.

Киеу, кече келип, юйню ортасында жатып тургъан къонакъны кёрюп, оруннга къараса, анда къонакъ ат тагъылып тургъанын кёрдю. Барады да, къатынына:

– Къонакъ кимди? Анга къайда жер этгенсе? – деп сорады.

– Къонакъ отоуну бир мюйюшюнде, орундукъну тургъан жерин сен да билесе, кесини ким болгъанын а билмейме.

– Да сора къонакъ отоуну тюз ортасында жатып нек турады? Ол, баям да, кесинги ёз къарындашынг болур, – деди.

Аны эшитгенлей, къатыны, барып, къарындашын соруп таныйды да, жиляп, къучакълайды. 

– Не айланаса? – деп сорады.

– Атамдан къалгъан акъ атны элтирге деп келгенме, – дегенинде, эгечи жиляп тебирейди.

– Мен келгеннге жиляй эсенг, мен кетейим, – дейди къарындашы.
– Угъай, аны ючюн жилямайма, мени эрим бир аман адамды да, сен, бу жолдан сора, келмезсе деп жиляйма.

Эгечи, чыдамай, къарындашыны нек келгенин айтыргъа эрине барады да, атны элтирге келгенин айтып, жилямсырайды.

– Да аны ючюн неге жиляйса? Кимни кишилиги озса, ат аны болур, – деп къояды. 

Ызы бла эрттенликде жортууулгъа чыгъарыкъларын къатынына айтады.

Ол кече эгечи Итчиге, акъ ат бла чыкъса, киерча, акъ кийим, къара ат бла чыкъса, киерча, къара кийим хазырлап, артмагъына салады.

Эрттенликде акъ атха киеу минип, кеси атына къайыны минип чыгъадыла. Бирайлыкъ жолну баргъандан сора: 

– Аха, энди жылкъыны былайдан сюрлюкбюз, – деп, киеу къайынына билдиреди.

– Угъай, мен бирайлыкъ жолдан Итлух улу жылкъы сюргенди деп айтдырмайма, – деди. 

Экиси да, къыдырып-къыдырып, экинчи ай толургъа, бир тенгизни къыйырына жетип тохтайдыла.

Киеу: 

– Жылкъыны, тенгизден ётмей, былайладан сюрейик, – деди. 

Итчи дагъыда унамады. 

– Тенгизден ётейик, – деп тохтады. 

Киеу къоркъду, тенгизге кирирге унамады.

Итчи киеуге: 

– Да сен, тенгизден мени да, къара атны да ётдюраллыкъ тюйюл эсенг, «киеуме» деп, акъ атха минип, сора неге айланаса да? – деди.

– Да къалай турсам да, мен мындан ары бармайма, – деп, акъ атны къайынына берди. 

Къайыны, акъ атха минип, киеуюн да, къара атны да тенгизден ётдюрдю.

Итлух ол акъ атны урлагъан акъ жылкъыгъа Итчи киеуюн алып келди. Жылкъыны сюрюп, экиси да артха къайтдыла. Жылкъы анасы акъ байталгъа киеуюн миндиреди. Сора киеуюне:

– Сен жылкъыны сюр да, тенгизден ётдюр. Ол тукъумдан болгъан ат ётер, болмагъаны тюбюне кетер, – деп, кеси алайда къалып, юч залимни да ёлтюрюп, жылкъыны ызындан окъча жетеди. 

Жылкъыны юч юлюшден бирин киеуюне береди, эки юлюшюн эки элде атасыны алгъын къонакъбайларына берип, кеси уа, акъ атха минип, юйюне кетеди. Тюзюнлей къызны юйюне келип, атны къызгъа кёргюзтгенден сора, букъдуруп, ызы бла патчахны итлерине багъаргъа кетеди.

Ол заманда патчах жашына узакъда бир башха патчахны къызы бла некях этеди. Халкъ жыйылып, киеу нёгерге барадыла. Кетип башлагъанларында, Итчи, ызларындан чыгъып:

– Жукъ унутмагъыз! – деп сёлешеди. 

Анга кюледиле, Итчини сёзюн хыликкя этедиле. Киеу нёгерле ючайлыкъ жолгъа барадыла. Итчи юч айны юйде турады, ючюнчю айны арт кюнюнде акъ атха минип, сансыз, ызларындан жетеди. Жетгенинде, аны кийиннген халы асыры тап кёрюннгенден, танымайдыла да: 

– Бу ариу чырайлы, тап адам кимди? – дейдиле. 

Ол, атдан тюшюп, ала бла саламлашады. Сора патчахны къызын алыргъа бары да бирден барадыла.

Ала ол патчахха къалыннга берлик затларын толусунлай келтирмей келселе, патчах, къызны да бермей, киеу нёгерлени да кесине жалчы этип къояргъа деп, тауусум алай эди. Да ала уа бир тухтуйлу кёрпе тонну элтирге унутуп къойгъандыла. Ол заманда къызын берлик патчах, сухуланып: 

– Танг аллына тон былайда болмаса, мен айтхан шартымы этер-
ме! – деп билдирди.

Энди ёзге мадар табылмай, Итчи акъ атха минеди да, олсагъатдан тонну келтирирге тебирейди. Алай а Итчини киши да танымайды.

Жолда кетип бара, Итчи кеси тилеген къызны бир башхасы къачырып баргъанларын кёреди. Къыз кесин кёргюзтеди. Болсада жаш:

– Бар, жарсыма! – деп озады.

Итчи, тангны да сакъламай, боза, сыра ичилгинчи, тухтуйлу тонну алып жетеди. Энди къызны да алып, патчахны юйюне тебирейдиле.

Итчи, киеу нёгерлеге айланып: 

– Жолда къызны биргесине барырча, бир къызны билеме, аны алып келейим, – деп, сюйген къызы кетген жолну сюзюледи. 

Жетип, къызны сыйырады. Киеу нёгерлени кимин ёлтюреди, кимин жаралы этип, къызны да алып, ызына къайтып, нёгерлерине къошулады.

Патчахны юйюне келин бла келдиле. Юйге киргенлеринде, Итчини къатыны аны жанында мёлекча кёрюнеди. Патчахны келини уа эриши, къуртха къатыннга ушашлы, сюйдюмсюз болуп къалады.

– Къонакъ жаш, жигит жаш, – деп, Итчини сыйлы кёрюп, намысын кётюрдюле. 

Итчини, къызны да киши таныялмайды. Ол заманда Итчи, кийимин да тешип: 

– Мени танымаймысыз? Ма ол сиз хыликкя этген Итлух улу Итчи деген менме! – деди.

Ызы бла, бир да къалмай кёрген къыйынлыкъларын, сыйсыз-
лыкъларын, этген жигитликлерин да айтып бошагъанлай, патчахны да, аны жашын да ёлтюреди. Аланы зорлукъларындан элни азат этеди. 
Кеси да ариу къатыны бла ашап-жашап къаладыла. Къулакъ эшитгенди, кёз а кёрмегенди.

АНЫЧА ЖАШ БОЛ

Оза келген ёмюрледе ёз къыйынлары бла жашагъан ата бла анагъа бир улан туугъанды. Анга Жетер деп атагъандыла. Хапарына кёре, ол керти да Жетер болгъанды.

Жети жылындан атасы бла анасы жашны бир байгъа окъутургъа бередиле. Аны окъуулу этер ючюн, атасы да ол байгъа жалчы болуп ишлейди.

Жетер, ёсюп, жыл саны келирге, окъууу, билими да ёсюп, бир ахшы, билимли жаш болады.

Кюнлени биринде Жетерни атасы, анасы да, кеслерине чакъырып: 

– Бизни саулугъубузда къатын ал, – деп тиледиле.

Жетер, аладан уяларакъ да болуп: 

– Да, энди сиз мени юйдегили этмей къоймай эсегиз, мен жети жылымдан бери бир къызны тюшюмде кёреме да, аны тапмай амалым жокъду, андан башханы алыр амалым да жокъду, – деп билдирди.

Атасы, анасы да Жетерни сёзюне ыразы боладыла. Экинчи кюн Жетерни атасы баудан атын чыгъарып, жерин салып, Жетерни да анга миндирип, жолгъа ашырады.

Жетер, жюрюй, къыдыра барып, таныгъыусуз узакъ жерледе бир уллу къалын агъачха киреди. Агъачны жыра, къыдыра барып, бир баш сюекни юсюне болуп къалады.

– Эй, насыпсыз улан! Къайдан келесе, къайры бараса, былайгъа къайдан тюртюлдюнг? Ёмюрледе бу жерлеге адам аягъы басмагъан-
ды, – деп, ол баш сюек Жетерге сорду.

Жетер, баш сюекни сёлешгенин эшитгенде, тамашагъа къалмай мадары болмады. Аны бла бирча жюрегине уллу къоркъуу да кирди. Баш сюек энди ашап къояды дерча да кёрюндю.

Алай, къоркъаракъ болса да: 

– Да кесим да билмейме, айлана, къыдыра келип, бу жерге тюртюлгенме. Айланнганым да аны ючюндю: жети жылымдан бери бир къызны тюшюмде кёрюп жашайма. Ол къызны мен бек сюйгенме. Энди не аны табарма, неда аны излей ёлюрме деп жюрюйме, – деди.

– Алай эсе, иги жаш, ызынга айлан да, эки жюз атлам бар, ызы бла, онг жанынга бурулуп, эки жюз атлам бар, сора, сол жанынга бурулуп, тюзюнлей агъачны ичи бла жырып-жырып барырса. Сени кёзю-
нге кёрюнмеген къоркъуулу зат къалмаз, сен эшитмеген ачы таууш да къалмаз, сен, не болса да, къоркъма, атынгы жалкъасына къарагъанлай барып тур. Агъачдан чыкъсанг а, иш кесин кёргюзтюр. Ол къыз да, сени тюшюнде кёрюп, сенден да ол бек сюйюп, санга термилип турады. Энди сен мен айтханча эт, балам! Хайда, ахшы жолгъа! – деди ол баш сюек.

Жетер, ол айтханча, атыны жалысына къарагъанлай, кёрген, эшитген затларындан къоркъмай, агъачны жырып, ачыкъгъа чыкъды.

Чыгъып къараса, туурасында бир дуппур, дуппур юсюнде тёгере-
ги – алтын буруу, тюбю бла да земзем суу агъа, бир алма терекни кёреди. Ол терекни жети алмасы барды, аладан ашагъан адамны билмеген тили къалмайды.

Жетер да аллын тау тыймагъан бир батыр эди. Батырлыгъы бла атыны юсюнде тургъанлай, секирип, алтын бурууну ичине тюшдю. Атын къыртышха бошлап, кеси уа алма терекни тюбюнде жатып къалкъыды.

Бир кесек замандан, уянып, терекни башына чыкъды.

Ол терекни иеси жин патчах эди. Ол, терегини юсюне Жетерни миннгенин билип, тамаша-сейир болады. «Бу не тамашады? Дунияны юсюнде адам аягъы тиймеген жерге базып келген ол не затды?» – деп, жумушчуларын чакъырады.

– Барыгъыз! Ол алма терекни юсюне миннген ким эсе да, жаны саулай бери алып келигиз! – деп, жумушчуларын жибереди.

Жумушчулары Жетерге бардыла. 

– Сен не адамса, къайдан келгенсе, бу терекге нек миннгенсе? Тюш, атынга мин! Биз сени патчахха элтебиз, ол бюгюн сени ёлтюрген этерик-
ди, – дедиле.

Жетерни атына миндирип, алларына этип, тебиредиле. Жетер алгъа узайды. Къууадыла, къычырадыла, жеталмайдыла. Жетер, атын акъ кёмюк этдирип, кесинлей, уруп, патчахны сарайына келди, сора атындан тюшдю.

Ол кезиуде терезеден Жетерни кёрюп, бир къыз, чартлап, эшикге чыкъды. Къыз, аны кёргенде, иги кесекни аны сыфатына къарагъандан сора: 

– О-о-у, мен, тюшюмде кёрюп, тюнюмде кюсегеним сен болур-
са! – деп, борбайлары тутмай, чёгюп къалады. 

Ол а – жин патчахны къызы Жаухара.

Жетер да, къызны ол халын кёргенде: 

– Эй, мен кеси ючюн жанымы аямай излеп айланнган сен ушайса да! – деп сёлешди.

Ол кезиуде Жетерни тутаргъа баргъанла, жетип, Жетерни къагъын-согъун этип, патчахха тебиретдиле.

Патчах Жетерни жоярын билгени себепли, къыз, жетип, Жетерни билегинден артха тартып тохтайды. Къаугъа ачылады. Жумушчуладан бири ишни болумун патчахха барып билдиреди.

Патчах: 

– Бусагъат, тутуп, алып келигиз! – деди.

Жетерни алып тебирегенлеринде, Жаухара жашны, къучакълап, иймей тохтайды. Жетер къызгъа къараса, бети жылынып, сабырланады; алагъа къараса уа, барысын да къырып къояйым дерча болады.

Экинчи кере да, барып, патчахха къызны этген ишин билдиргенлеринде, ол къаугъагъа патчах кеси келеди.

Патчах:

– Аха, къызым, бу этгенинг неди? Мени буйругъуму толтурургъа нек къоймайса? Ол менден измисиз мени бийлик жерлерими малтап айланыргъа ким болгъанды? Мен аны бусагъатдан, жаны саулай, тагъылып тургъан асланларыма атдырып, хурттак-хурттак этдиреме! – деди.

Жаухара:

– Жанымдан сюйген багъалы атам! Ол санга хаталы адам тюйюлдю, ол мени жашау насыбымды. Жети жылымдан бери тюшюмде кёрюп, тюнюмде сакълагъан сюйгеним ма буду. Аны озгъур жигитлиги сени патчахлыкъ даражанга тийишли болмазлыкъ болса эди, ол, жерни этегинден келип, сени алтын буруулу бийликлеринге кирип да болалмаз эди. Сени уллу болгъан сыйлылыгъынг, мени аллыма келген къууанчлы жашаууму оймазын, ата бетинге къарап, кёз жашларым бла тилейме, аны ёлтюрсенг а, мени да ёлтюр! – деди.

Патчах, къызыны ол сёзлерин эшитгенде, чамланнган огъурсуз тюрсюню тюрленди, ачыуу шошайды. Кёп сагъыш этди, жангыз къызын мудах этерге болалмады.

– Жашны бошлагъыз! – деди.

Патчах, Жетерни кесине чакъырып, къайдан келгенин, нек келгенин, ким болгъанын тинтип сорду.

Жетер да ким болгъанын, не ючюн айланнганын, кимни излегенин къалдырмай айтды.

Андан сора патчах, уллу, тамаша той этип, къызын Жетерге береди. Тюшде кёрюп термилгенле тюнде бир жашаугъа жыйылдыла. Зауукълу жашауда бир бёлек заманны ашырдыла.

Жетер санлап кюн-кюнде мудах сагъышха киреди. Атасын, анасын эсгерип, бушуу халгъа келеди. Жаухара Жетерге:

– Нек мудахса, не къайгъынг барды, манга да айтсанг а?! – деп бир-эки кере да соргъанда: 

– Атамы, анамы тансыкълап, кёрюрге сюйюп мудах болама, – деди.

– Да алай эсе уа, аны ючюн сен мудах болма, мен, атама айтып, 
сен атангы, анангы да алып келирча этейим, – деп жапсарды.

– Ол ахшылыкъны сен манга къачан эталырса да?..

– Сен сюйген заманнга мажарырма.

– Да, алай болса, кел, бюгюннге мажар! – деди Жетер.

Жаухара ишни болумун атасына билдиреди. Атасы, жангыз къызын мудах этмез ючюн, Жетерни, не керегин да хазырлап, жолгъа атландырады.

Ким биледи, болгъанмыды, болмагъанмыды? Хапаргъа кёре, патчах бир бёлек аскерни, тюелеге миндирип, аны биргесине жибергени уа айтылады.

Ала, бир-экиайлыкъ жолну жюрюп, Жетерни атасы, анасы болгъан элге киредиле.

Жетер, гузаба барып, ата юйюне тюшгенде, аны къарт анасы эски гытыны ичинде сыгынланы бир бирге тиреп, жандырыргъа кюреше, ала да тютюн эте да, кёзлерин жилята тура эди.

– Кюн ахшы болсун! Къонакъ аламысыз? – деп, Жетер юйге киреди.

– Кел, аурууунгу алайым, нек алмайбыз, къонакъ Аллахны къонагъы, – деп, анасы аны юйге жууукъ этеди. 

Жашы, кесин танытмай, анасы бла ушакъны бардырады.

Жетер, арбазда чатырла къурдуруп, нёгерлерин чатырлада тохтатдырады. Ала, чатырлада ашай-иче, той-оюн этедиле.

– Амма, былай осал нек жашайса, эринг жокъмуду, бар эсе уа, къайдады? – деп сорады Жетер.

– Да, не этейим, балам! Бир жангыз балам бар эди да, ол да, бир къызны сюйюп, аны тапмай, дунияда жашамайма деп, излей кетгенди. Сауун-шауун да билмейме. Анга жиляй, кёз жауларымы тауусханма. Ол кетгенден сора, элибизге душман уруш бла кирген эди, журт да, мал да къоймады, барын да талап, жандырып кетди. Эрим да, жесирге тюшюп, ол уруш этген патчахны арбазында жумушчусу болуп турады. Мен да, бу аман гытыгъа къысылып, жан кечиндирирге кюреше барама, ба-
лам! – деди.

Жетер:

– Анам, сен мени таныдынгмы? – деди.

Анасы:

– Угъай, аурууунгу алайым, таныялмайма, кимсе? – дегенде, Жетер:

– Да мен сени баланг Жетерме! – деп жууаплады.

Анасы:

– Мени жашымы боюнунда табы бар эди, аны кёрсем, танырма, –
деди.

Жетер боюнунда табын да кёргюзтдю. Аны кёргенде, анасыны кёлю аман этип, жыгъылады.

Жетер, анасыны бетине суу сылап, аяздыргъандан сора, анасын къучакълап, бир бирден тансыкъларын аладыла. Анасына тин кирди, жарыды. Жашыны бетине къараса, къууаннган да эте, жилягъан да эте, ийнанмай, тюшюнде кёргенча болуп турду.

Жетер олсагъатдан анасын кийиндирди, чатырладан ахшы, сыйлы ашарыкъла бердирди. Ызы бла, бир бёлек нёгерин биргесине алып, атасына тебиреди.

Кёпмю, азмы жюрюдюле, бир бёлек замандан жесирде тургъан атасына жетдиле.

Арыкъ, жаланнгач, къолунда сибиртгиси бла арбазны тазалай тургъан атасыны юсюне барып, Жетер:

– Салам алейкум, къарт! – деди.

– Алейкум салам, жигит!

– Мындан сора иш тапмаймыса, бу ишни санга ким бергенди? Былай арыкъ, жаланнгач да нек болгъанса? – деп, жаш кесин танытмай сорду.

– Да, не этейим, бир жашым бар эди да, кёп заман болады, хапар а жокъду. Мен да урушну себеби бла жесирге тюшгенме да, арбаз, орам сыйпап жюрюйме. Итлерине берген ашларындан манга да бередиле, мен да аны ашап кечине барама, юйде бир къатын къалгъанды, андан хапарым да жокъду, – деди къарт.

– Да сен мени атамса, мен да балангма, нечик танымайса, кёзден азайгъанмы этгенсе? Мен санга келгенме, – деди Жетер.

Айтыргъа да къыйынды: къартны сибиртгиси къолундан тюшдю. Акъ сакъалын кёз жашлары жуудула. Не этерин билмей, ауара болуп къалды.

Жетер, нёгерлерин алайда къоюп, атасы бла бирге патчахны сарайына барады.

Патчах, аны хапарын эшитгенлей, кюкюреп чыгъады:

– Соруусуз, мени сарайыма келе айланнган, сен кимсе? Сен мени бийик къадарымы билалмаймыса? Къарын теринги итлеге жыртдырырма! – деп къыжырады.

– Эй, ёхтем патчах! Тил къысхады. Сабырлыкъ аны кийимиди, сабырсызлыкъ аны ёлюмюдю. Адамлыкъ балды, зорлукъ къанды. Къан тели ёхтемлени ишиди. Мен сени къанлы сарайынгы кёрюрге деп келмегенме. Ма бу мени атамды, аны элтирге келгенме. Ишлеген хакъын бер! Алып кетерикме, – деп сюелди.

– Атанга келген эсенг, энди аны болжалы да жетгенди, эркин этер-
ге болурма, алай ол хакъ дегенинг а не сёз эсе да, мен ангыламайма, ашагъаны хакъыды, ал да, былайдан къуру, – дегенинде, Жетер къылычын суууруп сермеди да, патчахны баш токъмагъын кетерди.

О-ой, ол къаугъагъа келмей ким къалды?! Патчахны къатыны, къызы, ёзюрлери да басындыла. Болсада Жетер абызырамады, жунчумады. Къылыч бла сермеп, патчахны къатынын, къызын да ёлтюрдю, ол халкъ-
ны да патчахны зорундан азатлап, атасын да алып кетди.

Жетер энди атасын, анасын да саулай тапды. Ол ала бла бир бёлек заманны жашагъандан сора уа атасы, анасы да ёледиле.

Энди Жетер бла Жаухара, жашагъан жерлерин, халкъларын да къоюп, узакъ тенгиз боюнуна жашау этерге кёчюп кетедиле. Ала жашагъан жерге жай бир ханны аскери солургъа келип тохтайды.

Жетерни къатыны ол аскерни башчысын кёргенлей сюеди. Ала экиси да бир тилли боладыла да, Жаухара жашыртын ол аскер башчы бла къачып кетеди, къайры кетгенлерин а Жетер билмейди.

Энди Жетер, атасыз, анасыз, къатынсыз да къалып, алайдан да кетерге тюшдю. Къайры барырын билмей, жолгъа чыкъды. Азмы-кёпмю барды, аны киши да билмейди. Къыдыра барып, бир сууну боюнунда солургъа тохтайды.

Кёзлери чыракъ кетип тургъанлай, бир жубуран, чаба келип, бир ча-
пыракъны юзюп, жарасына сюртюп, сау этгенин кёреди. Жетер да ол ча-
пыракъны алып, аягъында жарасына жетдиргенлей, сау болуп къалады.
– Ыхы, мында тамаша барды, – деп, аллай чапыракъланы жыртып, жолуна тебирейди. 

Кеч бола, бир элге жетеди. Элни къыйырында бир юйчюкге къо-
накъ болады.

– Элде не бар, не жокъ? – деп, ол юйде къарт къатыннга сорады.

– Да, балам, элде болгъан олду: элни ханыны къызы къыйын 
ауруп, дарман табылмай, халкъ да аны юсюне басынып турады, – деди.
– Да алай эсе, анам, сен бар да, хан къызын манга берирге айтса, мен аны сау этеригими билдир, – деди.

Къатын билдиргенде, хан, анга ыразы болуп, жашны чакъыртады.
Жетер къызны, ол чапыракъла бла багъып, сау этеди, аны къатыннга да алады. Хан кёп бармай ёледи да, Жетер хан тахына ие болуп тохтайды.

Энди ол Жетерни къатынын алып къачхан адам бу ёлген ханны 
аскерини башчысы болуп чыгъады. Аны уа Жетерден хапары жокъ. Жетер а аланы биледи.

Ала Жетерге этген сыйсызлыкъны Жетер унутуп къоймайды, кечип да къоймайды.

Жетер, бир кюн экисин да кесине чакъыртып:

– Сиз мени таныймысыз, мен кимме? – деп сорады. 

Ала экиси да:

– Угъай, биз сени танымайбыз, ким эсенг да, билалмайбыз, – дедиле.

– Кёзлеригизми танымайдыла, огъесе сёзлеригизми танымайдыла?..

Экиси да къым-тым дыгалас этедиле. Жетер аланы танып чакъыргъанын билип, къоркъдула.

– Мен сизге кимме? – деп, Жетер алагъа сорады.

– Сен бизни ханыбызса, – деп, экиси да бирден айтдыла.

– Да мен сизни ханыгъыз эсем, сиз а, мени намысымы юсюмден сыдырып, сора къачып кетген, биригиз парий, биригиз а гажи итлесиз. Сизден туугъанла да, сизни кибик, намысны аякъ тюпде малтап айланнган итле боллукъдула, – деп, халкъны аллында кир ишлерин 
ачыкълап, ёлтюртген эди деген хапар барды.

ЁТГЮР

Ханлыкъла кючлю жюрюген дунияны эски ёмюрлеринде бир бай хан къатыны бла жашагъанды. Аны байлыгъыны учу-къыйыры жокъ эди. Алай а ханны ол байлыгъын къояр баласы болмагъанды. Къаратон эди.

Бирде ол хан, бала тапдырыр дарман излей, жолоучулукъгъа чыкъды. Айланып, излеп, жукъ да тапмай, къайтып келе, тогъуз жол айырылгъан жерде, битлерине къарай тургъан бир къарт кишини юсюне келип: 

– Эй къарт, жол болсун! – деди.

– Ой, сау бол, жол санга да болсун! – деп, ол да жууап къайтарды.
Хан, туракъламай, озуп тебирейди.

Къарт ханнга:

– Эй, жолоучу! Не айланаса, не жюрюйсе? Хапар айта бар! – деди.
Хан къартха:

– Да айтыр хапарым олду, мен мюлкю, байлыгъы уллу болгъан адамма. Балам жокъду, ол себепден бала тапдырыр дарман излей ай-
ланама.

– Аха, алай эсе, мен санга бала тапдырыр дарман берейим, алай сен мен айтханча этермисе?

– Не айтсанг да, этерме!

– Алай болса, ма бу юч алманы юч кюнде эрттен сайын ач къара-
нгылай къатынынга ашатырса. Къатынынг юч жылны ичинде юч жаш табар. Алгъа тапхан жашын а манга берирсе, – деди.

Хан, ол шартха ыразы болуп, алмаланы алып кетеди. Къатынына ашатады. Къатын юч жылда юч улан табады. Жашла, ёсюп, хайт деген уланла болдула. Бир кюн жашла аталарына:

– Атабыз, биз эригип турабыз, айланайыкъ, къыдырайыкъ, уугъа да бир жайылайыкъ, – деп тиледиле.

Аталары:

– Айхай, барыгъыз, не бар, не жокъ, айланыгъыз, жюрюгюз. Алай а бир бирден айырылмагъыз! – деп, ючюсюн да юч атха миндирип жибереди.

Жашла, чаба, жорта, ойнай барып, жети жол айырылгъанда кёлегине къарай тургъан бир къарт кишиге тюбедиле.

– Жол болсун, эй къартчыкъ! – деп, оспар сёлешдиле.

– Ой, сау болугъуз, жигитле! Не хыны-суху барасыз, къайдан келесиз, кимни жашларысыз? Хапар айтыгъыз!

– Да не хапар айтайыкъ, биз ханны жашларыбыз, бош, ойнай-безирей чыкъгъанбыз, – дедиле.

– Къайсы ханны жашларысыз?

– Къара-Бугъа ханны жашларыбыз.

– Ол да хайыр. Атагъыз, хан, сизни сейирсиндирир не хапарла айтыучуду?

– Да ол а анагъыз сабий тапмай эди да, жолда бир къарт киши юч алма берген эди да, аланы ашагъандан сора, сизни алай тапханды деучюдю.

– Ол да хайыр. Андан сора жукъ айтыучумуду?

– Да андан сора уа, ол алмала ючюн алгъа туугъан жашымы бе-
рирге айтханма деучюдю.

– Ол да кертиди. Ол алмаланы берген къартчыкъ менме. Энди сизден таматагъыз мени жашымды, – деди.

Абадан жаш чибинледи. Къартны жашы болургъа унамады. Ортанчыгъа айтды, ол бютюнда унамады. Кичилери:

– Угъай, алай этмейик. «Хан – айтмаз, айтса – къайтмаз». Биз атабызны ётюрюкчю этмейик. Мен мынга жаш болайым, сиз а хапарымы атабызгъа айтырсыз, буюрулгъан зат болур, – деди.

Кичи жаш аны бла къалды. Эки жаш а, къайтып, аталарына хапарны айтдыла. Атасы, анасы да жашха бек уллу бушуу болдула, болсада этилген затны бузар мадарын тапмадыла.

Ол къарт алайда жашха Ётгюр деп ат атады. Ызы бла биргесине алып тебиреди. Жаш: 

– Атха мин, мен жаяу барайым, – деди, болсада къарт унамады. 

Жаш – атлы, къарт – жаяу, экиси да барадыла. Жаш ат бла жаяу къартны жеталмайды. Тамаша болады, жугъ’а айтмайды. Бара барып, бир акъ къала кёредиле. Ол заманда къарт:

– Ыхы, балам! Энди къонакъбай хазыр болмаз, сен келе кел! Мен, ал барып, юйню хазырлайым, – деп, муштухул тебиреди.

Ётгюр: «Энди бу къартчыкъ не умут эте болур? Мен къара ажирни юсюнде андан артха къалай къалырма?!» – деп, тебиреди.

Болсада къарт узайды. Ётгюр, аны жеталмай, ызындан къарап къалды. Ётгюр, бир къоркъа, бир таукел эте, жорта барып, билек сюеклеге, ызы бла кёкюрек сюеклеге тюбей, ахырында бир баш аллына тёнгереп чыгъады да:

– Эй, улан, къайры бараса? Сен да бизнича болургъамы бараса? 
Биз да сенича келген эдик. Ма, кёресе, энди къуу сюекле болуп тура-
быз, – дейди.

Ётгюр:

– Эй, баш сюек! Айтчы манга, мен не этерге керекме? – деп сорду.
Баш сюек:

– Сени этеринг олду: ол бир жылны ичинде санга бек ариу къарар. Атынга багъар, семиртир. Ол санга ашатмагъан дунияда аш къалмаз. Ол билмеген не къанатлы, неда жаныуар тил жокъду. Ол санга хар затны юйретип, эт деп буюрур, сен а этме. Алгъа кесинг этип кёргюзт, ызы бла мен этерме дей тур! Жылынг жетгенден сора, уллу от этер, отха уллу къазан асар. Кеси къобузну алып, санга уа къазаннга мин да, тепсе дер. Минсенг, къылычы бла уруп, къазан аш этер, сен а кесин алгъа миндир да, сора, къылычы бла уруп, къазанны ичине жибер, – деди.

Ётгюр, баш сюекни юйретиуюн эшитип, къартны юйюне келеди. Жылны ичинде къарт анга хар байлыгъын кёргюзтеди. Тамаша иги къарайды. Атына багъады, хар тилни юйретеди.

Жыл жетгенде, къызыу отну юсюне уллу къазанны асады. Кеси къобузну алып, Ётгюрге: 

– Мин да, тепсе, – деди.

Ётгюр:

– Эй, атам! Хар заманда кесинг алгъа этип, кёргюзтюп келгенсе, бу жол да алгъа бир тепсеп кёргюзт, – деди.

Къарт:

– Ай, жууапчы бала болгъанса, болсада кёргюзтейим, – деп, къазанны юсюнде тепсей баргъанлай, Ётгюр, къылыч бла сермеп, къартны эки бёлдюрдю.

Ол заманда къарт:

– Эй, жалгъан балам! Сен манга этеринги этдинг, энди быланы да ал, – деп, хазнасыны ачхычларын Ётгюрню аллына атды.

Къарт ёлдю, тынды. Ётгюр ачхычла бла юйлени ачып башлады. Алада болмагъан тюрлю хазна, аламат къалмады. Жетинчи эшикни ачып къарагъанда – тёрт уллу чыккыр. Башларын ачып къараса, жыл-
тырауукъ чий алтынла юйню жарытып къоядыла. Къолу бла тийип кёреме дегенде, чий алтын къолуна жагъылып къалады.

Ётгюр къууанды. Алтын жагъылмагъан къол къапланы алып, ала бла алтындан, къуюп, эки артмагъын толтурду. Ызы бла юйлеге киритлени салды. Сора, къара ажирине да минип, жолгъа атланды.

Ётгюр, айгъырын жел этдирип бара, бир чыркым атчыкъгъа минип келген бир жарлы адамгъа тюбеди. Ётгюр:

– Аха, жолунг болсун, алан! – деп саламлашды.

– Сау бол, жигит, сени да жолунг болсун!

– Къайдан ахшы жолдан келесе?

Атлы, мудахыракъ:

– Да, былай, элден келеме, – деди.

– Жууукъ жерде не эл барды, кесинде да не хапар барды?

– Узакъ болмай эл барды, элни ханы да къызларын эрге берирге хазырлана турады.

– Хан къызларын къаллай адамлагъа береди деп эшитгенсе?

– Да хан а битеу халкъны жыярыкъды. Къызларына сыра да, плоу да береди да, къызла аланы, сайлап, кимге берселе, хан да къызларын алагъа берликди.

– Ол ахшы. Ёзге уа элде ишлерге не иш табыллыкъды? – деп сорду.

– Да иш а – хан, эшекчи излеп, тапмай турады.

– Ол да хайыр. Энди сен атынгы манга сатармыса?

– Да сен быллай чыркым атны не этесе?

– Сат! Чыркым эсе да, мен алырма, – деп, ууучу толу бир алтын берип, чыркым атны алды, кийимлерин да аны бла алмашындырды.

Кишичик къууанып кетди, ол а, зыккыл кийимлени кийип, адам тил билген къара айгъыр бла кенгешди. Айгъыр Ётгюрге:

– Энди сен мени къуйругъумдан бир къыл алып бошла, мен санга керек болсам, ол къылны отха жетдир, мен сени табарма, – деди.

Ётгюр атны, къуйругъундан бир къылны алып, сора бошлап къояды. Ызы бла, ол арыкъ атха минип, элге киреди. Орамны озуп бара, ханны къаукъалакъ эте тургъан къызлары аны кёредиле.

Ханны абадан къызы, аны кёргенде: 

– Ай харип, ол жарлы не айланады, – деп, алмала элтип береди. Ызы бла: – Факъыр! Сен не адамса, не айланаса, къайдан келесе? – деп сорду.

– Да мен а жалчылыкъ излеп айланнган бир жарлыма. Жалчы 
этер билемисе?

Къыз, чабып барып, аны ханнга билдиреди. Хан Ётгюрню кесине чакъыртады. Сёлешдиле, эшекчи болургъа жарашды.

Ётгюр, ол къартчыкъны ёлтюрген заманда, бармагъын, башын да алтыннга боягъан эди. Болсада кишиге кёргюзтмегенди.

Энди Ётгюр эшекчилиги бла ханны кёлюне бек жарады, хан бюсюреди, махтады. Ханны атчысы тазалаялмай тургъан бир огъурсуз аты бар эди. Ётгюр аны тазаларгъа хандан эркинлик тиледи.

Хан:

– Къой, харип, къой. Сен аны къайдан тазалагъын, аны атчы да тазалаялмайды. Кесинги ёлтюртюрсе, – деп, унамады.

– Угъай, ёлтюртмем, тазаларма, – деди.

– Да, харип, базына эсенг, бар, алай а бек сакъ бол, – деп эслетди.
Ётгюр ат оруннга кирди. Эрлай атны, къагъын-согъун этип, къалтыратды. Ат къалтырап тохтады. Сора, къыргъыч бла сылап-сыйпап, жылтыратды. 

Ол кезиуде ханны абадан къызы Ётгюрге жашыртын къарап болгъанды. Ётгюр да, аны сезип, билдирмеген кибик этип, ёхчеге бар-
магъында байлауун тешип, ызы бла зыккыл бёркюн алып, алтыннга 
боялгъан чачын, бармагъын да кёрюрча этеди.

Къыз, Ётгюрню бармагъы, башы да алтын бла боялып тургъанын кёргенде, тамашагъа къалып: 

– Эшекчини бери чакъырып кел, – деп, жумушчу къызын иеди.

Ётгюр:

– Мен ханны эшекчисиме. Зыккыл, кир кийимлерим бла мен ханны къызына бармам, – деп, унамады.

Ханны къызы экинчи кере да:

– Кёп сёзню къоюп, келип къалсын, – деп жиберди.

Ётгюр, барып, къызны босагъасында сюелип:

– Кюн ахшы болсун, хангоша! – деди.

– Ахшылыкъ кёр, кел юйге! – деп чакъырды ханны къызы.

– Угъай, мен юйге кирмейме!

– Нек кирмейсе?

– Да къалай кирейим, мен ханны эшекчисиме, андан эркинлик болмай, мен аны къызыны тоханасына кирмем, – деди.

Къыз:

– Мени буйругъум бла кирип къал дейме да! – дегенде, Ётгюр юйге кирди. 

Къыз, шинтик салып, олтуртду. Ызы бла къыз Ётгюрге:

– Сен мени ханны къызы болгъанымы билген кибик, мен да сени ким болгъанынгы билеме. Къолунга не болгъанды, байлауун тешчи, бир къарайым, – деди.

Байлауун тешгенде, алтыннга боялгъан бармагъын кёрдю.

– Башынг да не бек терлегенди, – деп, зыккыл бёркюн алып къарагъанда, алтын бла боялып тургъанын эследи. Андан сора, эшекчини бетине ышарып къарады да, ызы бла: – Сен кимни жашыса? Атанг-ананг кимдиле? Къайда жашайдыла? Сен бери нек келгенсе? – деп сорду. 

Ётгюр:

– Мен адам улуну улусума, эшекчиме. Жашау кечиниу излеген адамма, – деп жууаплады.

Къыз:

– Мени алырмыса? – деп соргъанда, Ётгюр:

– Да, ханны къызы кесини эшекчисине барды деп, башынга бедиш болмазмы? – дегенде, къыз:

– Сени бла болгъан бедиш манга махтауду десем, мени алырмыса? –
деп тохтады.

– Да, ариу къыз! «Берсе – ал, урса – къач» деп сёз барды. Сен ариулугъунгу манга бере эсенг, ариуну алмагъан боламыды? – деди Ётгюр.

Ол заманда къыз кирпилдеди, кукаланды: 

– Алай эсе, мени атам юч къызын бир ыйыкъдан эрге берликди. Ол кюн халкъ уллу жыйыллыкъды. Сен да халкъны арасында болурса. Мен сыра тигимими, элтип, санга узатырма, сен аны алсанг, экибиз да бир болабыз, – деп, эшекчини ашырды.

Эшекчи кетгенлей, къыз, атасына барып: 

– Атам, кёремисе, киши къатына баралмагъан атынгы эшекчи нечик таза этгенди, ол ким эсе да, алай бош адамгъа ушамайды, – деп махтады.

Хан, атны жылтырап кёргенде, олсагъатдан эшекчини атчы, атчыны эшекчи этди. Ётгюр энди атланы да, тазалап, багъып, чырайларын сукъланчлы этди.

Энди къыз хар заманда, жашыртын къарап, эки кёзюн атчыдан айырмайды, аны уа Ётгюр да сезип турады.

Къызларын эрге берир кюнде хан битеу халкъны жыйды. Адетлеринде болгъаныча, къызларына сыра аякъ да, плоу да берди. Эки къызы тигимлерин элтип, экиси эки ханны жашларына бердиле. Къарс, алгъыш бирден гюрюлдеди. Абадан къызы тигими бла халкъны ичинде айланды, изледи, Ётгюрню тапмады. Тигимин, къайтарып келип, атасына берди. Хан халкъны экинчи кюн да жыйды. Ким келмей къалгъанын тергетди, атчысы табылмады. Аны да чакъыртды. Сора, къызына тигимни бергенде, къызы, элтип, ханны атчысына берди.

Халкъ кюлдю, масхара этди, тамаша болду. 

– Арабин, излей кетип, ахырында уа аламатын тапды да! – деп, кюлдюле.

Хан ыйлыкъды, ийменди, ахсынды. Болсада не амал! Къызларына айтхан сёзюн ётюрюк этип болалмады.

Да хан энди эки киеуюне жарагъан юйле, уллу ырысхы да берди. Абадан къызы бла аны эрине уа тауукъ орунну берди. Эки къыз да, аланы эрлери да энди быладан жийиргенип турадыла, бырнак этедиле. Ол болумда бир бёлек заман озады.

Хар кимге да тие келген ауруу ханнга да жабышды. Хан ауруйду. Дарман табылмайды. Табылгъаны да жарамайды.

– Акъ маралны сютюнден ичсем, сау болур эдим, – деп тиледи.

Эки киеую жарагъан эки атха минип чыкъдыла. Атчы киеую да, кесини чыркым маштагъына минип, аланы ызларындан тебиреди. Эки киеу, думп болуп, элден ташайдыла.

Атчы уа, маштакъны юсюнде чонкая барып, элден ташайгъанлай, ол айтхылыкъ айгъырыны къылына отну жетдирди. Айгъыр кишнеп жетди. Маштакъны алайда къойду да, айгъыргъа минип, сюзюлдю. Жел ургъанча шууулдап, маралланы болгъан жерлерине жетди. Бир акъ маралны тутуп, сауа тургъанлай, эки киеу къарындаш сыртдан аны юсюне къарадыла.

– Ай маржа, маралчы, бизге бир кесек сютчюк берсенг а! – деп тиледиле.

– Сыртларыгъызгъа мухуруму салдырсагъыз, берирме.

– Ай, аны уа несин айтаса, сют бер ансы, аны уа эки да сал, – деп, жалбардыла.

Ётгюр аланы сыртларына мухурун салды, ызы бла, челекни тюп чайкъамдысына суу къошуп берип жиберди.

Ала, аны танымай, къууанып кетедиле. Ала кетгенлей, Ётгюр да, айгъырына минип, марал сютню ханнга къууултду. Жюйрюк айгъырын биягъы жерде къоюп, маштагъы бла элге барды.

– Эй, бу уа акъ маралланы саууп келе болур! – деп, тюбеген адамла кюледиле.

Хан, эки киеуюню сютлерин ичгенде: 

– Сууду, – деп жаратмады. 

Ётгюр келтирген сютню ичгенде: 

– Ай, бу, тауукъ мешхут ийис этмесе, иги сют кёре эдим, – деди.

– Да, не этейик, атам! Тауукъ орунда жашасакъ, сют тауукъ ийис этер. Таза жерде жашасакъ, ариу ийис да этер эди, – деп, абадан къызы жууап къайтарды.

Энди хан аланы, тауукъ орундан чыгъарып, ат оруннга кёчюртдю.

Экинчи кюн да киеулери марал сютге барып, тюз алгъын жолча болушуп келедиле.

Хан энтта да эки киеуюню сютлерин: 

– Сууду, – деп жаратмады. 

Ётгюрню сютюне: 

– Ай, ат тезгек ийис этеди ансы, иги сют эди, – деди.

– Да, не этейик, атам! Ат орунда турабыз да, ат тезгек ийис аны ючюн этеди, – деп, биягъы къызы сёз къайтарды. 

Ол заманда ат орундан таза юйге кёчюртдю. 

Энди ючюнчю кере да марал сютге баргъанларында, Ётгюр алгъынча этди да, къайтып келдиле.

Хан багъалы киеулерини сютлерин ичди да, жаратмады. Ётгюрню сютюн ичгенлей а, сау болады. Болсада Ётгюрню ахшылыгъы бюсю-
реусюз, итге сюек атханча болуп къалады. Аны уа Ётгюр да, къатыны да биледиле.

Хапарда айтылгъаннга кёре, ханны абадан къызы, эки жолда да хыйла этип, сютню тауукъ, ат тезгек бла да ёхчеге ийис этдирип элтген эди.

Къалай-алай болса да, энди хан сау болду. Кюнле, айла оза барып, бир кече ханны жылкъысы сюрюлюп чыкъды. Хан, битеу халкъгъа къуу-
гъун ийип, аскер жыйды. Эки киеуюн да аскерге башчы этип, жауну ызындан тебиредиле. Атчы киеую да, аман маштагъына минип, аскерни ызындан тебиреди.

– О-ой, барады-барады! Антсыз эди, энди аны аллындан жау къутулмаса! – деп, халкъ, масхарап, кюлдю.

Ётгюр, алагъа къарамай, жорта, тёртгюллей барып, ташагъа тюшгенлей, айгъырыны къылына от жетдирди. Айгъыр жел этдирип жетгенлей, маштакъны алайда къояды да, айгъыргъа минип, аскерни бир жаны бла алгъа озады. Къууа барып, бир уллу ёзенде жылкъыны ызындан жетеди. 

Уручула, чабыуул этип, Ётгюрню юсюне басынадыла. Ётгюр, айгъырны юслерине бошлап, ары-бери силдеп тебиреди. Барын да къуш тюгюнлей этди. Кимин къырды, кими да къачып къутулду. Ётгюр да жылкъыны ызына айландырып келе, аскер аны аллына тюбеди. 

Ол заманда Ётгюр:

– Аха, ёхтем хан! Энди душманларынг къайтмаздан жокъ болдула. Жылкъынг сау-саламат къайтды. Хайда, энди хайырын кёр! – деди. 

Аны хан да, киши да танымады.

– Ой, сен ким эсенг да, ёмюрюнг узакъ болсун! Сен манга этген ахшылыкъны ким этер эди! Жылкъымы жартысын ал, юйюме да кел! –
деп тиледи.

– Сау бол. Жылкъынгы хайырын кёр. Мен жылкъы керекли адам тюйюлме. Алай юйюнге уа барырма, кесими ким болгъанымы да танытырма, – деп, сылжырап кетеди.

Жолда маштакъгъа минип, алгъаракъ элге келип, сансыз, биягъы атлагъа къарайды.

Хан аскер бла, жылкъыны сюрюп, элине келди. Ызы бла уллу, аламат къурманлыкъ этди. Битеу халкъны жыйды. Энди ол жигитни къонакъгъа келирин сакълайды.

 Халкъ жыйылып бошагъанлай, Ётгюр, атчы кийимлерин ташлап, адам танымазча, омакъ кийинип, ханны аллына барды.

Хан, уллу хурметлеп, тёрге чакъырды. Ётгюр унамады, болсада, тартып, ёрге ётдюрдюле. Сыйлыла тёрде, къалгъанла тёбен олтуруп, 
ашау-ичиу башланды. Сыраны алгъышла бла тарта тебирегенде, Ётгюр, сыра аягъын къолуна алып, халкъны да кесине къаратып, сёз башлайды.

– Багъалы бай хан, ёхтем да хан! Мен да, сени кибик, бир ханны жашыма. Бюгюн а сени атчынгма. 

Хан, аны эшитгенде, сейир этди, халкъ да ауара болду. 

– Сени сюрюлген жылкъынгы къайтаргъанымда, жылкъынгы жартысын берирге айтхан эдинг. Манга сени жылкъынг да керек тюйюлдю. Мени эки жесирим къачхандыла да, ала сени халкъынгда болурла деп умут этеме да, аланы мени кесиме бериринги тилейме, – деди.

– Мен ол жесирлени къайдан билейим? – деди хан.

Ётгюр: 

– Халкъынгы тёгерегине къалауурла сал, киши къачмасын, аланы кесим табарма, – деп билдирди.

Хан, Ётгюр айтханча, халкъны тёгерегине къалауурла салгъанлай, Ётгюр, халкъгъа айланып:

– Жыйылгъан халкъ! Мени жанымда мухурум барды, сыртында мени мухурум басылып табылгъан адамла мени жесирлеримди-
ле, – деди. 

Адамланы тешиндирип, къарай келгенде, ханны эки киеуюню сырт-
ларында ол марал сютге баргъан заманда салдыргъан мухурлары табылды. Хан, уятлы болуп, баш энишге къарады. Халкъ да уллу шургу этди.

Ётгюр, энди ханнга къарап:

– Эй, ёхтем хан! Ма бу эки адам мени жесирлерим болуп къачхандыла. Бу эки сыйсыз адамны сыртларында мухурлары бла санга къояма. Аланы бек сыйлы кёр! Байлыгъынгы, хазнангы да бер! Мен а юйдегими алып кетеме. Халкъда мени бла келирге сюйген келсин, ашау, жашау да берликме, – деп, сёзюн тауусду.

Халкъ аны ким болгъанын энди таныды. Талай халкъ, гюрюлдеп, аны бла тебиреди. Ётгюр, юйдегисин, халкъны да биргесине алып, ол къоюп кетген хазнасына барды. Хазнаны халкъгъа юлешди. Жашауларын жарытды, жалчытды, уллу эл болду. Элге Ётгюр кеси башчы болду.

Ётгюрге жаш тууду. Жашха Адыл деп атады. Жаш ёсдю, эсли болду. Ётгюрню кесича, жигит болду. Ётгюрге ауруу тийди. Ёлюрден болду. Ол, жашын кесине чакъырып:

– Жангыз балам, Адыл! Сен бу жерни юсюнде кёп тюрлю ишлеге тюберсе. Хар ишде жигит бол! Атынг Адылды. Ишинг да, сёзюнг да адыллы болсун, – деп, ахыр тылпыуу бла дынг айырылды.

КЪАРА-КЪУБА

Бир элде Къара-Къуба деп мардасыз жигит бир киши жашагъанды. Юйю да элни къыйырында болгъанды. Къара-Къуба, юйюню 
тюбю бла жети къаты юйле ишлеп, аланы ичлерин алтын бла жаса-
гъанды. Ол жашагъан элни халкъы Къара-Къубагъа «тели» деп атагъанды. Къара-Къуба, сабийле бла чыбыкъ ат этип, анга минип, ала бла бирге ойнап жюрюгенди. Бир кере Къара-Къубаны эсине кесими атым бла бир эл къурайым деп тюшгенди. Ол кюнден башлап, элде тапхан ариу къызны, ариу жашны урлап, адам жашамагъан бир уллу ёзеннге элтип: 

– Мында жашау этигиз! – деп, къоюп кетип тургъанды. 

Алай бла, ол жерге бир талай адам жыйгъанды. Ала иги кесек жыйылгъандан сора уа: 

– Бюгюнден ары бу сиз жашарыкъ элни аты Къара-Къубады. Ме​ни излейбиз десегиз а, ма ол жерде табарсыз, – дегенни айтып кетгенди.

Ол элни халкъы башларына урунуп, жашау эте тургъандыла. Къара-Къуба уа, биягъы чыбыкъ атына да минип, сабийле бла орамда ойнап болгъанды.

Бир талай заман ётгенден сора, Къара-Къуба атлы элни адамлары, элни къуралгъан кюнюне сый этип, Къара-Къубаны чакъыра, юч атлы ийгендиле.

Юч жаш, бир залим къаратор атлагъа да минип, сауут-саба да тагъып, Къара-Къуба жашагъан элге тебирейдиле.

Арыгъан да этип, Къара-Къубаны сурай, эл къыйырына киредиле. 

– Къара-Къубаны юйю къайдады? – деп, адамладан сурагъанда: 

– А, ол тели Къара-Къубанымы излейсиз? Ол а, орамны букъулатып, сабийле бла айлана болур, – деп жууап бердиле.

Ала да ол ушакъны эте тургъанлай, орамны башындан бир букъу кёрюнеди. Атлыла да алайдан айырылыргъа, Къара-Къуба сабийлени аллында, чыбыкъ атына минип, жетди.

Атлыла, Къара-Къубаны тохтатып, саламлашдыла. Жолоучула келгенлерини юсюнден хапар айтхандан сора, Къара-Къуба, юйюн кёргюзтюп: 

– Сиз бу жол бла бара туругъуз, мен а сизни жетерме, – деп, чыбыкъ атына минип, биягъы сабийле бла кетеди.

Келген жолоучула Къара-Къубаны юйюне жетдиле. Ол, къысха жол бла аладан алгъа барып, кийинип, хазыр болуп турады.

Къонакъла юйюню аллына киргенде, Къара-Къуба, алларына чыгъып, саламлашып, юйюне жууукъ этеди.

Къонакъла, атларындан тюшюп, Къара-Къубаны биринчи юйюне киредиле. Ол юйден энишге жер юй ачылады. Къара-Къуба къонакъланы жерни тюбюнде жасалып ишленнген юйлерине элтеди.

Къара-Къуба къонакълагъа хапар сорады. Келген къонакъла:

– Да бизни элибизни Къара-Къуба деп бир киши къурагъан эди, аны себепли элни къартлары аны, табып, алып келигиз деп жибергендиле, – дедиле.

Къонакъла алларына кийинип чыкъгъан Къара-Къубаны танымагъандыла.

– Да Къара-Къуба да келир, тюбербиз, – деп, къонакълагъа болгъан ариу ашарыкъдан, чагъырдан столланы юслерин толтуруп: – Энди сиз, мындан чыкъмай, ашагъыз, солугъуз, – деп, жети юйню да киритлерин этип, чыгъып кетеди.

Къонакъладан айырылгъандан сора, Къара-Къуба сагъыш этеди. Энди былагъа не саугъа берейим, не зат бла къууандырайым дейди.

Юч къоншу элде юч ханны юч ариу къызлары болгъанды, къарап, сыфатларындан тоймазча, къаракъашла, дугъум кёзлюле, чач эшмелери табанларына жете, бирине къарасанг, башхасын унутурча, айбатла болгъандыла.

Къара-Къуба, аланы урлап, жашланы юйдегили этерге мурат этди.

Ингирликде Къара-Къуба, сауутун-сабасын тагъып, атына алтын керекли жерин да салып, орамгъа чыгъады.

Хажи-Осман ханны къызы ол кезиуде сарайгъа чыгъып болгъан-
ды. «Бу, ариу кийинип, Къара-Къубаны арбазындан чыкъгъан адам 
кимди?» – деп сейир этеди.

Къара-Къуба, атын акъыртын жоргъа этдире, къыз урларыкъ 
жерине кеч жетеди. Бийберт ханны къызы Раузат, ол кезиуде тёгереги уллу бийик хуна болгъан терек бахчада заманын ашыра, бийикде баргъан толу айча жарыта, гокка чечекледен ёте, ийислерин ийисгей, кеси кесине назмула айта, Къара-Къуба бугъуп тургъан жаны таба келе эди.

Къара-Къуба, терек бахчаны эшигин акъырын ачып, хазыр болады. Раузат аны бла тенглешгенде, ол, букъгъан жеринден атылып чыгъып, къызны къолгъа этеди...

Къызны жюйрюк атыны боюнуна салып, Къара-Къуба къаты чабыу-
да жолун эллери таба салады.

Эрттен къарангысына элге кирип, киши кёрмегей эди деп келген Къара-Къубаны Хажи-Осман ханны къызы кёреди, алай кишиге жукъ айтмайды.

Къара-Къуба, къызны юйлеринден бирине салып, кереклисича ашарыкъ-ичерик да берип: 

– Жиляма, Раузат, кесинги юйюнгча кёр мени юйюмю, – деп, чыгъып, биягъы таякъ атына минип, сабийле бла ойнаргъа кетеди.

Алай бла юч кечеде Къара-Къуба юч къызны да урлайды. Хар къайтыр кезиуюне Хажи-Осман ханны къызы, сарайгъа чыгъып, Къара-Къубаны къайтыр заманын сакълайды. Ол Къара-Къубаны тели болмагъанын биледи.

Къызланы аталары элни кёп тинтип излеселе да, къызларын табалмайдыла.

Бир къауум кюн озгъандан сора, Хажи-Осман хан, къызымы эрге береме деп, тёгерекге хапар жаяды.

Хан, къызын къатына чакъырып, башын сылап: 

– Къызым, Фатимат, жаным! Ананг ёлгенден бери кечем-кюнюм да сенсе. Битеу байлыгъымы сени ючюн сакълайма. Эрге барып, жашау этер заманынг жетгенди. Сыра аякъны, элтип, къайсы байны, къайсы ханны жашына берсенг, мен анга угъай деп айтмам, – деди.

Хан, дунияда болмагъанча, адам эшитмегенча, неда адам къарап кёрмегенча, бир сейир уллу той къурады. Тойгъа бирда къалмай ханланы, бийлени, байланы жашлары жыйылдыла.

Жыйылгъан халкъ, гоппан сыраланы жыр бла бирге кётюрюп: «Ханны саулугъу, Фатиматны ариулугъу ючюн!» – деп тартадыла.

Ол кезиуде ханны къызы Фатимат, сыра аякъны алып, жыйылгъан халкъны ичинде алтын тауукъча кукаланады.

Ханла, бийле, байла, башха жашхамы берип къояды аякъны деп, ичлерин къалтырауукъ алып къарайдыла. 

Фатимат, тёгерегине къарай, жыйылгъанланы жырып ёте баргъанлай, Къара-Къуба сабий нёгерлери бла алайгъа келеди. 

– Къайда къалгъан эдинг эндиге дери? – деп, къыз сыра аякъны Къара-Къубагъа береди.

Къара-Къуба, сыраны ичип, чыбыкъ атына да минип, сабийле бла кетеди. Ол кезиуде уа ачыудан ханны эси аууп къалады.

Жыйылгъан халкъ тойдан чачылгъандан сора, Хажи-Осман, Фатиматны чакъырып:

– Башымы жойдунг, жаным саулай бедишли къабыргъа салдынг, ол тели Къара-Къубадан сора, санга жаш табылмадымы? – деп, силкинип къыжырады.

Хан терк окъуна ёзюрлерин жыйды. 

– Энди иш алайды: «Хан – айтмаз, айтса – къайтмаз» деп сёз барды. Мен, ётюрюкчю болмай, Къара-Къубаны ёлтюрюрге амал излейме. Сиз анга къалай къарайсыз? – деди.

Ёзюрлери:

– Да бир кесек болжал бер! Аны былайда, халкъ аллында, ёлтюрюп къояргъа жарамаз. Биз жортууулгъа чыкъгъан кезиуде ала барып, ташада жояргъа керекди, – дедиле.

Хан, аскерин жыйып, жыллыкъ жортууулгъа тебирейди. Къара-Къубаны къайда болса да бир жерде жояргъа деп, ол мурат бла атланды. 

Къара-Къуба къонакъларыны ашарыкъларын-ичериклерин да кёп этип, халын да айтып:

– Мен къайтхынчы сакълагъыз, – деп, къучакълашып айырылдыла.

Къара-Къубаны бир сейир аты болгъанды: акъсатыргъа сюйсе – 
акъсатып, жюрютюрге сюйсе, жюрютюп айланнган. Къара-Къуба, юсюнде да бир гебенек жамычысы бла, атын да акъсата, ханны аскерини ызындан барады. Жашла:

«Къарагъыз, ханны киеуюню аты къалай ариу чонкъаяды!» – деп, масхара, хыликкя этип, кюледиле.

Агъач къыйырына жетгенде, хан, ёзюрлеринден бирин чакъырып:

– Кече къаллыкъ жерибизни жарашдырыргъа бир-эки жашны, ала бла Къара-Къубаны да жибер. Биз барыргъа, не амал да этсинле, Къара-Къубаны жоюп турсунла, – деп буюрады.

Жыйындан узагъыракъгъа ташайгъанда, Къара-Къуба, атыны акъсагъанын тохтатып, эки нёгерин да ат аллында сюрюп тебирейди. Нё-
герлери Къара-Къубагъа тиерге къоркъадыла.

Бара барып, агъач тюбюнде бир тап жерде тохтайдыла. Эрлай, къалыр жерлерин жарашдырып, ызы бла Къара-Къуба, агъачха кирип, бир маралны да ёлтюрюп, сыртына кётюрюп келеди. Къазанла кёмюк этип къайнай тургъанлай, хан аскери бла келеди.

Ала жете башлагъанда, Къара-Къуба, гебенегине чулгъанып, жукъ билмегенча этип жатады.

Хан:

– Этигиз а неди? Ким ёлтюргенди кийик? – деп соргъанда, Къара-Къубаны нёгерлери:

– Ким ёлтюрлюк эди, ханны киеую тура, кёрмеймисиз аны жукълагъанын?! – деп, кюледиле.

Ол аланы эшитип тургъанын ала билмейдиле. Хан да къайгъыгъа къалады, жашла бу итни ёлтюралмагъандыла, энди уа не этейик деп сагъышланады.

Кенгешип:

– Атланы кютерге дейик да, жашла кече анда ёлтюрюп келирле, –
дедиле.

Ол жерде уручула бек кёп жюрюйдюле. Агъачдан узакъ бармай, саудюгерчиле жюрюген жол барды. Уручула ол жер бла, тонамай, хазна саудюгерчи жибермегендиле.

Къара-Къуба эки нёгери бла атланы кютерге кетеди.

Къара-Къуба, атыны акъсагъанын тохтатып, эки нёгерин да атла бла бирча кёзлерин ачдырмай сюреди. Жашла Къара-Къубаны къоркъакъладан болмагъанын эслейдиле.

Саудюгерчиле, жолдан бир жанына ётюп, атланы кюте тургъан-
лай, уручула, жетип, аланы тонадыла. Уручула, бери айланып, ханны аскерини кютюле тургъан атларын эслегенде, аланы да, сыйырып, алла-
рына этерге умут этип чабадыла. Ол заманда Къара-Къуба нёгерлерине:

– Атлагъа сакъ болугъуз, тас этсегиз, экинги да ёлтюрюрме, – деп, уручула бла къазауатха киреди. 

Ары айлан да ур, бери айлан да ур, – битеу уручуланы хорлайды. Къара-Къуба, саудюгерчилени да аллына этип, тебирейди. Жюз тюени сюрюп келип, аланы ханны аскери жукълагъан жерде жатдырып, бир бирине байлап кетеди. Аны уа киши да кёрмейди.

Танг ата, гёзетчиле атланы сюрюп къайтадыла. Къара-Къуба, келе келгенлей, атын бир жанына къыстап, биягъы гебенегине чулгъанып, жатып къалады. Ол тюелени сюргенин эки нёгери билмейдиле.

Хан да, аскери да уянып къарагъанда, тёгереклери алтын, кюмюш жюклери бла тюеден толуп тургъанын кёредиле. Хан, сейир-тамашагъа къалып:

– Бу тюелени, бу къадар мюлкню, байлыкъны да ким келтирген-
ди? – деп сорады. 

Биягъы жашла, масхара этип:

– Ким боллукъ эди, ханны киеую тура, кёрмеймисиз аны жукълауун?! – деп, кюледиле.

– Бу жол да иш болмады, – деп, хан, Къара-Къубаны кесине чакъыртып, анга: 

– Улан, бир жерде бир жылкъы барды, аны ичинде бир хора акъ ажир барды, аны манга алып кел, – деп буюрады. 

Ол ары барса, ол акъ ажирден къутулуп сау къайтмаз деген мурат бла жибереди.

Ол заманда Къара-Къуба, ачыуланнган да этип: 

– Санга ат керек эсе, кесинг да, эр кишиме деп, башынга бёрк кийип тура эсенг, кел мени бла, – деди. 

Гебенегин да бир жанына атып, атха секирип миннгенде, Къара-Къубаны бир ёхтем жаш болгъанын барысы да кёрдюле.

Хан барыргъа арсар болгъанда, Къара-Къуба, тапанчасын тартып, къоркъутуп, биргесине алып тебирейди. Аскери уа алайда аланы ызларындан къарап къалады.

Кюн да бара, кече да бара, бир уллу тенгизни боюнуна жетедиле. Къара-Къуба, эрлай, атындан секирип тюшюп, уллу бичагъы бла къамишни чалып, юч гебен этеди, сора, ханнга айланып:

– Мен тенгизге секирликме, мен секиргенлей, бу гебенледен бирине от сал. Ол кюйгюнчю чыкъмасам, экинчисине да от сал. Ол кюйюп бошагъынчы чыкъмасам, ючюнчюсюне да от сал! Ол кюйгюнчю, сау болсам, чыгъарма. Чыкъмасам, мени атыма минип, юйюнге къайт! Алай, ала кюйюп бошагъынчы кетсенг а, чыкъсам, ёлтюрмей къоймам, – деп билдирди.

Къара-Къуба тенгизге секиреди. Хан да биринчи гебеннге от салды. Ол кюйюп бошай тебирегенде, экинчисине да от салды. Экинчи гебен кюйюп бошай тебирегенде, хан ючюнчю гебеннге да от салды. Ючюнчю гебен кюйюп бошай тебиреген кезиуде тенгиз эки жанына жарылып, Къара-Къуба бир тенгиз атха да минип чыгъады. Аны ызындан да те-
нгизден кёп атла чыгъып, ол жерни толтурадыла. Ол жылкъыны ичинде юч ажир да болады. Къара-Къуба энди ханнга:

– Бу жылкъы юч пелиуан къарындашныды, жылкъыны ичинде бу юч ажир да аланыдыла. Бу юч къарындаш дунияны юсюнде ырысхы урлап, адам ёлтюрюп тургъанладан бирлеридиле. Энди бу юч ажир, ол жашлагъа хапар билдирир ючюн, артха къачаргъа кюреширикдиле. Не да болсун, ала мени жаным бла ычхынмазла, сени жанынг бла ийме! Ийсенг, игилик этмем, – деди.

Атларына минип, жылкъыны сюрюп тебирейдиле.

Ажирле, артха къачаргъа адыргы этип, туякълары бла жерни тюйюп, артха къачып тебирейдиле. Къара-Къуба жангыз бирин да кеси жаны бла ычхындырмады, алай болса да, хан, болалмай, ажир юсюне айланып секиргенде, къоркъуп, бирин тенгизге ычхындырып жибереди.
Къара-Къуба: 

– Башыбызгъа палах салдынг! – деп, къылычын чыгъарып, ханнга тебинеди. 

Хан: 

– Бу жолну къой, сюйген киеуюм! – деп тилегенде, киеую къылычын къабына салады. 

Ол заманда Къара-Къуба ханнга:

– Энди ол ажирни иеси жетер. Мен тенгизге кирип бугъайым, сен а къайда да жукъ айтма! Сени, адамгъа санап, ол тийген да этерик тюйюлдю, – деди.

Къара-Къуба суугъа киргенлей, тенгиз эки жанына бёлюнюп, толкъунлары да кенгнге чачылгъанлай, ажирни иеси жаш ажирге минип чыгъады.

Ажирни аякъларындан чачылгъан топуракъла кёкню къара туман этдирип, ханны къатына жетди.

– Кимди бу бизни жылкъыбызны базынып сюрген? Кимди бизге, къоркъмай, тиерге умут этген?! – деп къыжырайды.

Ханны ичин сууукъ къалтырауукъ алып, къоркъгъандан зып-зып эте, ауазын да чыгъаралмай: 

– Къара-Къубады, – деди.

– Да ол болур ансы, санга ол жигитликни ким берлик эди, – деп, Къара-Къубаны болгъан жерине чабады.

Уллу бичакъланы чыгъарып, экиси да кюрешип башлайдыла. Хайда уруш, хайда сермеш, экиси да, таза арып, амалсыз боладыла. Уруша, къаты сермеше келгенде, Къара-Къуба аны хорлайды. Андан сора жашны ажири кесин жылкъыгъа жарашдырады.

Атлагъа минип, жылкъыны сюрюп башлайдыла. Экинчи ажир да, аякълары бла жерни тюйюп, болгъанны букъугъа алдырып, къачып тебирейди. Хан, болалмай, аны да бир жаны бла тенгизге ычхындырады. Къара-Къуба, ачыуланып, ханны къалтырата тургъанлай, тенгиз эки жарыла тебирейди. Къара-Къуба да бугъады.

Жаш, жерни да титиретип, ханнга жетеди. Ханнга темирчилеп:

– Кимди бизге бу жаулукъну этген? – деп, ханны сакъалындан ёрге кётюрюп: – Жерге жабышдырып къоярма! – деп къыжырыкълагъанда, хан: 

– Къара-Къубады, – деди.

– Да ол болур ансы, сен бокъбыдырны жигитлигинг бу ишге къайдан жетерик эди, – деди.

Ол заманда Къара-Къуба, букъгъан жеринден чыгъып, сермешип башлайды. Сермеше келгенде, Къара-Къуба жашны билегине жара салады, алай болса да, экисин да тер басып, бютюнда къаты къылыч уруш этедиле. Сермеше-сермеше келип, Къара-Къуба пелиуан жашны, уруп, башын тюшюреди. Андан сора аны ажири да жылкъыгъа жарашып къалады.

Къара-Къуба биягъы ханнга къылычын чыгъарады. Хан, киеуюню аякъларына жыгъылып, табанларын уппа этип: 

– Ай, бу жолну къой! – деп тилейди. 

Ол жол да къояды. Сора ханнга:

– Энди къарындашладан бек кючлюсю, къарыулусу къалгъанды, сакъ бол, ажирни къачырсакъ, экибизге да жашау жокъду, – деп, жылкъыны сюрюп тебирейдиле.

Ажир, аякълары бла жерни тюйюп, артха къачып, ханны жаны бла ычхыныргъа тебирейди. Къара-Къуба, жылкъыны да къоюп, ажирни ызындан къуууп, жетип, къуйругъундан сермеп тутады, алай болса да, ажирни къуйругъу юзюлюп, тенгизге ташайып кетеди.

Къара-Къуба ханнга:

– Энди, не да болсун, ауузунгдан тылпыуунгу чыгъарма, ол санга, адамса деп, тиерик тюйюлдю, – деп, кеси тенгизге киреди.

Бир заманда тенгиз эки жарылып, толкъунлары да, чачылып, кёкге-кёкге бюрке, адам къараса да къоркъурча, бир залим пелиуан жаш чыгъады. Ажирни аякъларыны тюбюнден сызылгъан топуракъла жерни юсюн туман этдирип, биягъы ханнга жетеди. Эки къарындашыны да ёлтюргенлерин кёрюп, ачы къычырып, ханнга:

– Кимди бизге бу жаулукъну этерге къолундан келген? Терк айт! –
деп, уллу бичагъын чыгъарып, ханны боюнуна салады. 

Хан, къоркъгъандан тишлери бир бирге жетмей, зып-зып эте, ичин безгек къалтырауукъ алып: 

– Къара-Къубады, – дейди.

– А, ол болур ансы, башха адамны къолундан къайры келир эди, –
деп, Къара-Къубагъа чабады. 

Экиси да сермешип башлайдыла. Сермешиуде пелиуан жашны къылычы сынады. Ол заманда Къара-Къуба:

– Атышмы, тутушму? – деди.

– Тутуш, – дейди пелиуан жаш.

Къара-Къуба, къылычын да бир жанына атып, тутушуп тебирейди. Экиси да, бир бирни силдей, булгъаша барып, тенгиз боюнунда бир батмакъгъа жетедиле.

Пелиуан жаш, Къара-Къубаны кётюрюп ургъанда, тобукъларына дери батдырады. Къара-Къуба, алгъа ийилип, жашны бутларындан тартып, артына жыгъып, батмакъдан чыгъады. Алай бла кюреше келип, Къара-Къуба пелиуан жашны, белинден тап тутуп, ёрге кётюрюп ургъанда, жаш боюнуна дери батмакъгъа батылады. Аны да башын къыйпап, кеслери да атлагъа минип, жылкъыны сюрюп тебирейдиле. Кече да сюр, кюн да сюр, ханны аскери болгъан жерге жетедиле.

Биягъы хан, ёзюрлерин жыйып:

– Бу жол да сау къайтды, энди уа къалай этейик? – деп сорду.

Ёзюрлери:

– Бир жерде алтын къуйрукълу, алтын жалкъалы эки ажир барды, аланы, тутуп келип, жылкъыгъа къош деп иейик, андан а киши сау къайтмагъанды, – дедиле.

Энди ары да Къара-Къуба атына минип тебирейди. Ач, суусап да болуп, кече белинде бир уллу ёзеннге жетеди. «Ярабий, адам иеси болурму?» – деп, тёгерекге къарай кетип, узакъда бир от жарыкъ кёреди да, ары тебирейди.

Ол а бир къуртха къатын болады. Къара-Къуба тюзюнлей юйге киргенде, къуртха: 

– Балам, къайдан келесе, къайры бараса? – деп сорду.

Жаш:

– Бир жерде алтын къуйрукълу, алтын жалкъалы эки ажир барды да, аланы тутаргъа барама, – дейди.

– Эй, балам, сени ким ийген эсе да, игиликге иймегенди. Ары баргъан артха сау къайтмайды. Алай, балам, сен мен айтханча эт! Былайда жухну тюбюнде бир эмен терек битеди, анга кесин ышыргъа бир къуйрукъсуз, тюксюз кичиу ат жюрюйдю. Ол эмен терекден юч чомача этип, терекни башына минерсе. Жюгенинги, кишенинги да хазырла. Кюн тийгенлей, ат алайгъа кесин къашыргъа келир. Ол заманда, секирип, юсюне минип, чомачала бла тюйюп, абызыратып, юйретсенг, ат сениди, алай болмаса, ёлюрсе, – дейди.

Къара-Къуба къуртха къатын айтханча этеди. Атны да тутуп, юйретип, бир аркъан да алып, ажирлени тутаргъа тебирейди. Узакъ жерлени къыдырып бара, ажирлени тау тюбюнде жылтырай тургъанларын эслейди.

Ажирле, Къара-Къубаны кёргенде, кишнеп, аякълары юсюне шиш туруп, боюнларын да къынгыр этип чабадыла. Къара-Къуба аркъанны хазыр этип туруп, силдеп, къагъып алады. Ажир артха тартып, Къара-Къуба да кесине тартып, ахырында ажирни, онгсуз этип, жыгъады. Аякъларына кишен, юсюне да иер салып, минип, юйретеди.

Экинчи кюн экинчи ажирни да тюз аныча тутуп, ханны аскери болгъан жерге арып, онгсуз болуп къайтады.

Къара-Къуба къайтханнга ханны ичин от алып, биягъы ёзюрлерин жыйып, кенгешедиле. Дагъыда Къара-Къубаны чакъырып: 

– Бу этген игилигинг тамаша ахшыды, энди ол жерде бир ханны бек ариу бир къызы барды, аны ханнга къатыннга урлап келсенг, – дейдиле.

Къара-Къуба энтта, атына минип, тебирейди. Жолда агъачха къайтып, кийикле да ёлтюрюп, биягъы къуртха къатыннга келеди. Къатын:

– Энди уа къайры ахшы жолгъа тебирегенсе? – деп сорады.

Къара-Къуба да:

– Бир жерде бир ханны бир ариу къызы барды да, аны урларгъа барама, – дейди.

– Эй, балам, сени ким эсе да ёлтюрюрге кюрешип турады, ары барып, адам, мен билип, сау къайтмагъанды. Эки къая ачыла, этиле тургъан жерни ётерге керекди, башха жолу жокъду. Ол къая эшикден чыпчыкъ окъуна хазна ёталмайды, къысып, ёлтюрюп къояды, – дейди къуртха къатын.

Къара-Къуба:

– Ёлсем-къалсам да, барлыкъма, – дейди.

Сора къуртха къатын: 

– Бар, балам, къая ачылыргъа хазыр болуп тур да, ачылгъанлай, атынгы къамичи бла уруп, ары жанына секиралсанг, сау къаллыкъ-
са, – дейди.

Къара-Къуба эрттен жарыгъы бла, атын жарашдырып, суу да ичирип, минип, тебирейди. Кече ортасына бир суу боюнуна келеди. Алайда тохтап, атына суу ичирип, отлатып, кеси да солуп, къуртха къатын салгъан азыкъдан да ашап-ичип, тебирейди. Ингирликге бир уллу къая эшикле ачыла, жабыла тургъанын эслейди.

Атын солутуп, кеси да солуу алгъандан сора, хазырланып туруп, эшикле ачыла башлагъанлай, атына къамичини къаты жетдирип, ары жанына секирип ётеди. 

Къара-Къуба элге киргенде, къызны къаты сакъланнганын эследи. Алай бир ненча кюн ётеди.

Хан, тёгерегинде эллени бийин-байын жыйып:

– Къызым отоуу аллы жапмада тургъанлай, ат бла чабып келип, бармагъында жюзюгюн базынып ким алса да, той этип, къызымы анга берликме, – дейди.

Къара-Къуба, аны эшитип, ол кюн алайгъа барады. Халкъ бир да болмагъанча кёп жыйылады. Къара-Къубаны кичиу атын кёргенде: 

– Аланла, бу «сахтияннга» минип келген а не этеди?! Эй, бир жанына болугъуз! Бу атха кесигизни малтатасыз! – деп кюле эдиле.

Алай болса да, Къара-Къуба кесин хазыр этеди. Чабышыуда барын озуп, къызны, сермеп, ат боюнуна алып къачады. Ол алайда болгъан халкъ ызындан юзгеле кибик къуюлду. Болсада Къара-Къуба, аланы узакъда къоюп, къутулуп кетди.

Къая эшиклеге жете тебирегенде, ала ачылып боладыла, ол заманда Къара-Къуба, атха къамичини жетдирип, къаяны ары жанына ётеди, къая да этилип, ызындан къуугъанла ол жанында кеслерин тарта, сыйыт эте къаладыла.

Къара-Къуба, къызны алып, ач, суусап да болуп, ханны аскери къалгъан жерге келеди. Къараса – киши да жокъ. Ала, ол къайтмаз деп, кетип къалгъан эдиле.

Къара-Къуба, къызны да алып, юйюне келеди. Келсе, хан, Къара-Къуба ёлгенди деп, къызын алдап, анга бир ханны жашы бла некях эте.

Къара-Къуба, киеу нёгерни чыгъарын марлап туруп, Хажи-Османны къызы белгиге берген алтын бёркюн да алып, ызларындан чыгъады.

Киеу нёгерлени ызындан жетгенде: 

– Бу мени къатынымды, къайры алып барасыз? – деп, алларына сюеледи. 

Алай ала, кёп болуп, Къара-Къубаны къатынын алып тебирейдиле. Ол заманда къатынына:

– Менден тойгъан эсенг да, окъа бёркюнгдендамы тойгъанса? Ала бар! – деп узатады.

Ызы бла, киеу нёгерлеге къошулуп, атыны ёшюню бла ары ур да – чач, бери ур да – чач, кесине ёч этеди. Ёч болгъанларын эслегенден сора, бирлерини бёркюн алып къачады. Киеу нёгер жашла къуууп тебирейдиле. Къара-Къуба аланы, иги тизилмеге къоюп, сора артына айланып, къылыч бла сермеп башлайды. Къызыу кюрешде барын да хорлайды. Ханны къызын алып келген файтончугъа жетип, къызны да сыйырып:

– Сен а бар! Элигизге хапар айтырса, – деп иеди.

Къара-Къуба, къатынын юйге элтип, сора Хажи-Осман ханны, юйюне
барып, кёл кенгдирип ёлтюреди. Ызы бла, аны халкъын жыйып: 

– Хайда, энди бюгюнден ары башыгъызгъа эркинсиз, хансыз жашагъыз, – деп кетеди.

Юйюне келип, эшиклени киритлерин да ачып, къонакъ жашлагъа киреди. 

– Да, ахшы уланла, Къара-Къуба деген менме, кёп да сакълатдым, айып этмегиз, энди тебирейик, – деп, аланы да биргесине алып, урлагъан къызларына кирди.

– Ма была уа бирер ханны къызларыдыла, – деп, бирерин бирерине берип, кеси да, Фатиматны да, бирси къатынын да алып, жолгъа чыкъдыла.

Кёпмю бардыла, азмы бардыла, Къара-Къуба атлы элге жетедиле. Халкъ, анга къууанып, къарс уруп жолугъады.

Ол эл беш кюн бла беш кечени тохтамай той этди. Къара-Къубаны, кётюрюп, ёрге-ёрге атып тутдула. Ол тойгъа бешикде сабийле да бар-
дыла. Сабийлеге, къартлагъа дери да ол тойда тепсемеген жан къалмады.

Ма, той десенг, алай болады. Аны кёрмеген кибик, хатадан, палахдан да кери къалайыкъ.

КЪОРКЪАКЪ ГАЛАКЧЫКЪ

Галакчыкъ деп аты айтылгъан бир къоркъакъ жашагъанды. Хапаргъа кёре, ол гитче чыркым кишичик болгъаннга ушайды. Аны бир биринден ариу эки къатыны бар эди дейдиле. Галакчыкъ кече эшикге чыкъса, ала аны эки къолтугъуна кирип чыгъарыучу эдиле. Бир тюлкючюк, аны алай къоркъакъ болгъанын билип, кече эшикге чыгъармай, къоркъутуп тургъанды.

Бир ариу ай жарыкъ кече эки къатыны да, аны эки къолтугъуна кирип, эшикге чыгъаргъандыла. Галакчыкъ арба тюбюнде чёкгенди. Ол кезиучюкде къатынладан бири, кёкге къарап:

– Бюгече жылкъы сюрюрге нечик иги кече эди, – деп, кюндешине сёлешгенди. 

Галакчыкъ, аны сёзюн экили эшитип:

– Бёрю келедими дейсе? – деп, къачып, юйге киреди.

Къатынлары, ызындан барып, хыликкя этип кюлгендиле. Ол заманда Галакчыкъ къатынларыны аллында ыйлыкъгъанды, ийменнгенди да: «Ай маржама, мен былагъа кесими батырлыгъымы бир танытмасам», –
деп, узакъ жолгъа хазырланады. Жол азыкъгъа бишлакъ, гыржын, жип, сора бир гыбыт айран да алып кетеди.

Галакчыкъ, кёп заманны жюрюп, батырлыгъын, къоркъакълыгъын да сынарча ишге тюбемегенди.

Ярабий, хар ким да, мени батырлыгъымы билип, тюберге къоркъуп, къачыпмы айланадыла деген муратда, бир сууну боюну бла бара болгъанды. Бара болгъанды да, сууну бирси жанында бир деу эмегенни эслегенди.

Галакчыкъ алай къоркъгъанды да, алай къоркъгъанды, кийимлери суугъа сугъуп чыгъаргъанча болгъандыла. «Ыхы, бир да жукъ тюбемейди дегенинг а ол болсун, тюбеуча уа энди тюбедим!» – деп, ол кеси кесине шыбырдады. Алай а къоркъгъанын аз да билдирмеди.

Эмеген, Галакчыкъны кёргенлей, бугъача гюрюлдеп, жер къазып тебиреди. Галакчыкъ да ол этгенча этди. Экиси да, сууну эки жанында гюрюлдешип, жер къазып, зылдыланы кёкге-кёкге бардырдыла.

Ол кезиуде Галакчыкъ, бир уру къазып, юсюн бош жабып къой-
ду. Экинчи уруну къазып, ичине бишлагъын салды, ючюнчю уруну къазып, анга жибин салды, тёртюнчю уруну къазып, айран гыбытын 
салды.

Эмеген сууну ары жанындан акъ ташланы, ууатып, бурху-бурху этип, Галакчыкъгъа атса, Галакчыкъ да бишлагъын, урудан чыгъарып, уууп-уууп, эмегеннге сыза эди. Алай эте келгендиле да, Галакчыкъ, кесин пелиуан батыр кёргюзтюп: 

– Эй, аман эмеген, сууну ары жанындан ынгырдай турмай, алай батыр эсенг, бери нек ётмейсе? – деп, оспар сёлешди.

Эмеген, аны эшитгенде, сууну эки жарып ётдю. Жангыз кёзюн жандырып, бугъача къайырылып, энди уа жутуп къояйыммы дегенча этип тебиреди.

Галакчыкъ, къоркъуп, къыл юздюрсе да, эмегеннге тасхасын билдирмей, керилген, солугъан да этип, кесин сермеширге талпыгъан кибик кёргюзтюп:

– Эй, аман эмеген! Суудан танала да ётедиле. Сен аллай гёжеф эсенг, жерни батдырып сынашайыкъ, – деди.

Эмеген жюрексинип урады да, табанына дери жерге батады. Галакчыкъ, чабып барып, ол къазгъан урусуну юсюнден къыжырап басханда, базыкъ бутларына дери уругъа батады.

Эмеген, аны кёргенде, тынгысыз дыгалас эте башлайды.

– Аха, аны бла бир бирни сынадыкъ. Энди жерни сыртындан къайиш алып сынашайыкъ, – деди.

Эмеген, къолларын жингириклерине дери жерге батдырып, зылдыларын кёкге-кёкге бардырып кюрешди, жукъ да эталмады.

– Эй, аман эмеген, жерден къайишлик алгъан алай тюйюлдю, ма былайды, – деп, Галакчыкъ ол уруда басдыргъан жибин суууруп чыгъарып, эмегенни юсюне атды. 

Эмеген, аны кёргенде, бютюнда бек къоркъду. Галакчыкъ:

– Аха, аны бла да бир бирни сынашдыкъ. Энди, жерни басып, акъ жауун чыгъарышайыкъ, – деди.

Эмеген, басхан жерин энишге чёкдюрюп, топ тийгенча, чунгур-чу​нгур этип кюрешди, алай бир зат да чыкъмады.

– Эй, аман саусырт эмеген, бери бир къарачы! Жерни акъ жауун чыгъарыу ма былай болады, – деп, Галакчыкъ, чабып барып, уруда букъдуруп тургъан айран гыбытыны юсюнден басханлай, гыбыт атылып, айран, чынгап, ёрге чыкъды.

Энди муну кёргенде уа, эмегенни къоркъгъандан жаны кетгенча болду да къалды. Эмегенни алай къоркъгъанын кёргенде, Галакчыкъ, бек ёхтем батыр болуп: 

– Бусагъат мени, сыртынга кётюрюп, жашагъан жеринге элт! – деп буюрду.

Ол сёз Галакчыкъны ауузундан чыкъгъанлай, эмеген, аны сыртына кётюрюп, суудан ётдюреди, ызы бла юйюне элтип барады. Ол аны сыртына кётюрюп келгенин юйде эмеген нёгерлери кёргенлеринде, уллу тамашагъа къалып: 

– Бу кимди? Сыртынга кётюрюп нек келесе? – деп, гузаба этип сордула.

– Эй, жууукъларым, ол алай гитчечик болгъанлыкъгъа уа, сиз аны бла демлешмегиз! Мен аны сыртыма сюйюп кётюрюп келмегенме. Ол, тартып, жерни къайишин алгъан кишиди. Ол, жерни басып, жауун чыгъаргъан пелиуанды. Ол къара жерни акъ ташла этип ууатхан деудю. Сиз, анга демлешебиз деп, эшигибизни жапмагъыз. Не айтса да, къынкъ этмей туругъуз, – деп къоркъутду.

Эмегенле керти да къоркъадыла. Галакчыкъны тёгерегине айланып, уллу хурмет этедиле. Галакчыкъ, ол халны кёргенден сора, бютюнда бек ёхтем батыр болады.

Галакчыкъ, кесин бир аламат тулпар кёргюзтеме деп, терен къазыл​гъан жер урулагъа барып къарай эди. Эмегенле, аны кёргенлеринде, ай ол урулагъа игиликге къарамайды, бизни алагъа къуяргъа деп къарайды деген акъыл бла, дыгалас этедиле.

Галакчыкъны къарыуун сынар ючюн, бир уллу ёгюзню биширип, саулай келтирдиле.

Галакчыкъ, аны кёргенде: 

– Да, эмегенле, бишген этни шорпасы да болуучуду, аны да келтиригиз! – деди. 

Ала шорпагъа кетгенлей, ёгюзню учасын уругъа атып басдырды. Эмегенле къазан толу шорпаны алып келгенлеринде, этни думп болуп тургъанын кёрдюле. 

– Хай, да бу сау ёгюзню былай женгил жутуп къойгъан, бизни уа барыбызны да саулай окъуна ашап, жутуп къоярыкъды да, – деп, къоркъ​дула.

Галакчыкъ, бюсюремеген кибик этип, шорпадан бир-эки уртлады. Ызы бла, эмегенлени суу алыучу жерлерине барып, ёрге, энишге къарап, ёнчелеген кибик этип, эмегенлени кесине къаратды.

Эмегенле, Галакчыкъны алай этгенин кёргенде, тынгысыз болуп: 

– Адам улу! Не къарайса, не кёресе? – деп сордула.

– Къарагъаным а олду: сиз мындан суу ташып къыйналмазча, бу сууну сизни жашагъан жеригизге бурур эдим деп къарайма, – деди.

– Ай, къой, аурууунгу алайыкъ, къой! Бизни аталарыбыз да сууну ташып жашагъандыла, алача, биз да жашарбыз, – деп, аллына ийилдиле.

Экинчи кюн эмегенле отуннга тебирегенлеринде, Галакчыкъ да ала бла барды. Агъачха жетгенлей, Галакчыкъ, тёрт жанына къарап, бир тамаша зат этерикча, кесин алай кёргюзтюп, жиби бла тереклени бир бирлерине байлап башлады.

Эмегенле сирелип къарайдыла. «Ай, энди бу бизге бир палах этерге тебирегенди», – деп, гузабагъа къалып:

– Ай, адам улу! Бизге да айтсанг а, бу тереклени неге деп байлай-
са? – деп, бир аууздан тиледиле.

– Аланы уа, сиз мындан отун ташып кюрешмез ючюн, бир бёлек жюз терекни сизни къошугъузгъа элтирге деп байлайма, – деди.

– Ай, сен, адам улу, къалай ахшы кишисе! Тилейбиз, къой! Биз да, аталарыбызча, отунну ташып жашаргъа сюебиз, – деп тиледиле.

Галакчыкъны энди несин айтаса! Мени кибик ким барды деп, мыйыкъ тюпден кюлюп жюрюйдю. Эмегенле, аны билмей, къара къайгъыгъа къалып: «Энди мындан башыбызны къалай къутхарайыкъ?» –
деп, оноугъа кирдиле. Ала:

– Адам улу! Сен бизни бла туруп эриге да болурса, кел, сюе эсенг, юйюнге элтейик, – дегенлеринде (Галакчыкъ сюймеген а олму эди?!), ичинден къууанса да, тышындан а: 

– Да къонакъбайла айтханлай этейим, – деп, унагъанын билдирди.

Эмегенле, асыры къууаннгандан, къарс урдула. Галакчыкъны, бир мазаллы эмегеннге миндирип, юслеринден ашырдыла. Галакчыкъдан къутулдула.

Галакчыкъ, эмегеннге минип, юйюне келгенде, къатынлары тамаша, хайран болдула. 

– Бу жигитлик, бу адамлыкъ мынга къалай бла чыкъды? – деп сейирсиндиле.

Галакчыкъ: 

– Эмегенни сыйлагъыз, – деп, къатынларына буюрду.

– Да не бла сыйлайыкъ? – дедиле.

Галакчыкъ алагъа кёз къысды. 

– Ол эмеген мыллыкладан къалгъаны бар эсе, биширигиз! – деди.

Къатынла Галакчыкъны ышарасын сездиле. 

– Да бир эмеген бутдан сора, къалмагъанды, – деп, жууап къайтардыла.

Эмеген, аны эшитгенде: 

– Адам улула, сиз эмеген этдамы ашайсыз? – деп, гузаба сорду.

– Да, хоу, биз эмеген этсиз бир заманда да болмайбыз. Бизни кишибиз эмегенлеге минип келиучюдю да, сора, аланы иги сыйлап, артда уа союп къоюучуду, – дегенлерин эшитгенде, эмеген ёлю мыллыгын эшикге атды.

Галакчыкъ, аны ызындан чыгъып: 

– Ашай бар! – деп къычырды. 

Эмеген, аны ангыламай: «Мен сени ашайма!» – деп къычыргъан сунуп, бютюнда бек къачды.

Къоркъакъ Галакчыкъ андан сора, къатынларына махтанып, уллу ёхтем сёлешиучю болуп къалады. Къатынлары да анга, сен ёлмегин деп, бойсунуп къалгъандыла деген хапар жюрюйдю.

ТЕЛИ БАТЫР

Озгъан заманланы бир кезиуюнде, жангыз ийнегинден башха ырысхысы болмай, бир жарлы кишичик жашагъанды. Бир жол аны ол жа​нгыз ийнеги тас болады. Кишичик, бушуу-бушман этип, эки-юч кюнню ичинде ийнегин излеп айланнганды. Бир кюн а ийнеги картоф уругъа кетип тургъанлай тапды. Уруну къазып, алаша этип, секирип, ичине тюшюп, ийнекни урудан чыгъарды. Ийнекни алай чыгъаргъанда, кесини къарыуу анга жетгенине бек къууанды. «Энди мен бу къарыуум бла адам къыйынын ашамай, жарлы болуп нек турама?» – деген акъылгъа келгенди.

Ол, юйюне баргъанлай, къатынына азыкъчыгъын хазырлатып, аны да алып, адам къыйыны бла жашау излей кетгенди. Кете, бара барып, бир-эки кюнден бир уллу суугъа жетди. Ол сууну боюну бла бара барып, чабакъ тута тургъан бир эмеген жашха тюбеди. Къолунда да сау терек​ден этилген илкич чабакъ чыбыгъы, темир гылжадан этилген ыргъагъына да бир сарыуек чанчылып. Кишичик анга:

– Ой, иш къолай болсун, эмеген! – деп салам берди.

Эмеген тынгылады, саламын алмады. 

– Абадан къарындашыма бар, – деп жиберди. 

Андан да озуп, кете барып, тюз аны кибик бир эмегенни, аныча, чабакъ тута тургъанын кёрдю. Салам бергенинде, ол да саламын алмады. Ол да кишичикни къарындашыча айтып ашыргъанды. Андан да озуп, сау терекден чабакъ чыбыгъы бла, ыргъагъында да бир сарыуеги, ыргъайла тута тургъан бир ахырзаман эмегеннге тюбейди.

Кесин жигит кёргюзтюрге кюрешип, кишичик анга да салам береди. Ол эмеген, бирсилеча этмей, саламын алады да: 

– Бар юйге, анда хапар айтырбыз, – деп, юйлерин кёргюзтюп, жибергенди.

Юйге барса, жашланы аналарындан башха, киши да жокъ. 

– Ой, анай, мени санга жашларынг жибергендиле, – деп хапарлайды. 

Эмеген къатын:

– Ахшы, алай эсе, олтур, – деп буюрду.

Ингирде жашла да келедиле. Ашап-ичип бошагъандан сора, эмеген жашла:

– Аха, сен, адам улу, не айланаса, не жюрюйсе? Энди хапарынгы айт! – дедиле.

Кишичик, къыйырдан тутуп, ийнегини къалай тас болгъанын, аны, уруда табып, къалай чыгъаргъанын, кесин бек уллу къарыулугъа санап, адам къыйыны бла жашауну излей айланнганын да къалдырмай айтды.

Ол хапаргъа тынгылагъан эмегенле уллу кюлкюге къалдыла. Кишичикни ортагъа салып, бири бир жанындан юфгюрсе, бара да, бирине тие, дагъыда бири юфгюрсе да, бирсине тие, тангнга дери кишичик бла, топ ойнагъанча, ойнап турдула. Эрттенликде аналарына: 

– Бу кишичикни бир жары жибермей тур, – деп, хар бири кесини жумушуна жайылып кетдиле.

Ала кетгенлей, аналары:

– Энди сен къач, къачмасанг да, ала сени бла ойнап, эрикгенлерин кетергенден сора, сени ашап къоярыкъдыла, – деп, кишичикни къачар жолуна тюзетди.

Кишичик, алайдан ычхыннганлай, къача-къача, бир сырт бетге чыгъып баргъанлай, эмеген жашла кёрдюле.

Олсагъат бир бирге сызгъырып, ючюсю да бирча кишичикни ызындан къуууп тебиредиле. Аланы кёрюп, кишичик, къоркъгъандан, жаны тамагъына тыгъылып, сыртны башына къутулады.

Сыртны башында бир адам бир арбачыкъны тартып баргъанлай тюбейди. 

– Ой, Аллахынг бла тилейме, мени эмегенледен бир къутхар, ала мени къуууп келедиле! – деп, ол кишиден тиледи. 

Ол адам кишичикни арбада биченни тюбюне сугъуп букъдурду.

Арбачыны онг буту бла сол къолу жокъ эди. Таякъгъа таянып, арбаны алай тарта бара эди.

Ол да, арбаны кючден тартханча этип, барыргъа кюреше тургъанлай, эмеген жашланы бек кичилери жетгенди.

– Аха, биз къуууп келген адам не болду? Сен аны кёргенсе, айт! –
деп, тыйып тохтады.

– Мен киши да кёрмегенме, – деди арбачы.

– Алай эсе уа, аны орунуна сени сытып бошайым! – деп, эмеген жаш бутсуз-къолсуз арбачыны къолгъа алыргъа умут этди.

Алай болгъанлыкъгъа акъсакъ арбачы эмеген жашны, жангыз къолу бла сермеп алып, жерге урады. Бир ургъанлай, эмеген жашны къолтукъ тюбюне дери жерге батдырады. Эмеген жаш аны сермегенде, тобукъларындан ары батдыралмайды. Арбачы, ачыуланып, къолгъа алып, аягъын, къолун да байлап, тёшден тёнгеретип жибереди.

Аны ызындан экинчиси да жетеди. Аны да тюз ол шекелли этеди.

Бек артда бек таматалары гюрюлдеп жетеди. Аны бла бек кёп кюрешедиле, жагъалашадыла, булгъашадыла, силдешедиле, болсада акъсакъ аны да, жуммак бюклеп, бирси экисин этген шекелинде тёшден тёнгеретип жибереди.

Акъсакъ киши, аланы барын да тынчайтхандан сора: 

– Ай, адам улу, чыкъ, къоркъма! Эмегенледен бошагъанбыз, – деди.

Кишичик, къоркъа-къоркъа, бичен тюбюнден чыгъады да, арбаны тартыргъа ол да болуша-болуша, акъсакъны юйюне барадыла.

Юйде ашагъан, ичген да этип, солугъан, жукълагъан да этгенден сора, акъсакъ киши: 

– Сен не адамса, къайры бараса, не айланаса? – деп, хапар сорду.

Кишичик:

– Да энди мени барыр жерим къалмады. Айланнганым а буду: мени ийнегим тас болгъан эди. Аны, эки кюнню излеп, ючюнчю кюн картоф уругъа кетип тургъанлай тапханымда, кесим жангыз уругъа тюшюп, аны урудан чыгъаргъан эдим. Ол кюн алайда къарыууму сынагъандан сора, къарыуума базынып, адам къыйынын ашаргъа жайылгъан эдим, –
деди.

– Алай эсе, ахшы киши, сен иги тынгыла, мен санга бир хапар айтайым, – деди акъсакъ киши. – Мени жангыз бир жашым бар эди, аны уа бир жауу болгъанды. Экиси бир бирин хорларгъа кёп заманны кюреше эдиле. Алай биз жашагъан жерледе мени жашымы сыртын жерге тийирген киши чыкъмагъанды. Бир жолда мени жашым ол жауу бла бирге тюбеген эди. Ала бир бирлери бла тутушуп башлагъанларында, мен да къатларында эдим. Ол жау мени жашымдан онглу болуп башлагъанында, мен къоркъдум. Энди аны ёлтюрсе, мени да ёлтюрмей къоймаз, былай этсем а, къояр эсе уа деген муратда, жашымы аякъ тюплерине чертлеуюкле сепген эдим. Жашым, мени алай этгеними кёргенинде, бек ачыуланнган эди: 

– Ой атам, сен да муну жанлы бола ушайса да! – деп, сермеп, жашны жерге ургъанда, чаты тыйгъынчы, жерге батдырды. Мени да, сермеп, бир къолу бла сызгъанда, мен да, барып, терекге тийип, къолум, бутум да ол кюн юзюлгендиле. Жашым, ол адамны ёлтюрюп, жетип, мени да къоюнуна алып, юйюме келтиргенде, бир жыл кёзюне багъылып, алай иги болгъан эдим. Андан сора ол жашым: «Кесими къарыуума жетген адам тапхынчы, къоймам», – деп, тохтамай кетген эди да, артда аны биреу хорлап, жашымы да анда ёлген хапары эшитилген эди. Къарыулугъа дунияда дагъыда андан да къарыулу табылады. Мени бир къолум, бир аягъым да болмаса да, сенден мен кючлю болгъанымы кесинг кёресе. Сен а, къайда, къарыулуланы къатында, харип, къол жагъыууса. Са-нга къыйынын ашатырыкъ адам жокъду. Андан эсе юйюнге бар, тынч ишлеп, ашап жашаргъа кюреш. Санга адам къыйыны керек тюйюл-
дю, – деп, хапарын бошады.

Жарлы кишичик, ол акъсакъны сёзюне тынгылап, жауурунчукъларын ышый, юйюне келип, кеси къыйыны бла тынч ашап-жашап къалгъан хапары айтылады.

КЪАРАБАЙТАЛ УЛУ КЪАРАМАЙ

Эртте бир хан жашап болгъанды. Ол кезиуледе андан бай да, андан кючлю да хан жокъ эди. Бирси ханла бары да андан къоркъуп, анга жасакъ тёлеп, жалынып тургъандыла. Аны жылкъыларыны, тууарларыны, тюелерини санын киши билмегенди. Биреуге неда бир ханнга бир ахшылыгъы ючюн мал береме десе, бир ат орунуна ажир бла бир сау жылкъы бёлюучю эди. Жюз байтал бла бир ажирни уа ол заманда жылкъыгъа санагъандыла. Аны кесине да ажир юлюш дегендиле.

Ханны уллу къонакъ юйлери болуп, ол шахаргъа келгенле къонакъгъа да анга бара эдиле. Ол ханны, хар келген къонакъны юч кюн къонакъ этип, кесине чакъыртып: «Не адамса, не айланаса, не зат керекди?» – деп соргъан адети да болгъанды.

Бир жол бир жарлы, келип, юч кюнню ханнга къонакъ болуп туруп, аны мудахлыгъын кёргенди да, сейирге къалып:

– Оллох! Энди сендамы керегинги тапмайса, нек мудахса? – деп соргъанды.

Хан анга:

– Да мен неме къууанайым: ол къадар байлыгъым, мен ёлсем, бош къаллыкъды. Мени сабийим жокъду, сора уа, – деп тарыкъгъанды.

– Сен аны ючюн шургу болма, манга ийнан, ат бердир, мен санга болушурма, – деп, ол факъыра, тилеп, ат алып, минип кетип, юч кертме алып келгенди. 

Бирин хан, бирин къатыны, бирин а къара байтал ашагъандыла. Бир жылдан сора къатыны жаш тапханды. Къара байтал да жаш табып, анга Къарабайтал улу Къарамай атагъандыла. Ханны жашы, не сюйсе да этип, накъутла, налмасла ичинде ёсгенди. Къарамай а аш юйде, эки аягъын кюлден чыгъармай, ашагъан он адам тенгли этип, къарауашла ичинде уллу, мазаллы жаш болуп ёсгенди. Бир жол Къарамайгъа хан:

– Ай юйюнге, сен да кишисе, кюлге кирип турмай, бир жары чыкъ​санг а, – деп айып этгенди.

– Ат керек берсенг, кесим бир ат хазыр этсем, аны бла чыгъар эдим, – дегенди Къарамай.

Хан ат керек бергенди. Къарамай, жылкъыгъа барып: «Кеси, келип, башын жюгеннге салмаса, аллыкъ тюйюлме», – деп, жылкъыны къатында олтургъанды. Бир аман кичиу атчыкъ, эки кере да аны къатына келип, башын жюгеннге салгъанда, Къарамай къыстап ийген эди. Алай ючюнчю кере келгенде уа, жюгенни башына кийдирип, юйюне элтгенди. 

Къарамайны юч жылны ичинде эригиую болмай, ол тайгъа къарап, аны юйретип, дуния тауушлугъу бир ат этгенди. Къарамайдан башха адамны аны не тутуп, не минип къолундан келмегенди. Къарамайны уа, узакъдан кёрсе да, кишнеп, чабып, къатына келип болгъанды. Ол да аны, не аркъан, не кишен салмай, къууалап къоя болгъанды. Тайчыкъ, жылкъылагъа да къошулмай, узакъда отлагъанды. Бир кюн Къарамай, атына да минип: «Мен да элден бир чыгъайым, дунияны да кёрейим», – деп атланнганды. Бир уллу ёзенде кетип бара, бери келе тургъан бир атлыгъа жолугъуп, саламлашхандыла.

– Кимсе, къайры ахшы жолгъа бараса? – дегенде, ол атлы:

– Мен Суу улу Сюлеменме, баргъан а, Къарамайны излеп барама, –
дегенди.

– Къарамай деген менме, – деп, экиси да бир бирни танып, ант этип, шуёхла болгъандыла. 

Бир кече, Сюлемен бла кетип бара, былагъа дагъыда бир атлы жолукъгъанды. Ол а Кюн улу Кюлемен болгъанды. Ол да Къарамайны излегенин айтып, аны да шуёх этип, ючюсю да кетип бара, Ай улу Алемен жолугъуп, аны да кеслерине нёгер этип, тёртюсю да жортууулгъа чыкъгъандыла. 

Айлана кетип, бир шахаргъа жетип, шахарчылагъа шахарда не хапар болгъанын соргъандыла.

– Тамбла бизде уллу къууанч кюндю: юч къарындаш юч къыралны ханларыдыла. Аланы бирер къызлары барды. Ханла, тамбладан башлап, халкъны жыйып, къызлары илишанла саллыкъдыла да, аланы атып, ким урса, къызларын анга берликдиле, – деп, шахарчыла хапар айтхандыла. 

Ол тамаша ишлеге къатышыргъа тёртюсю да оноулашхандыла.

Къарамай, учуп баргъанлай, къанатлыны атса, кёзюнден ургъан, аллай мараучу болгъанды.

Биринчи кюн бир ханны къызы ийнесин кёкге атханды. Къарамай, атып, аны тюз ортасындан эки сындырып, ол къызны Суу улу Сюлеменнге бергенди. Экинчи кюн, экинчи ханны къызы къыптысын атып, Къарамай аны да, орта чюйюнден уруп, эки бёлдюрюп, жерге тюшюргенди. Ханны къызын а Кюн улу Кюлеменнге бергенди. Ючюнчю кюн кичи ханны къызы кюзгюсюн атып, биягъы Къарамай тюз ортасындан уруп ууатханды. Ол къызны уа Ай улу Алеменнге берип, ючюсюне юч огъун къоюп:

– Была къан болсала, мени ёлгеними билигиз, сау болсам а, къайтырма. Сизге – эсенлик, манга – саулукъ! – деп, Къарамай андан ары кеси жангыз тебирегенди. 

Бара-бара кетип, бир бийик къаягъа жетеди. Къаяны башында – бир алтын къала, къарасанг – кёз къамата! Ёрлерге уа жолу жокъ. «Эндиге дери мен атымы къамичи бла урмагъанма, бир уруп кёрейим, къаягъа секирир эсе», – деп, кенгден чабып, жарагъан кюйде аны жанына айланып, къамичи бла уруп, жюгенни бошлап, жалкъасындан тутханды. Ат, кёзню къысып ачхынчы, къаяны башына чыкъгъанды. 

Къарамай къалагъа барып къарагъанды да, салам бергенди. Эшик​ни ачып къараса – бир уллу арслан аны марап. Анга да салам берип, отоу эшикге да салам берип, ол да ачылып, ичине кирсе – алтын тапчанда, мёлек кибик, бир ариу къыз жукълап, алтын чачлары тапчанны эки жанына чачылып.

Олсагъат Къарамай къызны чачын тапчанны къулакъларына иги къаты байлады. Къыз элгенип уянды да, къобалгъан а этмей, арсланнга: 

– Ёлтюр бу аман адамны, – дегенинде: 

– Угъай, ол манга салам бергенди, – деп къойду. 

– Отоу эшикле, къабыргъала, этилигиз, бу къачмасын! – дегенинде, ала: 

– Угъай, ол бизге салам бергенди, биз аны къонакъ этгенбиз, – деп къойдула. 

Ол заманда къыз жашха мугур болуп къарагъанды.

– Теш чачымы, энди мен сениме, – деп тилегенди. 

Къарамай аны алып, экиси да бир бирин сюйюп жашагъандыла. Бир кюн ол къыз да сууда башын жууа тургъанлай, бир чач тюгюн суу-
гъа тюшюрюп, ол да, аны уа элте барып, бир ханны арбазыны жанында терекге илинип, анда жылтырай болгъанды. Хан, терезеден къарап, кёрюп, келтирип, не затды деп къуртхалагъа соргъанда: 

– Тиширыу чачды, – дегендиле. 

Хан:

– Мен, битеу ханлыгъымы берсем да, аны алмай къоймам, – деп ант этгенди, къуртхалагъа: – Аны манга ким келтирсе, мен аны баш ёзюр этерме, – дегенди.

Бир къуртха, ол сууну боюну бла бара кетип, Алтынчачны олтуруп тургъанлай кёрюп:

– Мен бир жарлы къарт къатынма, – деп, къатына баргъанды. 

Ол да, эригип тургъан заманы болуп, сёз нёгер тапханына къууанып: 

– Бизде жаша, – деп, юйюне элтгенди. 

Къарамай, аны кёргенде, жюреги жаратмай: 

– Не керек эсе да, бер, алай муну юйде тутма, – дегенди. 

Болсада, къатыны унамай, къуртханы юйюнде къойгъанды. Бир белгили замандан къуртха:

– Эринг сени бек сюемиди? – деп соргъанды. 

Къатын да хау дегенди. 

Къуртха:

– Алай сюе эсе, жаны къайда болгъанын санга нек айтмайды? – деп къозутханды.

Алай бла, Къарамайны жаны къайда болгъанын билип, тёппесинде кюбюрчегин алып – суугъа, ол жаны чулгъаннган жаулукъну – кюннге, жанын а айгъа атып ийгенди. Къарамай ёлгенди. Къуртха да Алтынчач​ны, келтирип, ханнга берейим деп болгъанды.

Къарамайны ол шуёхларына къойгъан окълары, къан болуп, аны ёлгенин билдиргендиле. Ёлюсюн излей, биягъы къаяны тюбюне келип, къалай чыгъайыкъ деп тургъанлай, Къарамайны аты кёрюп, ючюсюн да чыгъарып, хапарны былагъа айтханды. Ол заманда Суу улу Сюлемен, суугъа секирип, кюбюрчекни чыгъарады. Кюн улу Кюлемен да жаулукъну келтиреди. Ай улу Алемен да, жанын келтирип, тёппесине салып, Къарамай сау болады. Сора тёртюсю да ол ханнга барып, Алтынчачны, аны мюлкюн да сыйырып, кесин да, къуртхасын да ёлтюрюп, шуёхлары жашагъан жерге келип, юч шуёху да бирге къошулуп, Къарамайны хан этип, жашап къалгъандыла.

АЛАБЕР БЛА ФУКЛА

Эртте-эртте, эрттегилиле бери келгинчи, биз ары бармайыкъ, Къасай хан жашагъанды. Аны юч жашы болгъанды: эки уллусу кеслерин бек акъыллыла суннгандыла, гитче къарындашларын а сант-кунтха санагъандыла. Аны аты уа Алабер болгъанды.

Къасай ханны бахчасында бир алма терек ёсгенди. Ол терек хар жылына эки алма бериучю эди. Ол алмаладан ашагъан а чырт ёлмей жашарыкъ болгъанды. Алай аланы, бишер-бишмез, ким эсе да, келип, алып кетип тургъанды.

Къасай хан жашлары бла оноулашады да, аны уллу жашы бир кече алмаланы сакъларгъа кетеди. Танг атаргъа, жукълап къалады. Жукъ да кёрмей, юйлерине келеди.

Бир жыл озгъандан сора, алмаланы сакъларгъа ортанчы жашы барады. Ол да, уллу къарындашыча, жукълап къалып, ханнга жукъ да кёрмедим деп къояды.

Ючюнчю жыл гитче жашлары кетеди терекни сакъларгъа. Кече 
узуну, кёз къысмай, сакълап турады. Танг ата, жаш жукълай тебирегенлей, бир чыпчыкъ, болгъанны кюндюзча жарытып, учуп келип, ол терекге къонады, олсагъатлай алмалагъа узалады. Ол заманда жаш, аны сермеп тутама деп, къуйругъундан бир тюк юзеди, чыпчыкъ да учуп кетеди.

Хан, ол тюкню да алып, бир билгични чакъыртады:

– Ол чыпчыкъдан сыйлы жан дунияда жокъду. Жерлени бир жеринде, алайда, сууну туура ортасында, жашайды, – деп, билгич аны хапарын ханнга айтады.

Ханны эки уллу жашы, атлагъа минип, жолгъа чыгъып тебирейдиле. Сора гитчеси да тилейди, мени да ала барыгъыз деп. Жашла аны айтханын къулакъгъа да алмайдыла: сен телисе, орунунгда тур деп, кеслери кетип къаладыла.

Юч кюн ётгенден сора, Алабер, бир арыкъ атха иги къарап, аны семиртип, аланы ызларындан жетеди. Сора къарындашлары айтадыла бир бирине:

– Да келсин, кесин тыялмай эсе. Атларыбызны кютерге жарар.

Бара-бара, бир юч айырылгъан жолгъа жетедиле. Бир ташны къатында бир кишичик сюелип тура: кеси бир къарыш, сакъалы минг къарыш. Ол кишичик айтады къайсы жол не болгъанын, къайры элтгенин:

– Орта жол бла барсанг – атынг, кесинг да ёлген этериксиз. Онг жанындагъы жол бла барсанг – атынг ёллюкдю да, кесинг къайтырыкъса. Сол жанындагъы жол бла барсанг – кесинг ёллюксе да, атынг къайтырыкъды, – дейди.

Алабер, бир кесек сагъыш да этип, орта жол бла кетеди. Бара барып, бир къызыл элге тюбейди. Къызыл элни адамы да, жери да, кёгю да къызыл болгъандыла. Сора жаш ол элде жашагъан бир къартха тюбейди, хапар сорады. Къарт, жиляп:

– Къызыл Фук, сууну башын тыйып, элге суу иймей турады. Хар ингир сайын бир къыз алып барсакъ, олсагъатда сууну иеди. Ол кезиуде алалгъан алды, алалмагъан да къалды. Ол Къызыл Фукну алты башы барды! – деп, кишичик алгъындан да бек жиляйды.

Алабер, Къызыл Фукну къаласына барып, эшигин ача тебирегенлей, бир къыз, чыгъып, къычырыкъдан алып жиляйды: 

– О, кирме, кирме, саудан тулукъ этерикди!

Алай болса да, Алабер, кирип барып, ашаргъа нелери болгъанын, кесини юйюндеча, эркин, таукел сорады.

– Да ма, ашаргъа юйде Къызыл Фукга биширилген палау барды. Тоярыкъса, бар да, аша, – дейди ол къыз.

Алабер алты ууаныкдан этилген палауну этин, сюегин да ашап бошагъанлай, Къызыл Фук жерни да, кёкню да тепдирип киреди. Алаберни кёрюп: 

– Сен кимсе? Атынг неди? – деп сорду.

– Мен Алаберме, Къасай ханны жашы! – дегенлей, Фук бир да бир бек къоркъады.

– Сен туугъан кюн жер къымылдап, кёк кюкюреп, болгъанны суу алып, къаяла оюлуп, алай болгъанды, – дейди Фук.

Кечени кече узуну Фук жукъламай чыгъады, анга жан къоркъуу киреди. Эрттенбла Алабер да, Къызыл Фук да тюйюшюрге хазырланадыла.

Былайда Алаберни аты, тилленип, айтады:

– Алабер, сен Къызыл Фукга биринчиге атма къой. Ол атхан кезиу​де мен ёрге секирирме. Аны садакъ окълары, бизге тиймей, тюбюбюз бла ётюп-ётюп, жерге-жерге тюшерле да барырла. 

Алабер аты айтханча этди.

Сора Алабер, бир кере садакъны тартып, алты башлы Къызыл Фукну ёлтюреди. Элге сууну бошлайды. Ол кюн Къызыл Фукга берилген къызны да башына бош этеди да, анга:

– Мен ызыма къайтыргъа, хазыр болуп тур, биргеме ала кетерик-
ме, – дейди да, жолуна кетеди.

Бара барып, энди бир кёк элге тюртюледи. Бу элни адамы да, жери да, кёгю да кёк болгъандыла. Сора жаш ол элде жашагъан бир къартха тюбейди да, хапар сорады.

Къарт анга хапар айтады: 

– Кёк Фук онеки башлыды. Ол сууну элчилеге бермейди, ала хар ингир сайын Кёк Фукга бир къыз элтип турадыла, сууну элге бошлатыр ючюн.

Былайда да Алабер Кёк Фукну ёлтюреди да, халкъгъа сууну эркин этеди. Кёк Фукдан къутхаргъан къызына да: 

– Мен ызыма къайтыргъа, хазыр болуп тур, биргеме ала кетерик-
ме, – деп, жолуна кетеди.

Бара барып, уллу сууну жагъасында бёрюлеге, айыулагъа, асланлагъа, къапланлагъа тюбейди. Алаберни аты алагъа сорады: 

– Сиз чегет жаныуарласыз, чегетледе турургъа керексиз. Былайда уа кимни юйюн сакълайсыз? 

Ала олсагъатлай окъуна чегетлеге, таулагъа сингип кетедиле.

Ат, бери айланып, биягъынлай тилленип, Алаберге адамча сёлешип айтады:

– Мени къыркъ тёрт сингирим барды. Аланы къыздырыргъа керек​ди. Мен жюзюучю ат тюйюлме да, сингирлерими бек къыздырмасанг, батып кетерикме. Биз излеген чыпчыкъ ол юйню чорбатында турады.

Алабер атны сингирлерин иги къыздырады, ат, учуп барып, сууну ортасында тургъан юйню чорбатындан чыпчыкъны алып, къайтып тюшеди.

Чыпчыкъ да жырлай-жырлай, ала кёк элге къайтадыла. Кёк элни адамлары, жыйылып, той этедиле. Ол Алабер ажалдан къутхаргъан къызны да керегин жыйып, юсюне-башына къарап, жашха къошуп, ашырадыла.

Кёп мычымай, ала къызыл элге жетедиле. Анда да той этиледи. Къызыл элчи къызны да алып, жыйын энтта узакъ жолгъа атланады. Бары да, бара барып, ол юч айырылгъан жолгъа жетедиле. Алайда уа –
ол эки къарындаш, къайсы жол бла барыргъа билмей, энтта сагъыш-
лы болуп, сирелип тура. Алаберни кёргенлеринде, ала анга зарлана-
дыла.

Алабер эки къарындашына эки къызны береди. Бара барып, жолда суусап боладыла. Бир къуюгъа тюбейдиле. Алай а, суу бек аз болуп, челек бла алалмайдыла. Сора, Алабер суу алыргъа къуюгъа кеси тюшгенинде, заржюрек къарындашла, жетип, жыжымны кеседиле да, Алаберни къуюда къоюп, къызланы, атны да алып, кетип къаладыла. Алабер къуюну ичинде тургъанлай, алайгъа талай кюпсе
 келеди. Ала, суу чыгъарабыз деп, эс ташлап тургъан Алаберни чыгъарадыла. Бир заманда Алабер эсин жыяды.

Ол, юйюне кетип бара, жолда бир садакъачыгъа тюбейди. Кесини кийимлерин садакъачыгъа береди, аныкъыланы кеси кийип кетеди.

Юйлерине баргъанында, той этиле тургъанын кёреди. Жангыз чыпчыкъ шош, жырламай тургъанды. Садакъачыны кёргенинде, ол жырлап тебирейди, къууанчы ичине сыйынмайды.

Садакъачы ханнга айтады: 

– Мен Алаберме! 

Къызыл Фукну бла Кёк Фукну къулакъларын хуржунундан чыгъарып, ханнга кёргюзтеди. Хан, ачыуланып, эки жашын да ёлтюрюрге буйрукъ береди. Алабер унамайды. 

– Ёлтюрме, кетсинле, бизден узакъда жашасынла! – дейди ол.

Жашла кетгенлей, чыпчыкъ, аудан чыгъып, бир ариу къыз тюрсюннге киреди да къалады. Ол къызны Алаберге аладыла да, той-оюн эте тургъанлай, къызны атасы сансыз-санаусуз аскери бла келеди да, айтады:

– Элни жер бла тенг этерикме. Ол къызны алып кете билген мени къатымда да кесин бир кёргюзтсюн! 

Алабер, барып, жигитлигин кёргюзтюп башлагъанында, къызны атасы хан анга айтады:

– Энди экибиз да жууукъ болдукъ.

Алай айтып, аскерин да алып, къайтып кетеди.

АЙТЕК УЛУ АЙТЕК

Бир элде Айтек деген атлы бир бий жашап болгъанды. Аны Айтек деп бир жашы бар эди. Бий ёлгенде, эллерини адетинде, жашы атасына къара кийип башлагъанды. Къара кийген адетлерине кёре, ол бир жылны, отоугъа кирип, тышына чыкъмай турургъа керек эди. Жылы жетгенди, ораза ачхан заманда жашны тенглери, жыйылып:

– Барайыкъ да, Айтек улу Айтекни къара кийгенин тешдирейик, юйюне да элтейик, элге да шагъырей этейик, – деп оноу этгендиле.

Ала баргъанда, аладан алгъаракъ келген башха къауум, жаш бийни юйге элтип, шагъырей этип тура эдиле. Ол къауумну кёргенде, артда баргъанла къайтып тебирейдиле.

Артха айланнганда, бу къауум жашдан бири, чалман башында олтуруп тургъан чыкъынжикни кёргюзтюп, алай айтханды:

– Жашла, мен бир хапар эшитгенме, керти эсе да, ётюрюк эсе да, билмейме. Ол чыкъынжикни къарасы кибик, чачы, кёзю, къашы къара болуп, чыпчыкъны агъы кибик, бети, эти акъ болуп, бир жерде аллай бир къыз барды.

Бу сёзлени Айтек улу Айтек эшитгенди да, эшикге чыгъып, ол хапар айтхан жашны тохтатып:

– Нечик айта эдинг биягъында сен? – деп соргъанды.

Жаш, аллын айтхан хапарын анга да айта:

– Мен алай эшитгенме, ётюрюк эсе да, керти эсе да, билген а этмейме, – дегенди.

Бий жаш да анга:

– Ол сени хапарынг керти болса – сени насыбынг, ётюрюк болса –
сени къыйынынг! – деп сёлешгенди.

Экинчи кюн Айтек улу Айтек, эмилдеши Къалмукъну да атландырып, ол жаш хапарда айтхан къызны излей кетгенди. Эки жаш да иги кесек жер къыдыргъандыла, кёп-аз жюрюгенлерин а Аллах биледи. Алай бир жерде Айтекни нёгери Къалмукъну аты арып тохтагъанды. Ары айланнганды, бери айланнганды, нёгерине ат тапмагъанды. Тапмагъандан сора, жашны бир дорбуннга элтгенди да, кёп буула да ёлтюргенди, этлерин да туурап:

– Быланы юзгюнчю аша! Быланы таууссанг, юйге къайтырса. Тауусхунчу уа, мени мында сакъларса! – дегенди.

Нёгерине сау къалны да айтып, жаш Айтек атына минип кетгенди. Аллах билсин, аймы айланнганды, жылмы айланнганды, ачдан да онг-суз болуп, жукъу ючюн да къарыусуз болуп, бир кече жылкъы къошха къонакъгъа тюшгенди. Жылкъычы ол кече Айтек улу Айтекге къонакълыкъгъа тай сойгъан эди. Айтек улу Айтек, къошха тюшгенлей, жукъусу хорлап, ачдан да онгсуз болгъанды, жукълагъанды да къалгъанды. Ол кезиуде къошха башха къонакъла келгендиле да, солуп, ол союлгъан тайны да ашап кетгендиле. Жылкъычы Айтекни уяталмагъанды.

Эрттен болгъанда, биягъы жылкъычы бир тай кесип, биширип хазыр этгенди. Хазыр этгенди да, Айтекни уятханды, бетин, къолун жуудургъанды, ашатханды, ичиргенди да, ызы бла былай соргъанды:

– Айып этме, къонагъым, халынга къарайма да, мудахса, нек мудах болгъанынгы билсем сюе эдим.

– Мудах а нек болгъанма… Элибизде бир жаш, былай-былай деп, бир къызны хапарын айтхан эди. Да ма ол къызны излеп айланама, кёп къыйынлыкъла да кёргенме, – дегенди Айтек.

Жылкъычы, аны эшитгенде, бек мудах болгъанды.

– Ай медет! – деп жарсыгъанды жылкъычы. – Ахшы жаш, сен ол ишни ызындан болмагъа эдинг да, мен ёлген окъуна этге эдим.

– Алай нек айтдынг? – деп соргъанды жылкъычыдан Айтек улу Айтек.

– Бу жылкъыла ол къызныкъыдыла, мындан арлакъ барсанг, къой сюрюуюне жетериксе, андан ётсенг, тууар сюрюуюне жетериксе. Тюз хапарын къызны санга анда айтырла.

Айтек улу Айтек жылкъычыдан:

– Айт хапарын, сен да биле болурса, – деп тилегенди. 

– Мени билгеним а буду: ол къызны хар аны тилей келген жашха бир сынауу барды; атына минип келген киеулюкню аямай къуугъан этеди. Ким къачып къутулса да, эрге анга барлыкъма дейди. Къутулмагъанланы уа, уруп, башларын кетереди. Аллайладан жюзге бир баш керекли кесгенди. Энди сени да алагъа къошармы деп, андан мудах болама, –
дегенди жылкъычы.

Айтек улу Айтек да анга:

– Нечик болсам да, бармай а амалым жокъду, – дегенни айтханды.

– Да, бара эсенг, Аллах жол берсин! – деп, жылкъычы Айтекни алгъыш этип ашыргъанды.

Ол кюн Айтек улу Айтек къойчу къошха баргъанды. Андан да ётюп, къызны тууар къошуна келгенди. Ол тууар къошда уа хар кюнден къызны юйюне барып, къошха къайтып тургъан бир киши бар эди. Ол адамгъа Айтек къызны бар хапарын соргъанды. Болушун тамам билгенден сора, къызгъа келечи этгенди. Къыз да:

– Ахшы болду! Жюзге бир баш керек болуп тура эди да, ол да келди. Жюзню тамам этмей ёлеме деп, жюрегим ауруй эди! – дегенди.

Кюн болжал этгендиле. Къачар, къууар жерни жаш таныгъанды. Этген болжалында жаш къачханды, къыз къуугъанды. Къыз, къарап, жашны къарелдисин кёрмегенди. Жаш къутулгъанды, къайтханды да, къызны элин жыйгъанды. Къыз да ыразы болуп, экисине некях этедиле.

Къызны элинде жаш, Аллах билсин, аймы тургъанды, жылмы тургъанды, мудах болуп башлагъанды. Къатыны:

– Нек мудах боласа сен? – деп сорады. 

– Да неге къууанайым? – дегенди жаш. – Мен бир элде бий эдим. Андан къатын излей кетген эдим. Энди уа артха къайтмагъанма. Тенглерим аз айып эте болмазла: «Къорасын Айтек улу Айтек! Къатын алып, кесини юйюн унутуп, къатынына киргинчиге кирип къалгъанды!» – деп.

– Аны ючюн мудах болма. Юйюнге барыргъа сюе эсенг, бара-
йыкъ, – дегенди къатыны.

Оноу этгендиле, жыйынларын жыйгъандыла, жолгъа чыкъгъандыла. Бара кетгендиле да, ол Къалмукъну къойгъан жерге жетгендиле. Ат да алып, Къалмукъгъа кийимле да алып, Айтек улу Айтек анга кеси баргъанды. Дорбуннга жетгенде:

– Хей! – деп сёлешгенди.

Бир заманда бир адам чыкъгъанды. Чачы да кёкюрегине жете, тырнакълары да эриши узун болуп… Ол Къалмукъ эди. Айтек улу Айтек Къалмукъну, ахшы жууундуруп, тазалап, быстырла да берип, атха миндирип, келтирип, жыйыннга шагъырей этгенди да, андан ары атланнгандыла.

Бара кетип, бир уллу агъачха жетгендиле. Айтек улу Айтек кеси жангызлай алда бара эди. Бара тургъанлай, аллында бир акъ атлы бла бир тор атлыны тюйюше тургъанлай кёргенди. Тор атлы акъ атлыны, жагъасындан тутуп, аман сёзле айтып, аямай тюе эди. Айтек улу Айтек тор атлыны тутханды да, акъ атлыны бошлатханды. Ол заманда акъ атлы тас болуп кетгенди. Ол кетгенден сора, ол тор атлы:

– Аха, Айтек улу Айтек, атамы къанлы жауун бюгюннге дери тапмай тура эдим. Бюгюн а, табып, не этсем да этерме деп тургъанлай, къолумдан бошладынг. Энди уа, аны бошлагъанынг себепли, сени бла атышырыкъма, – дегенди. – Киши эсенг, тамбла эрттен намазда ол тёбеге кел.

Ол бир тёбени кёргюзтгенди да, сора атына къамичи уруп, алайдан кетгенди. Айтек улу Айтек ол жерде нёгерлерин сакълагъанды. Нёгерлери жетгенде:

– Былайда тохтагъыз! – деп буйрукъ этгенди. 

Тохтагъандыла ала да. Эрттенликде, нёгерлерине да айтмай, Айтек улу Айтек ол тор атлы айтхан тёбеге баргъанды. Бир заманда тор атлы, бир пиала чай бла бир локъум да келтирип, алайгъа келгенди. Айтек улу Айтекни кёргенди да, чайын ичгенден сора, жамычысын жайгъанды. Сора:

– Юлеш, Айтек улу Айтек! – деп, отну, окъну да жамычыгъа атханды.

Юлешгенди да, хар бири юлюшюн алгъанды. Бири – бир тёбеге, бирси да бирси тёбеге баргъандыла, экиси да атышып башлагъандыла. Ингирге дери урушхандыла – бир бирге хата этмегендиле. Ишни экинчи кюннге болжалгъа салгъандыла. 

Экинчи кюн да ол халда урушхандыла – бир бирге ол кюн да заран этмегендиле. Ингирде тор атлы кетип тебирегенде, Айтек улу Айтек: «Бу атлы эрттенликде келеди, ингирде кетеди, узакъ жерде жашай болмаз. Муну тургъан жерин, барып, бир кёрейим», – деп, аны ызындан жашыртын баргъанды.

Тор атлы бара кетгенди да, бир чыгъанагъа киргенди. Чыгъанада бир алаша юйге тюшгенди. Айтек улу Айтек, жууукъ келип, терезеден къарагъанды. Къараса, тор атлы, быстырларын тешип, къыз быстырла кийгенди. Олсагъат Айтек улу Айтек къызны таныгъанды. Къыз Фатима деген атлы бир ариу къыз болгъанды, накъут-налмас чачлы, инжи тишли. Ол:

– Ох-ох-ох! – деп, ундурукъгъа олтуруп, солуй тура эди.

Шапа къызчыгъы, аны къатына келип:

– Фатима, Айтек улу Айтек сени къыз болгъанынгы билсе эди, отну, окъну юлеш деп, сен анга айтханда, ол: «Сен да юлеш», – деп ачыу​ланып, сен юлеширге ийилген заманда, уруп, бёркюнгю тюшюрюп, чачынгдан тутуп, тюйюп башласа, сен ол не айтса да, аны этерик эдинг, –
дегенди.

Ол сёзлени Айтек улу Айтек терезеден тынгылап эшитгенди да:

– Къыйын тюйюлсе, – деп, жанып кетгенди.

Сора танг атарын ашыгъып сакълап тургъанды. Ючюнчю кюн эрттен болгъанда, биягъы Айтек улу Айтек ол тёбеге баргъанды. Тор атлы да ары келгенди. Жамычы бла отну, окъну да келтирип:

– Юлеш, Айтек улу Айтек! – деп айтханды.

– Сен да юлеш! Мен а атангы къулуму болгъанма?! – деп, Айтек да ачыуланнганды. 

Тор атлы:

– Бушман этгин, – деп, юлешип башлагъанды.

Ол заманда, юлеширге энишге ийилгенде, Айтек улу Айтек, уруп, къызны бёркюн тюшюрюп, чачындан буруп, къамичи бла тюйюп башлагъанды. Тор атлы:

– Айтек улу Айтек, Аллах бла тилейме, бошла. Не айтсанг да, аны этерме! – дегенди.

Ол заманда Айтек къызны, элтип, жыйыннга къошханды. Сора аны кесине экинчи къатыннга алгъанды да, биягъы жыйыны бла жолуна атланып тебирегенди.

Элине жете башлагъанда, бир-эки ахшы кишини да нёгерге алып, къонакълагъа къонакъбайла хазыр этейим деп, алгъа кетгенди. Элге къаршы келгенде, аты болгъан – атына минип, аты болмагъан – жаяу, эл башына къууулгъанларын кёргенди. Олсагъат алагъа бир атлы жетгенди да:

– Айтек улу Айтек, элинги малы сюрюлгенди! – деп билдиргенди.

Айтек улу Айтек, атына минип, нёгерлерине:

– Сиз къонакъбайла излегиз, мен а къуугъуннга барайым, – деп, кетгенди.

Мычымайын къуугъунну аллына тюшгенди. Къуугъунну аллында къууула кетип, ахшам заманда бир агъачха киргенди. Ол агъачда, аркъан атып, душманла Айтек улу Айтекни аркъан бла тутхандыла, жесир этип, бир бийге элтгендиле. Ол бий Айтек улу Айтекни къанлы жауу болгъанды. Кёргени бла окъуна Айтекни тутмакъ этгенди. Ол жерде Айтек улу Айтек юч жылгъа дери тургъанды. Кеси уа къобузгъа бирда болмагъанча уста эди да, ол къобуз согъуп башласа, аны эшитген адам, къайтып, не ишин да унутуп, алай тынгылай эди.

Муну тутмакъ этген бийни тёрт къызы болгъанды. Бир кюн, Айтек улу Айтекни къобуз сокъгъанын эшитгенде, келип тынгылагъандыла. Бийни тамата къызы Айтек улуну кёргенлей сюйген эди. Къыз келечи жибергенди да: «Айтек улу Айтек мени алыргъа айтса, тутмакъдан бошлатдырырма», – деп билдиргенди.

Жаш да сёз бергенди:

– Мени мындан ычхындырса, келип элтирме, – дегенни айтханды. 

Юч жылгъа бир ай керекли тутмакъ юйде тургъан Айтек улу Айтек бир кюн бир саудюгер чюйютлюню терезе аллы бла ётюп баргъанын кёргенди. Чюйютлюню кёргенде: «Саудюгер чюйютлюле элден элге айланадыла. Ким биледи, бизни элге баргъан эсе уа бу чюйютлю. Бир хапар сорайым!» – деп, къобузун къолуна алып, согъуп башлагъанды.

Чюйютлю, аны къобуз тауушун эшитгенде, къайтып, терезеден ты​нгылап башлагъанды. Айтек улу Айтек, къобузун къоюп, терезеге барып, чюйютлюге:

– Сен хар жерде айланаса. Ол элге баргъанмыса? – деп соргъанды.

Чюйютлю:

– Бусагъатда андан келгенме, – дегенди.

– Андан келе эсенг, айт, не хапар барды ол элде? – деп тилегенди Айтек.

– Хапар а олду: сен айтхан элни бир ахшы бийи бар эди, Айтек улу Айтек деп. Да ол бий къуугъуннга чыкъгъан эди да, къуугъундан аты къайтханды, кеси уа къайтмагъанды. Аны бир къарт анасы, бир да эгечи, эки да къатыны къалгъандыла. Эл юч жыл жетгинчи сакъларыкъ​ды. Ол заманнга келсе, – бийди да – орунунда тохтар, келмесе уа, эки къатынын да, ол бийни Къалмукъ деп бир эмилдеши барды да, анга берип, кесин да элге бий этерикдиле, – дегенди саудюгер чюйютлю. 

Ол хапарны эшитгенде, Айтек улу Айтек бек мудах болгъанды, къобуз да сокъмай, жыр да айтмай, ойнагъан, кюлген да этмей тургъанды.

Алай бир кюн а, къобузун алып, согъуп башлагъанды. Ол заманда бийни тамата къызы дагъыда келгенди. Аны кёргенде, жаш:

– Чыгъараллыкъ эсенг, мени мындан терк чыгъар, – дегенди. 

Къыз, олсагъатдан атасына келип:

– Тутмакъланы кёрюрге сюеме да, эркин эт, – деп тилегенди.

Атасы унамагъанды. Бийлени, къызы тутмакъ юйге кирсе, жюз тутмакъны эркин этген адетлери бар эди да, къызны атасы андан унамай эди. Болсада къызы къоймагъандан сора, бий аны мудах этерге сюймегенди:

– Бар да, кёрген эт, алай бир тутмакъ барды да, Айтек улу Айтек деп, аны жиберирге амал жокъду. Андан къалгъанланы кимни сюйсенг да, эркин эт! – дегенди.

Къыз баргъанды да, тутмакъ юйде айлана, хар кимни къагъытын окъуй келгенди. Ким бир жылдан чыгъарыкъ эди, ким – жарым жылдан, бирлери уа – эки жылдан. Айтек улу Айтекни къагъытын окъугъанда, ёмюрю тутмакъ юйден чыкъмай кетерге деп, алай жазылып тургъанын кёргенди. Ол заманда къыз:

– Ёлмей къалгъан кеси чыгъарыкъды бу тутмакъдан, алай бир адам мындан чыгъарыкъ тюйюлдю да, аны жангыз кесин эркин этеринги сюеме, – деп, атасына алай айтып баргъанды.

Атасы, унамайын, аны кёп къыйнагъанды. Болсада, къызы асыры бек тилегенден, бий Айтекни юч жыл толургъа тамам юч кюн къалды деп эркин этгенди.

Айтек улу Айтек бир кюн ол элде къалгъанды. Кесини эли бла ол бийни элини арасы бирайлыкъ жол эди. Экинчи кюн, ат тапмайын, 
инбашына да эки артмакъчыкъ салып, бир агъачда жаяу кетип бара болгъанды. Къаты бла, ызындан жетип, бир акъ атлы озуп тебирегенди. Айтек улу Айтек анга:

– Ярабий, бир эл болгъан жерге дери мени да атынга миндире бар! –
деп тилегенди.

– Мен айтханны этсенг, элтирме, – дегенди атлы. – Мин да, эки кёзюнгю къаты къыс, мен ач дегинчи, ачма.

Айтек улу Айтек, атха миннгенлей, эки кёзюн къаты къысханды. Бир заманда акъ атлы:

– Ач кёзлеринги, – деп сёлешгенди.

Айтек кёзлерин ачып къараса, эллерине бир жууукъ жерге жетип тура эдиле. Ол заманда Айтек улу Айтек бек къууаннганды. Атдан тюшгенде, акъ атлы:

– Атымы аягъын кётюр да, тюбюнден топуракъ ал! Сокъур адам ким болса, аны кёзюне ол топуракъны сюртсенг, сау болур, – деп айтханды.

Акъ атлыгъа алгъыш этип, Айтек улу Айтек юйюне тебирегенди. Экинчи кюн ингирде элге жетгенди. Кесини эгечи атын суугъа тартып бара тургъанын кёргенди. Ат, муну кёргенде, тартып, ычхынып, ойнап, ары-бери чапханды, сора, келип, Айтек улу Айтекни тансыкълап башлагъанда, Айтек улу Айтек, атын тутуп, къызны къатына келгенди. Къызчыкъ, олтуруп, жиляй тура эди.

– Нек жиляйса, ахшы къыз? – деп сёлешгенди Айтек.

– Да нек жилямайым? Мен жилямасам, ким жиляр? – дегенди къыз. – Бу ат мени къарындашымы аты эди. Ол къуугъуннга чыкъгъанды, къуугъундан аты къайтханды, кеси къайтмагъанды. Ол кюнден бу кюннге дери юч жыл болады. Бу ат не кишнемегенди, не ойнамагъанды. Энди бюгюн андан къалгъан эки къатынын да эмилдеши Къалмукъгъа берип, аны орунуна кесин да бий этерге оноу этедиле. Аны себепли, бу ат ойнагъанда, къарындашым эсиме тюшюп жиляйма.

– Жиляма, ахшы къыз, аны ючюн! Сени къарындашынг да Аллах буюргъанны кёре болур. Аллах айтса, сау эсе, келир, – дегенди. – Алай мени бу элде танышым жокъду. Мени къонакъ этерге болурмусуз? – деп соргъанды.

Къыз:

– Не билейим. Анам унаса, мен бек ыразыма. Кел да, анама айт! –
дегенди.

Жаш, барып, кесин танытмагъанлай, къарт къатындан:

– Уой, анам, кенгден келген къонакъма. Бу элде адам танымайма, амал бар эсе, мени къонакъ эт, – деп тилегенди.

Ол къарт къатын да:

– Мудахбыз, алай сен къонакъса. Кет деп нек айтабыз? Жууукъ бол юйге! Бизде болгъанны сенден аямабыз, – дегенди.

Ол кече жаш юйюнде къалгъанды. Жассы заманнга дери кесин танытмай, сокъур анасы да жашыны хапарын айтып тургъанды.

Айтек улу Айтек, къобузун къабыргъадан алып согъуп башлагъанды. Атасы ёлюп, анга къара кийгенден бу жерге дери хапарын къобузу бла айтханды. Ол заманда къобуз сокъгъанындан анасы жашын таныгъанды. Секирип туруп, жашын къучакълагъанды, кёп жиляп, тюрлю-тюрлю ариула айтханды жашына. Ол кече эллерине жангы бий айырыргъа оноу тамам болуп, халкъ, жыйылып, той эте тура эди. Айтек улу Айтек анасыны кёзлерин акъ атлыны аягъыны тюбюнден алгъан топуракъ бла сау этгенди. Ызы бла тойгъа баргъанды. Къараса, кёп адам жыйылып, ичги иче, той эте кёргенди. Барып, къарт кишилени къатында олтургъанды, жыр айтханнга да, къобуз сокъгъаннга да эжиу этгенди.

Бир киши:

– Бу къонакъ жаш эжиуге бек устады. Эжиуге уста кибик, къобузгъа да уста болур. Анга бир ахшы къобуз беригиз! – деп, жашлагъа оноу этгенди. 

Келтирип, жашха ахшы къобуз бергендиле. Ол кесини юйюнде анасына сокъгъан халда согъуп башлагъанды. Ол заманда адамланы кёбюсю жашны бийлери Айтек улу Айтек болгъанын билгендиле. Таныгъаны кете, танымагъаны да кете, алай бла, жаш адамла болмаса, эсли адам къалмагъанды. Ол заманда Айтек жашла тепсеген жерге баргъанды. Анда чыкъгъанды да, тойда тепсегенди. Къатынлары аны кёргенлей таныгъандыла, къууанып, жарыкъ болуп башлагъандыла. Ол кесекге дери уа мудах эдиле. Аланы нек къууаннганларын адамла билмей:

– Бу жаш тулла бюгече эрге барабыз деп къууанадыла, – дей эдиле.

Андан сора Айтек улу Айтек, болгъан жерин соруп, Къалмукъну кёрюрге баргъанды. Алгъын тенглеринден бир-экисин да биргесине алгъанды.

– Къалмукъ, сен бу ишни къалай этесе? Айтек улу Айтек сени бек сюе эди. Ёлген эсе да, сау эсе да, хапарын киши билмейди. Санга былай этген тийишли тюйюлдю, – деп сёлешгенди.

Къалмукъ жашны таныгъанды, этген ишине чогъож болуп, кечгинлик да тилегенди. Айтек улу Айтекни къайтханы хар бирине баям болгъанды, алда кибик, элине бий болуп тохтагъанды.

Бир кюн тутмакъ этген бийни къызыны айтхан сёзю эсине тюшгенди. Къуралып барыргъа тебирегенди. Кетип бара тургъанлай, биягъы акъ атлы жолукъгъанды. Айтек улу Айтек аны бла саламлашханды, саламлашхандан сора:

– Айып этме, сен не адамса, билирге сюеме. Алгъын жолукъгъанда, бек уллу болушхан эдинг манга, – дегенди.

Акъ атлы:

– Мен ким эсем да, атымы айтмам. Алай мени агъачда бир тиширыу, тутуп, тюе тургъанлай, сен ычхындыргъанса. Ол сен ычхындыргъан акъ атлы менме. Сен не ишни башласанг да, мен, Аллахны арагъа салып, санга болушлукъ этерге ант этгенме, – дегенди.

Алайда экиси да, нёгер болуп, атланып тебирегендиле. Аллах билсин неллай бир баргъанларын. Бир заманда ала Айтекни тутмакъ этген бийни элине жетгендиле. Ол кече элде къалгъандыла. Экинчи кюн Айтек улу Айтек, къобуз согъуп, орамгъа чыкъгъанды. Къобуз тауушну эшитгенде, къалмай, эл жыйылгъанды, бийни юйюрю да келгенди. Айтек улу Айтек, барып, къызны къолун тутханды да:

– Айтхан сёзюме келгенме, – дегенди.

Акъ атлы, ала алай тургъанлай, Айтекни атын келтирип келгенди. Айтек, атына минип, сермеп, къызны алып къачханда, аны, къарап, къарелдисин окъуна кёрмегендиле. Ол къызны да келтирип, Айтек юч къатыны бла жашап башлагъанды.

Бир кюн а Айтекни артда келтирген къатыныны атасы бийни бир башха бий, аскер бла келип, ёлтюрюрге хазыр болуп турады деген хапар келгенди. Ол заманда Айтек улу Айтек, акъ атлыны да нёгерге алып, атланып кетгенди да, экиси да бир кечеге ол аскерлени араларына жетгендиле. Аскерле:

– Не затладыла была? – деп, ол эки атлыгъа къарагъандыла.

Ала уа экиси да ол аскер бла урушуп башлагъандыла да, бир кюннге жартысын къыргъандыла. Ингирде Айтек улу Айтекни тутмакъ этген бий, Айтек улуну чакъырып: 

– Бичакъ тутхан къолунг арыгъан болур, – деп, къолуна сыйлы кюпес байлагъанды.

Акъ атлыны уа тапмагъандыла.

Экинчи кюн эрттенликде биягъы эки атлы аскерни къалгъанын да къыргъандыла. Ол кюн да Айтек улу Айтекни бирси къолуна да биягъы бий бир жаулукъ къысханды. Акъ атлыны да излегендиле, алай ол а  табылмагъанды. Ючюнчю кюн бу экиси аскерни артын этгендиле. Ол кюн бий Айтекни къолуна бютюнда ахшы кюпес байлагъанды. Бий муну таныгъан а этмейди.

– Кимсе сен? – деп соргъанда да, Айтек улу Айтек кесин танытмагъанды. 

Алайлай кетгенди, бий да ырахат болуп къалгъанды. Айтек улу Айтек, юйюне келгенден сора: «Мен, барып, сени бла жарашсам сюеме», –
деп, ол бийге къагъыт жазгъанды.

Бий:

– Алгъындан да жауум эди, къызымы алып къачханлы уа бютюн-
да! – деп унамай эди.

Бир бирге кёп кере къагъыт жазгъандан сора, бий къартлыгъына аман акъыл этгенди. Къонакъ келиучю юйню тюбюн лагъымдан толтуртханды да, сора Айтек улу Айтекге: «Келсин киеуюм. Мен да къарт болгъанма, танышсам сюеме», – деп, къагъыт жибергенди.

Къарт бий алай бла Айтек улу Айтекни ёлтюрюрге мурат этгенди. Юйюнде шапалагъа да:

– Айтек улу Айтек бери келсе, жатхынчы, сыйлы кёрюгюз, жатхандан сора, ол билмез кибик, юйню тюбюнде лагъымны атдырыгъыз! – деп, къаты буйрукъ этгенди.

Къайын атасы бийден кел деп къагъыт келгенде, Айтек улу Айтек атланып баргъанды. Баргъанда, сыйлы кёргендиле, къонакъ юйге элтгендиле.

– Жатхынчы, лагъымгъа тийсек, билир да, къачар, – дегендиле да, анда айланнган шапала лагъымгъа тиймегендиле.

Жатаргъа кезиу болгъанда, ол бийни юйде къалгъан юч къызындан гитчелери:

– Киеуюбюзню бир кёрейим, – деп, къонакъ юйге баргъанды.

Киеулери, къыз кетип тебирегенде, аллын кюн урушда берилген кюпесин къызны башына къысханды. Ол къыз юйге баргъанда, бирси эгечлерине кёргюзтгенди. Аны кёргенде, ортанчы къыз да:

– Мен да барайым, – деп, баргъанды. 

Айтек анга да экинчи кюн берилген жаулукъну къысханды. Ол къайт-
хандан сора, тамата эгечлери да баргъанды. Ючюнчю кюн берилген бек сыйлы жаулукъну Айтек улу Айтек анга бергенди. Андан сора къызла:

– Барайыкъ да, атабызгъа бу ахшы адамны ёлтюрмесин деп тилейик. Муну бизге берген жаулукъларын да кёргюзтейик, – деп, аталарына баргъандыла. 

Барып:

– Бу жаулукъланы ол жаш бизге келтиргенди, кеси да ахшы адамды. Тилейбиз, аны ёлтюрме, – деп, аталарындан тилегендиле.

Аталары, ол жаулукъланы кёргенде, сейирге къалгъанды да:

– Ол мени ёлтюрюрге келген бийни къыргъан киши бу болур дейме, бу жаулукъланы мен анга саугъагъа берген эдим, – дегенди.

Сора олсагъат окъуна Айтек улу Айтекни башха юйге чыгъартханды, сыйлы къонакъча кёргенди. Дунияны жыйып, той-оюн да этгенди. Биз да ол кюн тойда тепсегенбиз, боза да тартханбыз, алай аны кёзюбюз кёрмегенча, хата, палах да кёрмей къалайыкъ!

АХМАТ-АЛИЙ БЛА АРИУЖАН

Эртте-эртте эки жерде эки бий жашап болгъандыла. Аланы аралары жюзкюнлюк жол эди да, бир бирлерини хапарларын эшитген болмаса, таныш-шагъырей тюйюл эдиле. Алай бир бирлерин кёрюрге-таныргъа уа бек сюе эдиле.

Кюнлени бир кюнюнде, оноулашып чыкъгъанча, была экиси да бир чакъда жортууулгъа атланнгандыла. Биргелерине нёгер да алмай, жа​нгыз кеслеринлей. Муратлары уа, бир бирин танып, татлы тенгле болургъа эди. Экиси да бири бирин излей, узакъ жолоучулукъдан талып, бир кюн эки жол къошулгъан жерде тюбешгендиле.

– Жол болсун, ахшы улан! – дегенди бири.

– Жол Аллах берсин! – дегенди экинчиси. 

Экиси да, атладан тюшюп, бир бирге хапар сорушхандыла. Бири:

– Мен тау артыны бийиме, жортууулгъа чыкъсам, кесиме нёгерге адам тапмайма. Тау аллында жигит бийни хапарын эшитип, аны излей чыкъгъан эдим, – дегенди.

– Да, Тау аллыны бийин излей эсенг, ол менме. Мен да, Тау артыны жигит бийини хапарын эшитип, аны излей чыкъгъан эдим, – дегенди бирси да.

– Да эки жол къошулгъан жерде, бир бирге тюбешип, танышдыкъ, эки жол бирге къошулгъанча, муратларыбыз да бирге алай къошулсунла, – деп, экиси да, къол тутушуп, бир бирни къучакълагъандыла.

Эки бий да, атларын ариу ёзенде кишенлеп, къыртышха бошлап, от этип, азыкъларын жылыта тургъанлай, эки атлы: бири Тау артыны бийи келген жол бла, бири да Тау аллыны бийи келген жол бла жортуп жетгендиле. Бийле, аланы алай муштухул не ючюн келгенлерин билмей, къайгъылы болуп, хапар соргъанларында, Тау аллы бийни жолундан келген, чабып, бийни къолун тутуп: 

– Къатынынг жаш тапханды! – деп, сюйюнчюлюк айтханды. 

Тау артындан келген атлы да, чабып, бийини къолун тутуп: 

– Къатынынг къыз тапханды! – деп, сюйюнчюлюк хапарын айтханды.

Ол заманда эки бий да, бир бири къолларын тутуп: 

– Бу эки адамны шагъатлыгъы бла сабийлеге ат атаргъа, уллу болсала уа, сау ёсселе, къызны да жашха берирге, – деп, сёлешип, тауусум этгендиле.

Тау аллы бий Тау арты бийни къызына Ариужан атагъанды.

Тау арты бий да Тау аллы бийни жашына Ахмат-Алий деген атны дурус кёргенди.

Ол кече тёртюсю да, уллу ёзенде къалып, тангны буруну бла юйлерине кетгендиле.

Бийле юйлерине къайтхандан сора, кёп заманны ырахатлыкъда бла къууанчда жашай тургъандыла.

Бир кюн а Тау аллыны бийи Ахмат-Алийни ойнагъанына къарап тургъанлай, Тау артыны бийи ёлгенди деп, къуугъун келгенди. Аны эшитгенлей, Тау аллыны бийи, несин да унутуп, атха минип, Тау артына атланнганды. Тау аллыны бийи келгенде, Тау арты бийини тёгерегине да халкъ басынып, бийге да жан кирип тура эди.

Тау аллы бий, барып, тенгин къучакълап: 

– Сен былай болсанг, мен жортууулгъа ким бла чыгъа турлукъ-
ма?! – деп, кишиден да уялмай жилягъанды.

Тау артыны бийи да: 

– Тенгим, мен бу дунияны адамы тюйюлме, къызыма айтыр сёзюмю айталмай кетип бара эдим да, аны айтыргъа къайтханма, – дегенди.

Сора, къызы Ариужанны чакъырып:

– Къызым, сени атынгы бу бий атагъанды, сен туугъан кюн бу бийге да жаш туугъан эди, аны атын а мен атагъан эдим. Ол кюнден бери, уллу болсагъыз, сизни бир юй этерге деп сёзюбюз барды. Ол сёзге эшитгенле шагъат болсунла, – деп, артына аууп, жан бергенди.

Халкъ, жиляу-сыйыт болуп, бийни асырагъанды. Тау аллы бий Ариу​жаннга:

– Къарындашларынга къатын алгъынчы, атангы журтунда тур, андан сора уа, келип, элтирбиз, – деп кетгенди.

Тау аллы бий, юйюне къайтхандан сора, Ахмат-Алийни алып, бир сынайым деп, жортууулгъа чыкъгъанды.

Жашын сынап къайтхандан сора уа:

– Ол жерде, ол элде мени бир тенгим барды да, анга барып, бир кесек туруп кел. Алай къайда да «бурунсуз бий» деп иш айтырса, – деп, жолгъа атландыргъанды.

Азмы жюрюдю, кёпмю, Ахмат-Алий бир кюн бурунсуз бий жашагъан элге келгенди. Адамлагъа соруп, аны юйюне тюшюп къарагъанында, керти да буруну болмагъанын кёргенди. Жаш, бий бла саламлашып, кеси кесин танытханды.

Ол да Ахмат-Алийге ариу кёзден къарап, жумушакъ ундурукъгъа олтуртуп, кёп хапар да соруп, жарагъандан сыйлагъанды.

Ахмат-Алийни нек келгенин да билмей, бурунсуз бий аны кесинде къонакъ этип иги кесек заманны тутханды.

Бир кюн а, Ахмат-Алийни чакъырып:

– Сен туугъан кюн бийге сюйюнчюлюк айтыргъа мен баргъан эдим. Ол заманда мени шагъатлыгъым бла санга, уллу болсанг, Тау артыны бийини къызын алыргъа жарашхан эдиле. Ол эки къууанч ючюн, бий сени манга жылкъы сюрюрге иерге айтхан эди. Хазыр бол, жылкъы сюрюрге чыгъарыкъбыз, – дегенди.

Экинчи кюн бий Ахмат-Алийге:

– Жылкъыдан манга ат тутайыкъ, – деп, жылкъыгъа элтгенди. 

Жылкъы чалманнга тыйылып тура эди.

Бий: 

– Ма ол атны тутарыкъса, – деп, бир акътуякъ атны кёргюзтгенди.

Ахмат-Алий, тёзалмай:

– Эй хомух бурунсуз бий! Мен сени сынайма ансы, атынгы боюнун буруп алырма, – дегенди. 

Ол заманда, бийни бети да тюрленип:

– Насыбынг да бар эди татлы тенгими жашы болгъанынг ансы, бир къагъым боллукъ эдинг, – дей, аркъанны атып, акътуякъ тайны, боюнун буруп, кеси тутханды. 

Ол кюн окъуна экиси да, ол тайгъа минип, алайдан жортууулгъа кет​гендиле.

Кёпмю жюрюдюле, азмы, бир кюн бир уллу сууну боюнуна келгендиле.

Бий, атдан тюшюп: 

– Биз былайда бу хансладан юч гебен этерге керекбиз, – деп, ханс жыртып башлагъан эди. 

Экиси да, кюн батхынчы, юч гебен этгендиле. Кюн батып, къарангы болгъанда, бий:

– Атынга мин да, суугъа кир, мен а гебенни жандырырма. Сен суу​дан ётеринге, гебен жанып бошар. Сен жылкъыны къатына жетерге, экинчи гебенни жандырырма, ол жанып бошагъынчы, сен, жылкъыны сюрюп, суугъа кирирге керексе. Экинчи гебен тауусулургъа, ючюнчю гебенни жандырырма, сен а жылкъыны от жарыкъгъа сюр, – деп, Ахмат-Алийни атландыргъанды.

Ахмат-Алий, атына минип, суугъа кирирге, бий гебенни жандыргъанды. Ахмат-Алий суудан ётюп жылкъыны къатына жетерге, бий экинчи гебенни жандыргъанды. Ахмат-Алий да жылкъыны, от жарыкъ​гъа, суу таба, сюрюп, жетдиргенди. Ол заманда бий, ючюнчю гебенни жандырып, сууну жарыкъ этгенди. Ахмат-Алий, ючюнчю гебен жанып бошагъынчы, жылкъыны бий болгъан жанына ётдюргенди да, экиси да, жылкъыны ёзеннге бошлап, солургъа олтургъандыла.

– Багъалы бий, бу биз сюрген жылкъы кимни жылкъысыды? – деп, Ахмат-Алий бийге соргъанды.

Бий, нек сора болур деп, сагъыш этип, айтмай болмай:

– Тау арты бийни жылкъысыды, – дегенди.

Тау арты бийниди дегенден сора, Ахмат-Алийни атасы айтыучу хапарлары эсине тюшгендиле, алай не этерик эди, – атасы аны бир кюннгю къыйынын бий тенгине бергени себепли, тынгылап къойду.

Алайда солугъандан сора, бий да, Ахмат-Алий да, атлагъа минип, жылкъыны сюрюп, кетип бара тургъанлай: 

– Ай, итден туугъанла, мени жылкъымы сюрюрге сиз ким болгъансыз? – деп, бир атлы ызларындан жетгенди.

Бий Ахмат-Алийге: 

– Сен жылкъыны сюр, – деп, кеси уа, садагъын алып, артха айланып, атышып башлагъанды. 

Аны огъу, барып, атлыгъа тийип, атлыны атдан жыкъгъанды.

Бий Ахмат-Алийге:

– Жылкъыны женгил сюрейик, – деп, бир жанларына жетерге, экинчи атлы чыкъгъанды.

– Итден туугъанла, къарындашымы да ёлтюрюп, жылкъымы сюрюрге сиз ким болгъансыз? – деп, садагъын атып, бийни кёкюрегине огъун чанчханды.

Ахмат-Алий, бийни атдан жыгъылгъанын кёрюп, садагъын алып, атып, атлыны ёлтюргенди. Ахмат-Алий: 

– Бий ёлдю, энди жылкъыны къайры сюрейим? – деп тургъанлай:
– Ай, итден туугъан, къан да тёгюп, жылкъыны сюрюрге сен ким болгъанса? – деп, дагъыда бир атлы жетгенди.

Ахмат-Алий садагъын тартхынчы, атлы, атып, Ахмат-Алийни базыкъ бутундан ургъанды.

– Эй хомух, ата билмей эсенг, садакъны къолунга ала турма, – деп, Ахмат-Алий, атып, атлыны кёкюрегинден уруп ёлтюргенди. 

Ахмат-Алий, атдан тюшюп, бутундан келген къанын тыялмай тургъанлай:

– Юч да къарындашымы ёлтюрюп, жылкъымы да сюрюрге сен ким болгъанса? – деп, аллында бир адам сюелгенди.

Ахмат-Алий, къаны асыры кёп кетгенден, къарыусуз болуп, башын кётюрюп къарагъанында, аллында бир къыз сюелип тура эди.

– Эй, ариу къыз, бары да бизни хатабыздан болгъанды, биз туугъан кюн бизни бир юй этерге оноу этилген эди. Бу бий а сюйюнчюлюк айтыргъа келген эди. Ол заманда атам мени мынга бир кюнюмю берирге айтхан эди. Мен ма ол кюнню тёлерге келген эдим, билмегенме жылкъы сизни жылкъыгъыз болгъанын, – деп, къарыусуздан, жыгъылып кетгенди.

Ариужан, жашны танып, кёзюне къарап: «Аллахны буйругъу алай болур эди», – деп, тёрт ёлюкню да басдырып, жылкъыны да артха буруп, Ахмат-Алийни да атына миндирип, юйюне келгенди.

Ахмат-Алийни ундурукъгъа салып, жарасын жуууп, дарманла бла багъып, кёп бармай, сау этгенди. Ахмат-Алий Ариужанны къатыннга алып, кёп заман жашагъандыла.

Бир кюн а Ахмат-Алий Ариужаннга:

– Эрикгенден ёлеме, тёгерекге бир къарайым, – деп, атха минип, жортууулгъа чыкъгъанды. 

Айлана, жюрюй кетип, бир кюн ингирде бир дуппурдан тёгерекге-башха къарай тургъанлай, бир сейирлик кёргенди. Дуппур аллында бир уллу элни огъары жанындан бир уллу жаныуар, кирип, хоп-хуп, хоп-хуп деп, элни тёбен жанына чыкъгъанды. Элде ит болгъаны къалмай, аны ызындан къуууп башлайдыла. Ол заманда ол жаныуар, жол жанында тохтап, хар келген итни уруп, барын да къырып, артына къайтып кетгенди.

Ахмат-Алий, ол жаныуарны этгенине сейир-тамаша болуп, атына минип, элге тигелеп, бир къарт къатынны юйюнде къонакъда къалады.

Танг атып, атына иер салып, кетип башлагъанда, Ахмат-Алий къарт къатыннга элигизде не жангы зат барды деп сорады. 

– Жашым, элибизде бир хан барды, ханны уа бир ариу къызы барды. Къызны тилей кёп жигит келеди, алай ханны юч оюну барды да, аны киши эталмайды. Оюнланы этгеннге къызын берликди, – деп, къарт къатын элни хапарын айтханды.

Олсагъатдан Ахмат-Алий ханны юйюне келгенди. Халкъ жыйылып, ханны къызы да тахтагъа минип, атасы да къатына олтуруп тура эди.

– Багъалы хан! Бюгюн сени оюнларынга къатышыр адам жокъду. Эркин этсенг, халкъынгы эрикгенин кетерир эдим. Болалмасам, – жояр​са, – деп, Ахмат-Алий ханны аллына баргъанды.

Хан, Ахмат-Алийге къарап:

– Эй жигит, алыкъа мени оюнларымы киши эталмагъанды, сен жаш адамса, сени боюнунгу мен къалай кесаллыкъма!

– Багъалы хан! Боюнуму да Аллахдан къоркъгъанлай этерсе, айт оюнларынгы, мен да бир кёрейим, – дегенди Ахмат-Алий.

Ол заманда хан, жеринден ёрге къобуп, халкъгъа да къарап:

– Жигит жаш, алай эсе, айтайым оюнларымы, – деп, санап башлагъанды: – Биринчиси: жюз атлы бла, уллу ёзеннге чабып, уруш этериксе. Экинчиси: жети атым барды да, чаришге чабаргъа керексе. Ючюнчюсю: асыралгъан бугъам барды да, аны бла тутушурукъса, – дегенди.

Ахмат-Алий, атдан тюшюп:

– Сени оюнларынгы этерге хазырма, чыгъар жюз атлынгы, – дегенди.

Хан къолун кётюргенлей, сауутлары-сабалары бла жюз атлы чыкъ​гъанды.

Ахмат-Алий, атына минип, жюз атлыны артында тебирегенди. Элден чыгъып, он къычырым кетгенден сора, Ахмат-Алий ол жаныуарны этгенин эсине тюшюргенди да, олсагъатдан, уллу бичагъын чыгъарып, атын артха, ызындан келген жаууна айландырып: 

– Адам этинден тоймагъанла, бир къыз ючюн жюзге жууукъ адам къыргъанла, хайдагъыз энди, къууугъуз мени, къуууп жетсегиз, – деп, атын уруп, эл таба къачханды.

Дуниягъа айтылгъан Тау арты бийини тор ажирин аскер атла къайры жетерик эдиле! Ахмат-Алий узакъ кетген эди.

Ахмат-Алий артына къарагъанда, ханны аскерчилери, бири бири ызындан созула, къуууп келе эдиле. Олсагъатдан Ахмат-Алий, атын тыйып, келгенни уруп, келгенни уруп, жюз атлыны да уллу ёзенде къырып чыкъгъанды.

Сора, атланы тутуп, ёлгенлени ат къанжыгъаларына къысып, ханны аллына сюрюп келгенди.

Хан экинчи оюннга чариш атларын чыгъаргъанды. Чариш боллукъ жерлери уллу сырт эди да, аны тёгерегине чабаргъа керек эдиле. Ахмат-Алий, эрлай атына минип, хан атлылары элден чыкъгъынчы, сыртны башында эди. Ханны чаришчилери алайгъа жетгинчи уа, Ахмат-Алий ханны аллына келип сюелген эди.

Ючюнчю оюннга хан бир уллу бугъаны чыгъарады. Бугъаны боюнунда бир уллу темир сынжыры бар эди. Ахмат-Алий, тартып, сынжырны къыркъады.

Хан, сынжырны къыркъылгъанын кёргенде: 

– Ай, итден туугъан, тогъуз атадан къалгъан сынжырны къыркъ​гъанса да, мен сени боюнунгу къыркъырма! – деп ачыуланнганды.

Ахмат-Алий да, ханны айтханы ачыу тийип, сермеп, бугъаны боюнундан тутуп, буруп, башын, юзюп, ханны аллына атханды. Хан, аны кёргенде, уллу бичагъын алып, Ахмат-Алийге чапханды.

Болсада Ахмат-Алий, сермеп, ханны уллу бичагъын сыйырып:

– Багъалы хан! Мен сени сынар ючюн ойгъанма оюнларынгы, къызынг кесинги болсун. Сени къызынг къарачач эсе, мени къатыным алтынчачды! – деп, бичакъны ханны къолуна бергенди.

Ол заманда хан, жамауатха айланып:

– Жамауат, муну кёремисе, тутуп, жюз башлы аскерими къырып, тогъуз атадан къалгъан сынжырымы да къыркъып, бугъаны боюнун буруп, юзюп, ол этгенлерим да азды деп, мени къызымы хыликкя эте-
ди! – дегенди.

Сора, жашны къатына барып: 

– Сени къатынынг алтынчач эсе, мен, адамла жиберип, къатыны​нгы чачындан тутуп келтиртирме. Сен айтханча, алтынчач эсе, къызымы санга къарауашха берирме, болмаса уа, боюнунгу кесерме, – деп, эки къуртха къатынны Ахмат-Алийни юйюне жибергенди.

Ол эки къуртха къатын, Ахмат-Алийни юйюне келип, арбаздан ары кирирге къарыу тапмай тургъанлай, Ариужан юйден чыгъады. Ариужан къуртха къатынланы къонакъ юйге элтип, олтуртуп, хайыр-хапар болгъанда, къуртха къатынла:

– Бизни санга Ахмат-Алий жибергенди, мен къайтхынчы, анда туругъуз деп, сен аны къатынчыгъымыса? – деп соргъандыла.

Ариужан, ёрге туруп: 

– Мен Ахмат-Алийни къарауашыма, Ахмат-Алийни къатынчыгъы Ариужан керек эсе, барып айтайым, – деп, отоудан чыкъгъанды. 

Ариужан, аш юйге келип, къарауашына: 

– Энди сен мени кийимлерими кий да, къонакъла бла олтур, мен а шапалыкъ этейим, – деп, осалыракъ кийимле кийгенди. 

Къарауаш къатын, жым-жым жылтырагъан кийимле кийип, отоугъа тебирегенди. Ариужан, аны аллында эшиклени ача, сакъ атла, жыгъыл​гъан иш этерсе дей, къонакълагъа элтгенди.

Къарауаш, къуртха къатынла бла саламлашып, Ариужаннга: 

– Не къарайса, была бизге арып келген болурла, ач да болурла, бар, аш этип келтир. Мени Ахмат-Алий ийген багъалы къонакъладан аярыгъым жокъду, – дегенди. 

Ариужан ол кече, шапалыкъ этип, къонакъланы уллу сыйлагъанды.
Къарауашы Ариужаннга:

– Бизге жумушакъ жер эт, мен багъалы къонакъла бла жатарыкъма, – дегенди.

Ариужан да: 

– Энди мени эркин этсегиз, барып, сауут-саба жыяр эдим, – дегенде, къарауашы, «ачыуланнган» да этип: 

– Эндиге дери, жыймай, ауузунгу ачып неге тураса, бар, – деп жибергенди.

Ол кече эки къуртха къатын да къарауашны, Ариужан сунуп, ортагъа салып жатхандыла. Кече узуну жукъламай туруп, кече белинде къарауаш къатынны башындан чачын кесип, быстыргъа чулгъап, къачып кетгендиле. Элтип барып, чачны ханнга берип, уллу саугъа алгъандыла.

Хан, халкъны жыйып, быстырны ачып, чачны халкъгъа кёргюзтюп:

– Ма, кёремисиз, муну къатыныны чачын? Алтынмыды, тюйюлмюдю?!. Энди мен муну боюнун кесерге буйрукъ берирге боллукъма, – дегенди.

Ахмат-Алий, ол чачха къарап: 

– Бу мени къатынымы чачы тюйюлдю, къарауашымы чачыды, –
дегенди. 

Болсада хан, ачыуланып, жашны боюнун кесерге кеси тебирегенди. Ол бичагъын, чыгъарып, ёрге кётюргенлей, Ариужан, аны аллына жетип, бууунундан тутханды да:

– Багъалы хан! Нек кесесе бу жигитни боюнун? – деп соргъанды.

Ол заманда хан, сейир-тамаша болуп, хапарын айтханды.

Аны эшитгенде, Ариужан:

– Да алай эсе, кёргюзтюгюз ол чачны, мен бу жигитни къатыны-
ма, – дегенди. 

Хан чачны кёргюзтгенди.

Ариужан, кюлген да этип: 

– Бу бизни къарауашыбызны чачыды, ма мени чачым, – деп, башын ачханда, чачы алтынча жылтырап башлагъанды.

Алай бла хан къызын Ахмат-Алийге берир муратын къойгъан эди. Ахмат-Алий да, юйюне келип, алтынчач къатынчыгъы бла бек кёп жашагъанды.

Не иги жашай эселе да, аланы алыкъа да сабийлери жокъду. Бюгече мен кесим да алада къалып келеме, бек иги сыйлагъан эдиле, алай аланы не иги ашлары да кеси туз-гыржыныма къор болсун!

ЖИГИТ ЖАШ

Эртте-эртте бир уллу элде бир жаш жашап болгъанды. Ол асыры жарлыдан, аны танымагъан жокъ эди. Алай халкъ ол жашны къуру жарлылыгъы ючюн угъай, керти да жигитлиги ючюн да таный эди. Харекетли болмаса да, ол кесини юсюн-башын, тизгинин ариу жарашдырып жюрюгенди. Бир хайт деген эр кишиге тийишли саууту-сабасы да бар эди. Аны ол тийреледе аллына ат ётмеген бир тамашалыкъ жоргъасы да болгъанды. Алай ол жашны бек уллу къууанчы уа – аны алтынчач, субай къатыны эди.

Кюнлени бир кюнюнде ол жарлы жаш, кийимлерин да тизгинли кийип, сауут-сабасын да тагъып, ол тауушлукъ чапхан атына да минип, кесин сынаргъа жортууулгъа чыкъгъанды. Къатынчыгъы анга угъай демегенди.

Бек алгъа жарлы жаш атын сынагъанды. Аталадан келген жарау адетге кёре, чыгъана ёзенни ичинде аллына тюбеген къоянны къуугъанды да, аты, жетип, къоянны малтап озуп кетгенди. Аны алай чапханын кёргенде, жаш, секирип, атындан тюшгенди да, тутуп, боюнундан къучакълагъанды.

Дагъыда, атына минип, бара-бара кетгенди да, ушкогун сынаргъа тебирегенди. Аны тюз эм ариу атханын сынар ючюн, ёрге къарагъанды да, кёкню къарангысында бир учуп баргъан къарелдини эслеп, аны атханды. Бир кесекни сакълап тургъанды да, бир заманда бир къуш, шууулдап келип, чулгъанып, жерге тийгенди. Къатына барып къарагъанында, къушну тырнакълары бекленип тургъан бир уллу ууанык мыллыкны да эслегенди.

Жигит жаш: «Кесимден къалмаса, ушкогум бла атымдан къаллыкъ тюйюлдю», – деп, ёз кишилигин сынаргъа андан ары атланнганды.

Бара кетгенди да, бир агъач талада уллу эмен терекле кесилип, аланы тюкгючлери уа жерден ёрге аз-маз къарап тургъанларын кёргенди. Алайда ол кесини къарыуун сынап тебирегенди. Атын чабалгъаны къадар чапдырып бара тургъанлай, аны юсюнден ийилип, эмен тюкгючлени, узалып, бёркню алгъанча, эрлай тамырлары бла чыгъарып, ёрге алып, бир жанына-бир жанына – узакъгъа быргъап кёргенди. Ол, жерден тамырлары бла чыгъарып, сызып жиберген тюкгючле, барып, тийген жерлерин батдырып болгъандыла.

Жигит жаш, кесини кючюне кёлю тамамлы болуп, алайдан да ары кетип бара тургъанлай, аны аллында уллу аскер тюбегенди. Ол аскер ханны аскери болгъанды.

Бир къыралда дуниягъа айтылгъан бир белгили хан кесини къызын бирси къыралда да аллай бир ханны жашына берирге дей эди. Ол аскер а аны жашына алыргъа сюйген ханладан бирини аскери эди. Ол аскерни ичинде ханнга бек жууукъ бийлени, ёзденлени, байланы жигитге санал​гъан жашлары да болгъандыла.

– Жол болсун!

– Сау болугъуз! – дегенден сора, была бир бирге хапар сорушхандыла. 

Ханны аскерини къайры эм нек баргъанын жигит жаш билгенди, жангыз атлыны къайры эм нек баргъанын ала да билгендиле.

– Мени да сизге къошулуруму къабыл кёрсегиз, сизни бла барыр эдим, – дегенди жаш.

Махтанчакъ бий, ёзден улула аны хыликкя этгендиле.

– Сен неге жарарыкъса? Биз сени не этерикбиз? – деп, биргелерине барыргъа къоймай, кеслери кетип тебирегендиле.

Ол заманда жаш:

– Алыгъыз, мен да бир ат кютерге, затха жарарма, сокъуранмаз-
сыз, – дегенди. 

Махтанчакъ бий эм бай улула жашны айтханын ханнга айтхандыла да, аны эркин этиую бла жашны ат кютюучюге алгъандыла. Ол дуниягъа айтылгъан ханны къызын алыргъа деп, ол кюн ханнга баргъан жангыз бу хан тюйюл эди. Ол кюн битеу жер этеклеринден аллай кёп ханла ол дуниягъа тауушлукъ ханны къызын алыргъа кеслерини аскерлерин, жигитлерин, жыйынларын, сыйларын жыйып бара эдиле. Ала бир бирлерини баргъанларын биле эдиле. Хар бири да: «Уллу ханны къызын башха хан алмаз, мен алырма», – деп, бек уллу кёллю болуп барыша эдиле. Жаш а – жангыз да кесини жигитлигин сынар ючюн. Ханла умутлу нек эте эдиле десенг, ала кеслерини уллулукъларына, бийликлерине, байлыкъларына базынып махтана эдиле. Жигитликлери уа бек аз эди. Ол аскерлени ичинде адам бек кёп эди, алай аланы асламысы бийлени, ёзденлени, байланы жашлары эдиле. Къара халкъдан да бар эдиле, алай ала бий улулагъа жумушха бла ат кютерге деп айлана эдиле. Жолда жолукъгъан бу жаш да ол къул жыйыннга къошулгъан эди.

Бир-эки кюнню баргъандан сора, ала къызын эрге берген ханны жерлерине жетгендиле. Барып, ханны къаласыны аллында тохтайдыла. Алагъа дери да бир къауум хан, уллу аскерлери бла келип, бу ханча, алай тюшюп сакълап тура эдиле. Бу ханны аскери барып тюшгенден сора 
да, бир къауум хан кеслерини уллу аскерлери бла келип-келип тюшдюле. Келлик ханла келип бошагъандан сора да, бир юч кюнню солургъа оноу болду. Хар ханны аскерлери башха-башха тура эдиле. Атлыла 
да ханны къаласына туура аулакъларында аскерлени атларын кюте 
эдиле.

Тёртюнчю эрттенликде хан улула къолларындан келалгъаны къадар кеслерин сымарлап, ариу кийинип чыкъдыла. Ала ол кюн ханны къызына кёрюнюрюк эдиле. Ала кеслерин не бек сымарлап кюрешселе да, аладан эсе уа ол жарлы жаш чырайлы эди.

Хан улулагъа оздурмагъан, ариу кийинип, ханны къызына ушаш, ариу къанлы бети, уллу акъ мангылайы, къара къашлары, андыз жамычыны тюклери кибик, узун къара кирпиклерини тюбюнден сюйдюмлю, батыр къарагъан, ышара тургъан, дугъум кёзлери, адамгъа сюйюшлю къаны бар эди. Ханны арбазына жыйылгъан хан улула, аланы жууукълары, тенглери, бий, бай, ёзден улула, аскерлери – битеу бары да ханны арбазында тизилип, ханны къызын кёрюрге деп тохтагъан  эдиле.

Къолуна алтын сыра аякъны алып, ханны къызы ортагъа чыкъ​гъанды. Тёгерек тизилген хан улуланы эм аланы аскерлерини аллары бла ханны къызы алтын сыра аягъын алып озгъан заманда, аны къолундан ол алтын аякъны алыргъа не хан улула, не аланы тенглери бий улула, ёзден улула базынмагъандыла. Ол жаш а, тизгинден алгъа чыгъып, ханны къызына барып:

– Бу аякъны не кёп айландырдынг, – деп, къолундан алтын аякъны алып, ичинде сырасын ичип, алтын аякъны уа кесини тенглеринден бирине: – тенгим, тенглик эт да, бу аякъны, энди ханны къызына бере турмай, элт да, аш юйге бер, – дегенди.

Дагъыда эки кере ханны къызы алай этгенди. Жарлы жаш да эки кере да биягъы этгенича этгенди. Жыйылгъан халкъ анга бек сейирсинип къарап, энди ахырында не боллукъ болур деп, сакълай эдиле.

Бир кюн ханны атындан, аны адамы, келип, былай айтды:

– Ханны къызыны къолундан алтын аякъны алып, аны ичинден сырасын ичген жигитлик тюйюлдю. Жигитлик этер ючюн, жигитликни сынар ючюн, мен юч зат айтайым да, аланы этген жаш, ол ханны къызын алып, керти да тийишли киеу боллукъду.

Жыйылгъанла:

– Хан не затланы этерге буюрады? – деп соргъандыла. Хандан келген адам:

– Ханны бир айтханы: аны асыралып тургъан юч жыйырма аты барды. Кесини аты бла чабып, аланы ким озса да, – ол бириси. Белине дери жерге батып тургъан бир къочхар барды да, атны къыстау чапдырып баргъанлай, бёркню алгъанча, сермеп алып кетерге. Ол экинчиси. Ючюнчюсю уа, ханны юйренип тургъан, юч жыйырма адамдан къуралып, башкес аскери барды да, бетден-бетге тохташып сермешиу, урушда, аланы хорлап, саулай ким къутулса да, – ол. Ма ол айтылгъан юч затны ким эталса да, ол ханны къызын аллыкъды, – деп билдиргенди.

– Бек алгъа кесин ким сынаргъа сюеди? – деп соргъанды. 

Хан улуладан бириси да, базынып, чыкъмагъандыла. Ол заманда, хан улуланы ыразылыкълары бла, аланы жыйынларында бий улуладан, ёзден улуладан чыгъарып сынаргъа оноулашхандыла. Алай аладан бириси да базынып чыгъалмагъанды. Анда жарлы жаш:

– Мен кесими сынаргъа сюеме, – деп айтханды. 

Да жарлы жашны бир сынап кёрюрге деп оноулашхандыла. Ол 
кече барысы да жукъларгъа жатхандыла. Жарлы жаш, бирда къайгъырмай, ырахат жукълай эди, хан-бий улула уа, келип-келип, анга къарап:

– Ай, бюгече былай хурулдап жукълагъан а бек тынчды, тамбла ханны жюйрюклерин къалай озалырса ансы? Къочхарны, сермеп, къалай алалырса? Юч жыйырма башкесден жанынг саулай къутулалмазлыгъынгы уа нек сагъыш эте болмазса, харип? – деп, хыликкя этип кете эдиле.

Эрттенлик болгъанды. Ханны жерлеринден жюз къычырым узакъда Нюрхан-Къала деп бир къала болгъанды. Ханны къаласыны къатындан, чабышып барып, Нюрхан-Къалагъа ким жетсе да, ол ары алгъа жетгенине белги алып, дагъыда ызына чабып келалгъаны къадар келирге деп, чаришни жарашыу болуму алай болгъанды. Хорлагъаннга да аны толтургъан саналлыкъ эди. Эрттенлиги бек мардасыз ариу эди. Чаришни хапарын эшитип, битеу халкъ жыйылгъанды. Жигитле да, жюйрюклеге минип, тепсете эдиле. Халкъ чаришни башланырын ашыгъып сакълай эди.

Чабаргъа белги берилди!

Жигит жаш, сермеп, ханны чаришчилеринден бирини бёркюн алып къачды. Юч жыйырма атлы аны ызындан къуудула. Жигит жаш, алагъа жетдирмей, Нюрхан-Къалагъа барып, анда белги алып, ызына барындан да алгъа къайтхан эди. Ол да жетип, бир бёлек замандан сора ханны жюйрюклери, асыры бек арыгъандан, кеслерин артха соза, аманны кебинден, алай жыйылдыла.

Алай бла чаришде биринчиликни жигит жаш алды. Жашны ол жигитлигин да кёре тургъанлай, анга артыкъ уллу сый бермей эдиле.

Жигит жаш, жамычысын да узун ийип, кёк къыртышда татлы жукълай эди, тёгерегинде уа биягъыла, биягъыча:

– Да, ахшы улан, ат чапса уа, аны белинде ким да туралыр, аны жокъду сейирлиги... Ма тамбла сермешиуде ким кимни хорларыгъын бир кёрюрбюз. Кишилик анда танылыр, – дей эдиле.

Танг атаргъа, биягъы атлагъа минишдиле. Жигит жаш да атына минди, уллу бичагъын чыгъарды. Ауузуна къарады да, бармагъы бла ауузуна тийип кёрюп, акъырын къынына сукъду.

Ханны юйренип тургъан юч жыйырма жигити бек уллу кёллю эдиле. Жашха къанлары къайнай, аны ёхтемлигин жаратмай:

– Биз аны ючюн деп, не бичакъ чыгъармабыз, не ушкок атмабыз. Алай, саулай тутуп, тартып, сан-санын айырырбыз да, къурутургъа быкъыгъа тагъарбыз, – дей эдиле.

Дагъыда:

– Анга ким ушкок атса да, ким бичакъ чыгъарса да, аны да аны кибик этербиз, – деп, ант этишген эдиле.

Уллу ёзеннге чыкъдыла, жигит жаш, алгъа тебинип: 

– Аха, энди жеталгъан башымы алсын! – деп, секирди.

Ханны юч жыйырма жигити да аны ызындан сюрдюле. Жигит жаш къуш учханча бара эди, ала уа, ушкок атаргъа да болмай: «Къутулупму кете болур?!» – деп, ызындан къууа эдиле. Ат аякъла уллу ёзенни ичинде букъуну уллу туман кибик кётюрген эдиле. Ханны жигитлери, арып, артха созула-созула тебиредиле.

Ала алай арыгъандан сора, жигит жаш ызына бурулгъанды да, къара букъу туманны ичинде ханны жигитлерине айланып чапханды. Алагъа жете тебирегенлей, уллу бичагъын чыгъаргъанды да: ары айлан да, ур, бери айлан да, ур. Ханны юч жыйырма башкес жигитини, бирисин да къоймай, башларын тюшюргенди. Жигит жаш бичакъны ал кётюргенлей окъуна, ханны жигитлери, атмагъанларына да сокъуранып, бичакъларына узалгъандыла, алай болгъанлыкъгъа бир зат да эталмагъандыла, кеслерини уа башларын алдыргъандыла.

Ол хорламы бла жигит жаш ханны аллына баргъанды.

Хан, иги бюсюремегенча этип:

– Нек келгенсе? – деп соргъанды.

– Юч жыйырма жигитинги да аулакъда къойгъанма, – деп жууап-
лагъанды жаш.

Ол жууапны эшитгенде, хан ийнанмагъанды, кесини бек ышаннгылы нюзюрлерин ийип, къаратханды. Кертиси да, ханны юч жыйырма жигити уллу аулакъда сойланышып жата эдиле. Ол затха халкъ бек сейирсиннгенди, хан кеси да сейирсиннгенди, тап къоркъгъан окъуна этгенди. Болсада ичин бермегенди, башха аманлыкъ жарашдыргъанды; жигитле кеслерин сынарыкъ къочхарны жаланда эки мюйюзюнден къалгъанын жерни тюбюне батдыргъанды, темир сынжырла бла жерге байлатханды: «Бети къара болгъа эди, энди ол, сермеп, муну ат боюнуна алалса», – деп умут этип тохтагъанды.

Жигит жаш эки къыйынындан къутулгъан эди, энди бири къалгъан эди. Аны да эталып къутулса, ханны къызын аллыкъ эди, алай аны эталмаса уа, ханны къызындан да къуру къалып, болгъан къыйыны да зыраф боллукъ эди, аны бла да къалмай, кесин ёлтюрлюк эдиле: не башын кесерик эдиле, не уа асмакъгъа асарыкъ эдиле.

Эрттенликде халкъ бек кёп жыйылгъанды. Ханны къызы да, тёгерегинде бийлени-байланы къызлары бла, эки шапасы бла да келип, жигит жаш къочхарны сермерик жерде анга деп жарашдырылып тургъан тахтагъа олтургъанды. Жигит жаш а, кечесинде ырахат жукълап, олсагъатда къобуп келген эди. Ханны къызы да тёгерегинден жашха жашыртын къарай эди.

Къочхар алай бош къочхар тюйюл эди, бек уллу мал эди: тогъуз адам, тутуп, къуйругъун кючден кётюралыучу эдиле.

Жашха белги берилгенден сора, ол атын ойнатып тебирегенди. Сора, чаба келип, сермеп, къочхарны сол мюйюзюнден тута тартханды, аны бла бирге къочхарны сол жапхагъы бла сол буту жашны къолуна келгенди. Экинчи кере онг жаны бла чаба келип сермегенинде, къочхарны онг жапхагъы бла онг буту къолуна келгенди. Алайда уа жашны аты, кесин тыйдырмай барып, ханны къызы олтуруп тургъан тахтаны аллында тохтагъанды. Ол заманда тахтада олтуруп тургъан, дуния кесине къырылып айланнган ханны къызы, эштада, жашны жаратханды да, сюйген да эте болур эди, кесини жюрегинде болгъанын букъдурмай, жашха:

– Ий хомух, бир кесек тирнекли узалсанг а! – дегенди.

Къызны алай айтханын эшитгенде, жигит жаш, атын ызына айландырып, чабып барып, бёркню сермегенча, къолун тёбени тюбюне сугъуп сермегенди, къочхарны, тёбе къатыш сынжыры неси бла да ёрге алып, хан таба атып жиберип, ханны тёгерегинде тургъан аскерин къоркъутханды. Ол заманда къыз жашха, бек сюйюп, жютю къарагъан эди. Жигит жаш, ханны юч айтханын да толтуруп, къызны алыргъа тийишли болуп чыкъгъан эди. Ахырында хан:

– Ханны къызын къулгъа берип жарамаз, ол себепден къул бла бий болгъанын билирге керекди, къул эсе уа, ханны къызын бергенни къой, асмакъгъа асаргъа керекди, – деп тохтагъан эди.

Аны билир ючюн, анда жыйылгъан ханлагъа сора эдиле. Жигит жашны кесини жыйынына къошуп келтирген ханнга сёз жетгенде, 
ол айтханды: «Да сен не этерге боллукъса?» – деп соргъанда: – «Мен да ат кютерге жарарма», – деп жууаплагъан эди да, жыйыныма къошуп келтиргенме. Андан сора мен аны юсюнден билген хапарым 
жокъду».

Да аны къул бла бий болгъанын адам билмегенден сора, аны не жерледе жашагъанын да юйретип, ол жашны къул бла бий болгъанын билир ючюн, тёрт артмакъ ахча да берип, Хазнар бла Базнар деген аманлыкъчыланы жибергендиле. Ол артмакъда ахчала уа алтын ахчала эдиле. Элге тынчлыкъ бермеген аманлыкъчыла Хазнар бла Базнар, атлагъа да минип, атланып, кеслерине юйретген жол бла бара-бара кетип, жигит жаш жашагъан элге баргъандыла.

Жигит жашны юйюн танымагъанлыкъгъа, тюз да ол жашны юйюню аллына баргъан эдиле. Да жигит жашны, алгъаракъдан да кетип, юйюне келмей тургъанын ол тийреде уллула угъай, сабийле да биле эдиле.

Аны элини адамлары ол жашны бек сюе эдиле. Сабийле нек сюе эдиле десенг, жигит жаш ол тийрени жарлыларыны сабийлери не тюрлю ойнар зат тилеселе да, этиучю эди, эм, андан-мындан келсе, сабийлени къоюнуна алып, юйюне келтирип, уппа этип, алай бек эркелетиучю эди. Ма аны ючюн а бу жол да аны алгъаракъдан окъуна къайры эсе да кетип, къайтмай тургъанын биле эдиле. Аман акъылчыла Хазнар бла Базнар, ол жашны юйюню аллында бир жашчыкъгъа тюбеп, хапар башлагъан эдиле. Бираз жаншагъандан сора, бир жашчыкъ:

– Бу артмакъдагъыла не затладыла? – деп соргъанда, Хазнар бла Базнар:

– Ала алтын ахчаладыла. Алай сизде алгъаракъдан да кетип, юйюне къайтмай тургъан жигит адам ким барды? Сора аны юйю къайда болгъанын кёргюзтсенг эди, санга да бу алтын ахчаладан берир эдик, –
дегенде, жашчыкъ жигит жашны юйюн кёргюзтген эди.

Да ол заманнга кюн батхан эди, ахшам да бола эди. Аман акъыллыла Хазнар бла Базнар, къарап, юйню таныгъан бла, жол бла ары кёнделен озгъан кибик этип, кёз байланып, къонакъ алыр заманда къайтып, биягъы жашны юйюню аллына баргъандыла.

– Эй, юйде ким барды? – дегенде, жашны къатыны чыкъгъанды.

– Юйдегиле юйдедиле... Жууукъ болугъуз, не кенгден къычыра-
сыз? – дегенде, Хазнар бла Базнар, саламлашып, анда къонакъгъа къалгъандыла. 

Хазнар бла Базнар, соруп, соруп, ол юй ол жашны юйю болгъанын толу билген эдиле. Алай ол тиширыу кесини аны къатыны болгъанын билдирмеген эди. Хазнар бла Базнар:

– Сиз бюгече аны къатынын бизге тапсагъыз эди, ма бу артмакъ ахчаны берир эдик, – дегенде, жашны къатыны, орамда халек айланнган бир бийни къарауашын, бир сиркечачны келтирип, ол кече ала бла къойгъан эди. 

Хазнар бла Базнар ол къарауашха:

– Чачынгдан бир кесекчикни къыпты бла кесип бере эсенг, бу арт​макъ ахчаны беребиз, – деген эдиле.

Ол бек ыразы болуп берген эди. Ала да, чачха къарап, сиркелерин кёргенде, къул болгъанын энди билдик деп, уллу къууаннган эдиле. Къарауаш да тышына чыкъгъан эди. Ол да тышына чыкъгъанлай, жигит жашны къатыны, аны чакъырып, аны чачындан алгъанларын билген эди. Танг аласы бла жашны къатыны «къонакъларын» ашыргъан эди. Ала да атланып кетгенлей, къатын:

– Аха, мени эрим да энди бир палахха къалгъанды, бир хатагъа тюшгенди да, ала андан келгендиле, былай турургъа жарамаз, атланыргъа керекди, – деп, олсагъат атха да иер салып, кишича кийинип, сауут да тагъып, атлы болуп атланнганды.

Ол, уллу ёзенде кетип бара, Хазнар бла Базнарны жетип:

– Жол болсун, жашла! – дегенди.

– Сау бол! – дегендиле да, къатын ала бла бирге тебирегенди.

Да, Хазнар бла Базнар бир да уллу жырлап бара эдиле, ол тиширыу атлы уа, жырламай, тынч бара эди. Ала анга:

– Ахшы улан, сен а нек жырламайса? – дегендиле.

– Адамны жумушу иги толса, жырламагъанлыкъгъа да, къайгъырмаз, – деп жууаплап къойгъанды къатын да. 

Алай, бираз баргъандан сора, Хазнар бла Базнар ол атлыгъа:

– Энди жырлагъан да этмейсе, бир илишан атайыкъ да, биз озсакъ –
сени ушкогунг бизни, сен озсанг – экибизни ушкогубуз да сени, – деп къадалгъандыла. 

Ол атлы да ыразы болуп, была илишан атхандыла.

Хазнар бла Базнар илишанны уралмагъандыла. Ол бирси атлы уа, тюз ортасына уруп, экисини да ушкокларын алгъанды.

Дагъыда бираз бара кетгенден сора, биягъы аман акъыллыла Хазнар бла Базнар ол атлыгъа:

– Ма бу уллу ёзенде былайдан алайгъа дери чабышайыкъ да, сен озсанг, экибизни атларыбыз да сени, биз озсакъ, ушкокларыбызны къайтарырса, – деп, ёчешип чабышхандыла да, анда да ол тиширыу атлы озуп, экисини да атларын алгъанды. 

Тишириу атлы эки атны да адежге тутханлай, кесини атына минип, ол эки аманлыкъчы Хазнар бла Базнар – жаяу, бир бёлек баргъандыла. Бираздан, энди элге жетебиз деген заманда, атлы алагъа:

– Жашла, жауурун къалакъларыгъызгъа бла къуймуч башларыгъызгъа мухур урдурсагъыз эди, атларыгъызны да, ушкокларыгъызны да кесигизге берир эдим, – дегенди. аманлыкъчыла:

– Биз атыбыз халкъгъа чыкъгъан Хазнар бла Базнар жаяу келгендиле деп айтдырмаз ючюн окъуна, не эте эсе да этме къоюп, атларыбызны алыргъа керекбиз, – деп, бир бирине шыбырдап, сора ыразылыкъларын билдиргендиле. 

Олсагъатдан окъуна ол атлы чыгъаналадан от этип, бармагъында мухурун къыздырып, экисини да жауурунларына да, къуймуч башларына да мухурун ургъанды. Алайдан кёп бармай, кесини тиширыу болгъанын да билдирмей:

– Да, жашла, жолугъуз мамукъдан, къууанч жерге, – деп, айырылып кетгенди. 

Хазнар бла Базнар элге киргендиле. Жигит жашны къатыны да, узакъ бармай, эл къыйырында бир жарлы къатынны юйюнде къонакъ​гъа тюшюп, анда тохтагъанды. Къарт къатынны мудах болгъанын кёрюп:

– Къонакъ сюймеймисе, нек мудахса? – деп соргъанды. 

Къарт къатын:

– Да, аурууунг тас, къонакъны сыйлы кёрмесем, къонакъгъа да алмаз эдим. Къонакъны бек сюеме, алай бизни элге бир жигит жаш келген эди да, ханыбызны юч керти сёзюн да толтургъан эди, алай аны къул бла бий болгъанын билмегенлери себепли, бизни элден эки аманлыкъчыны ол жигит жашны элине жиберген эдиле да, ала уа бу ингирде къайтхандыла. Кеслери да къулду дегендиле да, ма энди аны тамбла асмакъгъа асарыкъдыла, андан мудахма. Кеси уа менде къонакъда эди, бир иги адам эди, – деп жарсып, жашны хапарын къонагъына билдиргенди. 

Ол къарт къатын бу жангы къонагъыны тиширыу болгъанын билмей эди. Къонакъ, тынгылап, барысын да эшитип, билип:

– Да, амма, адам дунияда кёрлюгюн кёрмей болмайды, – дегенди да, – бусагъат келейим, былай ныгъышха барама, – деп, чыгъып кетип, жаш тургъан тутмакъ юйню къатына баргъанды да, жаш тургъан бёлюмюню терезесин къакъгъанды. Бир къакъгъанда, жаш ким болгъанын ангыламагъанды, бош, тюшюнде эшитгенча болуп къалгъанды. Экинчи къагъып:

– Ой, аман хомух, тамбла сени, къулса деп, асмакъгъа асарыкъдыла, андан къутхарсам, манга не берирсе? – деп соргъанда, къатыны болгъанын билгенди. 

Къатыныны кёлюн мудах этмейим деп, ол жигит жаш:

– Да, берип, кимге да мен не берликме, – деп сёлешгенди. 

Къатын, андан ары кёп хапарламай, ханны къаласына баргъанды. Хан кёлюне ушагъанны жууукъ отоугъа чакъыртыучу эди, кёлюне ушамагъанны кенгирек отоуда къоюучу эди. Хан терезеден къарап кёрген-
де, ол адамны асыры ариу сыфаты-нюрю болгъандан, жууукъ отоуну къой, – кесини чай иче тургъан жерине чакъыртханды. Къатын эр киши кийими бла эди да, аны тиширыу болгъанындан хапарлары жокъ эди. Ариулугъуна уа хар ким ауузун ачып къарай эдиле. Бу, кире келгенлей, хан бла саламлашханды. Хан да:

– Олтур, олтур да, чай ич, – дегенди. 

Ол ариу «киши»:

– Угъай, бир зат айтырыкъма да, айтханыма тынгыласанг, ичерме, тынгыламасанг а, олтурмайма, – дегенди. 

– Ол биринден сора, не айтсанг да, этерме: жаш манга кёп хата салгъанды. Хан айтханындан къайтмаз деп, сёз барды. Анга къайты​рыкъ тюйюлме, – деп жууаплагъанды хан.

Аны эшитгенде, эр киши кийим кийип тургъан ол къатын:

– Да, хан, не айыплыгъын тапдынг, не осаллыгъын кёрдюнг?! – деп, къанганы ургъанды да, ууатханды. 

– Къулду! – деп жууаплагъанды хан.

– Неден билдинг аны? – дегенди къатын. 

– Хазнар бла Базнар, къул болгъанын да билип, къул болгъанына да шагъатлыкъгъа къатыныны сирке чачындан да алып келгенди-
ле, – деп, хан ол сирке чачны кёргюзтгенди. 

Хан алай айтхандан сора, къонакъ ачыуланаракъ болуп:

– Уллу ишде уят жокъ, уялгъанда къууат жокъ, хан, – деп, бёр​кюн алып, – аллай кишини къатыныны чачы алаймы болады огъесе былаймы болады?! – дегенде, бал бетли чачы тёгюлюп, битеу юсюн жабып, табанларына жетгенди. Къатын ханнга: – Энди уа мен айтханны этермисе? – деп соргъанда, хан:

– Этерме, – деп, ыразы болгъанды. 

Къатын:

– Мен жарым сагъатдан келирме, элинги иги жыйып тур, жыймасанг, бютюн аман боллукъду, – деп, кеси къонакъбайына кетгенди.

Ол да озгъанлай, хан жигит жашны жибергенди. Жигит жашны къатыны къарт къатынны юйюне барып, къарт къатын да анга ашарыкъ салгъанлай, асмакъгъа асылыргъа тургъан жигит жаш эшикден киргенди.
Жангы къонакъны тиширыу болгъанын къарт къатын билмей эди. Жашны алай келгенине уллу къууаннган эдиле. Артыгъыракъда аны чыгъарыгъын билмей тургъан къарт къатын къууана эди.

Къонакъ къатын къангадан туруп, къанганы эрини аллына салып, кеси ёрге тургъанды. Къарт къатын, аны да эр киши сунуп: 

– Сен да олтур, – деп къыса эди.

Ол заманда жигит жаш: 

– Амма, къой, ол мени бла бир къангагъа олтурмаз, – деп, ол аны къатыны болгъанын билдиргенди.

– Жарлыны кёлю жарыкъ деп, ол асмакъгъа асыллыкъ хан!.. – деп, ханны да къаргъай, къарт къатын быланы экисине да жангыдан азыкъ этип ашатханды. 

Асыры къууаннгандан а, кесине жер тапмай, тёгереклерине айлана эди.

Къатын, эрине:

– Айып этме, сен былай олтура тур, мен ханнга барама, бусагъат къайтайым, – деп, чыгъып кетгенди. 

Келген заманында ханны эли битеу жыйылып тура эди. Къарап, аманлыкъдан элни башын къайнатхан Хазнар бла Базнарны халкъ ичинде кёрмегенден сора, ханнга айтып, экисин да чакъыртханды.

Къатын:

– Бу Хазнар бла Базнар кимнидиле? – деп соргъанда, хан:

– Менидиле, – деп жууаплагъанды. 

Ол заманда къатын:

– Да, сени эселе, алада сени мухурунг болур, алай болмай, жауурун артларында бла къуймуч башларында мени мухурум болса уа, мени болурла да? – деп сёлешгенди.

Ол заманда хан ала менидиле дегенине бираз чогъож да болгъан эди, алай къараргъа уа ыразы эди.

Тешиндирип къарагъанларында, – ол къатынны мухуру. Ол халда эрин да жибертип, ол эки жашны да алып, ханны да къоркъутхан эди. Къонакъбайына барып, ол къарт къатыннга:

– Ма, энди бюгюнден арт жанында бу эки жаш сенидиле. Ала туу​гъан аналарын тутханлай, кёргенлей, сени да кёрсюнле, кереклилеринге къарасынла. Бир тюрлю айтханынгы этмеселе, манга билдир, алыкъа сыйынг тёппемдеди, – деп, анга алай айтып, жашланы да анга къойгъан эди.

Жигит жаш да, ханны къызын да алмай, къатыны бла бирге юйлерине къууанчлы къайтхан эдиле. Аллай сейир-аламат къатыны бол-
гъаннга не менме деген къыз да неге керек эди? Жигит жаш жолгъа жаланда кесин сынаргъа чыкъгъан эди ансы, ол бек насыплы эр киши эди.

БАТЫР ЖАШЧЫКЪ

Эртте-эртте бир тул къатынны жашы болгъанды. Ол жаш бир жолда анасына:

– Анам, манга хумужу кесек берсенг эди, – деп тилегенди. 

Анасы да:

– Берейим, жашым, берейим, – дегенди.

Жаш, хумужу кесекни да алып, суу боюнуна баргъанды. Ол заманда бир эмеген да суугъа келе болгъанды. Жашчыкъ, аны кёрюп, хумужусун аз-аз сыгъып тебирегенди. Эмеген, жашчыкъны не бла жубаннганына сейирсине, аны къатына келгенди. Жашчыкъ, сыкъгъанында, хумужуну сууун чыгъаргъанды.

Аны кёрюп, эмеген чексиз бек къоркъгъанды. Ол сумана, жаш-
чыкъны къолундагъы бишлакъ болгъанын билмей, аны, сыгъып, акъ ташны сууун чыгъаргъан суннганды.

Сора жашчыкъ эмегеннге:

– Мени аркъанга миндир да, суудан ётдюр, – дегенди. 

Эмеген жашчыкъны айтханын этгенди, сууну бирси жанына ётдюргенди.

Жашчыкъ, эмегенни къоркъгъанын билип, аны бла безирер мурат этип:

– Мен уллу иш бла сизге барама, аркъанга кётюр да, мени эмегенле тургъан жерге элт, – деп буюргъанды.

Жашчыкъны керти да къарыулу, кючлю болгъаннга санап, эмеген анга бой салгъанды. Суудан толу гыбытны да аркъасына атып, жашчыкъ​ны да боюнуна миндирип, эмегенлеге баргъанды.

Ол заманда эмегенле нени юсюнден эсе да даулаша болгъандыла. Суу алыргъа кетген нёгерлери жашчыкъны кётюрюп келгенин кёргенлеринде уа, бек къууаннгандыла.

– О, сен а бизге аууз кир этерге иги, татлы къабынчыкъ алып келесе да! – дегендиле.

Жашчыкъны кётюрюп келген эмеген, къоркъуп:

– Сабыр болугъуз! Бу адамланы пелиуаныды. Бизге оноу бла келеди. Кесин да суу боюнунда, ташны сыгъып, сууун чыгъара тургъанлай кёргенме. Мени къатымда аны бек деменгили, онглу болгъанын кёргенимде, мен аны буйругъуна бой салгъанма, излегенин толтургъанма. Сиз да аны ачыуландырыргъа кюрешмегиз, барыбызны да къырып салыргъа боллукъду, – дегенди.

Эмегенле жашчыкъгъа тиймегендиле, аны къонакъча кёргендиле. Жашчыкъ эмегенледе бир къауум кюн тургъанды.

Бир жолда уа эмегенле бу жашчыкъны сынаргъа деп оноулашхандыла да, анга гаммеш гыбыт берип, суу келтирирге суу боюнуна жибергендиле. Жашчыкъ, гаммеш гыбытны да алып, суугъа кетгенди. Эмегенле аны ызындан жашырын къарагъандыла. Жашчыкъ эмегенлени алдар умут этгенди. Къымыжа болгъунчу тешиннгенди, кийимлерин суу жагъада къойгъанды, кеси уа, гаммеш гыбытны да алып, сууну ортасына киргенди. Сора гыбытны кёпдюрюп башлагъанды. Кёп заман озгъанды, алай ахырында гаммеш гыбытны желден толтуруп, тёп-тёгерек этгенди да, башын да къаты къысып, аркъасына кётюрюп, суудан чыгъаргъанды. Жашчыкъ, жюгюн жагъада зыгъыр юсюне атып, кийимлерин юсюне кийгенди. Кийиннгенди да, ол гаммеш гыбытны да сыртына алып, акъырын-акъырын, эмегенле дорбуну таба тебирегенди.

Эмегенле уа, жашчыкъны неле этгенине къарап туруп, энди, гаммеш гыбытны суудан толтуруп, алып келеди деп, бек къоркъуп, сейирсинип, къарап тургъандыла. Ол кезиуде сакъ жауун жетип келе болгъанды. Эмегенлени алай сейирсинип, къоркъуп къарагъанларын эслеп, жашчыкъ, биягъынлай, алдаргъа мурат этгенди. Келтире келип, ёзенде гаммеш гыбытны жерге атып жибергенлей, сакъ жауун жетип, тийрени басханды. Жашчыкъ, жауунну жауа тургъаны бла хайырланып, гыбытны башын бошлагъанды. Жауун тохтаргъа, гыбытны да жели чыгъып тауусулгъанды. Эмегенле жауунну жаугъанын ангыламай, жашчыкъ жерге атхан гаммеш гыбытдан чыкъгъан суу сунуп, къоркъуп, хар ким аллы айланнган жанына къачхандыла.

Жауун тохтаргъа, жашчыкъ, акъырын-акъырын атлай, кюле-кюле, дорбуннга баргъанды. Аны дорбуннга киргенин кёрюп, эмегенле бирем-бирем ары жыйылгъандыла. 

Эмегенлени таматасы, жашчыкъны къатына келип:

– Адам улу, ахшы улан, суу келтирмей, нек келгенсе? – деп соргъанды.

Жашчыкъ, хыликкя этип кюле:

– Суу келтирмей келген дегенинг а неди? Суу келтирмеген эсем, ол баргъан ырхыла неледиле? – деп, бара тургъан ырхыланы кёргюзтгенди.

Эмегенле бютюнда бек къоркъгъандыла, сора баргъандыла да, гаммеш гыбытха къарагъандыла; алай аны ичинде сууу болмай, кеси уа жибип тургъанын, аны тёгерегинде уа жууукъ кёллени кёргендиле. Келип, таматаларына айтхандыла.

Олсагъатда жаугъан жауун жашчыкъ, келтире келип, жерге атхан гыбытны ичинден тёгюлген сунуп, эмегенле бек къоркъгъандыла.

Тамата эмеген жалынып соргъанды:

– Да, адам улу, ахшы улан, сен бизни суугъа элтдирип къоя эдинг да. Алай нек этген эдинг? 

– Да, сиз мени бош масхарай эдигиз: адам улулада къонакъны жумушха ийген адет жокъду. Болсада мен, аны ючюн сизни бла даулаша турмай, суу келтирирге угъай демедим. Алай эмеген улула мени аллыма чыгъып къарагъанлары ачыу тийип, жюрегиме жетди да, гыбыт жауунну да андан жаудурдум. Сизни къайгъыландыргъан эсем, айып этмегиз, алай терслиг’а кесигиздеди, – дегенди жашчыкъ.

Ол кюнден башлап, эмегенле жашчыкъдан бютюнда бек къоркъуп, аны сыйлы кёрюп тебирегендиле.

Андан сора да бир талай кюн озгъанды.

Эмегенле биягъы къонакъны энтта да бир кере сынар мурат этгендиле. Жашчыкъ жукълагъан кезиуде аны къайнар суу бла къууурургъа деп оноулашхандыла. Алай ала, оноулаша болгъанларында, жашчыкъ, жукълагъан кибик этип, жукъламай, эмегенлени айтханларына тынгылап тургъанды.

Ол жашчыкъны уа, не жылыны, не сууукъну, неда сууну жибермеучю, аллай бир сейир жабыуу болгъанды. Ингирликде жашчыкъ кесин жукъугъа жарашдыргъанды. Эмегенлеге эслетмей, жабыуун юсюне жабып, аны юсюне да чепкенчигин атып жатханды. Кече болгъанды. Эмегенле да жукъугъа батханча этгендиле. Сора, жашчыкъны жукълагъанын билип, келтирип, уллу къазан бла бир къайнар сууну аны юсюне къуйгъандыла.

Жашчыкъ къымылдагъанды. Ол къымылдагъанлай, эмегенле жан- жанына секиргендиле да, букъгъандыла. Жашчыкъны тюбюне суу ётгенди, сора ол ёрге шош къопханды да, арлакъгъа барып жатханды. Бир кесекден жашчыкъ биягъыча къаты жукълагъанды.

Эмегенле бютюнда бек къоркъгъандыла. Алай къоркъгъандыла да, алай къоркъгъандыла, – сау кече узуну кёзлерине жукъу кирмей, танг​нга аман бла чыкъгъандыла.

Эрттенликде жашчыкъ, къобуп барып, эмегенлени таматаларына:

– Адам улула сизге къонакъгъа келгенде, сиз алагъа былай къа​рарыкъ эсегиз, энди ала сизге къонакъ болмазла, – деп тырман этгенди.

Эмегенле таматасы, асыры бек къоркъгъандан:

– Не болгъанды, сыйлы къонагъым? Алай нек айтдынг? – деп соргъанды.

– Болуб’а, не боллукъ эди, къошугъуз бюрчеледен топпа-толу-
ду, – деп жууаплагъанды.

– Къалай бюрчеледен? Ол дегенинг?

– Бюгече сизни бюрчелеригиз мени арталлыда жукъларгъа къоймагъандыла, – дегенди къонакъ.

Жашчыкъны алай айтханын эшитген эмегенле сейир-тамашагъа къалгъандыла да, бютюнда бек къоркъуп, ахлары кетгенди.

Арада дагъыда бир талай кюн озгъанды.

Биягъы эмегенле жыйылгъандыла да, биягъы жашчыкъгъа бир зат этип сынаргъа тебирегендиле. Кече, адам улу жукълап тургъанлай, башындан аны юсюне уллу ташла тёнгеретирге деп оноулашхандыла. 
Эмегенле алай оноулаша тургъанда, жашчыгъ’а, кесин биягъы жукълагъан кибик сундуруп, эмегенлени оноуларына жашырын тынгылап болгъанды.

Эмегенле сакълагъан кече жетгенди. Жашчыкъ да ол кечеге кесин хазырлагъанды. Кече барысы да жукъларгъа жатхандыла. Жашчыкъны уа дагъыда бир сейирлик жабыуу болгъанды. Ол жабыу, аны жашчыкъ юсюне жайса, тюрленмей туруучу, не ауур зат салсанг да, аны ауурлугъун жашчыкъгъа жетдирмеучю, аллай жабыу эди.

Барысы да жукъларгъа жатханда, жашчыкъ кесини сейирлик жабыуун юсюне жапханды да, аны юсюне да чепкенчигин атып, жатханды.

Кече арасында эмегенле чардакъдан уллу ташланы жашчыкъны юсюне атып тебирегендиле. Жашчыкъ аланы дауурларына уяннганды да, къобуп, арлакъ барып, башха жерде жатып жукълагъанды. Алай бла, жашчыкъгъа жукъ эталмагъанларында, эмегенле бютюнда бек къоркъ​гъандыла. Асыры къоркъгъандан, сау кече узуну жукъламай, тангнга аманны кеминде чыкъгъандыла.

Эрттенликде эмегенле таматасы, келип, къонакъгъа:

– Ахшы къонагъым, бюгече уа тынч жукъладынгмы? – деп соргъанды. 

Жашчыгъ’а:

– Сизни чырдыгъыз осал кёре эдим, кече ортасында топуракъ агъып тебиреди да, ол бираз тынчлыкъсыз этди ансы, башха хатам жокъ эди, жукълагъан а бек аламат этгенме, – деп жууаплагъанды.

Алайда эмегенле, арталлыда къоркъуп, не этерлерин билмей, энди бу къыяма къонакъны юйюне атландырып, кеслерини башларын андан къалай къутхарыргъа болаллыкъларыны оноуун этип башлагъандыла.

Эмегенлени аллай къайгъыгъа киргенлерин а жашчыкъ, жашырын тынгылап, эшитип тургъанды.

Бир эрттенликде эмегенле таматасы, тогъуз башлы эмеген, къонакъ​ны кесине чакъыртханды да:

– Адам улу, ахшы улан, сен бизни багъалы къонагъыбызса. Баям, бизге жумуш бла келген болурса. Жаныбыз – жанынга къурман, не кереклинг бар эсе да, айт, билдир, – деп жалыннганды.

Жашчыкъ:

– Мени сизге артыкъ уллу жумушум да жокъду, алай адам улуларыны таматасыны кичи жашы къатын алады да, мени сизге анга къалынлыкъ жыя ийгендиле, – дегенди.

Эмегенле сейирге къалгъандыла. Тогъуз башлы эмеген а:

– Да ол а бек ахшы ишди. Адам улуну жюреги не затны сюе-
ди? – деп соргъанды.

– Сиз къайгъы этерча кёп зат тюйюлдю. Ючлю гаммеш тулукъ бла бир чий алтын берсегиз, боллукъду, – деп жууаплагъанды жашчыкъ.

Эмегенлеге ол бек къыйын кёрюннгенди, алай, мадарлары къалмагъанда, битеу бар алтынларын бирге жыйгъанларында, бир ючлю гаммеш тулукъ бла бир болгъанды. Аны жашчыкъгъа бергенлеринде, ол, алагъа артыкъ ыразы болмагъанча этип:

– Да, сау болугъуз, алай бу тулукъну мен элге кесим элтип барсам, ушамаз. Биригиз келсин да, мени да, тулукъну да элтсин, – дегенди.

Жашчыкъны элине барыргъа эмегенлени бири да унамагъанды. Сора чёп атхандыла. Чёп атханларында, жашчыкъны элине элтирге эмегенлени бек мазаллысыны боюнуна тюшгенди. Къоркъса да, эмеген бой салгъанды. Тулукъну да сыртына кётюрюп, жашчыкъны да боюнуна миндирип, кючден-бутдан адам улуларыны эллерине жетдиргенди.

Эл къатына жете келгенлей, биягъы жашчыкъ эмегенни къоркъутур мурат этгенди да, аны боюнундан тюшюп:

– Быллай къонакъ келгенин мени элим билмейди. Мен алгъаракъ барайым да, къонакъбайланы хазыр этип турайым. Сен а мени ызымдан акъырын-акъырын келе тур. Айтып къояма: къачар умут этме. Не аямасанг да, менден къутулалмазса. Экинчи айланып къолума тюшсенг, жанынгы алырма. Къуру сени бла къоймам – эмегенлени битеу тукъумун тауусурма, тукъумсуз этерме! – деп жаныгъанды.

Аны айтып, жашчыкъ, анасына барып, аны бла сёлешип, аны не зат этерин юйретип, дагъыда эмегенни аллына баргъанды. Эмегенни юйюне элтгенди да, ол да, гаммеш тулукъну эшик артына сюеп, къонакъ​бай кёргюзтген тапчаннга олтургъанды. Жашчыкъ анасына:

– Анам, эмеген улу бек узакъ жол къыдыргъанды, ач да, арыгъан да болур. Бир сыйла, – дегенди.

Анасы:

– Не ашаргъа сюерик болур, жашым, эмеген улу? – деп соргъанды.
– Да ол къакъланмай тургъан эмеген бутну шишле, – дегенди.

– Да, аурууунгу алайым, тюнене къонакъла келген эдиле да, эмеген бутну алагъа ашатханма. Къакъ этилген эмеген этлени угъай дерик тюйюл эсе, бусагъат аш этейим, – дегенди анасы.

– Къакъ эмеген эт ашармы эдинг, эмеген улу? – деп, жаш эмегеннге соргъанлай, ол, асыры къоркъгъандан, тёзалмай, секирип къобуп, къачама деп, юйню эшиклерин да ууатып чыгъып, мыллыгын тюзге атханды. 

Жашчыкъ, чабып чыгъып, эмегенни ызындан:

– Уо-ха-хай! Жибермегиз эмеген улуну! – деп къычыргъанды.

Элден иги кесек узайгъандан сора, эмеген, ёпке солуу этип, уллу ёзенде къачып баргъанлай, аллына тюлкючюк тюбегенди. Ол а, эмегенни алдар мурат этгенди да:

– Эй, жол болсун, эмеген! – дегенди. 

Эмеген, ашыгъышлы: 

– Сау бол, тюлкю! – деп жууап этгенди.

– Былай къууулуп, къайдан келесе, къайры бараса?

– Къой-къой-къой, тюлкю, башымы кючден алып келеме…

– Да не болгъанды да санга?

Эмеген жашчыкъ бла эмегенле арасында болгъан ишлени хапарларын тюлкюге айтханды. Тюлкючюг’а, аны хыликкя этип, кюле:

– Ой-ой-ой, сен а не бош затдан къоркъа эдинг! Мен ол аманны ненча кере алдагъанма, билемисе! Кеси да энди, манга тюбесе, жол къоюп айланады, ха-ха-ха! Сени уа нечик аламат хыликкялагъанды, – деп кюлгенди.

Тюлкючюкню ол сёзю эмегеннге бек ачыу тийгенди, алай ачыуун тюлкючюкге эслетмезге кюрешгенди. Тюлкючюг’а дагъыда:

– Энди, андан эсе, арыгъан да этген болурса, манга кел да, ауузланнган да, солугъан да эт. Артда уа юйюнге барырса, – дегенди.

Эмеген тюлкюню айтханына ыразы болгъанды. Экиси да тюлкюню юйюне тебирегендиле. Кеч болгъанды. Бара-бара, бара-бара кетгендиле да, тюлкючюк эмегенни биягъы жашчыкъны элине элтгенди. Тюлкючюк жашчыкъны юйю эл къыйырында болгъанын уста биле эди. Тюзюнлей анга элтип баргъанды.

– Эй, эшиклени ачыгъыз! – деп къычыргъанды. 

Жашчыкъ, туруп, эшиклени ачханды. Тюлкючюк:

– Кир юйге, кир, къонакъ, – деп, жарыкъ болгъанды. 

Эмеген, жашчыкъны эслемей, юйге киргенди. Тюлкючюк жаш-
чыкъгъа:

– Да, ол эрттеден тургъан борчум ючюн, аллыкъ эсенг, муну келтиргенме, – деп, эмегенни кёргюзтгенди.

Тюлкючюк алай айтханда, эмеген биягъы жашчыкъны таныгъанды да, мардасыз бек къоркъгъанды. Жашчыкъ, тюлкючюкню камсыкланнганын ангылап, эмегенни андан да бек къоркъутур акъылда:

– Да, тюлкю, мен сени жанынга тиерге сюймейме, алай мен санга бир башлы эмеген келтир демеген эдим, тогъуз башлы эмеген келтир деген эдим, – деп сюелгенди.

Жашчыкъ алай айтханлай, эмеген, тёзалмай, къачама деп, юйню бир къабыргъасын да оюп, арбазгъа чыгъаргъа, тюлкючюк аны ызындан болуп:

– Уй, жибермегиз, – деп къычырып, сермеп, жауурундан тутханлай, эмегенни жабагъысына тырнакълары илинип къалып, ол да анга тагъылгъанлай, эмеген тюлкюню алып къачханды. 

Тюлкючюк не кюрешген эсе да, кесин ычхындыралмагъанды. Эмеген, тюлкючюкню да алгъанлай, эмегенле элине баргъанды.

Аланы келгенлерин кёргенде, эмегенле бек къууаннгандыла. Тюлкючюк, кесини болумуну къоркъуулугъун эслеп, ычхынып, къача тебирегенди. Алайлай аны алып келген эмеген, сермеп, тюлкючюкню аягъындан тутханды да, жибермегенди.

– Эй, жууугъум, – дегенди эмеген тюлкючюкге, – энди сен бизни къолубуздан ычхынмазса! Сени этгенинги мен санга унутмам! 

Эмегенле барысы да бирден:

– Гитчечик болса да, татлы къабынчыкъды, хайдагъыз, тюлкючюкню шишлейик, – деп тохтагъандыла.

Ол заманда тюлкючюк биягъы эмегенлени алдаргъа тебирегенди.

– Энди мен сизни къолугъуздама. Манга не сюйсегиз да этерге боллукъсуз. Алай ары дери мени сизден тилеригим барды, – дегенди.

– Айт, – дегендиле.

– Сиз мени шишлерден алгъа, мени бир кесекчикге эркин этигиз.

– Не этериксе?

– Кеси керегиме чыгъарыкъма, – дегенди.

Эссиз эмегенле тюлкючюкню тилегин ыразы этгендиле.

– Терк къайт, – дегендиле.

Тюлкючюк, эшикге чыкъгъанлай окъуна, къачханды да кетгенди. Эмегенле сакълагъандыла, сакълагъандыла, тюлкючюг’а къайтмагъанды. Тюлкючюкню тюлкю хыйласын эмегенле ол заманда ангылагъандыла. Алай а иш кеч болгъан эди. Чыгъып, тёгерекге жайылгъандыла, излегендиле, тюлкючюкню уа къайдан табарыкъ эдиле! Ол узайгъанды...

Аз акъыллы эмегенле кеслерин жашчыкъгъа да алдатхандыла, тюлкючюкге да алдатхандыла.

Жашчыкъ бла анасы уа, ырысхылы болуп, жангы юй да ишлетип, ашап-жашап, ырахат къалгъандыла.

СИБИЛЧИ БЛА ХАНТУКЪАЙ

Бир элде Сибилчи бла Хантукъай деп эки бий болгъандыла. Эки бийни да бирер гёжефлери болгъанды. Сибилчи бла Хантукъай, гёжефлерин да алып, эл сайын барып, тутушдуруп айлана эдиле. Эки гёжеф да, халкъда чыкъмагъанча, къарыулу гёжефле эдиле. Ала, адам бла тутушсала, не сюек сындырмай, неда ёлтюрмей къоймаучу эдиле. Ма бир жол да, алай айлана кетип, бир элде тутушханда, бир жашны ёлтюрген эдиле. Адам ёлгенликге, бий а аны бирда къулагъына алмай эди. Уллу тууар къарынын, гыбытха айран къуюп толтургъанча, ашдан толтуруп, сыртындан жата эди. Бийле элден элге баргъанда, арталда къыйналмау​чу эдиле. Бири бирер арбагъа минип, сыртларына да жатаракъ болуп, ауузларын да ашдан бош этмей, тынч-ырахат айланыучу эдиле. Ала, келип, элге тюшселе, халкъны асыры къыйнаргъа сюйгенден, болгъанны талап алгъанча этиучю эдиле, бир къозуну бошагъынчы, бир къойну кес​дирип, анга да иги бюсюремей, дагъыда башхасын кесдире эдиле.

Бир элде бир аламат, бир къарыулу келин болгъанды. Да бир жол аны къайын атасы, къарт киши, ийнек сауаргъа халжаргъа баргъанды. Алай ол ийнекни, чочуп, кишиге саудурмагъан къылыгъы бар эди. Къарт кишини келини, къарап, къайын атасыны амалсызгъа къалып тургъанын кёргенди. Сора, келип, анга тил тута, къолу бла челекни бер деп кёргюзтгенди да, челекни сол къолуна алып, онг къолу бла уа ийнекни, ёрге кётюрюп, чалманны ары жанына атханды. Ийнек, жыгъылып, ары-бери сюрюше, ёрге тургъанды. Келин а дагъыда, чалман башы бла тышына секирип, биягъы ийнекни кётюрюп, чалманны ичине атханды. Андан сора ийнек, бираз къалтырагъан да этип, бир да тепмей тохтагъанды. Келин да, келип, ийнекни саууп, сютюн юйге элтгенди. Къоншулары уа ол келинни бар этгенлерин кёрюп тургъандыла.

Сибилчи бла Хантукъай бийле, гёжефлерин да алып, тутушдурургъа ол элге келгендиле. Бийле келликлерин аллында кюн окъуна билдиргендиле; ол себепден аланы ашар-ичерик, жатар жерлери да хазыр эди. Алай ол элде гёжефле бла тутушур адам табылмагъанды. Халкъ адыргыгъа къалгъанда, ол келинни къоншусу аны къарыулугъуну хапарын айтханды. Эл да, оноулашып, гёжефле бла тутушургъа ол келинни айыргъанды.

Аны эшитген заманда, келинни къайын атасы бек мудах болгъанды. Алай эл оноууна угъай деялмагъанды.

Бийле да:

– Сиз бизни гёжефлерибизни тиширыугъа тенг кёресиз да, ол келин гёжефлерибизни жыкъса – битеу бу элни жасагъын биз берирбиз. Жыкъ-
дырса уа – элигизни мюлкюн алып кетербиз, – деп жаныгъандыла. 

Эллиле бишген къунажин этни эки гёжеф бла келинни аллына юч юлюш этип салгъандыла. Келин, аллындагъын ашап бошап, экисини юлюшлеринден да бирер къабып, сора:

– Сиз былай олтура туругъуз, мени халкъгъа бир сёзюм барды да, айтып къайтайым, – деп, ауурлугъун онг къолуна бераракъ этип, онг жанындагъы гёжефни базыкъ бутундан къысып, ёрге къопханда, аны базыкъ бутун къыркъгъанды. 

Кеси уа тышына чыгъып кетгенди. Ол гёжеф бутуну сыннганын не жёнгерине, неда башха адамгъа айталмагъанды. Бираздан:

– Келин хазырды, хайда, Хантукъайны гёжефи, – дегенлеринде, ол, кесини бутуну сыннганын букъдуруп, жёнгерим жыкъса эди, бу халда кетип къалыр эдим деген мурат бла:

– Бусагъатда бутуму жели тутупду, – деп жууаплагъанды. 

Сора келин бла тутушургъа Сибилчини гёжефи чыкъгъанды.

Гёжеф келинни, кишиленича, кёкюрегине къысып тутар умут этгенде, келин, гёжефге онг бермей, эки билегинден тутханды да:

– Мени алай къысаргъа тийишлиге къор болгъа эдинг! – деп, халкъ-
гъа да: – Сизни сыйыгъыз тёппемдеди, – деген сёзле бла гёжефни бир билегин къысханды да, сындыргъанды. 

Экинчи билегинден тутуп, инбашы тиерча атхан заманында, гёжеф, барып, жерге тийгенинде, инбашы ууалгъанды. Келин экинчи гёжефни да алай бла бошатханды. Аны кёрген бийлени да кёзлери чачыраргъа жетгенди. Халкъ а мардасыз бек къууаннганды. Хантукъайны, буту сынып, юйде олтуруп тургъан гёжефине чыкъ дегенлеринде уа, ол керти хапарын айтханды. Алайда бийле, хорланып, гёжефлерин да къоюп, ёчлерин да бермей, къачып, юйлерине кетгендиле.

«Тиширыуну чачы узун, акъылы къысха», – деп, адамгъа санамау-
чу къылыкъны телилик болгъанын халкъ алайда энтта да бир кёргенди.
Ол махтаулу келинни аты уа бюгюн да жомакълада айтылады.

УУЧУ

Тау эллени биринде бир уста мараучу – уучу жашап болгъанды. Ол бир кюн уугъа жайылгъанды да, тауда кёп айланып, алай аллына жукъ тюбемей, юйюне къурлай къайтып келе болгъанды. Асыры арыгъандан, бир бийик жухну эрининде олтуруп, солуй тургъанлай, бир деме​нгили шууулдау тёгерекни алгъанды. Уучу: «Куртму юзюлдю?» – деп, ёрге къарайма дегенлей, бийик кёкден жумулуп келген бир уллу къуш 
уучуну, сермеп, тырнакълары бла къысып, алып кетгенди. Къуш, би​йикден-бийикге чыгъа барып, бир чынгыл къаяны ортасында ыраннга къоннганды да, уучуну алайда дорбун аллында къоюп, кеси уа дагъыда учуп кетгенди.

Уучу эс жыйып къарагъанда – боюнунда ушкогу жокъ. Анга да жарсып, къобуп, дорбун таба къарагъанды. Ол терен дорбун, ортасындан къарап, не башы, не тюбю кёрюнмеген, аллай бийик, сыйдам чынгыл къызыл къаяны ыраныны артында эди. Ыранда жаныуар сюекле, адам сюекле да кёп, бир-бирлерини уа алыкъа этлери да ашалып тауусулмай. Аланы кёргенде, уучу къоркъгъанды, алай не этерик эди: «Дорбунда уа не зат болур?» – деп, къарай баргъанды.

Дорбунда да кёп адам сюек, быстыр хурттакла, бел бау къайишле да чирип тура эдиле. Уучу, асыры къоркъгъандан, не этерге билмей тургъанлай, биягъы къушну къанат тауушун эшитгенди да, дорбун аллына чыгъып, аны кёкде учуп келгенин кёргенди. Уучу жанына мадар излеп башлагъанды. Биргесине уа бичагъындан сора жугъу да жокъ. Аны да къолуна алып, ол къуш къоюп кетген жерге барып жатханды. Къуш, келип, къоннганды да, уучуну ёлюп тургъан сунуп, къатына барып, аны аягъы бла къакъгъанды. Уучу къымылдамагъанды. Къуш, уучуну юсюне минип, жютю жуху бла къагъаргъа узалгъанлай, уучу, бичагъы бла сермеп, къушну жаралы этгенди. Ачыусуннган жаралы къуш бла жанына къоркъгъан уучу кёп сермешгенден сора, уучу къушну ёлтюргенди. Уучугъа да уллу жарала тюшгендиле. 

Ол ырандан чыгъаргъа уа жол болмагъанды. Анда уучуну эсине бир зат тюшгенди.

Къуш бек уллу къуш эди. Уучу аны сойгъанды да, терисин юсюне къаплап, къанатларын да билеклерине байлап, къаяны башындан энишге секиргенди.

Уучу къаяны тюбюне учуп тюшгенди да, юйюне сау-саламат къайтып, ашап-жашап къалгъанды.

БАТЫР ТАУЛУНУ ЖАШЫ

Эртте-эртте бир элде бир батыр киши жашап болгъанды. Ол киши кеси уа хан бла урушда тургъанды. Бир жолда батыр киши да, хан да биягъы урушургъа тебирегендиле. Ол батыр кишини уа жашчыгъы бар эди да, атасына: «мен да биргенге барама!» – деп тохтагъанды. Атасы анга: 

– Юйде къал, – деп кюрешгенди, ол а: 

– Угъай, сени бла барлыкъма, – деп, бютюнда бек къадалгъанды. 

Ол заманда атасы:

– Жашым, юйде къал, мен санга хан бла урушхандан тынч болмагъан иш буюрайым, – дегенни айтханды.

Атасыны сёзюне тынгылап, жашы бой салгъанды:

– Айт, атам. Не ёлюрме, не сен буюргъанны тынгылы этерме, мен атама кёре жаш болургъа сюеме.

– Юйге бар, – дегенди атасы. – Анда къабыргъада къара аркъан тагъылып тура болур, аны да ал да, ма ол тауну башына чыкъ, – деп, бармагъы бла узакъда бир бийик, акъбаш тауну кёргюзтгенди. Сора: –
Анда алтын жугъутур отлап айлана болур. Аркъан бла ол жугъутурну тут да, саулай бери келтир. Ол иш санга хан бла урушхандан тынч болмаз, – деп къошханды.

– Ахшы, мен аны этерме, – дегенди жаш. 

Атасы – хан бла урушургъа, жашы да бийик тауну башына кетгендиле.

Батыр жашчыкъ, алтын жугъутурну табып, сау кюнню анга аркъан ата айланнганды. Алай болгъанлыкъгъа туталмагъанды.

Сора тауну башын туман басханды да, жашчыкъ, ажашып, тауну бирси жанына тигелегенди. Арыгъанда, солургъа деп, жашил кырдык-
да, къатапа кюйюзча болгъан, бир ариу тауну башында жатханды.

Батыр жашчыкъ къаты жукълагъанды. Ханны аскери ол таланы ичи бла ётюп бара, ол жукълап тургъан жашчыкъны эслегенди. Къатына келип, уятмай, сакъ кётюрюп, ат боюнуна алып, муну ханны къаласына элтгендиле. Хан а, жукълап тургъан жашчыкъны бетине къарагъанлай окъуна, кесини ол къанлы душманы – батыр кишини жашчыгъы болгъанын таныгъанды да, жашчыкъны тюрмеге салыргъа буюргъанды.

Жашчыкъ тюрмеде уяннганды. Тёгерегине къарагъанында, атасы, кесини уугъа баргъаны, ариу жашил талада солургъа деп таяннганы да эсине тюшгенди. Не болгъанын да ангылагъанды: ол жугъутур уугъа 
чыкъгъан тауну бир жанында ала кеслери жашагъанларын, бирси жанында уа аны атасыны къанлы жауу – хан жашагъанын батыр жаш​чыкъ эрттеден окъуна биле эди. Болсада къоркъгъан а этмегенди.

Батыр жашчыкъны тюрмеде кёп къыйнагъандыла, алай жукъ айт-
дыралмагъандыла. Угъай десенг, асмакъгъа асарыкъбыз дегенлеринде да, ханны аскерлерини алларында атасы бла урушургъа барыргъа унамагъанды. Ол заманда ханны къуллукъчулары окъуна: 

– Муну эркин эт, – деп, хандан кёп тилегендиле. 

Болсада хан унамагъанды. Жашчыкъ ханны тюрмесинде иги кесек заман тургъанды. Атасы уа, жашын излей кетип, тапмай, баям, таулада ёлген болур деп, тюнгюлюп, излегенин да къоюп олтургъанды.

Огъурсуз ханны уа жыл саны ол жашчыкъ бла тенг болгъан жа​нгыз бир къызчыгъы ёсе эди.

Жашчыкъны анда-санда ханны арбазына чыгъаргъан болсала, ол къызчыкъ, тёгерегинде да бир талай жумушчу тиширыу бла арбазда айлана, тутмакъ жашчыкъгъа кёзлерин алмай къарай эди. Аны алай къарагъанын жашчыкъ да эслеп, ол да къызчыкъгъа эс бура тебирегенди. Ол къызчыкъ кеси уа дуния башында болмагъанча аллай бир ариу затчыкъ эди.

Бир талай заман озгъандан сора, ала экиси да бир бирлерин жаратхандыла, андан да озуб’а, бек окъуна сюйгендиле.

Бир жол ханны къаласыны ичинде барысы да жукълагъандан сора, къызчыкъ, къобуп, жашчыкъ туруучу тутмакъ юйге баргъанды. Ол тутмакъ юйню уа къалауур сакъламаучу эди. Юй темирден эди. Эшиклери да темирден эдиле. Алагъа уа уллу чоюн киритле тагъылып эдиле. Ачхычларын а эшик башында бир жашырын жерге салыучу эдиле. Жашчыкъгъа уа ашны гитче тёгерек терезечикден бериучю эдиле. Кеси керегине чыгъарыкъ болса уа, къалауур, келип, эшиклерин ачып, чыгъарып, дагъыда къайтарып, уруп, эшиклени киритлерин этип кете эди.

Ачхычланы къалайгъа салыучуларын къызчыкъ биле эди да, эшиклени эркин ачып киргенди да, барып, жашчыкъны къатына олтургъанды. Сора аны эрттеден бери жаратып тургъанын, энди уа бютюнда бек сюйгенин айтханды. Жашчыкъ да жюрегинде болгъанны айтханды. Ахырында къызчыкъ аны жашырын ычхындырыргъа келгенин билдиргенди. Жашчыкъ:

– Да сен мени къалай ычхындыраллыкъса? – деп соргъанды.

– Къаланы арт эшиклери бла чыгъарбыз да, экибиз да къачарбыз да кетербиз, – дегенди къызчыкъ.

Жашчыкъ ыразылыгъын айтханды. Къызчыкъ, чыгъып кетип, бир кесек туруп къайтханды.

– Хайда, мен хар нени да хазыр этгенме. 

Экиси да, шошчукъ, арт эшикге баргъандыла. Алайда ханны юч ат жегилген арбасына миннгендиле да, жашчыкъ жюгенлени къолуна жыйып, къызчыкъ да аны жанына олтургъандыла. Жашчыкъ къамичини кётюрюп сызгъыргъанда, атла къанатлы учханча учхандыла да тебирегендиле. Бир кесекчикден ала кече къарангысына ташайгъандыла. Ала уа кеслерини биргелерине ючюшер къылыч, талай садакъ, дагъыда аны кибик, керек боллукъ хар тюрлю затларын да алгъан эдиле. Танг аласына къаладан иги да узайып, бир тауну тюбюнде солургъа тохтагъандыла. Атланы бошлагъандыла. Чатыр да къурагъандыла. Ашап-ичип бошагъандан сора, къызчыкъ чатырны ичинде жукъларгъа жатханды, жашчыгъ’а тышында къалауурлукъ этерге къалгъанды. Къызчыкъ:

– Ханны аскери жетсе, мени уят, – деп тилеген эди. 

Танг атаргъа, ханны минг атлы аскери жетгенди. Жашчыкъ къызчыкъны уятыргъа чатыргъа киргенди, алай, аны татлы жукъусун бёлюрге болмай, кеси, бир атха да минип, эки къылычны да белине сугъуп, бирин да къолуна алып, ханны аскерине къажау къазауатха киргенди. Бир талай урушханлай, ханны аскерини жартысын къыргъанды, жартысын да, къоркъутуп, ызларына къачыргъанды. Жашчыкъ эки къылычын да ууатханды, кесини да кёп жерине жара тюшгенди.

Къайтып келип, къызчыкъны уятама деп, энишге ийилгенинде, къаны къызчыкъны аз ачылып тургъан жалан ёшюнюне тамгъанды. Жюрегине ётюп, къызчыкъ, уянып къарагъанында, жашчыкъ жаралы болуп, ёлюрге жетип тургъанын кёргенди.

Терк окъуна жараларын бирер уппа этгенлей сау этгенди. Чыкъ-
гъанда, ханны кенг таланы толтуруп тургъан къырылгъан аскерин кёргенди. Ол заманда къызчыкъ:

– Мени атам кесини ёмюрюнде кёп эллени чачханды, ырысхы ючюн терслиги болмагъан кёп инсанны ёлтюргенди. Жерни юсюнде энди андан бай хан жокъду, алай аны ючюн аны жюреги бай тюйюлдю, жарлыды. Аны ол терсликлери, зорлукълары ючюн аскерини кючю да къуругъанды. Манга энди ол ата бла жашау жокъду, – дегенди.

Жашчыкъ, къызчыкъны не бек сюйсе да, дагъыда кесини жарлылыгъы аны жюрегин сындыргъандан:

– Мен – жарлы кишини жашы, битеу дунияланы башында биринчи бай, залим ханны, жерни юсюнде болмагъан кибик, аллай ариу, иги къызын, кесиме тийишлиди деп, базынып алаллыкъ тюйюлме. Сени бу къыйынынгы, манга бу ахшылыгъынгы мен ёмюрде да унутмам, къолумдан келген зат бла мен сени намысынгы кётюрюрме, – деп жууаплагъанды.

Ол заманда къызчыкъ:

– Угъай, манга чирик, зорлукъ, къан ичиучю байлыкъ керек тюйюлдю. Манга таза, сюйген жюрек керекди да, ол а сенде барды. Дунияны башында андан уллу байлыкъ жокъду. Андан сора да, сен битеу жерни юсюнде биринчи батыр эм жигит уланса. Мен ала ючюн сени сюе-
ме эм сени бла кесими ёмюрюмю жашарыкъма, – дегенди.

Экиси да жарашхандыла, жашауларын бирге байлагъандыла. Ала да алай къууанчлыкъда тургъанлай, эшикден:

– Эй, мында ким барды? – деп къычыргъандыла.

Жашчыкъ, къолуна да къылычын алып, чартлап чыкъгъанды. Чыкъ-
са – аллында атасы. Къучакълашхандыла. Чатыргъа киргендиле. Атасы къызчыкъны кёргенди:

– Бу кимди, жашым? – деп соргъанды.

– Атам, ол сени къызынгды, – деп жууаплагъанды жаш. 

Атасы къызчыкъны кеси къызын кибик къучакълагъанды. Жаш-
чыгъ’а экисини да болгъан хапарларын айтханды. Ол заманда атасы жашына:

– Тауланы жигит уланы, ёмюрюнде залимлеге бой салмагъан ата​нгы да озгъан батыр да, жигит да болгъанса. Къызым бла жашым, экигизге да къудуретден насыплы жашау тилейме, – дегенди.

Юйлерине баргъандыла. Батыр таулуну жашы дунияны башында бек ариу къызны алгъаныны уллу къууанчы болгъанды. Бийик тауда алтын жугъутурну да тутуп, бек сыйлы къурманлыкъгъа тергеп, кесип ашагъандыла.

Алай бла дунияны башында бек кючлю, къара, кир жюрекли ханны уллу аскерин халал жюреклери болгъан эм бир бирлерин бек сюйген эки сабийчик хорлап, кеслери да, аталары батыр таулу къарт да къууанчлы ашап-жашап къалгъандыла.

АЛИМЖАШАР

Эртте-эртте бир ханны саулай ханлыгъына айтылгъан Алимжашар деп бир жылкъычысы болгъанды. Адамла жыйылгъан жерде хан:

– Мени жылкъычыларымдан къоркъмай, башханы къой, эмегенле да келалмайдыла! – деп махтана тургъанды.

Бир кече, башха жылкъычыла гёзетге кетип, Алимжашар жукълап тургъанлай:

– О-ха-хай, Алимжашар, жылкъыгъа жау чапды! – деп, эки нёгери да къуугъунлап келгендиле.

Ала къурала айланнгынчы, Алимжашар, эрлай тулпарыны жерин салып, мычымай жауну ызындан болгъанды.

Талай кюн бла кечени къыдырып, бир уллу агъачха жетгенди. Агъачны къалынында тютюн чыкъгъан жерни кёрюп, алайгъа бурулгъанды. Барса, бир эмеген къатынны азыкъ эте тургъанын кёрюп, Алимжашар:

– Ой, анай-анай! – дегенди.

– Ой, балай-балай! – дегенди эмеген къатын да. – «Ой, анай-анай»
деп, алгъа айтдынг ансы, мен санга этерни кёрюр эдинг.

– «Ой, балай-балай!» деп, терк айтдынг ансы, мен да санга этерни кёрюр эдинг! – дегенди Алимжашар.

Сора эмеген къатын, жарашып:

– Адам аягъы басмагъан жерде къайдан чыкъдынг? – деп соргъанды.

– Уугъа айлана келген эдим да, ач болгъанма, къабаргъа бир жукъ бер! – дегенди Алимжашар.

– Ашатыргъа жугъум жокъду, жашларым жортууулгъа кетгендиле, жылкъы сюрюрге. Билселе, кетмесенг, – сени ашап къоярыкъдыла. Уллу жашым келе тура кёреме, ол туманны, чарсны кёремисе? Биркюнлюк жолу къалгъанды. Эрлай бар да, анга аталып тургъан бир чыккыр эт бла шорпа барды: этинден бир къап, шорпасындан бир уртла да, къач, билсе, 
экибизден да бошарыкъды! – деп, эмеген къатын ачыгъын айтханды.

Алимжашар, этни да ашап, шорпасын да ичип, тулпарына акъыртын минип, жолуна кетгенди. Барып, эмеген къатынны жашы келлик кёпюрню боюнун сакълагъанды. Танг атханлай, эмеген къатынны уллу жашы, жылкъы да сюрюп, кёпюрге келгенди, алай а жылкъы кёпюрден ётерге унамагъанды. Сора эмеген:

– Алимжашар сакълап тура болур аллыгъызны, насыбыгъыз алай тутсун! – деп, ючлю эмиликни, къуругъу бла сермеп, белин юзгенди.

– Алимжашар аллынгы сакъласа, сейирми кёре эдинг? – деп, Алимжашар, чартлап, эмегенни аллына чыкъгъанды. – Атышмы, тутушму, терк айт?!

– Садакъны къатынла да тарталлыкъдыла, тутуш! – дегенди эмеген.

Сора экиси да тутушуп башлагъандыла. Тутуша келип, эмеген Алимжашарны, кётюрюп, жерге уруп, тобугъуна дери жерге киргизгенди. Алимжашар эмегенни, кётюрюп, жерге уруп, боюнуна дери киргизип, башын кесип алгъанды. Жылкъысын сюрюп, уллу чегетни къыйырына ийип, кеси уа эмеген къатынны къошуна баргъанды.

– Ой, анай-анай! – дегенди Алимжашар.

– Ой, балай-балай! – дегенди эмеген къатын. – «Ой, анай-анай» дединг ансы, мен санга этерни кёрюр эдинг.

– Терк «балай-балай» дединг ансы, мен санга этерни да билир эдинг! – дегенди Алимжашар да.

– Ой, адам улу, нек кетмегенсе?! Кёремисе ол чарсны, туманны? Ол ортанчы жашымы экикюнлюк жерде атыны туягъындан чыкъгъан букъуду, – дегенди эмеген къатын.

– Ач болгъанма, бир жукъ ашат! – дегенди Алимжашар.

– Ортанчы жашыма эки чыккыр эт бла, эки чыккыр шорпа хазырлагъанма. Этинден эки къап, шорпасындан эки уртла да, тас бол! Билсе, бизден бошарыкъды! – дегенди эмеген къатын.

Алимжашар, чыккырда этин, шорпасын да бошап, тулпарына минип, жолуна кетгенди. Ол биягъы кёпюрню къулагъын сакълагъанды. Танг аласы бла, жылкъыны сюрюп, кёпюрню къулагъына эмеген къатынны ортанчы жашы жетгенди. Ол не кюрешсе да, жылкъы кёпюрден ётерге унамагъанды. Эмеген, ачыуланып:

– Алимжашар сакълап тура болур аллыгъызны, насыбыгъыз алай тутсун! – деп, бир тёртлю ажирни, къуругъу бла уруп, белинден эки этгенди.

– Сакълап турса, сейирми кёре эдинг? – деп, Алимжашар аны аллына чартлап чыкъгъанды. – Сермешиумю, бууушууму?

– Сермешиу! – деп, эмеген, тартып, къылычын алгъанды.

Экиси да, сермешип, кеслерин да, атларын да арытхандыла, къылычларын сындыргъандыла. Сора, атладан тюшюп, бууушуп башлагъандыла. Алимжашар, ачыуланып, кётюрюп, эмегенни, жерге уруп, тобукъларына дери батдыргъанды. Эмеген да Алимжашарны, кётюрюп, уруп, белине дери батдыргъанды. Алимжашар эмегенни, силдеп, боюнуна дери ташайтып, башын кесип, жылкъысын, сюрюп, чегетде жайылып тургъан жылкъыгъа къошуп, эмегенлени къошуна къайтханды. Келме​йин къалгъан жашларына къайгъы эте тургъан эмеген къатынны кёрюп, Алимжашар:

– Ой, анай-анай! – дегенди.

– Ой, балай-балай! «Анай» демесенг, мен санга этерими кёрюр эдинг, – дегенди эмеген къатын.

– Терк «балай» дединг ансы, мен да санга этерни кёрюр эдинг! – дегенди Алимжашар да. 

Сора экиси да жарашхандыла.

– Ач болгъанма, бир жукъ ашат! – дегенди Алимжашар.

– Ючюнчю жашым барындан да огъурсузду. Ач болуп келе болур, ол туманны, чарсны кёремисе, ол аны ючкюнлюк жерде тулпарыны туя-
гъындан чыкъгъан букъу бла бурунундан чыкъгъан тылпыуду. Аша да, терк окъуна кет, ансы сен экибизни да ёлтюртюрге тебирегенсе. Юч чыккыр эт бла юч чыккыр шорпа барды, юч къап да, юч уртла да, мычыма да, юйюнге кет! – дегенди эмеген къатын.

Алимжашар, этни барын да ашап, шорпасын да ичип, жолуна тебирегенди.

Ол биягъы кёпюрню къулагъында эмеген къатынны гитче жашыны аллын сакълагъанды. Эмеген къатынны гитче жашы эсепсиз кючлю болгъанды. Ол ай жарыкъ кече жылкъыны кёпюрню къатына жетдиргенди. Жылкъы кёпюрден ётерге унамай, тёгерек бурулургъа къалгъанды. Эмеген, жылкъыгъа ачыулана:

– Хо! Сизни насыбыгъыз алай тутсун, Алимжашар сакълап тура болур аллыгъызны! – деп, бешли эмиликни, къуругъу бла сермеп, белинден эки этгенди.

– Сакъласа уа, сейирми кёре эдинг? – деп, Алимжашар чартлап чыкъгъанды. – Атышмы, сермешми?

– Атыш!

Жюз атламгъа узакъ туруп, жаяланы тартхандыла. Дагъыда жюз атламгъа артха туруп, садакъланы атхандыла. Кёкде келген садакъла, учлары бла бир бирлерине кирип, ууалып тюшгендиле. Сора, эрлай 
тулпарлагъа минип, сермеширге атылгъандыла. Экисини да къылыч-
лары ууалып тюшгендиле. Тулпарладан бир бирлерин силдеялмай, 
экиси да бирге тёнгереп тюшгендиле жерге. Бир бирин жерден ёрге 
алалмайын, асыры къаты басхандан, экиси да жерге кирип башлагъандыла.

Алай эте, беллерине дери батхандыла. Эмеген, чыдаялмай, тулпарына къычыргъанды:

– Эй маржа, къуйругъунгу суугъа ур да, ауузума суу тамыз, ансы адам улу менден бошаргъа башлагъанды.

Олсагъатлай Алимжашар тулпарына:

– Ай тулпарым, эмегенни тулпарына жол берме! – деп къычыр-
гъанды.

Эмегенни тулпары суугъа жетерге, Алимжашарны тулпары аны, ёшюню бла уруп, къутуруп бара тургъан суугъа тюртюп, кеси къуйругъу бла Алимжашарны ауузуна суу тамызгъанды. Олсагъатлай Алимжашар, эмегенни, басып, боюнуна дери жерге киргизип, башын кесип, жылкъысын сюрюп кетгенди.

Талай кюнню барып, кесини жылкъычы нёгерлерине тюбегенди. Ала, ызларына къайтыргъа хандан къоркъуп, алгъа болургъа эмегенледен къоркъуп, не этерге билмей тургъанларына жетгенди.

– Келигиз, жылкъыны бирге сюрейик, – деп, Алимжашар нёгерлерин биргесине алгъанды. 

Хан а ол заманнга:

– Мени жылкъымы ким алып келсе, анга эм ариу къызымы берликме, байлыгъы бла! – деп, дуниягъа баям этгенди.

Сора, жылкъысы сау келгенине къууанып, хан юч къызын да юч жылкъычысына бергенди. Эки тамата жылкъычы эмегенле бла къалай сермешгенлерини хапарын тохтаусуз айта эдиле. Алимжашар а, ханны эм ариу къызы кесине жетгенине къууаннган болмаса, башха хапар айт​магъанды.

Той-оюн бошалып, хар ким юйюне, ишине къайтхандыла. Алимжашарны эки тенги, анга эм ариу къыз жетгени ючюн, дерт жетдирирге излегендиле.

Алимжашар отоууна киргенден сора, ала экиси да къабакъ эшик​ге жютю къылычланы кёнделен бегитип, чыкъгъан кесин кесерча этип:

– О-ха-хай, Алимжашар, жылкъынга жау чапды! – деп къычыргъандыла. 

Алимжашар, ашыгъып, къарангыда жукъ да кёрмей, жютю къылычха кесин уруп, кесин тобукъларындан юздюргенди. Олсагъатлай ол эки харам нёгери да, келип, къатынын, мюлкюн, сауутун алып, Алимжашарны юсюне да бир эски жаяны
 атып кетгендиле.

Алимжашар, болуннган ишлеге да жюреги эзиле, къыйналып, сюркеле-сюркеле, бир башха журтлагъа айланнганды. Бир кюн а, сюркелип бара тургъанлай, бир сейир зат кёргенди: эки адам бир кийикни тутаргъа кюреше эдиле. Бири кийикни ызындан жете эди да, туталмай къала эди. Экинчиси уа, кийик аллына келсе, узалып, табалмай, къармалып къала эди. Алимжашар аланы бири чолакъ, бири да сокъур болгъанларын сезип, садакъ бла ол кийикни ёлтюреди.

Сора юч сакъат да бир къош болуп жашап башлагъандыла. Бир кюн сокъур, бир кюн чолакъ Алимжашарны уугъа элтип тургъандыла. Кюнлени биринде кёмюлюп тургъан отларына жауун жетгенди да, отсуз къалгъандыла. Сора Алимжашар:

– Биз экибиз уугъа барайыкъ, – дегенди, сокъурну кёргюзтюп. – Сен а, Желаякъ, тёгерекде жан бар эсе, бир от табып кел.

Алимжашар бла сокъур уугъа кетгендиле.

Желаягъ’а, чаба барып, агъачны къалынында бир тютюн чыкъгъанын кёрюп, ары бурулгъанды. Бара барса, бир къарт эмеген къатын олтуруп тура.

– Ой, анай-анай! – дегенди Желаякъ.

– Ой, балай-балай! – дегенди эмеген къатын. – «Ой, анай» деп, терк айтдынг ансы, мен санга этерни кёрюр эдинг, – дегенди эмеген къатын. – Не керекди, адам улу, санга, нек келгенсе?

– Биз юч жарлы жаш эдик, отубуз ёчюлюп къалгъанды да, от жилтин излеп келгенме.

Эмеген къатын, туруп, кюлню ары бла бери этип, темир элекни ичине талай жилтинни кюл бла биргелей къуюп:

– Муну элей бар, ансы отунг ёчюлюп къаллыкъды, – деп, Жел​аякъны къолуна бергенди.

Желаякъ, терк окъуна жетип, от этип, этни биширип алыргъа, эмеген къатын, келип, этни ашап кетгенди. Уучула келселе – къош сууукъ, азыкъ жокъ, от а ариу жана тура.

– Не болгъанды, ауругъанынгмы барды, азыкъ нек этмегенсе? – дегендиле нёгерлери.

– Аурудум да, эталмадым, – дегенди Желаякъ. 

Эмеген къатынны келип кетгенин айтыргъа къоркъуп, жашырып къойгъанды. 

Экинчи кюн сокъур къалгъанды къошда. Алимжашар бла Жел​аягъ’а уугъа кетгендиле. Ингирде келселе, хар зат биягъынлай болуп тура. Сокъур да, эмеген къатынны келгенин айтмайын:

– Бир кючлю аурудум да, жукъ да эталмадым, – деп къойгъанды.

Сора Алимжашар:

– Тамбла уугъа сиз барыгъыз, къошда мен къаллыкъма, – дегенди.

Къошда къалып, ол азыкъ эте тургъанлай, эмеген къатын келгенди. Алимжашар, аны чачындан бир тюкню тартып алып, къолун-аягъын байлап, къошну ортасына салгъанды. Ол кезиуде Алимжашарны нёгерлери, келип:

– Бизни къоркъутхан ма бу эди, азыкъны ашагъан да бу эди, – деп сюелгендиле.

Эмеген къатын, ишни аманнга кетерин билип:

– Сау къоюгъуз, мен сизни ючюгюзню да сау этейим! – деп тилегенди.

– Сау къоярбыз, сау этсенг, – дегендиле. 

Эмеген къатын, байланып тургъанлай, Желаякъны, жутуп, бурунча сау этип чыгъаргъанды. Аны ызындан сокъурну да жутуп, аны да сау этип чыгъаргъанды.

– Алимжашар, сен да бар, сени да сау этерикди, – дегендиле ала.

Алай а Алимжашар эмеген къатынны ауузуна кирирге ашыкъмагъанды. Ол, эки нёгерин бир жанына чакъырып, былай айтханды:

– Мен бир заманда муну юч жашын ёлтюргенме, ол, мени жутса, сау этип чыгъарыргъа унарыкъ тюйюлдю. Мени токъмагъым бла тюйюп ёлтюрюгюз да, жик жилигине дери тинтип къарагъыз, ансы ол мени ёлтюрюрге кюреширикди...

Алимжашар айтханча, эмеген, ичине жутуп къойгъан болмаса, аны, сау этип, тышына атаргъа унамагъанды.

Алимжашарны нёгерлери, эмеген къатынны ёлтюрюп, жик-жигине дери къарагъандыла, алай а Алимжашарны тапмагъандыла. Сора бир чыпчыкъчыкъ, учуп келип, жегенни къыйырына къонуп:

– Жик жилиги 

Жеген тюбюнде. 

Жик жилиги 

Жеген тюбюнде. 

Жик жилиги 

Жеген тюбюнде, –

деп жырлагъанды. Жегенни тюбюне къарасала – эмеген къатынны чи​кина бармагъы, юзюлюп, алайда тура. Ала, эрлай окъуна бармакъны жигин ачып, Алимжашарны башына бош этгендиле. Сау болгъан нёгер​ле:

– Санга – игилик, бизге – ахшылыкъ! – деп, журтлары таба кетгендиле.

Алимжашар да, талай кюн бла кече барып, ингир бола, кесини къайын атасы ханны къаласына жууукълашханды. Къаланы къатында бир сюрюучю жашчыкъ, малланы тёгерегине айланып, бир жиляй, 
бир жырлай тургъанын кёргенди. Сора Алимжашар, аны къатына жанлап:

– Жашчыкъ, жилягъанынга жауунгдан къоркъаса десем, жырлагъан да этесе, бу ишинг неди? – деп соргъанды.

– Талай жыл мындан алда ханыбызны Алимжашар деп бир аламат киеую тас болгъан эди. Анга къыйынлыкъ салгъанла эки бажасы болгъанларын мен билеме, алай а мени айтханыма киши ийнанырыкъ тюйюлдю. Ханны эки уллу къызы да Алимжашарны къатынын хыликкя этип кюлюп турадыла. Энди хан а аны жангыдан эрге береди. Бюгюн аны эрге барыр кюнюдю. Ол: «Алимжашарны жаясын ким тарталса, анга барлыкъма!» – деп, алай айтханды. Мени жилягъаным – Алимжашаргъа къыйналама. Жырлагъаным а – атам: «Андан санга эт юлюш алып келирме», – деген эди да, келсе, къарыным тояр деп жырлайма, –
дегенди жашчыкъ.

Алимжашар къалагъа келсе – уллу той. Ариу тоханада хан бла эки киеую, къызлары олтурадыла. Эрле, келип, Алимжашарны жаясын тарталмай, ызларына кетедиле. Алимжашар:

– Эркинлик берсегиз, мен да тартып кёрюр эдим, сыйлы ханы-
быз! – дегенди.

Эки киеую да, бир бирлерине къарап, харх этип кюлгендиле. Алай а
хан, ол келген жашны юсюнде кийик териге да къарамай:

– Тарт, ёчню алсанг, къызым сениди! – дегенди.

Алимжашар, жаяны ариу тартып, ханны къызы таба айланып:

– Къазланымы урайым огъесе тауукънуму урайым? – деп соргъанды. 

Ханны къызы, Алимжашарны ауазындан танып:

– Тауукъда не гюнях барды, болгъанны этип айланнганла – къазладыла, – деп жууап бергенди.

– Бу ким болур? – деп, хан бек сейир болгъанды. 

Сора Алимжашар хапарын тюз аллындан башлап айтханды. Хан олсагъатдан эки киеуюн да къаласындан къыстагъанды, ханны эки тамата къызы да эрлерини ызларындан кетгендиле.

Хан битеу байлыгъын Алимжашар бла гитче къызына бергенди.

Алимжашар бла къатыны да, бир бирлерин табып, насыплы жашап къалгъандыла деп, хапар алайды.

Аны кёрмегенибизча, барыбыз да биргелей, ауруу-талау кёрмейин, къууанч бла жашайыкъ.

КЪАЗАНЧЫ

Бир ханны бир къызы бла бир жашы болгъанды. Къызыны тюрсюню къара болса да, кёз къаматхан алтын чачыны ариулугъу бла ол битеу халкъгъа да белгили эди. Къара къызны кёрюр ючюн, эл-элледен ханланы жашлары келип, мал, ахча берип къарай эдиле. Алай бла къыз дунияны малсыз, ахчасыз этгенди.

Бир кюн къызны къарындашы къызгъа:

– Энди сен былай этип турма да, эрге бар. Хар кимден кёп зат да жыйдыкъ, мындан ары бу бизни башыбызгъа сый болмаз, – дегенди.

– Болсун, сен мен айтханны этсенг, мен эрге барырма, – деп, къыз къарындашына жууап этгенди.

Къарындашы къызны айтханын этерге сёз бергенди. Сора къыз, къарындашына эки чарыкъ келтирип:

– Ма бу чарыкъла аягъына тенг болгъан жашха барырма, атынга мин да, изле, тап аллай жашны, – дегенди.

Жаш, атына минип, юч жылны таймаздан излегенди. Тапмай, тю​нгюлюп, ызына къайтып келе, бир ханны къошуна къонакъгъа къайт​ханды. Ол кече ханнга къонакъгъа жюз ханны жашы келип тургъанларын кёргенди. Аланы къайры, не муратлары болуп жолоучу болгъанларын да сёз урумларындан билгенди. Хан да, ала да жашны ким болгъанын танымагъандыла. Жаш хан жашлагъа эгечи берген чарыкъланы бирем-бирем кийдирип кёргенди. Алай болса да ол чарыкъла аягъына жарагъан чыкъмагъанды. Хан ол хан жашлагъа иги къонакъбайлыкъ этгенди. Къара къызны къарындашын а, сансыз этип, жукъгъа да тергемей къойгъанды.

Ол ханны къазанчысы болуп тургъан бир жалчысы бар эди, кесини уа аты да Къазанчы эди. Ол бу артда келген жашны ач къалгъанын эслеп, кече хар ким жукълагъанлай, бир къойну тутуп, кесип, аш-суу этип, Къара къызны къарындашына ашатханды, ичиргенди. Къызны къарындашы, чарыкъланы мынга да бир кийдирип кёрейим деп, анга чарыкъланы бергенди.

Къазанчы кийип кёрсе, кеси тикдирсе да, алай жарамаз эдиле дерча, аягъына теппе-тенг болгъандыла. Къара къызны къарындашы Къазанчыгъа:

– Энди мен сени бир жумушха иерикме, барырмыса? – деп сор-
гъанды.

– Айхай, барырма, хан ийсе, – дегенди Къазанчы. 

Эрттенликде ханнга жаш:

– Къазанчыны жумушха иерге боллукъ эсе, эркинлик бер, кесим аны орунуна къалайым, – дегенди.

Хан ыразы болгъанды. Жаш да сора Къазанчыгъа:

– Бу къара атха мин да, бар, ат сени, алып, бир къалагъа элтир. Ол къалада мени Къара къыз эгечиме тюшерсе. Сора: «Юч жылны излеп, къарындашынг санга бу эки чарыкъны тапханды», – дерсе. Къаланы эшигине жетсенг: «Къара къызны къолуду», – деп, тебер. Сора къаланы эшиги ачылыр. Хар эшикге жетсенг, дайым да алай айтып барсанг, бары да ачылырла. Андан ары болумну уа кесинг кёрюрсе, – деп ийгенди.

Къазанчы, атха минип, чарыкъланы да алып, жаш айтханча тебирегенди. Аны ол къара ат бир къалагъа элтгенди. «Къара къызны къолуду», – деп, къаланы эшигин тепдиргенлей, эшик ачылгъанды. Атны ат илкичге тагъып, тюбеген эшигине: «Къара къызны къолуду», – деп, ачып барып, Къара къыз болгъан жерге киргенди. Къара къыз, къарап кёргенлей окъуна, Къазанчыны нек келгенин билип, чакъырып, къол-бет жуудуруп, къарыуун салып сыйлагъанды. Жаш бла Къара къыз кече бирге къалгъандыла. Халкъ аланы къатын бла эр болгъанларын билгендиле. Эрттенликде туруп, атха да минип, жолда кетип бара, Къазанчы ол жюз жашны келе тургъанларын кёргенди. Салып, къошха барып, Къара къызны къарындашына атын бергенди. Ол да, анга минип, хан жашланы ызларындан жетгенди. Къалагъа келгенлеринде, жаш, эшиклени ачып, ичине киргенди. Ала уа алайда, киралмай, сирелип къалгъандыла. Ол жюз жаш:

– Ай анасыны уа, биз муну хурметин кёралмадыкъ ансы, мындан бир хайыр боллукъ эди! – деп мудахланнгандыла.

Къаладан бир адам чыгъып:

– Къара къызны иши битгенди. Энди Къара къыз сизге бошамайды, барыгъыз ызыгъызгъа, – дегенди.

Ала, ачый, кюе, бурунларын тарта, ызларына къайтхандыла. Салып, ол биягъы ханнга къонакъгъа барып:

– Биз алай-былай жигитлик этдик, – деп, болмагъан хапарны айтып, Къара къызны сыйын тюшюрюп, кеслерин махтап башлагъандыла.

Къазанчы, тынгылап туруп:

– Сиз кимге атла-бетле айтасыз? Ол мени некяхлы къатыным-
ды! – деп ачыуланнганды.

– Къара аман Къазанчыгъа, сени кибиклеми аллыкъдыла Къара къызны?! – деп секиргендиле. 

Къазанчы:

– Алай эсе, келигиз, ёчешейик, – дегенди.

Ол къошну иеси хан да, жашла да ёчню тамам таукел болуп салгъандыла. Хан да болгъан мюлкюн Къазанчыгъа берирге, ол къонакъ жашла да атлары бла кереклерин берирге сёз тауусхандыла. Алайда тюз кишиле айырылгъандыла да, Къазанчы да, ала да, салып, къалагъа баргъандыла. Къазанчы къаланы эшигин ачханды, бары да арбазгъа киргендиле. Жашланы бир уллу юйде къоюп, кеси къалагъа Къара къызгъа ёрлегенди. Бир талай замандан, нёгерлерини сууукъдан тиш тауушлары эшитилгенде, Къазанчы кюлгенди. Къара къыз:

– Къазанчы, мени неми кёрдюнг, айт? – деп къызгъанды.

– Мен санга кюлмейме, нёгерлерими сууукъдан тишлерин бир бирлерине ургъанларына кюлеме, – дегенди.

– Ол дегенинг неди? Бери келтирейик, – деп, экиси да, барып, аланы келтирип, сыйлагъандыла. 

Къара къыз къулларына Къазанчыны жууундуртханды. юсюнден кири кетгенлей, Къазанчы, адам къарамындан тоймаз кибик, бир ариу жаш болгъанды. Ол адамла бары да бек уллу сейирсиннгендиле. Эрттенликде ала да, Къазанчы да, салып, ызларына къошха баргъандыла. Къазанчы эски кийимлерин да къанжыгъасына къыса келгенди. Тюз адамланы алларында ханнга келип, ала да анга:

– Къазанчы айтхан керти болду, – деп бегитгендиле.

– Кеси уа къайда къалгъанды? – деп соргъанды хан.

– Кеси уа ма буду, ийнанмай эсенг, ма Къазанчыны кийимле-
ри, – деп, эски кийимлерин кёргюзтгендиле.

Хан, жукъ айталмай, таягъын къолуна алып, жюз жаш да атларын къоюп, барысы да къошдан чыгъып кетгендиле. Къазанчы да, ханны жалчыларына:

– Кесигизни инжитмегиз, хар неден да кереклигиз чакълы бир ашагъыз, энтта мен сизни жокъларма, – деп, саламлашып, Къара къызгъа кетгенди.

Ол элде залим бийлени жашлары, жыйылып:

– Бу аман Къазанчыны бир амал бла ёлтюрюрге керекди ансы, бизге бийлик этерге къоярыкъ тюйюлдю, – деп оноу этгендиле. 

Тёрт жаш Къазанчыгъа:

– Кел бизни бла, сени бизни бла уугъа бармай амалынг жокъду, – дегендиле. 

Иги ниетлери болмагъанын билип, Къазанчы сагъышланнганды. Алай угъай дерге уялгъанды. Бара барып, Къазанчы да, жашла да бир къалын агъачны ичинде бир ариу талада тохтагъандыла. Жашла:

– Энди бюгече атланы ким кютер? – деп, Къазанчыгъа къарагъандыла.

Къазанчы, кютерге ыразы болуп, атланы отлар жерге сюрюп кетгенди. Кече атланы кюте тургъанлай, бир мазаллы сарыуек, бир уллу жугъутурну сюрюп, ол болгъан жерге чыкъгъанды. Къазанчы, бир атып, жугъутурну ёлтюргенди. Сора сарыуек анга:

– Кимди бу бизни жерибизде ат кютген? – деп, бёкемленип къычыргъанды. 

Къазанчы жууапха:

– Сени не жеринг барды? – дегенлей, Сарыуек, олсагъат окъуна жетип, жашны буууп башлагъанды. 

Къазанчы, кётюрюп, Сарыуекни тюбюне басып, башын кесерге тебирегенлей, ол:

– Кесме мени, танг атаргъа, санга къыркъ бир алтын ажир келтирирме, – деп тилегенди.

– Келтирмесенг, мен сени да, тукъумунгу да артын этерме, – деп, Къазанчы аны жибергенди.

Сарыуек, кетип, танг атаргъа, къыркъ бир ажирни келтирип кетгенди. Эрттенликде нёгерлери, аны кёрюп, уллу сейирге къалгъандыла. Къоркъгъан да этгендиле. Къазанчы:

– Аланла, ма алайда бир жаныуарчыкъ ёлтюргенме, алыгъыз да, хант этигиз, – дегенди.

Барып къарасала, керти да бир уллу жугъутур. Барысы да басынып кётюралмагъандыла. Къазанчы, кеси алып барып:

– Энди союгъуз! – дегенди.

Жашла Къазанчыны тулпарлыгъын билгендиле. Экинчи кече да Къазанчы, биягъынлай, атланы кюте тургъанлай, бир агъач киши, бир уллу бууну сюрюп, юсюне чыкъгъанды. Къазанчы бууну атып, уруп ёлтюргенди. Сора агъач киши:

– Кимди бу, бизни жерибизге келип, бизге артыкълыкъ этген? – деп, ачыуланып чапханды.

– Сени не жеринг барды? – деп, Къазанчы анга алай жууап этгенди. 

Сора, жетип, агъач киши Къазанчыны бууаргъа кюрешгенди. Къазанчы, бир да аякъ алдырмай, кётюрюп, агъач кишини тюбюне уруп, боюнун кесерге тебирегенди.

– Ёлтюрме мени, мен санга, танг атаргъа, къыркъ атынга да алтын ат керекле келтирейим, – деп, агъач киши алай тилегенди. 

Къазанчы анга да:

– Сен мени алдасанг, мен сени да, тукъумунгу да дунияны башындан тас этерме, – деп бошлагъанды.

Агъач киши танг аласына къыркъ алтын ат керекни, алып келип, Къазанчыгъа бергенди. Эрттенликде нёгерлери, Къазанчыны тулпар ишлерин кёрюп, бек къоркъгъандыла, къоркъгъанны тышында да уллу сейирге къалгъандыла.

– Аланла, алайда бир зат ёлтюргенме, аны да хант этигиз, – дегенди алагъа Къазанчы, биягъынлай. 

Бары да басынып кюрешгендиле, алай бууну уллулугъундан, бир да кётюралмагъандыла. Сора Къазанчы, кеси алып келип:

– Союгъуз терисин, – дегенди.

Ючюнчю кере да биягъы Къазанчы сакълап тургъанлай, айыу сыфатлы бир эриши зат бир доммайны сюрюп чыкъгъанды. Биягъы Къазанчы, ушкок бла уруп, доммайны ёлтюргенди. Айыу сыфатлы эриши:

– Кимди бу, бизни жерибизге кирип, ат кютген? – деп чамланнганды. 

Къазанчы:

– Ким болса сюерик эдинг? – дегенлей, ол да, жетип, аны бууаргъа кюрешгенди. 

Алай Къазанчы айыуну, кётюрюп, тюбюне уруп, боюнун кесерге тебирегенди.

– Кесме, эрттенликде къыркъ къобузчу къызны жесирге келтирирме, – деп тилегенди айыу. 

Къазанчы анга:

– Да мен сени иейим, алай а къыркъ къобузчуну, айтханынгча, келтирмесенг, сени да, тукъумунгу да тюп этерме, – дегенди.

Ол да къыркъ алтын чачлы къызны эрттенликде келтиргенди. Къазанчы къызлагъа къобузну бирден сокъдуруп, кеси да дунияда болмагъанча уста тепсей тургъанын нёгерлери кёрюп, уллу сейир болгъандыла. Къазанчы, жашланы къатына барып:

– Аланла, ма былайда да бир жаныуар ёлтюргенме, аны да келтиригиз, – дегенди.

Барып, кётюрюп кюрешгендиле, алай къарыулары жетмегенди. Болмагъанында, Къазанчы, кеси барып, уллу доммайны боюнуна атып, келтирип:

– Союгъуз, – дегенди, ала да сойгъандыла.

– Энди не этейик, бизни къарыуубуз жокъду, муну ёлтюраллыкъ тюйюлбюз, къалай башыбызны алайыкъ? – деп, жашла бек уллу къайгъылы болгъандыла.

– Сизни ашарыгъыгъыз бир жылгъа боллукъду, бу къызлагъа кесигизни эгечлеригизге къарагъанча къарагъыз, артыкълыкъ этмегиз. Артыкълыкъ этгенни мен дунияда сау къоймам. Сиз мени ёлтюрюрге мурат этип келген эдигиз, алай болса да сиз мени ёлтюралмазсыз. Мен, керек болса, сизни барыгъызны да думп этип бошарма. Энди мен былай, бу сыртдан ары бир къарап къайтайым. Не бир кюнден, не сегиз кюнден, неда бир жылдан сизге къайтырма, – деп, Къазанчы жолгъа чыгъып кетгенди.

Бара барып, бир бийик къаяны башындан къарагъанды. Къара-
са – бир элни арасын къан ырхыла жуууп бара. «Бу не сейирди, барайым да, бир хапар билейим», – деп, элге тигелегенди. 

Элни къыйырында бир къарт къуртхагъа къонакъгъа тюшюп:

– Анам, бу къан неди? – деп соргъанды.

– Балам, аны бир да сорма, – деп, къарт къуртха айтыргъа унамагъанды. 

Къазанчы дагъыда соргъанды.

– Балам, ма бу элде ханны юч къызы барды. Ала къалаларында жашайдыла. Кеслеринден кючлюге тюбемей эрге бармазгъа деп ант 
этгендиле. Энди къайда эсе да кеслеринден залим бирге тюбегендиле 
да, дунияны башын тюбюне айландырадыла. Халкъ бары да бек къоркъупду. Эшикге чыгъар мадар арталлыда жокъду. Эшикге чыкъгъанланы къан жугъу этип жибередиле, – деп, къарт къуртха хапар айт-
ханды.

– Анам, мен, ала не затла эселе да, барып, бир кёрейим, – дегенди Къазанчы.

– Угъай, балам, ала сени пара-чара этерле, – деп, къарт къуртха не аз да унамагъанды. 

Алай Къазанчы, къарыууна базынып, барып, тулпар къызла бла сермешгенди. Халкъны онгун алып, кишини эшикге чыгъаргъа къоймай тургъан къызланы къоркъутуп, къалаларына къыстап, элни да ырахат этгенди. Сора, барып, къалада тулпар къызла тургъан отоуну эшигинден жашыртын тынгылагъанды. Тамата эгечлери гитчесине:

– Ол кече мени бла жагъалашхандан къарыулу зат ёмюрюмде кёрмегенме, аны бла кюрешмез ючюн, бу тауланы бирин ары, бирин бери аудурур эдим, – дегенди.

Ортанчы эгечлери:

– Аны бла кюрешмез ючюн неда аны чикина бармагъын бюкмез ючюн, жерни ичине ояр эдим, – дегенди.

– Мен да андан къарыулу зат кёрмегенме, аны бла кюрешмез ючюн, жерни башын тюбюне айландырыр эдим, – дегенди гитчелери да.

Бары да бирден:

– Энди биз былай эте тургъанлай, ол адам кирип келсе, не этер эдик? – дегендиле. 

Ол заманда Къазанчы эшикни къакъгъанды. Къызла, туруп, эшикни ачхандыла.

– Юйге да игилик! – деп, Къазанчы ары киргенди.

– Келгеннге да игилик, санга не керекди? – деп соргъандыла  
къызла.

– Мен да къарыууму сынаргъа келгенме, – дегенди жаш.

Къызла Къазанчыны танымагъандыла.

– Сау кел! – деп, таматалары къолун тутханлай, Къазанчы, къолун къысып, жанын алыргъа жетдиргенди. 

Олсагъатдан къыз аны бла жагъалашхан ол болгъанын таныгъанды. Ортанчы бла гитче къызгъа да алай этгенди. Ала да аны таныгъандыла.

– Олтур, – деп, къызла мынга хапар соргъандыла. 

Алайда жарашып, ючюсюн да къатыннга алгъанды.

Бир жылны ала бла тургъанды. Сора Къазанчы:

– Келигиз, энди былайдан кетейик, – дегенди.

– Да болсун, – деп, юч къыз да ыразы болгъандыла. 

Эки жыйырма тюеге алтынларын, хазналарын жюклегендиле, нелерин да биргелерине алып, хайда тебирегендиле. Къазанчы жашланы къойгъан жерине келсе – жукъ да жокъ. Ол чексиз бек ачыуланнганды. Къатынлары да, аны эслеп, бек къайгъылы болгъандыла. Бара барып, Къара къызны къаласыны къатында элге жууукъ бир сюрюучю жашчыкъ жырлагъан да эте, жилягъан да эте тургъанын кёргенди.

– Алан, нек жырлайса, нек жиляйса? – деп соргъанды Къазанчы анга.

– Да мени жилягъаным муну ючюндю: мени атамы къарындашындан туугъан Къара къыз деп бир ариу къызны Къазанчы деп бир жигит жаш алгъан эди. Элибизде аман адамла, Къара къызны алгъанына зар-
ланып, Къазанчыны, алып кетип, къайда эсе да ёлтюргендиле. Жырлагъаным а, мени атам Къазанчыны ашын берирге шапа болгъанды да, энди ол манга бир жукъ келтирип тойдурур деп, аны ючюндю, – де-
генди.

Къазанчы ол жашчыкъгъа ариу айтып, кёп ашарыкъ да бергенди. Алайда эрлай къала ишлетгенди. Анда юч къызны да къойгъанды. Салып барып, аш юлешген юйге кирип къараса – Къара къыз, къара кийимле кийип, эки этегин ёрге этип, садакъа юлеше тургъанын кёргенди.

Къазанчы да, бир жанындан тутуп, ашны юлешип тебирегенди. Къара къыз, эшикни юсюне келип, ашдан ала тебирегенлей, Къазанчыны эслегенди. Аны танып, олсагъат окъуна, ол жаны аш юлеше тургъанлай, бу жаны той эте тебирегенди. Адамла, сейирсинип: «Не болгъанды?» – деп къарасала, Къазанчы келип тургъанын кёргендиле. 

Бушууну тойгъа айландыргъандыла, къууанчлы болгъандыла. Къазанчы, Къара къызны да ол къатынларыны къаласына элтип, тёрт къатыны бла да жашап къалгъанды.

МАЛ ТИЛЕЙ БАРГЪАН 

Бир адамны Тау артында бир жууугъу болгъанды. Ол адам анга мал тилей баргъанды. Жууугъу анга, он гаммеш терини, он да бугъа терини бир бирине тигип, уллу гыбыт этип, аны ичине кирген бир чагъыр бергенди.

Ол адам аны аркъасына кётюрюп, аууш тюбюнде бир тикге жетгенлей, ызындан биреу жетип:

– Ауушха чыгъарыргъа болушайым, чагъырынгдан манга жангыз эки кере уртлатыргъа ыразы эсенг, – дегенди.

– Да болсун, – деп, ол адам ыразы болгъанды.

Бир бирлерине болуша, экиси да ауушну башына чыкъгъанлай, иеси, гыбытны башын тешип: 

– Ич, – дегенди.

Ызындан жетген адам, бир кере уртлап, гыбытны, жугъун да къоймай, саулай бошагъанды.

– Ай, тыпырынг къурурукъ, бир уртлам да къоймай, бошап къойдунг да, энди мен не хадагъа этейим? – деп, иеси уллу ачыуланнганды.

Ызындан жетген а:

– Сени манга борчунг эки уртламды, экинчи уртламымы тап, – деп къысханды.

Экиси да тюйюшюр къаннга кирип, къызарышып, ёрелешгендиле. Ала алай эте тургъанлай, ызларындан бир атлы жетип:

– Неге ушагъанла эте турасыз сиз былайда? – деп къычыргъанды.  

Ишни болумуча жарашдырып айтхандыла.

– Къоюгъуз, къой, – деп, ол атлы аланы экисин да эки чурукъ башына салып кетгенди. 

Бир талай кюнден а юйюне жетгенди.

– А, маржа, къатын, чурукъларымы ары бир тарт, – деп тутханды.
Къатыны чурукъларын тартханлай, «шып» деп, экиси да чурукъ башладан чыкъгъандыла.

– А, маржа, къатын, была ач болгъан болурла, бир жукъ ашат, унутуп къойгъанма, – деп, къатынына алай буюргъанды.

Сора ол адам къатынына:

– Дунияда менден мазаллы ким болур, бу адамланы былай менича этерге? – деп соргъанды.

– Дунияда сенден мазаллы кёп адам да болур, – деп, къатыны алай жууап этгенди.

– Къайда барды, айтчы? – деп, къатынын къысханда, къатын, ма ол жерде, ол жерде, ол жерде деп, бир жерни юйретгенди.

Ол киши, жол азыкъ да этдирип, ары тебирегенди. Бара барып, къалажюкню кеси теберип, сабан сюре, тырнаууч да артында тагъылып, урлукъну да кеси чача баргъан бир адамны кёргенди.

Ол адамны, тюз эки этип, жартысы къуруп, бир жартысы сау болгъанын эслегенди. «Ярабий, къатына барайыммы?» – деп, кёп сагъыш этгенди, алай болса да, таукел этип, барып:

– Иш къолай болсун! – дегенди.

– Сау бол! – деп, ол адам кулданы тюбюнде тюпленип къалыр деп, алып, аны урлукъ болгъан мигидаууна атханды.

Ач болуп, урлукъдан ууучу бла алып, ауузуна къапханлай, эслемей, ол адамны къапханды. Ол адам аны къуругъан жанында тишини къу-
уушуна кирип къалгъанды. Бир талай замандан ол сабанчыны къатыны азыкъ алып келгенди.

– А, къатын, мигидаугъа бир адамчыкъ атхан эдим, бери бир ал, маржа, – дегенди.

Къатын, излеп, жукъ да тапмагъанды.

– Ярабий, ауузума къапхан болурмамы? Къатын, ауузума бир къара, – дегенди. 

Къатыны къараса, тишини къууушунда кёзчюклери жана тура эди. Къатын тартханды да, бери алгъанды.

– Къатын, бу адамны юйге ала бар, – деп, аны чарагъа атханды, къатын да чараны инбашына салып кетгенди.

Киши, бир палахха элте болур деп, бек къоркъгъанды. Къатын аны, келтирип, юйге салгъанды. Ингирде эри келип:

– Къонакъ, хапар айт, сен не адамса? – деп соргъанды.

– Да мен къарыууму сынаргъа деп келген эдим сени таба, андан башха ишим жокъду. Сен да айт хапар, – дегенди.

Сора сабанчы бу хапарны айтханды:

– Биз тогъуз къарындаш бола эдик, тогъузубуз да тогъуз атха минип, бир уллу тюзде кетип баргъанлай, бир жауун жетгенди. Бир дорбунну кёрюп, анга къысылдыкъ.

Биз да алай тургъанлай, кётюрюлюп, ол дорбунну ауузу ёрге айланды. Дорбунну тешигинден къарасакъ – бир сюрюучю итине:

– Кет, къарт аман, энди къайда эски баш сюеклени алыпмы айланырыкъса? – деп къычырды.

Биз ангыладыкъ ол биз дорбун суннган – бир уллу ат баш сюек болгъанын. Ол сюрюучю, келе келип, ол баш сюекни кётюрюп, атып жиберди. Кёкге чыгъып, барып, жерге тийдик, къарындашларым да, тогъуз атыбыз да къырылдыла, мени да, кёргенингча, бир жаным, жерге тийип, былай къуу болгъанды.

Сора къарыууму сынайым деп айланнган киши: 

– Хау, хау, хау, менден уллу да бар кёреме, – деп, къатыны айтханнга тюшюнюп, сабанчыдан башын алыр къайгъыгъа киргенди.

АЙЫУЛАНЫ ЧАГЪЫР

Эртте-эртте бир ханны бир къызы бар эди. Бу къыз эки нёгери бла наныкъгъа чыкъгъан эди. Наныкъ жыйып, ызларына къайтып келе тургъанлай, бир айыу жетеди да, ханны къызын, тутуп, къаядагъы дорбунуна элтеди. Бир бёлек заманны къыз анда турады. Сора айыудан айлы болады да, бир жаш табады. Жашны бир къулагъы айыуну къулагъыча, бирси къулагъы уа адамныча болгъанды. Бу къыз жашына Айыуланы Чагъыр деп атайды.

Айыу ары-бери кетсе, къая тешикни аллына бир уллу таш салып кетиучю эди. Жаш эслирек болгъанда, айыу кетген кезиуде, анасыны эсине къачар акъыл келип, жашына айтып, дорбунну аллын бегитген ташны бир жанына кетерип, къачхандыла. Алай айыу аланы, жетип, тутуп, биягъы дорбуннга жыйды. Энди, алагъа ышанмай, бек уллу таш келтирип, дорбунну эшигин бегитип, узакъ уугъа кетеди. Аны билип, была экиси да биягъы къачадыла. Бара барып, къатынны атасы – ханны элине жетедиле. Бу хан, къызым келди деп, халкъны жыйып, уллу къурманлыкъла этип, той, тутуш, къууанч болду. Алай бла жашай эдиле. Жаш, кюнден-кюннге ёсе, тулпарлагъа ушай башлайды.

Жашай баргъанда, Айыуланы Чагъыр, кеси тенглиле бла ойнай туруп, кимини бутун, кимини билегин чыгъара, сындыра, башха тюрлю ачыта тургъанды, адамланы безитгенди. Энди элни адамы: «Айыуланы Чагъырны къоратмай эсенг, бизге жашау жокъду», – деп, ханнга кёп кере тарыгъа кетип, ахырында къорат деп, къаты боладыла. Жашны сюйсе да, хан, халкъдан къоркъуп, сагъышланады. Амалы тауусулуп, къарт къуртханы чакъыртып, не этерге боллугъун сорады. Къарт къурт-
ха, ойлай кетип:

– Энди муну, ол жерде, ол жерде, бир ёзенде, адам улу кирмеген, сау да къайтмагъан жерде бир къауум эмеген жашайды да, ары жиберсенг, ол къайталмаз, – дейди.

Хан бу жашны эмегенле болгъан жерге отуннга жибереди. Айыуланы Чагъыр, барып, отун эте тургъанлай, эмегенле, келип:

– Эй, нек келгенсе бизни жерибизге? – деп тохтадыла. 

Айыуланы Чагъыр:

– Да мен отуннга келгенме, – деп жууаплады. 

Эмегенле:

– Къалай базынып келдинг да? Былайгъа, бизден башха, адам угъай, чыпчыкъ да кирмейди, – дедиле.

Бу жаш, эмегенле бла сермешип, экисин да арбагъа жегип, юйюне барады. Хан, аны, бийик къаладан къарап, кенгден окъуна кёрюп:

– Эй, жашым, къой, аланы бери келтирме, ийип къой! – деп къычырады.

Ханны эшитип, жаш, эмегенлени бошлап, кеси арба бла отунланы, келтирип, арбазгъа тёгеди. Биягъы хан ол къарт къуртхагъа амал сорады. Къарт къуртха, биягъыча:

– Ол жерде, ол жерде бир талай бир огъурсуз да, бек къарыулу да айыу барды, анда агъач да барды, ары отуннга жибер, ол андан сау къайтмаз, – деди.

Хан жашны ол къарт къуртха айтхан жерге отуннга жибереди. Жаш ханны буйругъун толтурургъа кетгенде, хан: «Энди къутулдум халкъны тарыгъыуундан, мындан да», – деп къууаннганды.

Жаш отун эте тургъанлай, эки мазаллы айыу, алайгъа келип:

– Сен бери къайдан чыкъдынг, нек келип айланаса? Былайлагъа, бизден къоркъуп, чыпчыкъ да учмай эди! – деп къычырдыла. 

Жаш, ол айыула бла сермешип, аланы хорлап, экисин да арбагъа жегеди да, къамичи да жетдире, сюрюп, юйге келеди. Биягъы хан, къаладан аны кёрюп, жашха:

– Къой аланы, бери келтирме! – деп къычырады.

Жаш, айыуланы ийип, арбаны кеси тартып, юйге келеди.

Хан, биягъы къуртхагъа болумну билдирип:

– Энтта бир оноу эт, – дейди.

– Энди, – дейди къуртха, – элде юч жигит уланнга къошуп, уугъа узакъ жерлеге жибер да, ала жашны, айландыра кетип, тас этсинле.

Хан, къуртханы айтханын этип, быланы бир узакъ, терс жерге ийди. Уланла, айлана кетип, бир уллу талагъа жетип, къош салып тохтадыла. Бир жол жигитледен бири къошда къалды, жаш бла эки нёгери уа уугъа кетдиле. Ол къошда къалгъан жигитге, гугурукга да минип, сакъалы минг къарыш – кеси бир къарыш болгъан биреулен келди. Ол арбаздан:

– Эй, ким эсенг да, чыкъ да, гугурукну тутуп, мени тюшюр, – деди да, бу жигит, къошдан чыгъып, аны тюшюрдю. 

Сакъалы Минг Къарыш къошха киреди, жигитни ашын ашап, кесин да тюеди. Сора Сакъалы Минг Къарыш гугурукга минип кетеди. Уудагъы жигитле, Айыуланы Чагъыр да, кийикле ёлтюрюп, къошха къайтып келселе, къошдагъы жигит, ашы-сууу да болмай, алагъа мудах халда тюбеди. Была анга:

– Нек мудахса, не болгъанды? – деп сорадыла.

– Кеси Бир Къарыш – Сакъалы Минг Къарыш биреулен, азыгъымы да ашап, мени да тюйюп, гугурукга минип кетгенди, – деп ангылатды жаш.

Эрттен болду. Уугъа кетерге тюшгенде, жигитледен бири да къошда къалыргъа унамады, къоркъдула. Ол заманда юч жигит да уугъа кетдиле. Айыуланы Чагъыр къошда кеси къалды. 

Бир заманда къошха ол биягъы Кеси Бир Къарыш – Сакъалы Минг Къарыш гугуругуна да минип келди да:

– Эй, чыкъ да, бу гугурукну тут! – деп къычырды.

Чагъыр къошдан, осал сёзле да айтып: 

– Тутмайма! – деп сёлешди. 

Кеси Бир Къарыш – Сакъалы Минг Къарыш, ачыуланып, къошха кирип келди да:

– Сен, чыгъып, гугурукну нек тутмадынг? – деп, Чагъыргъа ачыу​ланды. 

Сора экиси да сермешип башладыла. Чагъыр, аны сакъалын билегине чырмап, элтип, къайын терекге байлады да, къайтып, къошха кирди. Бираздан уудагъы юч жигит къошха келгенлеринде, жашны да тынч-ырахат, мудах болмай, ашы-сууу да жеринде тургъанына сейирсинип:

– Сен былай ырахатлай къалай бла къалдынг, Сакъалы Минг Къарыш келмегенми эди? – деп сордула.

Ол заманда Чагъыр болумну айтып билдирди да:

– Ийнанмай эсегиз, барыгъыз да, къарагъыз, – деди. 

Была барып къарасала – Сакъалы Минг Къарыш да, терек да жокъ. Ол терекни, тюбю-тамыры бла къобарып, алып кетип тура эди. Тёртюсю да, анга сейир этип, аны ызы бла тебиредиле. Бара барып, бир жер уллу жарылгъаннга жетип, аны анда кёрдюле. Ол жарылгъан жерге тюшерге бу жигитле ючюсю да къоркъдула. Сора ары Чагъыр кеси тюшдю. Къараса, юч ариу къыз ауруп жатхан Кеси Бир Къарыш – Сакъалы Минг Къарышны тёгерегине сюелип тура эдиле.

– Бу энтта кёпмю турлукъ болур ёлмегенлей? – деп сорду Чагъыр ол къызлагъа. Къызланы таматалары:

– Муну ургъан, келип: «Ай харип, не болгъанды санга?» – деп, башын сыласа эди, ол олсагъатдан ёллюк эди, – деп жууаплады жашха. 

Ол заманда Чагъыр, къолу бла Кеси Бир Къарыш – Сакъалы Минг къарышны башын сылап, ол сёзлени айтды да, ол олсагъатлай ёлдю.

Жаш жер тюбюнде къызла бла бир эки-юч кюн турду. Къызланы эм гитчесин сюйюп, ол аны кесине къатыннга алды. Ол юч жигит а Чагъырны къайтырын сакълап кёп турдула. Сора ала, тура кетип, тешикден аркъан жибердиле. Ол заманда Чагъыр къызланы таматасын, артда уа ортанчысын, жипге байлап, башына чыгъартды. Артда уа Чагъыр бла кичи къыз, сен чыкъ, мен чыкъ деп, даулаш болдула. Сора къыз жашха:

– Сен алгъа чыкъмасанг, ала сени мындан чыгъармай къоюп кетерикдиле, – деди. 

Чагъыр, къызгъа тынгыламай, аны башына чыгъартды. Юч жигит да, юч къызны да алып, Чагъырны да чыгъармай, юйлерине кетдиле.

Чагъыр, жер тюбюнде айлана кетип, бир къарт къатыннга тюбеди.
– Анам, манга бир суу ичир, – деп тиледи. 

– Ай, жашым, сууубузну сарыуек алгъанды да, суу жокъду, – деди анга ол къарт къатын.

Эрттен болгъанда, Чагъыр бир ачы къычырыкъ эшитип:

– Не къычырыкъды, ким жиляйды? – деп, ол къатыннга сорады.

– Эй, балам, айтхан эдим да, бизни сууубузну бир сарыуек тыйыпды, анга кюнден бир адам беребиз. Анга берирге деп элтип баргъанны къычырыгъы болур, – деди.

Чагъыр, секирип туруп: 

– Бу сарыуекге адамны бермем! – деп тебирегенде: 

– Къой, балам, сен кесинги къоратма, ол сарыуекге сен жукъ эталмазса, – деп тилейди. 

Болсада Чагъыр кетеди. Сарыуекни табып, аны бла сермешеди. Сермеше келип, Чагъыр, къылычын чыгъарып, сарыуекни, уруп, башын кетерип, санын туурап, Къобан суугъа тёгеди. Бу Къобан сууу юч кюн бла юч кече къан болуп баргъанды. Андан сора тазаланып, ариу болуп, халкъ да ичип тебиреди. Ол Чагъырны иши болгъанын билип, халкъ, келип: «Санга муну ючюн биз не ахшылыкъ этейик?» – деп сорады. Чагъыр былагъа бу, ол деп бичмегенди. Алай биягъы жер тюбюнде жортууулгъа тебирегенди. Чыгъа барып, бир сарыуекни терекге ёрлеп бара тургъанын кёргенди да, уруп, аны башын кетергенди. Ол заманда терек башындан юч къуш бала: 

– Бери чыкъ! – деп къычырдыла. 

Чагъыр, къуш балалагъа чыгъып, ала бла кенгеш болгъанды. Къуш балала анга:

– Сен бизни ажалдан къутхардынг. Бизни анабыз эрттеден бери былайда жашайды, хар жылдан ол балала чыгъарады, алай ма бу сарыуек, юйренип, балаларын ашап тургъанды. Энди бизни анабыз, келсе, билмей, санга бир хата этер, ол келгинчи, биз сени къанат тюбюбюзде букъдурайыкъ, келсе уа, иш белгили болур, – дедиле. 

Чагъыр къуш балаладан бирини къанат тюбюне кирип букъду. Бир заманда бир кючлю жел келди.

– Бу жел неди? – деп сорады Чагъыр.

– Да бу жел – бизни анабызны къанат ургъаныды, – дедиле къуш балала. 

Бираздан бир бек уллу жауун жауду. Биягъы Чагъыр: 

– Бу уа неди? – деп сорду. Къуш балала:

– Бу жауун тюйюлдю, бу бизни анабызны жилямукъларыдыла. Ол: «Мен балаларымы сау табалырмамы?» – деп, жиляп келеди, – дедиле. 

Бираздан къуш, келип, уясына тюшдю. Сейирсинип:

– Сиз къалай сау къалдыгъыз, жукъ кёрмедигизми? – деп, балаларына сорду.

– Да къалдыкъ, биреуню ахшылыгъындан. Бизни сау къалдыргъанны тапсанг, сен не этер эдинг? – деп, балалары да аналарына сордула.

– Мен анга тапмазлыкъ зат болмаз эди, – деди.

Сора балала Чагъырны, чыгъарып, аналарына кёргюзтдюле. Ол заманда къуш:

– Мен санга не ахшылыкъ этейим? – деп, Чагъыргъа сорду.

– Мен сенден тилерик жаланда бирди: мени жер башына чыгъарсанг, андан уллу ахшылыкъ излемейме, – деди жаш.

Къуш Чагъыргъа:

– Да алай эсе, сен эки гаммеш кес да, бирини терисин тулукъ этип, этин анга сал, экинчи гаммешни тулугъун а шорпадан толтур, –  деди. 

Чагъыр, ол суу жиберген элге барып, эки гаммешни тапдырды да, келтирип, къуш айтханча этди.

– Энди сен быланы мени белиме сал, кесинг да юсюме мин да, мен «къаркъ» десем – эт къапдыра, «къуркъ» десем а – суу ичире келирсе, –
деди да, тебиредиле.

Къуш айтханча эте барып, жер башына чыгъаргъа жууукъда эт тауусулады. Ол заманда къуш «къаркъ» деди да, анга берирге эт тапмай, Чагъыр, бутундан кесип, кеси этин къапдырды. Къуш «къуркъ» дегенинде уа, шорпасы тауусулуп къалып, Чагъыр, бутуну ол кесилген жеринден къанын алып, аны уртлатды. Алай бла жер башына чыкъдыла да, Чагъыр, къушдан тюшюп, саламлашып, кетип башлагъанда, къуш, къарап, аны акъсагъанын эслеп:

– Нек акъсайса? – деп сорду. 

Чагъыр къушха болушун айтды.

– Мен ол ахыр бергенлеринг адам эти-къаны болгъанын билген эдим, жутмай, тилими тюбюнде келтиргенме, – деп, чыгъарып, Чагъырны бутуна этин жабышдырып, жалап, сау этди. 

Сора была, бири бирине ыспас эте, айырылдыла. Чагъыр, жер башында айлана кетип, бир жырлай тургъан жашчыкъгъа тюбеди да:

– Ай жаш, нек жырлайса? Не къууанчынг барды? – деп сорду.

– Да къалай жырламайым? Бизни элде аты айтылгъан бир аман адам – Айыу улу Чагъыр бар эди да, аны жокъ этилгенине къууанама, –
деди.

– Да алай эсе, ахшыды, – деп, Чагъыр жолуна кетди. 

Андан арлакъгъа барып, Чагъыр экинчи жашчыкъгъа да тюбеди. Къатына жанлап къарагъанда, жиляй тургъанын кёрюп:

– Жашчыкъ, нек жиляйса? – деп сорду. 

– Мени атамы – Айыу улу Чагъырны – ючеулен алып кетип, тас этип къайтхандыла. Энди анамы аладан бирине эрге бередиле. Атамы тас болгъанына, анамы да эрге баргъанына жиляйма, – деди жашчыкъ.

Ол заманда Чагъыр, къолундагъы жюзюкню алып:

– Ма, муну, элтип, ананга бер, – деп жиберди да, сора, кеси да садакъачыча кийинип, тойгъа барды. 

Анда адамла, «факъыраны» бырнак этип, ары-бери тюртедиле. Былайда Чагъыр, сагъыш этип, барып, ханны отоуунда къабыргъада тагъылып тургъан бир уллу къылычны сермеп алып, ханны, ол къуртханы эм ол юч жашны да ёлтюреди.

Сора ол кесини анасын, къатынын эм жашын ханны къаласына келтиреди. Кеси да ханны орунуна ол элге хан болуп, ашап-жашап къаладыла.

АДИЛГЕРИЙ

Эртте заманда бир киши болгъанды. Аны юч жашы бла юч къызы бар эди. Киши, алтмыш жылы жетгенде, ауруп башлайды да, ёлюрюню аллында, юч жашын да чакъырып:

– Мени сизге осуятым буду: мени къабырымы юч кече сакълар-
сыз, – деп осуят этип, дуниясын алышады. 

Аталарын асырагъандан сора, аны къабырын сакъларгъа алгъа тамата къарындашлары барады. Ол, жылы да кийинип, атасыны къабырыны жанында жатып, жукълап къалады. Къарындашлары эрттенлик​де чыгъып къарасала, къабырны юсю да ачылып, аталарыны юсюнде кебинлик да алынып, жаш да къабырны жанында жукълап тургъанын кёрдюле. Жашны тюртюп уятдыла. Жаш, ары-бери ауа, кючден-бутдан уянып, къараса, атасыны юсюнден кебини алынып тургъанын кёреди. Жашла, эллерине билдирмей, аталарын кебинлеп, биягъы къабыргъа салып, кетедиле.

Ингирде къабырны сакъларгъа ортанчы къарындашлары тебирейди. Ол кече ортасына дери жукъламай турады. Алай, андан ары чыдаялмай, жукълап къалады. Эрттенликде къарындашлары келгенде, биягъы къабыр ачылып, аталарыны кебини да алынып тура эди. Жашла, ортанчы къарындашларын уятып, аталарына биягъы кебин салып, къабырны жабып кетедиле.

Ахшам болгъанлай, эм гитче къарындашчыкълары – жигит Адилге​рийге кезиу келеди. Адилгерий: «Аллах, онг бер!» – деп, къабырны жанына келип, кече узуну сакълайды. Танг аз белги бере башлагъан заман​да бир сейирлик алтын жалы, кюмюш къуйругъу болгъан бир уллу кёк ажир, келип, къабырны къазып башлагъанда, жигит Адилгерий, акъыртын, кёрюнмей, ажирни къатына барып, секирип, юсюне минеди. Ажир, кишнеп, кёкге учады, кёкню жети къатысына чыгъып, жерни жети къа​тысына кирип кюрешеди. Алай тулпар Адилгерий, ойнап, кюлюп тургъан болмаса, бирда къоркъмайды. Ажир, аны къоркъмазлыгъын бил​генде, жерге тюшюп, тил ачып: 

– Тюш юсюмден, не тилесенг да, берирме, – дегенде, жаш, кюлген да этип: 

– Сен бир тели хайыуан, мени не тилегими толтураллыкъса? – дегенди атха.

 Ат, боюнун буруп, жашха къарап:

– Мен сени кёп жеринге жарарма, къуйругъумдан бир къыл ал да, мени жибер, керек болсам а, ол къылны жандыргъанлай, жетерме, – деди. 

Жаш атны юсюнден тюшдю. Ат, жокъ болуп, бираздан дагъыда жашны къатына келип:

– Къабырны энтта да эки кече сакъла, – деп, жокъ болуп кетди.

Жаш, сейирге къалып, къабырны жанында олтуруп тургъанлай, жашны кёре, къарындашлары келдиле. Къабырны жанында жаш олтуруп тургъанын, къабыр да ачылмагъанын кёрдюле.

– Ай анасыны уа, бюгече жукъ келмеген кёреме, – дедиле да, къарындашларын да алып, юйлерине кетдиле. 

Адилгерий, алагъа жукъ билдирмей, кече болгъанлай, биягъы къабырны жанына барып, сакълады. Кече бели жетгенлей, бир сейирлик тор ажир, келип, къабырны къазып башлагъанлай, жаш, акъыртын барып, ажирни юсюне секирип минди. Ажир, артына къарап, жашны кёргенлей, кёк ажирча этип, жашны, не амал да этип, жыгъаргъа кюрешди. Таза жыгъалмазлыгъын билгенден сора, къабырны жанына келип, жаш​ха:

– Мен сени кёп жерледе къууандырырма, жибер мени, – дегенде, жаш секирип тюшдю. 

Ажир, жашха бир къыл берип, кёк ажир айтханча айтып, жокъ болуп кетди.

Жаш, къылны да алып, биягъы кезиуде къабырны жанында олтуруп тургъанлай, эки къарындашы да, келип:

– Уй, аман, тели, несин сакълайса муну энди, жукъ келмейди со-
ра, – деп, урушуп, юйге алып кетдиле. Ингирге дери юйде туруп, ингирде уа жаш биягъы къабырлагъа жашыртын кетди. Къабырны жанында олтуруп тургъанлай, кече ортасында бир дум-къара, алтын жаллы, кюмюш къуйрукълу бир ажир къабыр юсюне къонду. Аны кёрюп, тулпар Адилгерий, жашыртын ажирни къатына барып, секирип минерге башлагъанлай, ажир, арлакъгъа секирип:

– А, тулпар Адилгерий, мени хазна алдамазса, – деп, Адилгерий бла жагъалашып тебиреди. 

Адилгерий, секирип, ажирни боюнуна миннгенде, ол чочуп кюрешгенди. Чочуп, зат эталмазлыгъын ангылагъанда, кёкге учханды, жерни жети къатысына кирип да чыкъгъанды, тенгизге секиргенди. Жаш жыгъылмады, къоркъмады. Ажир а, чыммакъ кёмюк болуп, арып:

– Юсюмден тюш, – деп тилеп башлагъанда, жигит Адилгерий, ачыу-
ланып:

– Мени къарт атамы къабырын къазарча, ол аллай бир не хата этгенди сизге? – дегенди. 

Ажир, башын артха буруп, жашха къарап:

– Биз тай заманыбызда, сени атанг, кичиу болгъандыла деп, бизни атабызны бла анабызны, кесип, итлеге атхан эди. Бюгюнлюкде уа биз, Аллахны болушлугъу бла, былай ариу ажирле болуп турабыз. Ма ол заманда кёрген къыйынлыгъыбызны эсибизге тюшюрюп, атангы къабырын аны ючюн чачабыз. 

Аны эшитгенлей, жаш, атдан тюшюп, къабырны жанына олтурду. Ажир а, жашны аллына келип:

– Жигит Адилгерий, къуйругъумдан къыл ал, – деди.

Жаш атны къуйругъундан къыл алды.

– Бек уллу къыйынлыкъ жетген заманда муну жандырырса, – деп, ат жокъ болуп кетди.

Ат бла кюрешген жаш, арып, къабырны жанына олтургъанлай жукълап къалды. Бир заманда къарындашлары келип, уятып, тюйюп, юйлерине алып келип:

– Сен, эштада, тели болгъан болурса, – деп урушдула.

Бир кюн жашла ючюсю да уугъа кетедиле. Экинчи кюн, уудан къайтып келгенлеринде, бир эгечлери жокъ болуп тура эди.

– Къайры кетгенди? – деп сурайдыла бирси эгечлеринден.

– Билмейбиз, эшикге чыкъгъанлай, бир жел жетип алып кетген-
ди, – дедиле эгечлери. 

Жашла бушуу-бушман болдула. Сора тулпар Адилгерийни юйде къоюп, эки къарындаш да къызны излей кетдиле. Эки жылны ичинде Адил-
герийни къарындашлары къайтмадыла. Ючюнчю жыллары жетгенлей, тулпар Адилгерий эгечин, къарындашларын да излей жайылады.

Эки-юч айны айланып, жукъ да тапмай, юйге къайтып келсе, ол эки эгечи да жокъ, юйлери да оюлуп. Битеу эллеринде окъуна адам тукъуму къалмай, жокъ болуп тура эди. Хар юй сайын кирип, жокълап чыкъды, бир адам кёрмеди.

Элден онеки-онюч къычырым жерде ханны къазларын кютюучю бир къарт къатын жашай эди да, ол эсине тюшюп, ол а тура болурму деп, жаш ары баргъанда, ол юйчюгюнде олтуруп тура эди. Жигит Адилгерийни кёргенлей, чабып келип, боюнундан къучакълады. Адилгерий:

– Анам, жаным-кёзюм, элибиз къайры кетгенди? – деп сорду. 

Къатын, ахтынып:

– А, балам, Ёс хан, аскерин жиберип, къалмай, элни малын, адамын да сюрюп кетгенди, – деп, жашха билген хапарын айтды. 

Жаш ол къарт къатыннга:

– Хайда, анам, сау къал. Не ёлюрме, не элими табарма, – деп кетди. 

Къарт къатын да аны жиляп ашырды. Тулпар Адилгерий, къазчы къатындан айырылып, бираз баргъанлай, атла эсине тюшюп, кёк ажирни къылын къабындыргъанлай, ажир, кишнеп, жашны аллына чыкъды. Ажирни юсюнде хар тюрлю керек – урушха деп этилген темир кийимле, къылыч, садакъ – бар эдиле. Жигит Адилгерий, ол темир кийимлени кийип, ажирге минип, Ёс ханны излеп тебиреди.

Эки айны айланып, бир уллу къалагъа жетди. Ол къаланы тёгереги къалын агъач эди. Ол агъачда уа юч жол айырылып тура эди. Бир жолда къангада: «Бу жол бла баргъан адамны аты ёлюр да, кеси къалыр», –
деп жазылып эди. Экинчи жолну къангасында да: «Бу жол бла баргъан адамны аты къалыр, кеси ёлюр», – деген жазыу. Ючюнчю жолда уа: «Бу жол бла баргъан адам къатын алыр», – деп.

Жаш, кёп сагъыш этип, «Кеси ёлюр да, аты къалыр» деген жол бла кетип тебиреди. Бара баргъанлай, адам ёлюклени кёре башлады. Адил​герий, атындан тюшюп:

– Эшта, мени къарындашларым да быллай бир жерде ёлюп тура болурла, – деп, ёлюклени къатларына барып, иги къарагъанында, ёлюк​лени арасында кесини адамларын таныды. – Ай, эшта, мында болур Ёс хан, – деп, ачыуланып, атына минип, къуш кибик, учуп тебиреди. 

Кюн батханда, тулпар Адилгерий бир уллу сейирлик къаланы кёрдю. Къалагъа жууукълаша башлагъанлай, сыйлы Аллахны буйругъу бла, ажирге тил ачылды да ол:

– Бюгече былайда къалайыкъ, – деп, тохтады.

Адилгерий, атдан тюшюп, бийик ташны юсюне минип, жатаргъа тебиреди. Ажир Адилгерийге:

– Сен жангызлай хорлаялмазса ханны аскерин, андан эсе мени эркин эт да, эки къарындашымы да чакъырып келейим, – дегенде, тулпар Адилгерий ажирни эркин этди. 

Танг жарыргъа, ажир кетген жанындан бир къаты жел урду. Адил​герий таш юсюнден, тал терекни чапырагъыча, учуп тюшдю. Секи-
рип, ёрге туруп къарагъанында, ол кеси ийген къара, алтын жалкъалы ажир эмда аны аллында, кёк, жер кёрюнмей, къушла, сарыуекле, да-
гъыда аллай тюрлю-тюрлю жаныуарла Адилгерийни къатына жетдиле. Къара ажир Адилгерийни къатына келип, кишнеп, кёкге секирген заманда, къалмай, жаныуарла тизгин туруп тохтадыла. Ажирге тил битип:

– Мени санга этген болушлугъум ма буду, – деп, жаныуар аскерни, къалдырмай, тулпар Адилгерийни къолуна берди. 

Адилгерий, аскерге тамата болуп, къалагъа жууукълаша тебиреди. Кюнню да къаланы юсюне тийгени, жаныуар аскерни да аны къатына жыйылгъаны тенг болду. Жаныуарла къала ичинде Ёс ханны аскерин жыртып чыкъдыла, сора, келип, Адилгерийни жанында тохтадыла.

Тулпар Адилгерий Ёс хан тургъан юйге кирип баргъанда, ол, бир уллу кюбюрню ичине кирип, артындан да кирит салдырып тура эди. Тартып, кюбюрню аллына алып, киритин юзюп, Адилгерий аны башын ачып къарагъанда, Ёс хан кюбюр тюбюнде чулгъанып, къалтырай тура эди. Аны бери чыгъарып:

– Мени элими адамларын, малларын, ырысхысын не этгенсе? – деп соргъанында, Ёс хан, асыры къоркъгъандан:

– Кел, мен элтейим, – деп, бир уллу мал оруннга кийирди. 

Анда балчыкъ тобукъгъа жете эди. Ичинде тургъан адамланы уа сакъаллары ёсюп, жаныуар сыфатха кирип. Тулпар Адилгерий, юсюнде темир кийимлерин тешип:

– Къоркъмагъыз энди, чыгъыгъыз, – дегенлей, гюрюлдеп, мал орунну ичинден эки мингнге жууукъ адам чыкъды. 

Тулпар Адилгерий, къарай кетип, эки эгечин да тапды. Эгечлери жиляу-сыйытха къалып, къарындашларыны боюнундан къучакъладыла. Адилгерий а Ёс ханнга:

– Бир айны ичинде, жолда сыннган къашыкъгъа дери, элтип, адамларымы эллерине сал. Мен айтханны бир айны ичинде этмесенг, къала​нгы башын тюбюне айландырлыкъма, – деп буйрукъ берди.

Андан сора Адилгерий биягъы жолуна атланды. Эгечлери:

– Къайры тебирегенсе? – деп соргъанларында, ол:

– Эки къарындашымы бла эгечими излей барама, – деп жууап-
лады. 

Сора къалмай жаныуар аскерни башына эркин этип кетди.

Энди тулпар Адилгерий къатын аллыкъ жолну сайлады. Эки сагъатны баргъандан сора, ол чий алтындан ишленнген бир ариу юйге жетди. Атындан тюшюп:

– Эй, ичерге бир суу беригиз, – деп къычырса, ол юйден бир ариу къыз чыкъды.

Эки къашы тогъай, кёзлери, сютге дугъум атханча, къап-къарала, тишлери да, акъ инжилеча, жым-жым жылтырап. Адилгерий, къолун узатып, къыз бла саламлашды. Къыз:

– Кел юйге, суусап ич, – деп, бек кюрешди. 

Адилгерий алгъа атлап тебирегенлей, къара ажир, акъырын узалып, аны артха тартды. Адилгерий, къызгъа асыры кёзю къарагъандан, алгъа тартынып кюрешеди, алай, ажирни этгенине бой салып, къызгъа:

– Охо, сен алгъа бар, мен а атны айылларын бираз бошлап, ызынгдан жетерме, – деди. 

Къыз юйге киргенлей, ажирге тил битип:

– Сен, жукъ билмей, бу юйге былай нек тартынаса? – деп сёлеш-
ди. – Мен санга не этеринги юйретейим да, алай бар. Юйге кирсенг, отоуну онг жанында ариу къуралып тургъан бир алтын орундукъ болур. Кийимлеринги, тешип, ол орундукъгъа салырса, кесинг а анга къайда да олтурма. Къыз кёп амалла этип кюрешир, бек сакъ бол, – деп, юйретип жиберди. 

Жаш юйге киргенде, ажир айтханча, отоуну онг жанында кёз къаматхан бир ариу алтын орундукъ тура эди. Къыз:

– Кийимлеринги тешип, бираз солу, – деди. 

Алай айтыр-айтмаз, Адилгерий, анга ыразы болуп, темир кийимлерин тешип, жерге салды. Къыз:

– Бар энди, къонакъ, орундукъгъа олтуруп, бираз солу, – деп, аягъында чындайына дери тешдирди. 

Жигит, тулпар Адилгерий, орундукъну къатына барып, жатаргъа тебирегенлей, тышында къара ажир къаты кишнеди. Ол заманда аны айтханы Адилгерийни эсине тюшдю.

– Атха не болгъанды, бир къарачы, – деп, къызны эшикге жиберди. 

Ол чыкъгъанлай, Адилгерий отда тургъан уллу къазанны, алып, орундукъну юсюне салды. Къазан, орундукъну юсюне жетгенлей, «зарх» деп, орундукъ бла бирге отоу тюбю терен уругъа кетди. Бир кесекден андан:

– Ай сау къалгъын, ким эсенг да, юч жыл бла тёрт ай болду бизге дуния жарыгъы урмагъанлы, – деп къычыргъан таууш чыкъды. 

Жер тебип, къолларында да бир уллу къылычлары бла, сейирлик эки тулпар Адилгерий тургъан отоугъа кирдиле. Тулпар Адилгерий а, къымыжалай, сермеп, кийимлерини юсюнде къылычын алып:

– Хайдагъыз, энди, – дегенинде, ала, уллу хархха къалып:

– Кий кийимлеринги, сени юйде ёлтюрюп, ийисден алдырып не этебиз, кийин да, эшикге чыкъ, – дедиле. 

Адилгерий, кюмюш кийимлерин кийип, окъ кибик чартлап, эшикге чыкъды.

– Да хайдагъыз энди, хыликкя этип кюлгеннге ушайсыз, – деп, сермешип башлады. 

Тулпар Адилгерий, къойланы ичине бёрю ычхыннганлай, къылычын тартып алып ургъанда, эки кишиден бирини белин юзюп къойду. Аны кёргенлей, бирси киши:

– Энди таматалыкъны манга бер, мен биринчи урайым, – деп тиледи. 

Адилгерий угъай демеди. Ол киши, керилип, къылычы бла Адил​герийни урду да, къылыч, аны темир кийимлерине тийип, эки болду. 
Адилгерийни кезиую жетди. Адилгерий ол кишини, бир ургъанлай, башын тайдырды. Аладан къутулгъандан сора, къызны излеп башлады. Излей кетип, къызны ичи алтындан толгъан бир уруда тургъанын  кёрдю.

– Болгъан адамынгы бери чыгъар, – деп буйрукъ берди жаш. 

Къыз, Адилгерийни аллында барып, ол алтын юйню ичинде бир эшикни ачханлай, сакъаллары беллерине жетген онбеш киши чыкъды. Аланы ичинде Адилгерийни къарындашлары да болгъандыла. Ала, къууанып, аны къучакъладыла. Жаш, къалгъан адамланы да башларына эркин этип, ол къызны да къатыннга алып, ол эки атны да къылларын жандырып, ала келгенлеринде уа, экисин да эки къарындашына берип, кетип тебирегенде, ол къыз:

– Тохтагъыз, мында, ажашып, жел алып келген бир къыз барды да, аны да ала барайыкъ, – деди. 

Жаш:

– Ол мени эгечим болурму? – деп, артха къайтып барсала, къыз бир уллу къуюну кёргюзтдю.

Адилгерий, белине аркъан байлап, ол къуюгъа тюше башлагъанда, къыз:

– Къой, къарындашларынгдан бирин тюшюр, иш тапсыз болур, –
деп тиледи.

– Болуб’а, не боллукъду, чыгъарырсыз, – деп, жаш, къуюгъа тюшюп, эгечин, аркъан бла байлап, башына чыгъартды. 

Аркъанны артха атдыла да, жаш, аны белине байлап:

– Тартыгъыз, – деп къычырды. 

Жашны тарта келип, къуюну тюз ортасына жетгенлей, эки къарындашы да: 

– Хайда, энди сау къал, – деп, Адилгерийни къуюну ичине атып кетдиле.

Бара барып, былагъа кече бир жерде къалыргъа тюшдю. Адилгерий​ни къарындашлары жукълагъанда, эгечи да, къыз да, атланы урлап, ол къуюгъа келип, аркъан атып, тулпар Адилгерийни чыгъардыла. Алайдан ала биягъы ол тамата къарындашлары къалгъан жерге къайтадыла. Ала Адилгерийден кечгинлик тилейдиле, энди анга харамлыкъ этмезге сёз бередиле. Сора барысы да эллерине къайтадыла.

Ёс хан а ол заманнга элни сыннган къашыгъына дери да артха келтирип тура эди. Жигит, тулпар Адилгерий, Ёс ханнга тюбеп, аны эки къызы бар эди да, аланы да къарындашларына алып, юч эгечин да юч ахшы жашха берип, къызны да кеси алып, ашап-жашап къалдыла.

Онбешжыллыкъ жаш болуп, мен аланы тойларына эшик артындан къарап тургъанма. Аладан ариу жан жокъ кёрюне эди манга.

БЕКБАТЫР БЛА КИЧИБАТЫР

Эртте-эртте бир элде Бекбатыр деп бир жигит адам болгъанды. Аны жигитлигин ол элде угъай, башха къоншу элледе да билмеген хазна жокъ эди. Бир кюн анга бир он чакълы атлы, келип, къонакъгъа тюшедиле. Ол аланы, ариу кёрюп, адетдеча, жарагъандан сыйлайды. Сора къонакъла мынга келген муратларын айтадыла: излегенлери – аны биргелерине элтип, жылкъы сюрдюрюрге эди. Аланы айтханларына тынгылап, Бекбатыр:

– Да энди мени ол заманларым кетгендиле, ансы аллай ишден къач​маучу эдим. Келигиз, андан эсе мен сизге ол заманымдан бир хапар айтайым, – деп, къонакълагъа хапарын айтып башлайды:

– Бир жол манга бир атлы келип: «Жюр, жылкъы сюрюрге бара-
йыкъ», – деди. Атланабыз да, чыгъабыз жолгъа. Эки-юч кюн бара кетип, бир жылкъыгъа тюбейбиз да, ол жылкъыны сюрюп тебирейбиз. Жылкъыны сюрюп, узая келгенибизлей, къарап, ызыбыздан къуугъун келгенин кёрдюк. Ол заманда жёнгерим манга: «Энди ол келген – жылкъыны иесиди, аны бла мен кюреширме. Сен а, ол мени хорлай башлагъынчы, тийме», – деп, хазырлана башлады. Ол букъу жууукълаша келип, ичинден бир уллу атлы кёрюндю. Къычырыкъ этип, бизге чапды. Мени нёгерим да анга чапды. Кюреш башланды. Мен жёнгерими айтханындан чыгъалмайма, жеримде да чыдаялмайма.

Бир ол тюпге сала, бир аны тюпге сала, кёп кюрешдиле. Ахырында, чыдаялмай, мен, уруп, жауну башын кетердим. Алайда жёнгерим: «Энди муну ызындан жокъларыкъ жокъду, къайгъысыз сюрейик», – деди. Алайдан жылкъыны сюрюп тебиредик. Келе келип, бир уллу агъачха жетгенибизде, нёгерим: «Энди сен жылкъыны юйюнге сюр да, башынга жарат», – деди. Бу уа, мен: «Кимсе?» – деп соргъаныма да жууап бермей, кетип къалады. «Ай, антсызма, мен муну ызын бир ызламай къойсам», – деп, жылкъыны да алайда къоюп, ызындан тебиредим. Агъач ичи бла юч кюн бла юч кече келдим. Ахырында агъачда бир талагъа чыкъдым. Тала ортасында бир ариу юйню къатында аны аты тагъылып тургъанын кёрдюм. Барып сёлешгенимде, юйден бир ариу тиширыу чыкъ​ды. Ол тиширыуну ариулугъу кёз къамата эди. «Атдан тюш да, юйге кел», – деди ол. Тюшюп, юйге кирип, ол адамны соргъанымда: «Эшикге чыкъгъанды, бусагъат келир», – деп жууап берди. Андан сора аш этип башлады. Ол да аш эте, мен да ол адам къачан келеди деп, аш бишгинчи турдукъ. Аш бишип, ашны аллыбызгъа салгъанлай: «Сени жёнгеринг мен эдим», – деди къыз. Мен сейирсиндим. Алайда къызгъа: «Манга кел», – дегенимде, къыз ыразылыгъын билдирди. Сора, алайдан чыгъып, бизни юйге тебиредик. Чачылып тургъан жылкъыны жыйып, сюрюп, юйге келип, кёп жылланы татлы жашайбыз. Ма бу жаш да бизники-
ди, – деп, бир ариу жашны кёргюзтюп, хапарын бошады. – Энди мен къарт болгъанма. Жашым сизге нёгерлик этер, – деди дагъыда къарт.

Келгенле артыкъ ыразы болмасала да, жашны да биргелерине алып, жолгъа чыгъып кетедиле. Жашны аты Кичибатыр болады. Кичибатыр онсегизжыллыкъ жаш эди.

Келе келип, бир жерге жетедиле да: «Былайдан сюрейик», – дейдиле. Кичибатыр, жаш болса да: «Былай жууукъчукъдан сюрюб’а», – деп, унамайды. Андан ары узакъгъа барып, бир жерден жылкъы сюредиле. Сюрюп келгенлей, ызларындан жылкъыны иеси къуууп жетеди. Аны келгенин кёргенлей, жашны нёгерлери бары да къачып кетип, кеси къалады. Жылкъыны иеси, келип, Кичибатырны кёргенде:

– Тохта, сен сабийми сюргенсе жылкъымы? – деп сейирсинеди.

Кичибатыр:

– Аны ким сюргенин нек сурайса, жаулукъ этген мен, жаугъа келген сен, кюрешейик! – деди. 

Алайда экиси кюрешип, Кичибатыр аны башын тайдырды. Аны бла, жылкъыны сюрюп, юйюне къайтады. Юйге келгенлей:

– Ох-ох! Не бек арыдым! – дейди. 

Ол заманда атасы анга:

– Ай, сен Ахдемезге къор болгъун! – дейди.

– Ахдемез кимди? – деп сорады жаш. 

Атасы Ахдемез ким болгъанын, къайсы элде жашагъанын юйре-
теди да:

– Барсанг, кёрюрсе, – дейди. 

Кичибатыр, излей келип, ол элни табады. Атасы айтхан юйге барып, ожакъдан энишге къарайды. Къараса, узунуна бир жаны болмагъан бир уллу адам жатып, бир къызы юсюнден чибинлени къыстай, бир къызы аш ашата, бир къызы уа, ол къапса, ауузун сюрте тургъанын кёрюп, сейирсинеди. «Бу, ёлюп кетмей, ол къызланы да къыйнап нек турады?» – деп, ачыуланып, башындан атып, садакъ бла урады.

– Бу тынч турмагъан кимди? – деп, Ахдемез, Кичибатырны, тартып алып, жастыгъыны тюбюне сугъуп къояды. 

Сора аны юсюнден унутады. Бир кесекден эсине тюшюп, къызларына:

– Аны бери бир чыгъарчыгъыз, – деп, алдырды. – Кимсе? – деп соруп, Бекбатырны жашы болгъанын билгенде, жиляп къучакълайды. 

Кичибатыр:

– Нек болгъанса былай? – деп соргъанында, Ахдемез хапарын айтады:

– Бир жол, жортууулдан келе тургъанлай, бир жерде бир от жа-
рыкъ кёрдюм. Къалыр жерим болмагъаны себепли, алайгъа жетип, сёлешгенимде, эмеген чыкъды. Алайда кюрешип, эмеген мени тутду да, шишге сугъуп, биширип башлады. Бише баргъан жерими кесе да, ашай, бир жанымы тауусду. Эмеген, бир жанымдан тоюп, барып, жатып жукълагъанлай, кюреше кетип, шишден чыкъдым. Терк окъуна шишни къыздырып, эмегенни жангыз кёзюне сугъуп, сокъур этдим. Эмеген, туруп: «Ай, сен алай этгенликге, менден къутулмазса!» – деп, эшикни гам жапды. Сора малларын эшикге жибере башлады. Малла аллы бла озгъаны сайын, эмеген хар бирин къолу бла сылап ётдюре эди. Мен а, аны бир уллу эркечи бар эди да, аны къарын тюбюне жабышып, тышына алай къутулгъанма. Ма андан бери бу халлы болуп къалгъанма, – деп, хапарын бошады. 

Кичибатыр: 

– Энди сени не зат сау этер эди? – дегенде:

– Ол эмегенни этинден биширип, аны жауун жарагъа къуйсагъыз, сау боллукъ эдим, – дейди киши.

Кичибатыр, барып, эмегенни ёлтюреди да, аны жауундан алып келеди. Жауну эритип, Ахдемезни жарасына къуйгъанлай, ол, алгъынча, сау болуп къалады. Ахдемез, сау болуп, жюрюй башлагъандан сора, Кичибатыргъа:

– Энди сен мени сау этдинг. Мени юч къызымдан бирин алып, 
киеуюм бол, – дейди. 

Кичибатыр, Ахдемезни гитче къызын да алып, юйдегили, юйюрлю болуп, ашап-жашап къалады.

КЪУРМАН-АЛИЙ

Минг жыл мындан алгъа бир хан болгъанды. Аны уа жаланда бир жашы бар эди. Жашыны аты уа Къурман-Алий эди. Ол гитчелигинден окъуна акъыллы, жигит, батыр жаш болгъанды. Бир кюн Къурман-Алий, эригип, кеси жангыз уугъа чыкъгъан эди. Айлана, жюрюй кетип, жукъ да тапмай, юйге къайтып келе, бир къоянчыкъны кёреди. Аны ёлтюреди да, юйюне келтиреди. Экинчи кюн а, жети жёнгер да алып, биягъы уугъа чыгъады. Айлана, жюрюй кетип, ала, жукъ да тапмай, юйге къайтып келе, кюбюр бла бир алтын урлап алып келе тургъан тогъуз уручугъа жолукъгъандыла. «Уручу къоркъакъ болады» дегенлей, ала кёбюрек болсала да, тогъузусу да аямай къачалгъанларын къачадыла. Жети уучу да, къуууп, аланы жетедиле да, тутадыла. Не адамла болгъанларын, кимни алтынларын урлагъанларын айтдырадыла. Сора жети уучу, алтынны да алып, юйге тебирейдиле. Къурман-Алий а уручула айтхан жерге алтынны иесине тебирейди.

Ол, бара-бара кетип, юч эмегеннге тюбейди. Ала уа ючюсю да юч харекетни юсюнден даулаша тура эдиле. Юлешгенлери уа – бири – учуу​чу кюйюз, бирси – «Хар не ашарыкъ да бери табылсын», – дегенде, табылып къалгъан тегене, ючюнчюсю уа – адам, кийсе, кёрюнмей къалыу​чу бёрк болгъандыла. Эмегенле ючюсю да ол тегене ючюн талаша эдиле. Ала, Къурман-Алийни кёргенлей:

– Ма бу айтсын къалай этеригибизни, ол кимге десе да, тегене аны болсун, – деп, барысы да бир аууздан айтдыла. 

Къурман-Алий а:

– Садакъ окъну жиберейим да, аны ким алгъа табып келсе, тегенени ол алыр, – деп оноу этди.

Аны айтханын ючюсю да бирча къабыл кёрдюле. Сора Къурман-Алий, садакъ окъну къаты жиберип, эмегенлени ары чапдырып, кеси уа, кийсе, адам кёрюнмеучю бёркню да кийип, тегенени да алып, кийизге да олтуруп, ол алтыны урланнган адамны юйюне барады. Барса, анда уа бир уллу тауну ичинде къарангы тешик. Ол тешик бла тюшсе, анда бир уллу терек бахча, аны ичинде уа – алтын чабакълары болгъан таза кёл, кёлню жагъасында уа – алтын юй. Къарасанг, кёзюнгю къамата эди. Къурман-Алий алтын юйге кирип баргъанды. Кирсе, аны ичи адам айтып айталмазча ариу, алтыны бла накъут-налмасы уа – санап, санын билалмазча кёп. Юйню ортасында – алтын тахта, аны онг жанында – алтын орундукъ, орундукъда уа – дунияда болмагъанча, бир ариу къыз жукълап тура эди.

Къурман-Алий, асыры сейирсиннгенден, не этерин билмей, кёп тургъан эди. Сора, кийсе, кёрюнмез бёркюн да кийип, барып, ол къызны аллына сюелип, иги кесек мычыды. Къызны уянмазлыгъын билип, жаш аны уппа этип уятды. Къыз, кёзлерин ачып, эки жанына къараса – киши да жокъ. Сейир этип, ол дагъыда жукълап къалды. Сора Къурман-Алий, тутуп, къызны къучакълап башлады. Ол заманда къыз, уянып:

– Адаммыса, шайтанмыса, жинмисе, кёрюн манга, алай къыйнап турма да, – деп тиледи. Къурман-Алий да:

– Мени болургъа къаргъана эсенг, кёрюнюрме, – деп сёлешди. 

Къыз атасы, анасы бла да къаты къаргъанды. Андан сора Къурман-Алий бёркюн тешгенди. Ол бёркюн тешгенлей, къыз, чабып барып, аны къучакълады. Сора… жиляп башлады. Къурман-Алий:

– Не болгъанды, нек жиляйса, айт манга, – деп къысды. 

Къыз а:

– Да эндиди къыйынлыкъны уллусу да, ма андан жиляйма. Мени бери эмеген алып келген эди. Энди аны келир заманы жетип турады. Ол, келсе уа, экибизни да жокъ этер, – деп, болумну айтды. 

Къурман-Алий а:

– Ой, ангамы къоркъуп жиляйса, бирда къоркъма, мен аны ёлтюрюрме. Ёмюрде сен къоркъмазча этерме, – деп ышандырды.

– Айхай, къылыч бла ургъанлыкъгъа ёлсе уа, аны къылыч кесмейди, – деди къыз.

– Аны амалы уа олду: сен анга аны адамы болургъа ант эт да, ол а, сен айт десенг, аны не зат кесеригин айтыр, – деп юйретди жаш.

Ол къыз а, эмеген алып келген кюнден башлап, анга боюн салыргъа унамай тургъанды. Жаш айтханлай этерге сёз берип, ингир къачан жетеди деп сакълайды. Ингирликде эмеген, тёгерекни да къайгъыгъа алдырып, келгенди. Келе келгенлей:

– Уф, адам ийис этеди да, сен мында адам букъдургъанса, айт не адам эсе да! – деп тохтады. 

Къыз да:

– Угъай, сюйгеним, бери киши да келмегенди, киши жокъду. Санга алай бош кёрюнеди ансы, – деп ийнандыргъанды. 

Эмеген, «сюйгеним» деген сёзню эшитгенлей окъуна, жумушап къалгъан эди. Сора къыз, эмегенни башын тобугъуна салып:

– Мени сюйсенг эди, сени не зат ёлтюрлюгюн да айтыр эдинг ма​нга, – дейди.

Эмеген а:

– Ма алайда, алайда, аллай бир суудан, агъачдан ётюп, бир уллу юй барды. Аны ичинде уа къабыргъада къама тагъылып турады. Ма ол къама болмаса, мени бир зат да ёлтюрлюк тюйюлдю, алай аны бла да бир уруп къояргъа керекди. Экинчи да урулсам, сау болуп къаллыкъма, – 
деп, жашырынлыгъын айтхан эди.

Аны уа Къурман-Алий эшитип туруп, олсагъат окъуна кёрюнмеучю бёркюн да кийип, кеси учуучу кюйюзге да минип, эмеген айтхан юйге кёзню жумуп ачхынчы жетгенди. Барса, керти окъуна къабыргъада къама тагъылып тура эди.

Къурман-Алий, аны алып келип, эмегенни башын кетергенди. Алай аны тёммеги ёлмей къалгъан эди. Сора эмеген:

– Бир игилик эт манга, адам улу, термилтип турма да, ур да, энтта бир ёлтюр, – деп, не къадар тилеген эсе да, Къурман-Алий унамагъан эди. 

Сора, кёп да бармай, эмеген жан бергенди. Андан сора къыз:

– Энди биз ёлюмден къутулдукъ, алай, бюгюнден башлап, мен эки жыйырма кюн жукъларгъа керекме, ансы ол эмегенден къалгъан обурлукъ уу кетерик тюйюлдю, – дегенди. 

Не этерик эди Къурман-Алий – эки жыйырма кюн сакълады.

Эки жыйырма кюнню ичинде Къурман-Алий эмегенни отуз тогъуз отоууна къарап чыкъды. Эки жыйырманчы отоугъа тебирегенлей, къыз уянды да, ол отоугъа бармазын тиледи. Алай, ол не бек тиледи эсе да, жаш отоугъа кирмей тёзалмады. Отоуну ачып къараса, анда уа бир эмеген, ёлюрге жетип, юйню мюйюшюнде буту, къолу байланып тура эди. Отоуну бирси мюйюшюнде уа ашарыкъ бла суу салынып. Эмеген а, анга жеталмай, алай тура эди. Къурман-Алийни келгенине къууанып, эмеген:

– Ай, не иги болду сени бери келгенинг. Аллахынг бар эсе, бир суу уртлам бер, ансы ёлеме, – деп тиледи. 

Къурман-Алийни жюреги уа ташданмы эди, алды да, суу берди. Андан ичгенлей окъуна, эмегенни саны-чархы кючленип, орунуна кирип, кюч алгъан эди. Сора ол, жашха къаманы кёргюзтюп:

– Аны бла ур да, мени бугъоуларымы кес, – деп тиледи. 

Къурман-Алий эмегенни ол айтханын да этди. Эмеген, ычхыннганлай окъуна, жашны бир къолу бла бир жанына сызгъанды. Кеси уа, жашны сюйген къызын да алып, учуп кетгенди. Бек аманы уа не эди десегиз, ол эмеген аны кюйюзюн, бёркюн, тегенесин да алып кетген эди.

Не этерик эди Къурман-Алий! Башы къайгъыгъа къалып, къайры барырын билмей, аллы айланнган таба тебирегенди. Бара-бара кетип, бир къарт къатыннга жолугъуп, анга кесини хапарын айтханды. Къарт къатын а анга, бир жумуртха, бир таракъ, бир жюзюк да берип, эки гыржын къалачны да хуржунуна сугъуп, ол эмегенни болгъан жерин юйретгенди:

– Ма бу эки къалачны сени сюйген къызынгы сакълагъан эки асланнга бер, бу жюзюкню уа, эмеген, сени кёрюп, ызынгдан къууса, аны аллына атарса. Атсанг – аллында бир уллу тау ёсер, бу таракъны атсанг а – киши да ёталмазча, къалын агъач болур. Бу жумуртханы атсанг а –
ол эмеген ёмюрюнде да ёталмазча, уллу тенгиз болур, – деп жибер-
генди.

Къурман-Алий, дагъыда бара-бара кетип, бир уллу тауну ичинде бир уллу къара юйге жетгенди. Ары кирсе, ол къарт къатын айтханча, эки аслан къызны сакълап тура эдиле. Экисине да эки къалачны берип, кирсе – эмеген, къызны тобугъуна башын салып, жукълап тура эди. Къурман-Алийни кёргенлей окъуна, къыз, ышарып, къууаннганды. Алай турур амалы уа жокъ эди. Къыз, акъырын шыбырдап:

– Эшикде эмегенни акъ аты барды, аны алып кетерге керекди, ол учуучу атды, – деди. 

Къурман-Алий, барып, эмегенни къама бла эки-юч кере да ургъанды. Алай эмеген ёлмегенди, жаралы болуп къалгъанды. Сора Къурман-Алий, акъ атха да минип, къызны да аллына салып, бёркюн, кюйюзюн, тегенесин да алып, учуп, кёзден ташайгъанды. Алай жаралы эмеген да, башха атына минип, быланы къуугъанды. Ол жете келгенде, Къурман-Алий жюзюкню, таракъны, жумуртханы да атып, эмегенни суугъа батдыргъанды. Кеси уа, къызны да алып, элине-журтуна къайтып, къу​уанчлы жашап къалгъанды.

ЖАРЛЫ КИШИНИ ЭКИ ЭГИЗ ЖАШЫ

Эртте-эртте бир жарлы кишини бла къатынны эки эгиз жашлары болгъанды. Жыйырма бла беш жыллары толгъунчу, ала кеслери аллары​на ёрге туруп жюрюялмагъандыла. Аталары-аналары асыры жарлы жашагъандан, сюргю жерлери да асыры аз болгъандан, агъачны къырып, тамырларын къазып, неллай бир тазалаялсала да, аны сюрюп, урлукъ сала эдиле. Бир кюн аталары-аналары сабаннга кетгенде, жашлагъа Аллахны буйругъу бла бир къарт киши келди. Юйге кирди да, жашлагъа:

– Аcсалам алейкум! – деди.

– Алейкум салам! – дедиле жашла. 

– Тамата кимди сизде? – деп сорду къарт. 

– Менме, – деди къарындашладан бири.

Сора ол къарт киши тамата жашха:

– Меп суусап болуп келеме, сууугъуз иш жокъмуду? – деди.

– Айхай, барды. Алайда чыккырда боза ал да, ич, – деди уллу жаш. – Биз, анабыздан туугъанлы, алыкъа жюрюмегенбиз да, айып этме, къобуп, санга ичерге суусап бералмайбыз.

– Ай, аман хомух, ол айтханынг неди? Къалай жюрюялмайса, турчу, ал да, аякъ бла бир суусап бер манга, – деди ол къарт.

– Оллахий, керти айтама, – деди жаш. – Мен санга суу бералмам.

– Мен айтханны да этип бир кёр, – деди дагъыда къарт.

Ол заманда жаш, секирип туруп, барып, къарт кишиге бир аякъ боза алып берди. Къарт, аны ичип бошап, дагъыда бир аякъ боза келтир деп тиледи. Жаш бозаны келтиргенде, ол аны жашны кесине ичиртип:

– Ахшы улан, кесинги къарыуунгу энди къалай ангылайса? – деп сорду.

– Кесими къарыууму алай ангылайма, кёкню бла жерни арасында бир чыпын салынып болса эди, ол чыпындан тутуп, кёкню жерге, жерни кёкге бурур эдим деп, аллай бир къарыу сеземе кесимде, – деди тамата жаш.

Сора къарт киши:

– Санга ол къарыу боллукъду, – дегенни айтды да, гитче къарындашха айланып: – сен да бир аякъ боза келтирчи, аман хомух, – деп тиледи.

Гитче жаш да къартха бир аякъ боза келтирди. Къарт, бозаны жартысын ичип, къалгъанын гитче жашха ичирди. Сора:

– Сен а къалай ангылайса къарыуунгу? – деп сорду.

– Менде уа тамата къарындашымы къарыууну экиден бири болур деп умут этеме, – деди жаш.

– Да сора ол къарыу санга да боллукъду, – деди да, къарт артха айланып кетди.

Ол кетгенлей, жашла бир бирлерине: 

– Оллахий, аман этдик ол адамны ким болгъанын соруп иймегенибизни, – деп жарсыдыла. Кел, ызындан къычырып тыяйыкъ да, ким эсе да сорайыкъ.

Чабып чыкъсала – адам жокъ. Тёгерекге-башха къарап, ол къарт кишини да тапмай, юйге къайтдыла.

– Энди биз, атабыз-анабыз келгинчи, хайыр этерге кюрешейик, – 
деп, халжарланы бузуп, жангыдан ишлеп, тюплерин кюреп, арбазны битеу жангыдан тазалап, ариу этдиле.

Бир заманда аталары-аналары ишден келип, жашланы кёрюп, асыры къууаннгандан, не этерге билмей, олтуруп къалдыла. Жашла аталарын-аналарын, тутуп, юйге элтедиле да, чыгъып, ёгюзлеге, ийнеклеге къарап, аш салып, юйге жыйылдыла. Аталары-аналары былагъа:

– Бюгюн сизге не болгъанды, къалай жюрюп башладыгъыз, жыйырма бла беш жылны жюрюмей, бюгюн не кюн тийди сизге? – деп хапар сордула.

Жашла айтадыла:

– Не болгъанын биз кесибиз да билмейбиз, – дедиле жашла. – Бир къарт киши келгенди да, бизден суусап тилегенди. Анга суусап ичирдик да, андан сора иги болуп, жюрюп тебиредик. Энди уа, кёресиз, ма быллай жашла болдукъ. Энди, атабыз, сен патчахха бар да, бизни аскерге ал де.

Эрттенликде къарт киши, патчахха барып, жашларымы аскерге ал деп тиледи.

– Жашларынгы тамбла эрттенликде манга ий. Аланы кеслерин кёрейим да, анга кёре этерме, – деди патчах.

Киши жашларын патчахха элтип барды. Ол жашланы жаратды.

– Бу жашлагъа кийимле тигигиз, – деп, алагъа кийимле тикдирди, темирчилени чакъыртып, эки жыйырма пуд тартхан эки къылыч ишлетди. Жашланы аталарын бла аналарын а патчах кеси арбазына кёчюртюп, юй да берип, эки шапа тиширыу да салды.

Патчах жыл сайын урушха аскер ийиучю эди да, ол эки жашха:

– Урушха аскер жыяма да, сиз экигиз да аскер таматала болуп барлыкъсыз, – дегенни айтды.

– Бизге аскер керекмейди. Экибиз барсакъ да боллукъду. Халкъны быйылгъа дери къырдыргъанынг да кёпдю. Андан эсе атла бер да, биз кесибиз барып урушайыкъ, – дедиле жашла.

Патчах жылкъычылагъа, жылкъыланы бери терк сюрюгюз деп, хапар билдирди. Жылкъыланы сюрюп келдиле да, патчах къаласыны аллында буруугъа урдула. Жашла, экиси да буруу эшигини эки жанында сюелип: «Хайдагъыз, энди жылкъыны сюрюгюз, тышына жиберейик. Бизни къолларыбызны кётюрлюк ат болса, тутарбыз», – дедиле. Сора была хар чыкъгъан атны сыртына къолларын салып кёрюп, алай ие башладыла. Бир ат да кётюралмады бу эгиз къарындашланы къолларын.

– Энди сенде бизге ат табылмады. Иерле кётюре барайыкъ да, жолда тапсакъ, атла сатып алырбыз. Бизге бирер хуржун алтын бер, – дедиле жашла патчахха.

Бирер хуржун алтын да алып, была жолгъа чыгъадыла. Не билейим, аймы, эки аймы бардыла, – бир узакъда уллу будай сабанлагъа жетдиле. Алада олтуруп солуй тургъанлай, сабанла къалаууру – бир къарт киши, атха минип, къатларына келди да.

– Ассалам алейкум! – деди.

– Алейкум салам! – дедиле жашла да.

Къарт ала бла хапар айтып башлагъынчы, сабан ичинден, чабыша-ойнакълай, жарагъандан эки тай чыкъды. Жашла, тайланы кёргенлей, къартха:

– Быланы бизге сатсанг а, – дедиле. 

Къарт киши:

– Аллах бла да ыразыма, алыгъыз. Ансы эрикдирип бошагъандыла, – 
деди.

– Ненчашар жыл болады тайлагъа, уллусу, гитчеси къайсыды? –
деп сордула жашла.

– Уллусу, гитчеси жокъду. Эгиз тайладыла. Быйыл ючюнчю жыллары болады.

Жашла, тайланы тутуп, къоллары бла сыртларындан басып кёрдюле.

– Тут бери къалпагъынгы, – деп, къартны къалпагъын алтындан толтурдула.

– Ыразымыса? – деп сордула.

– Ыразыма, – деди къарт. 

Кеси уа, асыры къууаннгандан, ийнаналмай, артына-артына къарай, юйюне терк кетди.

Юйюне келгенде, къатынына:

– Къатын, бюгюн сатыу этдим. Бош сатыу угъай, иги сатыу. Тайланы берип, къалпагъым бла бир алтын алгъанма, – деди.

– Эй киши, сатыуунгу хатасы жокъду. Алтынланы букъдурайыкъ ансы, ызынгдан келип, сыйырырла, – деп, къарт къатын алтынланы букъдурду.

Къартла, алтынланы да башларына жаратып, бек жарлы болуучу эдиле да, бек бай болуп къалдыла.

Энди эки жаш, тайлагъа да иерле салып, кетдиле да, бир элге жетип, эллиледен: 

– Биз къайры барлыкъбыз урушургъа? – деп сордула.

– Сиз а ма ол жерде, ол жерде бир тенгиз барды да, ары барлыкъсыз. Ол тенгизни боюнунда урушурукъсуз, – дедиле алагъа элде.

Жашла кетдиле, не билейим, ненча кюн бардыла. Эллиле айтхан тенгизге жетдиле да, аны къатында бир сыртлыкъда чатыр кёрдюле. Ол чатыргъа бардыла. Барсала – киши да жокъ. Атладан тюшюп, кишен салдыла да, иерлерин алып, чатыргъа кирдиле. Ала да кече чатырда тургъанлай, уллу аскер келди. Жашла, чыгъып, аскерге:

– Къайдады сизни таматагъыз? Нек келгенсиз? – деп сордула.

– Биз урушха келгенбиз ма бу тенгиз боюнуна, – дедиле.

– Таматагъызны бизге терк чакъырыгъыз, – деп, жашла, аскер тамата келгенде, аны чатыргъа алып кетдиле. 

Ючюсюнден башха киши болмай, танышдыла.

– Мени атым Уллубашды, – деди аскер башчы. – Энди сиз а не айтасыз?

– Да не айтайыкъ, биз айтхан, этген оноу былайды: аскерле кетсинле артха, юйлерине. Биз ючюбюз а уруш этербиз. Бу тенгизден чыгъып, бизге къажау сюелликле да ючеу бардыла да, ючюсюне боллукъбуз. 
Аскерни бошлайыкъ. Кёпдю быйылгъа дери къырылгъан халкъ да, – 
дедиле жашла.

Сора ючюсю да, чыгъып, аскерлеге:

– Бюгюнден ары хар ким башынга эркинсиз, – дедиле.

Аскерле кетдиле, аланы башчылары, эки жаш да тенгиз боюнунда къалдыла. Энди эрттенликде ала, былайдан кетип, тенгизни тюз жагъасына къаршы бардыла. Барсала – тенгизни юсю бла бир жаяу кёпюрчюк, кёпюр къулагъында уа бир гитче юйчюк. Барып, ол юйчюкге тюшдюле. Атланы иерлерин да алып, кишенледиле. Уллубаш бла азыракъ къарыуу болгъан эгиз жаш юйде къалдыла, къарыулуракъ жаш а, эшикге чыгъып, тенгиз жагъасына къарай, тюртю чыгъананы ичи бла арлакъ кетди да, бир заманда, сунмай тургъанлай, жанындан бир къарт кишичик чыкъды. Ол а – шайтан.

– Ма бу сен кёрген тенгиз мени эди, энди аны менден сыйырып, кесими уа къыстап турадыла. Не къадар алтын, кюмюш хазнам бар эди мени, – деп тарыкъды жашха шайтан.

– Ким къыстагъанды сени? – деп сорду жаш.

– Юч залим эмеген. Алай сиз аланы хорларыкъсыз. Мен санга кесим да болушайым. Сени суу киштик этип иейим да, сен сууну тюбюне кир. Эмегенлени къатынлары тургъан юйню эшигине кесинги ура кетсенг, ала сени ары, юй ичине, иерле. Сен а не айтханларына тынгыла. Кишилери уа ууда болурла.

Жаш кетди киштик сыфатда. Сууну тюбюне кирип барып, эшикге кесин уруп, макъырып, эшикни ачдырды. Жаш алай бла юйге кирди. Къатынла аны киштик сундула. Бир заманда къатынладан бири:

– Бизни эрлерибиз бла кюреширге жаула келгендиле. Ала бизни эрлерибизни ёлтюрселе, мен да алагъа игилик этмем. Ала барлыкъ жолда сууукъ шаудан болуп турурма да, менден, суусап болуп, ичселе, ёлюрле, –
деди.

Башха къатын да:

– Мен да, сенден озуп, манга келирча, арлакъдан жолну тюз юсюнде бир ариу кёгет терек болуп ёсерме. Суусап ичип, кёгетледен ашасала, ёлюрле, – деди.

Ючюнчюсю уа:

– Мен а, сизден къутулсала, жерни тюбю бла баш эриними, кёкню башы бла тюп эриними жиберип, аланы жутарма, – деди.

Ол аны айтып бошагъанлай, жаш да кесин эшикге уруп, макъырып, аны эшикге иерча этди. Жаш тенгизден чыгъып келгенде, шайтан аны адам сыфатха келтирди. Сора:

– Къатынла не айтдыла? – деп сорду.

Жаш ол къатынла айтханланы къатлады. Аны эшитгенде, шайтан:

– Эсингде тут, ала айтханны унутма. Сиз кече аланы кёпюрде сакъларыкъсыз. Ол залимледен бирлери чыгъарыкъды бюгече, сизден да биреулен сакъласын кёпюрню. Къайда да танг атхынчы жукълагъан этмегиз. Эшитдинг да мен айтханны? Къоркъмагъыз, сиз хорларыкъсыз. Мен керек болсам: «Ай, аман хомух шуёхум», – десенг, мен хар заманда сени къатынгда болурма, – деп, думп болуп кетди.

Жаш, къайтып келип, кёпюр къулакъда юйчюкде жашлагъа шайтан айтханны билдирди. Шайтаннга жолукъгъанын а сагъынмады. Ючюсю да, ашап-ичип, чёп атдыла да, биринчи кече кёпюрню сакъларгъа деген чёп гитче жашха чыкъды. Уллу жаш бла Уллубаш юйде къалдыла, гитче жаш а кёпюрге кетди. Ол экиси жукъларгъа жатдыла. Уллубаш хурулдап жукълайды, уллу къарындаш а, эшикге чыгъып, билдирмей, къарындашына къарап турады. Танг атаргъа сагъат къалгъанда, гитче жаш, кёпюрню сакълаялмай, жукъусу келип, кёпюрню юсюне жатды. Уллу жаш кеси барды кёпюрню сакъларгъа. Ол да кёпюрге баргъанлай, тенгиз, эки бёлюнюп, кюн тийгенча, бир атлы чыкъды. Атыны мангылайында – жулдузу, къабыргъаларында – жулдузла, алтын жалкъасы, алтын къуйругъу. Эмеген, жетип, жашны уллу бичагъы бла сермеди, алай уралмады. Жаш а эки жыйырма пуд тартхан къылычын чыгъарып сермеди да, жауну башын тюшюрдю. Ёлюгюн а, атдан алып, кёпюрден тенгиз жагъагъа элтип, кюйдюрюп, кюлюн да тенгизге къуйду. Атны уа ол кёпюрде жукълап тургъан къарындашыны къатында кёпюр къулакъгъа такъды. Сора, жюреги ырахат болуп, къайтып барып, юйде жукъларгъа жатды. 

Эрттенликде Уллубаш, уянып, терезеден къарап, ол кёпюрню сакълагъан жашны атны башындан тартып келгенин кёрдю. Ол гитче къарындаш, уллу къарындашын уятып: «Кёремисе, хорлап, къаллай ат алып келеме», – деп махтанды.

Уллу жаш да, билмеген кибик этип, ариу атха «сейирсинип» къарады. Алайда ингирге дери солудула, ингирде уа Уллубашны кезиую болду кёпюрню сакъларгъа. Уллубаш кетди кёпюрге, эки къарындаш а къалдыла юйде. Биягъы гитчеси жукъларгъа жатды, уллуну уа кёзюне жукъу кирмейди. Танг атар ууахтыда Уллубаш, кёпюрню сакъламай, жукъларгъа жатды.

Уллу жаш аны ючюн да, барып, кёпюрню сакълайды. Бир заман-
да, биягъы тенгиз эки бёлюнюп, бир атлы чыкъды. Ол а – эки башлы эмеген, атыны мангылайында да ай сураты, къабыргъаларында жулдузлары, алтын жалкъалы, алтын къуйрукълу бир тамаша ат. Эмеген, жете келип, уллу жашны сермеди. Алай жаш аны къылычын бир жанына уруп, сермеп, бир башын кесди. Бир башы кетген эмеген, къарыусуз болуп, жашха зат эталмады. Жаш а дагъыда сермеди да, эмегенни экинчи башын да алды. Сора, тартып, аны атдан атды. Атны биягъы кёпюр къулакъгъа такъды. Эмегенни уа ёлюгюн тенгиз жагъагъа чыгъарып, кюйдюрюп, кюлюн тенгизге къуйду. Сора кеси да жукъларгъа юйге кирип кетди. Эрттенликде гитче къарындаш Уллубашны  бир ариу атны башындан тутуп келгенин кёрдю. Уллу къарындашын уятды да: 

– Кёремисе, Уллубаш къаллай ариу ат келтиреди. Мангылайында да ай сураты бла, – деди. 

Уллу къарындашы зат да билмеген кибик этип къойду. Ичинден а: «Мен билеме сизни атланы къалай урушуп алгъаныгъызны», – деди. Ингир болду, энди кёпюрню сакъларгъа уллу жаш тебиреди.

– Ма, мен къол жаулугъуму къабыргъагъа тагъып кетеме. Анга къарап туругъуз да, къан болса, манга болушургъа чыгъарсыз, – деп кетди. 

Жашла анга: «Охо», – дегенликге, ол алагъа ишекли болду. «Оллахий, ала, кеслери сакъларгъа келгенде да, жукъламай туралмагъандыла. Манга аладан хайыр болмаз», – деп, тюртю чыгъанала къырып, кёпюрге элтип салды. Танг атар ууахтыда жашны жукъусу келди. Жукъусу келсе да, сейир тюйюлдю – эки кёче жукъламай, жёнгерлери ючюн да кёпюрню кеси сакълап турса. Сора ол тюртю чыгъаналаны тёгерегине салып олтурду, жукълап барып ауса, чыгъанала чанчылып, уяна, жукъусу аяза, жаш кёпюрде ары-бери бара тургъанлай, биягъы тенгиз эки бёлюнюп, дуния кюн тийгенлей болду. Беш башлы эмегенни алтын жалкъалы, алтын къуйрукълу атыны мангылайында кюн, къабыргъаларында жулдузла жарыта эдиле дунияны. Жаш, муну кёргенде, терк окъуна кёпюрден жагъагъа тюшдю. Келген жау жашны сермеди. Жаш артха секирди да, сора, бир сермеп, эмегенни эки башын кесип алды. Дагъыда сермеди да, ючюнчю башын да тюшюрдю. Ызы бла уа дагъыда бир башын кесди. Ол заманда эмеген, къычырып, кесин жашха атды. ол а къылычын тутуп урду да, эмегенни бичагъын сындырды. Сора, дагъыда сермеп, эмегенни бешинчи башын да тюшюрдю. Ол байтамал атын а кёпюр къулакъгъа такъды. Сора, ол бирси эмегенленича, аны да, от этип, кюйдюрюп, кюлюн тенгизге чачды. Жюреги ырахат болгъан уллу къарындаш, кёпюр къулакъгъа башын салып, жукълады. Эрттенлик болгъанда уа, атны да башындан тартып, жашлагъа тебиреди. Ала да, терезеден къарап, аны ол айтхылыкъ, тамаша атны алып келгенин кёрдюле. Сора, ол атны анга къызгъанып, аман акъылгъа кирдиле.

– Биз мындан алгъа кетейик юйге ансы, аны аты бизникиледен ариуду. Ол бизден жигит болуп алгъан сунарыкъдыла аны кёргенле, –
деди гитче жаш. 

Уллубаш анга угъай демеди.

Жаш юйге кирди да, ючюсю да, ашап-ичип, ызларына тебиредиле. Кюн а – къызыу, была жанадыла-кюедиле, суусапдан ёледиле. Жол​да бир шаудан кёрюп, секирип, суу ичерге атладан тюшдюле. Алай уллу жаш: «Ёлген этериксиз», – деп, жашлагъа суу ичерге къоймады. Жашла, анга ийнанмай, шауданнга тартдырдыла. Сора уллу жаш, тартып, къылычын чыгъарып, шауданны урду да, шаудан, къатын болуп, ёлдю.

– Кёрдюгюзмю, сиз, мындан ичсегиз, ёлген этерик эдигиз. Бу ол биз ёлтюрген эмегенлени бирини къатыныды, – деди.

Жашла, атлагъа минип, андан ары кетдиле. Арлакъ барсала, бир ариу терек. Кёгетлери да бишип, тюбюнде да шауданы. Биягъы жашла:

– Бу суудан ичейик, бу ариу кёгетледен да ашап, бир кесек солуюкъ, – дедиле.

Уллу жаш, аладан алгъа тюшюп, биягъы шауданны къылыч бла урду. Урса, ол да къатын болуп ёлдю. Сора жашла: 

– Сен бизге суу ичерге да къоймайса, кесибиз башха жол бла кетебиз, – деп, уллу къарындашдан айырылып кетдиле. 

Ол да кеси кетди. Бара барса, кёкге къарап, кёкню къарангы булут басып келгенин кёрдю. Тохтап, атдан тюшдю. «Ай, аман хомух шуёхум, къайдаса?» – дегенлей, шайтан чыкъды. 

Жашха:

– Не этесе? – деп сорду. 

– Не этеме, бу кёкде келген неди? – деди.

– Ол а сен ёлтюрген кишини къатыныды. Аны бир эрини кёкню, бири жерни келеди. Ол сени жутаргъа кюреширикди, – дейди. 

Жаш: 

– Энди не амал? – дегенде, ол, бусагъат деп, къабыргъасыны къалынлыгъы юч къарыш болгъан темир юй ишлейди, ичинде тёшю, кёрюгю бла, хар темир ишлеген кереги бла. Экиси да ары кирип, атланы да аны ичине жыйып, эшигин этедиле. Къатын келеди да, шайтандан: 

– Жашны манга бер, – деп тилейди. 

Шайтан:

– Эшикни тилинг бла жалап тешип, тилинги бери сукъсанг, тили​нге салып иерме, – деп айтады. 

Къатын, юч къарыш къалынлыгъы болгъан эшикни жалап, тешип, тилин ичине сукъду. Сора ол тилин ары сукъгъанлай, жаш, нал къысхачны алып, тилинден къаты къысып, тёшню юсюне салды. Шайтан аны къызгъан темирле бла кюйдюрдю. Къатын ёлдю. Сора шайтан айтды:

– Энди мен санга бир жерде да чыкъмам. Санга къалай барлыгъы​нгы, не этеригинги юйрете кетейим. Бара-бара, жолда уллу агъачха жетериксе. Ол агъачха жетсенг, терекле санга баш урурла, ийилирле. Аллынга тюкгючле чыгъып, атларынгы уруп, жыгъып, аллайла этерле. Не болса да, сен, тёзюп, барып тур, ачыуланмай, сёлешмей.

Жаш: «Охо», – деп кетди. Шайтан да, къайтып, биягъы тенгизине ие болду. Жаш шайтандан айырылгъандан сора, бара барып, ол шайтан айтхан уллу агъачха жетди. Керти окъуна, терекле, жашны аллына ийилип, ётерге къоймай тебиредиле. Тюкгючле, тамырлары бла чыгъып, атланы юслерине, аякъ тюплерине тёнгереп, абындыра, атла жыгъыла-къоба турдула да, сора жашны тёзюмю тауусулуп, ол бек ачыуланды. Ол алай ачыуланнганлай, таш болду да къалды. Алайлай жанындан бир къарт киши чыгъып, аны жангыдан адам этип, анга былай айтды:

– Мен санга бир жумуш айтайым да, аны этсенг, этерсе, этмесенг а, мен сени жыйырма жылны таш болуп турурча этерикме. Ол жерде, ол жерде ауузундан отла чыкъгъан бир хан барды. Ол ханны бир ариу къызы барды. Сен аны къызын манга къатыннга келтирсенг, юйюнге иерме, алайсыз а угъай.

Къарт жашны атларын кесинде тыяды да, жаш а къызны келтирирге жаяу кетеди. Бара барып, аймы, жылмы озду, бир жерде бир киши, бир уллу сууну тюбюнде тохтап, ичип, тюбюне бир тамычы суу иймей, къурутуп тургъанын кёрдю да, бек сейир этди.

– Ассалам алейкум! – деп саламлашды.

– Алейкум салам! – деп, ол да саламын алды жашны. – Къайры бараса? – деп да сорду.

Жаш баргъан жумушун айтды. Ол заманда киши жашха: 

– Мени да ала бар, – деди. 

Жаш а:

– Кел, экеу болсакъ, къоркъмай, жарыгъыракъ барырбыз, – деди.

Жолда жаш:

– Сени ол суу ичиуюнг неди? – деп сорады.

– Манга бир къарт киши, хыйны этип, жыйырма жылны суу ичип тур деп къойгъанды. Энди уа кёбюм къалмагъанды, беш жылдан юйге барлыкъма, ёлмесем, – деди ол.

Экиси да бара бардыла да, бир жерде бир къаяны тюбюнде оюлгъан ташланы ашай: «Аллах, мен бу ашдан къачан тоярыкъ болурма?» – деп къычыра тургъан биреуге тюбедиле. Жашла келдиле да, сейир этип къарадыла. Салам бердиле, саламларын алды. Сора:

– Къайры ахшы жолгъа барасыз? – деп сорду. 

Жаш къайры баргъанын айтханда:

– Мени да элтигиз нёгерге, – деп тиледи. 

Жаш да:

– Аллах-Аллах, келсенг а, бек иги. Жёнгер не кёп болса, аллай бир игиди, – деди.

Алайдан ючюсю да кетдиле. Бара барып, бир жерде биягъы бир кишини кёрдюле. Ол, уллу жана тургъан отну ичине кирип: «Аллах, къачан жылынып ёллюкме?» – деп къычыра эди. Была ючюсю да, бек сейир этип:

– Ассалам алейкум! – дедиле.

– Алейкум салам! – деди ол да. Сора: – Къайры барасыз? – деп сорду. Къайры баргъанларын билгенде уа: – Мени да элтсегиз эди, – деп тиледи.

Алай бла тёртюсю да кетдиле. Азмы, кёпмю бардыла, не билейим. Алай ауузундан отла чыкъгъан ханнга тюбедиле. Сора былай оноулашдыла:

– Отха жылыналмагъан, сен аллыбызда бар, нек дегенде ол хан ийген отла сени юсюнге тюшселе, ёчюлюп къаллыкъдыла. Биз да кюймей барлыкъбыз.

Ол: «Охо», – деп, алларында барады. Кертиси бла да, отла, тюз аны юсюне жетгенлей, ёчюлюп къала эдиле. Алай эте, ханны тюз да аллына келдиле. Хан, быланы келгенлерин кёрюп, ауузундан келген отларын тыйды. Жашла:

– Ассалам алейкум! – деп саламлашдыла.

– Алейкум салам! – деди хан да. – Келигиз юйге, – деп, жашланы юйге киргизтди. 

Юйде алагъа ашатдыла, ичирдиле, ингир болгъанлай а, хан:

– Быланы хамамгъа элтигиз да, жууундуруп, таза этип келтиригиз жатаргъа, – деп буюрду.

Шапала жашланы элтдиле, эшикни ачып, жашланы ичине киргизтдиле да, алларындан кирит салдыла. Хамам а аллай хамамды – битеу тюбю, башы багъырдан. Тангнга дери тюплеринден от этип турдула, аланы, кюйдюрюп, ичинде кюл этерге умут этип. Болсада жашлагъа ала этген зат жокъ эди. Ол отда да жылыналмагъан жаш, къызыулукъну сууутуп, хамамны жылыныргъа да къоймай, тангнга тап, сууукъ окъуна болуп чыкъдыла. Эрттенликде уа, уруп, эшиклени бузуп, ханнга келдиле. Хан, быланы, ёлмей, саулай келгенлерин кёргенде, къоркъуп, жашланы сыйлады. Сора нек келгенлерин сорду.

– Биз сени къызынгы элтирге келгенбиз, – деди жаш.

– Кимге? – деп сорду хан.

– Манга, – деди жаш.

Сора хан, къызын чакъыртып:

– Сен бу жашха барамыса? – деп сорду.

– Ала эсе, барама, алай андан башхагъа уа барлыкъ тюйюлме, – деди къыз.

Сора хан:

– Келигиз, къонакъла, мени бла, энди бир зат айтайым да, аны этсегиз – къызны элтесиз, – деди.

Хан, жашланы арбазгъа элтип, жюз чыккыр чагъырны, жюз ёгюзню кёргюзтдю.

– Ма битеу бу чагъырны ичип бошагъыз, бу ёгюзлени да ашагъыз, –
деп, юйге кирип кетди. 

Жашла, кёп сагъыш эте турмай, чыккырланы башларын ачып, битеу чагъырны суу ичип къанмаучу жашха ичирдиле. Ёгюзлени уа ол ташла ашаучу жаш, башлары, аякълары бла, саулай жутду. Бир сагъатха чагъырны да ичдиле, этни да ашадыла. Хан чыгъып къараса – чагъыр да, ёгюзле да думп.

Не этерик эди хан?! Къызны чыгъарды да, берди. Жашла да аны алып кетдиле. Ол отха жетгенлей, отха жылыналмаучу жаш алайда къалды. Бирси ючюсю, къызны да алып, андан ары кетдиле. Ол ташла ашаучу ташла къатында къалды. Экиси къызны алып барадыла. Ол уллу суугъа жетгенлеринде, суу ичип къанмаучу суу къатында къалды. Жёнгер​ле бары да айырылып, жаш къыз бла къалды да, арлакъ баргъанлай, къыз, кёгюрчюн болуп, учуп, арлакъгъа къонду да, жашха айтды:

– Сен мени кесинге къатыннга элтмей, ол къарт кишиге элте эсенг, сен бюгюнден сора мени къарап да кёрмезсе. Алай, кесинге элте эсенг, айт тюзюн. Сен къарт кишиден къоркъма, – деди.

Сора жаш мынга битеу хапарын айтды. Къыз а анга былай юйретди:

– Къарт кишиге келейик, ол: «Атларынгы ал да, бар энди юйю​нге»,– дер. Сен атларынгы кесинг барып алма да, къартха: «Кесинг келтирип бер къолума, мен къызны сени къолунга келтирип береме да», –
де.

Жаш къартны арбазына къызны да алып келди. Къарт юйден чыкъ​ды да, жашха:

– Энди, ахшы улан, бар да, бауда атларынгы ал да, юйюнге кет, эркинсе башынга, – деди.

– Мен къызны сени къолунга бергенча, сен да мени атларымы, келтирип, къолума бер, – деди жаш.

Къарт кеси кесине мурулдай кетди. Бауну эшигини тюбюнде уа аны жашха къазып тургъан урусу болгъанды. Ол, бара барып, къалай эсе да ол уругъа кеси кетди. Жаш бла къыз а, чабып, уругъа кетген къартны юсюне топуракъ къуюп, басдырдыла. Сора, атланы да алып, экиси экисине минип, жашны юйюне кетдиле.

Жашны юйюне келселе, къарындашы да, ол Уллубаш да анда тура эдиле. Жашны келгенине ала ыразы болмадыла. Ол экиси: «Биз хорлап келгенбиз урушда. Уллу жаш а ёлгенди, осал зат», – деп, патчахны алдап тура эдиле. Жаш келгенлей, патчах, ючюсюн да чакъырып, соруу этди. Уллу жаш битеу, бир затын да къоймай, хапарны айтды. Сора патчах:

– Бюгюнден ары сен патчахлыкъ этериксе, ырысхым да сениди, мен а къарт болгъанма. Бу жашлагъа уа, сени къоюп кетгенлери ючюн, не сюйсенг да, аны этерсе, – деди.

Жаш аланы ёлтюртеди, кеси уа атасы-анасы бла ашап-жашап къалады. Патчахлыгъы бла битеу дуниягъа белгили болады.

Аны кёрмегенибиз кибик, ауруу-талау да кёрмей къалайыкъ.

ТУЛПАР 

Эртте-эртте бир къаратон хан жашап болгъанды. Жортууулгъа чыкъса, ол хан кесинден башханы аягъы басмагъан бир энчи жолну жюрюучю эди. Кюнлени бир кюнюнде хан къалагъа жууукъда жашагъан бир жарлы къатын сабий тапханды да, мынга менден эсе хан иги къарар деген акъылда, сабийин, элтип, ол хан жюрюучю жолда къоюп кетгенди. Хан, келе келип, сабийни кёргенди. Аны, алып, юйюне келтиргенди да: «Бу сабийни жолда тапханма», – деп, къатынына бергенди. Къатыны уа, атына да Тулпар атап, аны къарауашына тутдуруп, кёз-къулакъ бол, иги къара деп буюргъанды. Сабий, ёсюп, уллу жашчыкъ болгъанлай, тенгчиклери бла ойнагъан кезиуюнде аланы кимини къолун сындырып, кимине башха хата этип башлайды. Халкъ, келип, ханнга тарыкъгъанды да, хан жашын, эшикге ийдирмей, юйде тыйгъанды. «Уллу болса, ол къылыгъы къалыр, бусагъатда уа былай турсун», – деп сагъыш эт-
генди.

Къоншуларында бир кюн ат оюн болгъанды. 

– Мени табылгъан жашым да бир ойнап кёрсюн, – деп, хан жашны ат орунда атлагъа ийгенди. 

Жаш аланы кимини аягъындан, кимини башындан тутуп, ары-бери атып тебирегенди. Барына да къарап:

– Былада манга жараулу ат жокъду, – дегенди. 

Хан жашны жылкъысына элтгенди. Жылкъыда да кесине жарар ат тапмай, Тулпар:

– Была манга жарарыкъ тюйюлдюле, кесим бир айланып, излеп келейим, – деп кетгенди. 

Бара барып, бир жерде, бир элде бир къатын ашлыкъ сууура, бир акъ алаша да чаба да, аны ашлыгъындан къаба, ол да къыстай тургъанын кёргенди.

– Бу акъ ат кимниди? – деп соргъанды Тулпар ол къатыннга.

– Бир жарлы кишиниди. Ма ол адамны, – деп, биреуленни айт-
ханды. 

Жаш, барып, атны иесине:

– Атынга эки ат берейим, аны юсюне да, сени ыразы этерча, мал къошайым, бер аны манга, – деп тилегенди. 

Экиси да жарашып, жаш андан ол атны алады.

Сора Тулпар юч арыкъ къойну да, ол атны да багъып тебирегенди. Бираз бакъгъандан сора, бир къойну кесип, семизлигин кёргенди да: «Атым алыкъын болмагъанды», – деп, дагъыда бакъгъанды. Бираздан экинчи къойну да кесип кёргенди. Ат алыкъа анга жарамазлыгъын билгенди. Иги кесек замандан ючюнчю къойну кесип, семизлигине къарагъанда:

– Хы, энди болду, – деп, атын сылап-сыйпап, юсюне минип, кёп затха юйретгенди да, ханны аллына келгенди. Ол а:

– Атынг ат болгъан эсе, мен бир къоян къуудурлукъма санга, – дегенди.

Сора къоянны, къамишден чыгъарып, жашны аллына этгенди. Жаш ол къоянны къуууп тебирегенди, алай а – жеталмагъанды. Бир тик ёрге жетгенлей, къоян башын алып тас болуп кетгенди. Жаш, тикни башына чыгъып, тёгерегине къарап, аны излей тургъанлай, алайгъа тай тонлу бир жаш адам жетгенди.

– Сен не адамса, мени жериме нек киргенсе? – деп сорду ол жашха.
– Да мен къоян излейме, – деп жууаплады жаш.

– Юйге кел, мен табарма, – деп, ол адам жашны юйюне алып баргъанды. 

Бу кеси уа жаш тюйюл эди – къыз эди. Эрттенликде:

– Сени кючюнгю сынаргъа сюеме. Кел, экибиз да бир жагъалашып кёрейик, – дегенди. 

Жагъалашхандыла. Кюреше кетип, Тулпар муну хорлагъанды. 

Сора къонакъбайы мынга:

– Кесимден кючлю тапхынчы, юсюмден эр киши кийимими тешмем деп тура эдим да, сен менден кючлю болдунг. Сюе эсенг, мен санга къатын болайым. Мени атым Тайтонду. Алай мени сенден бир излегеним барды. Мени юч къарындашымы эмегенле мени урлайбыз деп ёлтюргендиле. Энди жангыз бир къарындашым къалгъанды да, аладан башыбызны сакълап турабыз. Сени нёгерге тапсам, эмегенледен къанымы аллыкъ эдим, – деди.

– Сен къатышмагъанлай да къутхарайым аладан! – деди жаш. 

Къыз эмегенлени жашагъан жерлерин Тулпаргъа юйретди.

Жаш ол жерге барды да, бир къатын, уллу от этип, къазан къайната тургъанын кёрдю.

– Не этесе? – деп сорду.

– Этиб’а, не этеме: мени эрими, аны кибик кёп адамны да эмегенле дорбуннга жыйып турадыла. Мен а эмегенлеге аш-суу этеме, – дегенди ол.

– Эмегенле уа къайдадыла? – деп сорду жаш.

– Бири, таматалары, юйде жукълап турады, къалгъанлары жортууулгъа кетгендиле. Ала да бусагъат келлик болурла. 

Тулпар:

– Ол жукълап тургъан а къайдады? – деп соргъанда:

– Ма бу юйдеди. Алай ары кирме, сени да ёлтюрлюкдю, – деди къатын. 

Жаш, ол сёзлеге да къарамай, юйге кирди. Эмегенни, бучхагъындан тутуп, сюйреп чыгъарып, жерге-жерге уруп ёлтюрдю. Сора къатындан:

– Къалгъанлары уа къалайтын келликдиле? – деп сорду.

– Ма былайтын, – деп, къарт къатын жолну кёргюзтдю.

Бир заманда, эки мазаллы гаммешни да жегип, арбагъа олтуруп, бир эмеген жетгенди. Тулпар эрлай, тартып, эмегенни арбадан алгъанды, башын буруп юзгенди да, арбагъа атханды. Алай бла беш эмегенни да артларын этгенди да, ол аш-суу эте тургъан къатыннга келгенди. Ол а:

– Энди ол дорбундагъы адамланы да башларына бош эт, – деп тилегенди. 

Жаш барса, дорбунну аллында бир уллу гыйы таш сюелип тура эди. Аны эмегенле барысы да бирге тутуп сюеген эдиле. Тулпар а аны кеси жангыз аудургъанды да, дорбунну ачханды. Адамла аны ичинден чыкъгъандыла. Жаш, ол гаммешлени да, ол эмеген башланы да алып, адамлагъа:

– Энди сюйгенигизча жашагъыз, – деп кетгенди. 

Сора Тайтоннга баргъанды да:

– Ма быламыдыла сени къарындашларынгы ёлтюргенле? – деп, ол эмеген башланы кёргюзтгенди.

– Быладыла, энди мен бош болдум, манга къоркъуу жокъду. Кел, къоянынгы къуудурайыкъ, – дегенди ол. 

Биягъы жаш акъ атха минип баргъанды да, биягъы къоянны къуу​гъанды. Кюнню ауурлугъу кетгинчи сюре кетгенди да, аты да, къоян да ичлери кюйюп ёлгендиле. Тулпар атны иерин да, ёлген къоянны да алгъанды да, мудах болуп, башын энишге салындырып, атасына тебирегенди. Бир заманда аны ызындан Тайтон жетгенди да:

– Эй, аман хомух, атынг бла къоян ёлгенликге мудах болма, кел, мен санга ат табайым. Къарындашым кютген жылкъыгъа бар да: «Тайтон миннген атны къарындашын манга бер», – деп тиле, – дегенди. 

Жаш баргъанда, къызны къарындашы мынга ол атны бергенди. Сора Тулпар, къайтып келип, Тайтоннга:

– Сен унасанг эди, мен атама жаланда къоянны алып бармагъанлай, сени да элтирик эдим, – дегенди.

Тайтон а:

– Мени элтирге айта эсенг, сора битеу ырысхымы да элт. Къарындашымы да мында къоюп кеталлыкъ тюйюлме, – дегенди.

Тулпар анга бек ыразы болгъанды.

Ала жашны атасына келгенлеринде, хан мардасыз къууаннганды:

– Жашым келин да келтиргенди манга, къоянны да тутханды, ат да тапханды кесине, – деп.

Кюнлени биринде Тайтон Тулпаргъа былай айтады:

– Энди мени къарындашымы да юйдегили эт. Алай къарыусуз тиширыуну алма – кесича, бир къарыулуну тап, – дейди.

Тулпар, къайынын да алып, анга къатын излерге атланады. Бара барып, была бир жерде бир уллу кёлге жетгендиле. Ол кёлню юсюне кёпюр салынып тура эди. Ала алайда тохтап тургъанлай, ары жанында 
бир мекямдан бир адам чыгъып, ала таба тебирегенди. Алагъа жетгенинде:

– Мени чегиме нек келдигиз, не адамласыз сиз? – деп соргъанды.

– Биз тулпар къыз излеп айланабыз, – деп, жашла ол адамгъа хапарларын айтхандыла.

– Келигиз, мен сизге аллай къыз табайым, – деп, ол адам жашланы кёпюрден ары ётдюреди. 

Ала тюз ол жанына ётгенлей, ол кёпюрню, тартып алып, кёлню ары жанына жыйып къояды.

– Сиз излеген къызны табама, алай а аны, экигизден мени бла жагъалашып, мени хорлагъаннга берликме, – дегенди.

Тулпар къайгъылы болгъанды. Ол кёпюрню тартхан Тайтонну къарындашы бла жагъалашып тебиреди. Ол хорлай тебирегенде, Тулпар, эслетмей, аны тюртгенди да, ол жыгъылгъанды. Сора, бой салып:

– Мен эр киши тюйюлме, къызма. Ырысхымы да ал да, сизге барайыкъ, – дегенди Тайтонну къарындашына.

– Бизге кесибизни ырысхыбыз да жетеди, сен керексе ансы, – деп, жашла къызны да алып кетгендиле. 

Ханнга баргъандыла. Хан кесини жашына этген адетни аны къайынына да этгенди. Ол да ханны жашы болуп, барысы да ашап-жашап къалгъандыла.

АБДУЛЛАХ БЛА АНЫ ЖЁНГЕРЛЕРИ

Эртте-эртте бир ханны эки жыйырма къатынындан эки жыйырма къызы болгъанды. Ханны, къарт бола баргъаны сайын, башын ауур сагъыш баса баргъанды: ол ёлсе, аны орунуна къалыр жашы жокъ эди.

Кюнлени биринде хан кёп жёнгерлери бла уугъа чыкъды. Уучула, кёп айланып, жукъ тапмай, къайтып келе, бир уллу агъачха жетдиле. Ханны аллындан бир кёгюрчюн чыгъып, терекге къонуп, ханнга айланып: 

– Мудах болма сен, ханым, – санга жаш тууарыкъды. Сен жашагъан жерден жетикюнлюк жолда уллу агъачдан ётюп, тау тюбюнде уллу алма терек барды. Ол терекни алмасындан ашагъанны сюйген мураты толуп къалады, – деп айтып, учуп кетгенди. 

Хан, сейирсинип, къууанып, юйюне ашыгъып келип, юч сюйген тенгин узакъ жолгъа атландырады.

Экинчи кюн, танг атаргъа, ханны адамлары жолгъа чыгъадыла. Аланы атлары Ахмат, Абдуллах, Хажи-Мырза болгъанды. Бара-бара кетип, жетинчи кюн ючюсю да терен агъачны ичине киргендиле. Ол кече анда къалып, эрттенликде эртте агъачны ары жанында уллу тау таба тебирегендиле. Тауну тюбюне жетип къарасала – анда уа ол уллу алма терек, терекни ары жанында къаяда уа бир уллу тешик. Ючюсю да: «Энди ишибизни тындырдыкъ», – деп, алма терекге жууукълашханлай, къая тешикден уллу, тогъуз башлы эмеген чыгъып: 

– Бармагъыз терекге жууукъ! Баргъаныгъыз сау къайтмаз! – деп, тешикге кирип кетеди. 

Алай юч нёгер да, алманы мен алсам, мен алсам деп ичлеринден, хар бири алманы биринчи алыр мурат бла, эмеген айтханнга да къарамай, чабышдыла. Алгъа чапханла – Ахмат бла Хажи-Мырза – алмагъа узалгъанлай, алайда сын къатып, таш болуп къалдыла. Аланы алай болуп къалгъанларын кёрюп, Абдуллах, артха къайтып, къылычын чыгъарып, къая тешикге кирди.

Атлагъаны сайын тешик жарыкъдан-жарыкъ бола бара эди. Бир заманда Абдуллах уллу алтын юйню кёрюп, ичине кирди. Юйде асыры кёп отоу болгъандан, ол, ажашып кетип, бир отоугъа кирди. Кирсе – анда уа бир ариу къыз, къолу-буту алтын ундурукъгъа байланып. Жаш, къызны къолунда, бутунда сынжырланы къылычы бла уруп, къызны бошлады да, аны ким болгъанын, бери къалай тюшгенин сорду. Къыз:

– Къой, мени хапарымы айтдырма, – деп, жиляды. – Мен ханны къызыма. Юй аллында айлана тургъанлай, бу юйню иеси – тогъуз башлы эмеген – мени сермеп алып, учуп кетгенди. Битеу халкъ, зат эталмай, ызымдан къарап къалгъанды.

Абдуллах да кесини нёгерлерини хапарын айтды. Сора:

– Энди бизге мында къалыргъа жарарыкъ тюйюлдю, кел, къачдыкъ, – дейди ол къызгъа. 

Алай къыз:

– Къачаллыкъ тюйюлбюз: эмеген жетип келеди, – деди. 

Ала да алай тургъанлай, бир уллу таууш эшитилди. Къыз жашха ол эмеген болгъанын билдирди. Жаш:  

– Къоркъма сен, – деп, эмегенни аллына чыкъды.

Башланды алайда атыш-тутуш, бек уллу сермеш. Юч кюн бла юч кече тутушдула эмеген бла Абдуллах. Ючюнчю кюн ол эмегенни алты башын кетерди. Дагъыда эки башын кетерди. Сора эмеген:

– Тогъузунчу башымы къой, не айтханынгы да этерме, – деп жалынды.

Жаш жёнгерлерин сау этерин сюйдю. Эмеген: 

– Эки жыйырма бла биринчи отоуда уллу кюбюрде шешада суу барды, ол суудан эки нёгеринге да тамыз да, ала сау боллукъдула, – деди да, ачхычланы Абдуллахха берди.

Абдуллах, барып, кюбюрню башын ачды, кюбюрню ичи уа алтындан топпа-толу! Алай ол алтын къайгъылы тюйюл эди. Шешада сууну алды да, барып, терек къатында таш болуп тургъан жёнгерлерини юслерине ол суудан тамызды. Олсагъат окъуна Ахмат да, Хажи-Мырза да сау болдула. Абдуллах алагъа битеу хапарны айтды.

Ючюсю да, къызны да алып, эки жыйырма бла биринчи отоугъа бардыла. Ахмат бла Хажи-Мырза алтындан кётюралгъанлары чакълы бир алып чыкъдыла. Абдуллах а жаланда шешада сууну алды. Сора ала юйге атландыла. Абдуллах, къызны да атха миндирип, алманы, шешаны да хуржунуна салып, алда тебиреди. Бирси экиси да атларына алтын жюклеп, чыкъдыла.

Бираз баргъандан сора, Ахмат бла Хажи-Мырза, артхаракъ къалып, Абдуллахны ёлтюрюп, къызны да алып, ханнга, махтанып, алманы элтип барыргъа оноулашдыла.

Бара кетип, ханнга жетерге биркюнлюк жол къалгъанда, тёртюсю да бир талада уллу къуюну къатында кече къалдыла. Кече арасында Ахмат да, Хажи-Мырза да, Абдуллах къаты жукълап тургъанлай, аны, къолун-бутун байлап, къуюгъа атып, къызны да алып, жолгъа тюшдюле.

Ала ханнга махтана турсунла, биз а Абдуллахны не болгъанына къарайыкъ.

Абдуллахны къуюгъа атханларында, ол эки аягъы юсюне сюелип къалгъан эди. Къуюну сууу уа аны боюнуна жете эди. Абдуллах ол халда жети кюн турады.

Сегизинчи кюн бир атлы, узакъ жолдан арып келе, суу да ичейим, солугъан да этейим деп, алайда тохтап, атын да тагъып, къуюгъа суу алыргъа узалгъанлай, анда адамны кёреди. «Ярабий, сууда кеси кесимими кёрдюм?» – деп, дагъыда къараса, – керти да адам! Жолоучу терк окъуна ёлюрге аздан къалып тургъан Абдуллахны чыгъарып, аш-суу берип, хапар сорады. Абдуллах ишни болгъан болумуча айтады.

Сора жолоучу:

– Энди сен былайлай ханнга барып къалма. Мен кесибизни ханны бек сюйген адамыма. Сени анга элтейим да, иги болсанг, жёнгерлеринги зорлукъларын, этген ишлерин жетдирирсе, – деп, атха миндирип, Абдуллахны ханнга элтеди. Абдуллах, анга битеу хапарын айтып:

– Тилейме мени хапарымы адамгъа билдирмезинги, – дейди.

Хан, Абдуллахны сыйлы кёрюп: 

– Не заманда сюйсенг да, жолунга барырса. Менде бир кесек тур, керек болгъан затынгы тапдырырбыз, – деди.

Ол кюнден башлап, Абдуллах, сюйгенин ашап, сюйгенин кийип, ханны юйюнде бир жыл жашады. Сора бир кюн ханнга:

– Багъалы хан, мени кетер заманым жетди. Ол адамланы этген аманлыкъларына мындан ары тёзалмайма, – деди. 

Хан угъай демеди. Абдуллахны, иги атха да миндирип, жолгъа ашырды.

Абдуллах, элине жетип, юйюне бармай, бир къарт къатыннга къонакъгъа тюшеди. Сора анга:

– Бир жыл мындан алгъа бу элге эки атлы бир къызны алып иш келгенми эдиле? – деп сорады.

– Хау, – дейди къарт къатын. Сора ол къызны, асыры ариудан, эки жаш да, тюйюшюп, бири бирине бермей, бюгюн да эрге бармай тургъанын билдиреди.

Абдуллах анга бек къууанды. Экинчи кюн, ханнга барып, битеу хапарын айтды. Хан, сейир этип:

– Да санга уа эмегенни къолундан ёлгенди, асырагъанбыз деп келгендиле Ахмат да, Хажи-Мырза да, – деди.

Сора хан, Ахматны да, Хажи-Мырзаны да чакъырып:

– Бу аллыбызда сюелген кимди? – деп, Абдуллахны кёргюзтдю. 

Ала, асыры къоркъгъандан, бетлери кетип, эслери таяргъа жетишип: 

– Танымайбыз, билмейбиз, ким эсе да, – деп къутулур умут этдиле. 

Алай къызны да чакъырып соргъанда, Ахматны да, Хажи-Мырзаны да ётюрюклери, этген ишлери да ачыкъ болду. Абдуллах, хуржунундан ол тауушлукъ сууу болгъан шешаны чыгъарып:

– Ма мени шагъатым, ётюрюк айта эсем. Алма терекни тюбюне барайыкъ да, анда таш болуп къалгъан адамланы сау этип кёргюзтейим, – деп, ханны ышаннгылы адамларын да алып, эмегенни терек тюбюне барадыла. 

Ала терек тюбюнде ташлагъа суудан тамызып кёрдюле. Олсагъатдан хар таш адам сыфатха кирип, адамла сау болдула. Абдуллах:

– Энтта да бир шагъатлыкъ. Бу къая тешикни ичинде алтын юй барды, анда уа мен ёлтюрюрге эрип къойгъан эмегенни тогъузунчу башы сау болур, келигиз, къарайыкъ, – дейди.

Кирип барсала, – къарт эмегенни тогъузунчу башы да юсюнде, кеси да ёлюп ёлалмай, къалып да къалалмай тура эди. Ханны ышаннгылы адамлары Абдуллахны айтханы тюз болгъанына ийнандыла. Къайтып келип, ханнга ишни болумунлай айтдыла.

Экинчи кюн хан битеу халкъны жыйды да, Ахматны бла Хажи-Мырзаны битеу этген ишлерин тергеп, экисин да, халкъны ыразылыгъы бла, ёлтюртдю.

Абдуллахха да ол къызны алып, тогъуз кюн бла тогъуз кечеге созулгъан уллу той-оюн этдиле.

Алманы уа, Абдуллахдан алып, Ахмат бла Хажи-Мырза, келтирип, ханнга берген эдиле. Алманы эки тенг этип, жартысын – хан, жартысын а – къатыны ашагъан эдиле. Андан сора ханнга жаш туугъан эди.

Кюнле кетдиле, жылла ётдюле, ханны жашы да уллу болду. Анга онсегиз жыл толгъанда, хан къатын ал деп къысды. Ханны жашы сау дунияда битеу къызладан Абдуллахны къызын сайлап алды. Абдуллахха уа къыз бла жаш туугъан эдиле. Ханны жашы бла Абдуллахны къызы бюгюнлюкде да бир бирин сюйюп, ашап-жашап турадыла, алай бу дунияда аланы тапхан къыйынды.

ЭКИ КЪАРЫНДАШ БЛА АЛАНЫ АНАЛАРЫ 

Кёп заман мындан алгъа бир элде бир киши бла бир къатын жашап болгъандыла. Бир кюн аланы ашлары тауусулуп, киши: «Аллах буюргъан болур», – деп, жолгъа атланнганды. Айлы болуп тургъан жаш къатынчыгъына уа:

– Мен бир жылдан сора къайтмай къалсам, ёлгеннге санарса. Бизге жаш туууп, ёсюп, уллу болса уа, къамамы да тагъып, акътуякъ атыма да минип, мени ючюн къан алыргъа жолгъа чыкъсын, – деп кетеди. 

Алай бла аны къатыны юйде кеси жангызлай, эрин сакълап къалады.

Киши уа, бара-бара кетип, юч жол айырылгъан жерге жетди. Сора къайсы жол бла барыргъа билмей, ючюнчюсюн сайлады. Кече бир дорбунда къалып, эрттенликде дагъыда жолгъа чыкъды.

Айлана кетип, киши терен агъачны ичинде бир уллу юйге тюбеди. Арсар да бола, кирип барса, дунияны алтыны-кюмюшю, ахчасы, харекети да – анда! Юйню бёлюмлерине кире-кире, жетинчисине жетген-
де – отоуну ортасында бир ариу къыз къолу-буту байланып тура эди. Киши, уллу сейир-тамашагъа къалып, не айтыргъа да билмей, абызырады. Алай къыз:

– Адам улуну кёргеним нечик иги болду! Алай сен нек келген эсенг да, бу кёрген байлыкъладан алалгъанынгы ал да, теркирек кетерге кюреш, ансы мында жети эмеген турадыла да, ала бусагъат бери жетерикдиле. Сени кёрселе уа, экибизни да ёлтюрюрле, – деп, кеси ханны къызы болгъанын, эмегенле уа аны бери урлап келтиргенлерин айтды.

Алай киши, къызны алайда къоюп кетериги келмей, аны бауларын тешип, эшикден чыгъайым дегенлей, жети эмеген да, болгъанны дауургъа алдырып, жетип, кишини тутдула. Олсагъат окъуна къызны артха байлап, кишини уа жутуп къойдула.

Киши кетгенден сора, юч кюнден къатыны бир ариу жашчыкъ тап​хан эди. Сабийге Аслан атагъан эдиле. Ма Аслан да ёсдю, алай атасы уа къайтмады. Сора ала, андан тюнгюлюп, ашын-ташын да этдиле.

Жашха онсегиз жыл толду. Кюнлени биринде жаш элде къартладан: «Асланны атасы жигит, акъыллы, батыр да адам болуучу эди», –
деп айтханларын эшитгенди. Сора, келип, анасына:

– Анам, мени атам ким эди, къаллай адам эди, къалай бла ёлгенди? – деп соргъанды. 

Анасы ол заманда жашына аны атасыны юсюнден битеу хапарны айтханды. Аны эшитгенлей, Аслан, бир кюнню кючден тёзюп, эрттенликде уа атасыны къамасын да алып, акътуякъ атына да минип, атасыны аманатын толтурургъа жолгъа чыкъды.

Айлана-жюрюй кетип, Аслан, ол атасы тюбеген юч жолгъа тюбеп, къайсы бла барыргъа билмей, ючюнчю жолну сайлады. Кёп айланды, кёп жюрюдю, алай атасындан хапар а кишиден да эшитмеди.

Кюнлени биринде Аслан терен агъачны ичинде атасы тюбеген уллу юйге тюбеди. Арсарсыз кирип барса, анда уа – къыз, къолу-буту байланып. Къыз, жашны кёргенде:

– Сен мени мындан къутхараллыкъ тюйюлсе. Бусагъат эмегенле келликдиле, келселе, сени сау къоймазла, мени да ёлтюрюрле. Мындан кёп заман алгъа бери бир киши келген эди да, аны да эмегенле ашап къойгъандыла. Бар андан эсе жолунга, – деди.

Аслан, ол сёзлени эшитгенде, атасыны эмегенлени къолундан ёлгенин билди да, жюреги асыры къыйналгъандан, не этерге билмей къалды. Болсада кесин къолгъа алып, нек келгенин къызгъа толусунлай айт​ды.

– Энди, эгечим, сен къоркъма: мен эмегенледен къоркъмайма, жарсыма, – деди Аслан.

Жаш да алай айтып бошагъанлай, кёк кюкюреп, туман басып, уллу таууш чыкъды. Ол а эмегенлени тауушлары эди. Тюз да жаш эшик артына букъгъанлай:

– Не адам ийисди бу, ким барды мында, кимни букъдургъанса?! –
деп, эмегенле къызгъа къычырдыла.

Къыз, ариу сёзле бла алдап, адам жокъду деп, эмегенлени ийнандырыргъа кюрешди. Алай ол не кюрешсе да, ала ийнаныргъа унамадыла. Сора жаш, секирип, эшикге чыгъып, къамасын да чыгъарып:

– О-ха-хай! Тёгерекни жаула алгъандыла, хайдагъыз! – деп къычырды. 

Тюз да аны эшитгенлей, эмегенле тышына ашыкъ-бушукъ атылдыла. Алайда Аслан хар эшикге чартлап чыкъгъан эмегенни башын тайдырып барды.

Эмегенлени ёлтюргенден сора, къызны да алып, жаш юйюне атланды. Алай къыз: «Мени атама элт», – деп тиледи да, Аслан аны тилегин къабыл кёрдю. Жаш ол къызны юйюне алып барса, атасы-анасы, аны эртте окъуна ёлгеннге санап, ашын да этип, тюнгюлюп тура эдиле. Хан тогъуз кюн бла тогъуз кече баргъан той этдирип, къызын Асланнга берирге деди, алай жаш:

– Мен аны эгеч этгенме, алаллыкъ тюйюлме, – дегенден сора, хан, анга кёп харекет берип, юйюне ашырды.

Аслан, юйюне жетип, анасына болгъан хапарны айтды да, анасын да, алып, эмегенлени юйюне элтип, экиси да анда жашап башладыла.

Алай ол жети эмегенни башчылары, узакъ жортууулдан келип, нёгерлерини къадарларын билип, отоуланы биринде бугъуп, жашны ёлтюрюрге амал излегенин жаш билмей эди. Жашны анасы уа, Аслан уугъа кетгенлей, эмегеннге аш-суу элтип тура эди. Алай эте кетип, жашны анасы бла эмеген бир бирлерин сюйгендиле. Арадан кёп заман ётмегенлей, къатын эмегенден жаш табады. Экиси да, сабийни не этерге билмей, кёп сагъыш этдиле. Сора эмеген:

– Сабийни элт да, Асланны уудан къайтхан жолуна сал, ол эриулю адамды – жаны аурур да, юйге келтирир. Сен а унамагъан, сюймеген кибик этип алырса, алай бла иш тап болур, – деп юйретди.

Эмеген айтханлай, къатын, элтип, жашчыкъны Асланны келир жолунда къоюп къайтды.

Аслан а, уудан къайтып келе, жолда ол сабийчикни кёрюп, къууа-
нып, къоюнуна алып, юйге келтирди. Къатын да, кесин багъалы этип, сабийни кючден-бутдан алды. Жашчыкъны атына уа Табылгъан атадыла.
Кюнле ётдюле, жылла кетдиле. Жашчыкъ ёсдю, онунчу жылы толду.

Эмеген бла Асланны анасы уа Асланны ёлтюрюрге кюн сайын амал излей эдиле. Бир кюн Табылгъан аланы Асланнга этген оноуларын барын да эшитип турду. Жаш уудан келгенлей, анга хапарны айтды, алай ол анга хазна эс бурмады. Бир кюн да жашчыкъ эмегенни къатыннга: 

– Агъач ичинде бир шаудан барды да, Аслан тюшде ары суу ичерге келип солуучуду. Мен алайда бугъуп турайым да, ол келип жукълагъанлай, уруп ёлтюрейим. Мен артха кесим келе тургъанымы кёрсенг, Асланны ёлгенин бил. Аслан келе тургъанын кёрсенг а – мени ёлгеними бил, – дегенин эшитди.

Эмеген эрттенликде, айтханыча, шауданнга барып, Асланны тюшге келирин сакълап башлады. Тюшде Аслан, Табылгъанны да алып, шау​даннга келип, суу ичип, жукълап къалды. Табылгъан а, жукълагъан кибик этип, эмегенни келирин сакълайды.

Бир заманда эмеген жашла таба келип башлады. Эмеген Асланны къама бла урайым деп керилгенлей, Табылгъан, уруп, аны башын кетергенди. Сора, сюйреп, элтип, арлакъда басдыргъанды.

Аслан, уяннганда, къамасы къан жугъу болгъанын кёрюп: 

– Не затды бу? – деп сорду.

Табылгъан аны: 

– Кийик кёрюп, атып ургъанма да, ол а къачып кетгенди, – деп алдады. 

Ингирде экиси да юйге атландыла. Жашла, сыртларында да бирер кийик мыллыклары бла юйге жетгенде, аналары, ишни тапсызлыгъын билип, не этерге билмей, абызырады. Этер амалын тапмай, асыры ачыу​дан, жашларыны ашларына ёлюр от салып берди. Алай Табылгъан аны да билип болгъанды. Табылгъан, къоркъутуп, анасына ашарыкъны башындан ашатмай унамады. «Муну къапсам, къапмасам да, ёлеме», – деп, къатын ашдан къапды. Андан бирчик къапханлай а, ауду да, ёлдю да къалды. Асланны уа бу ишледен хапары болмай, сейирсинип:

– Сюйген къарындашым, не затладыла бу ишле, бир ангылат, – деп тиледи.

Табылгъан болгъан хапарны башындан аягъына дери айтды. Аслан, ол аман хапарланы эшитип, къарындашына:

– Табылгъан, сюйген къарындашым, жаным, мен бу аман ишле этилген юйден кетеме. Къамамы санга къояма. Аны ауузундан къан тамса, мени къыйынлыкъгъа тюшгеними бил, – деп, къамасын Табылгъаннга берип, башха сауутун, керегин да алып, акътуякъ атха да минип, жолгъа атланды.

Кёп тауладан, сууладан, агъачладан да ётюп, Аслан бир уллу шахаргъа келди. Жаш кёп кюнню, бир юйде тохтап, къонакъда тургъанды. Къонакъбайы бир кюн: 

– Аслан, шахар бек бай, бек иги шахарды, алай суу ючюн халкъ бек къыйналады. Сууну тогъуз башлы эмеген сакълайды. Хар кюн сайын бир къыз бермесек, суу бермей, халкъны къырады, анга не этерге билмейбиз, – деп тарыкъды. 

Аслан, сейирсинип, сагъышха къалды. Эрттенбла уа эмегеннге ханны жангыз къызын берлик болгъандыла. Аслан:

– Къоркъмагъыз, тамбла битеу халкъ суу бла жалчытылыр, эмеген да башсыз къалыр, – деп, къонакъбайын жапсарды. 

Сора жаш, къылычын да алып, эмегенни болгъан жерине барды.

Кюн тюшге жууукълаша, ханны къызын эмегеннге берирге алып келдиле. Халкъ, жиляп-улуп, къызны эмегеннге къоюп кетди. Эмеген да къызны ашаргъа ауузун ачханлай, жаш, къылычын сермеп, аны юсюне атылды. Аслан эмеген бла уллу сермешге кирди. Кёп барды ол сермеш: бирде – эмеген, бирде уа – Аслан онглу бола эди. Ахырында Аслан, 
онглу болуп, эмегенни тогъуз башын да кетерип, уллу сууну шахаргъа жиберди. Къыз а, Асланны къучакълап, жиляды да, андан башхагъа бармазгъа ант этди.

Суу алыргъа келген адамла, сууну къан къатыш болуп келгенин кёрюп, эмегенни ёлгенин билип, суу башына чапдыла. Барсала – эмегенни тогъуз башы да тёнгереп, тёгереги да къандан толуп тура эди. Къыз а –
сау-саламат юйюне келди. Халкъ, сейир-тамашагъа къалып, аны ким къутхаргъанын билмей къалды.

Аслан а, къонакъбайына келип, асыры арыгъандан, тёшекге жетгенлей, аууп, жукълап къалгъан эди. Жашны къонакъбайы да, сууну келгенин эшитип, къууаннгандан, аякъ тюбюнде чёп сынмай эди. Хан а, битеу шахаргъа атлыла жиберип, Асланны излетип тапдыргъан эди. Хан, жашха къызын берирге сёз берип, аны да ыразылыгъын алды. Аслан эки жыйырма кюнден сора къызны алды. Ол къууанчлы той тогъуз кюн бла тогъуз кече барды. Хан кесини хан тахтасын да Асланнга берди. Сора жаш кесини сюйген къонакъбайын да, келтирип, уллу къуллукъгъа салды.

Бир кюн Аслан адамладан къайда эсе да юч жол болгъанын, ол жолланы биринчиси бла баргъан артха къайтмагъаныны юсюнден хапар эшитди. Ол хапарны керти бла ётюрюк болгъанын кеси билирге сюйюп, жолгъа хазырланды. Сюйген ханлары ол аман жолгъа чыгъарыгъына халкъ ыразы болмады, алай не этерик эди, – хан, акътуякъ атына минип, жолгъа атланды.

Бара-бара кетип, Аслан бир уллу шахаргъа жетди, алай анда бир да сау адам кёрюнмей эди. Хар жерде жаланда ташла, андан башха жан да, зат да жокъ. Жаш, айлана кетип, жангыз бир къызны кёрдю. Ол да, ташладан бирине олтуруп, жиляй тура эди. Ол къыз а аллай ариу къыз эди, – адам, ашамай-ичмей, анга къарап турса да боллукъ эди. Къызны тобугъуна уа эмеген жети башындан бирин салып, жукълап тура эди.

Жашны кёргенлей, къыз, эмеген эшитмезча:

– Сен бери бош келгенсе, иги жаш, теркирек кетерге кюреш, ансы, бу уянса, экибиз да ол дуниягъа ашырылырбыз, – деп, эмегенни кёргюзтюп шыбырдады. 

Алай Аслан ол сёзлени къулагъына да алмады. Эмеген да уянып, атыш-тутуш башланды. Болсада эмеген, хорлап, жашны ташха айландырып къойду.

Асланны Табылгъаннга къойгъан къамасындан олсагъатдан окъуна къан тамып, жашны бир къыйынлыкъгъа тюшгенин билдирип, Табылгъанны жюрегине къара мухур салгъанды. Табылгъан, къанны кёрюп, кёзню къагъып ачхынчы, эмилик атына минип, къамасын да алып, къарындашын излерге узакъ жолгъа атланды.

Кёп кюнлени айланды Табылгъан, алай къарындашындан бир хапар эшитмеди, Асланны кёрген бир адам да чыкъмады. Кёп айланды, кёп жюрюдю Табылгъан, ахырында къарындашы баргъан шахарны тапды. Барса, – анда уа адам жокъ, ары къараса да – таш, бери къараса да –
таш, андан башха бир жан-жаныуар да жокъ. Сора, бара кетип, къарындашы таш болуп къалгъан жерге келди. Бир ариу къыз жиляй тургъанын кёрдю. Къызны тобугъуна жети башындан бирин салып, эмеген жукълап тура эди. Жашны кёрюп, къыз:

– Иги жаш, теркирек кет былайдан, эмеген, уянса, жокъ этер, – деп кюрешди, алай Табылгъан кетерге унамады. 

Эмегенни кеси уятып, уруп, бир башын кетерди. Сора атыш-тутуш башланды. Табылгъан эмеген бла жети кюн бла жети кече тутушхандан сора, эмеген онгсуз бола башлады. Битеу кючюн жыйып, Табылгъан, къама бла уруп, эмегенни къалгъан алты башын да тайдырды. Къыз, асыры къууаннгандан, чабып, жашны къучакълап, аямай жиляды. Сора ала экиси да эмегенни къанындан хар ташха тамыздыла. Къандан тийиргенлей, ташла адамла болуп къалдыла. Табылгъан да Асланны табып, къарындашла бир бирни тансыкълап къучакълашдыла. Андан сора экиси да, къызны да алып, юйлерине тебиредиле. Ариу къызны Табылгъаннга алып, уллу той этдиле. Аслан – хан болуп, Табылгъан а – битеу аскерни башчысы болуп, хайт деп ашап-жашап къалдыла.

АЛЛАХБЕРДИ БЛА ЧЁПЕЛЕУ 

Эртте-эртте бир элде бир жарлы жаш бла бир байны бек ариу къызы жашап болгъандыла. Ол жаш уучу эди, кеси да къызны бек сюйюп болгъанды. Алай байны къызы ол жарлы жашха эрге барыргъа унамай эди. Бир кюн элни къызлары, келип, байны къызын да алып, наныкъ жыяргъа барадыла. Уучу жаш аны эшитеди да, къызланы ызларындан агъачха тебирейди. Къызла, наныкъ жыя, ары-бери чачылгъанларында, жаш, байны къызыны къатына барып: «Бёрюле келедиле!» – деп, хахай этеди. Байны къызы, къоркъгъандан, жаш таба къачады. Жаш, аны да алып, къызладан ажашдырып кетеди. Агъач ичине узайып, къызны  ажашдырады да, юч кюн айланып, бир дорбуннга жетедиле. Жаш къызгъа былай айтады:

– Энди, сен сюймей эсенг да, мен сени бек сюеме. Жашарыгъыбыз былайдады. Сюймей эсенг а, бар, барыр жеринг бар эсе, – дейди. 

Къыз, амалсыздан, уучу жаш бла дорбунда жашап къалады.

Уучу жаш уугъа жюрюй эди, къыз а, ол къайтып келгинчи, дорбунда тура эди. Алай жашай кетип, арада иги кесек заман озады. Былагъа бир къызчыкъ тууады. Къызчыкъны атына Фатимат деп атайдыла. Фатимат, ёсюп, уллучукъ болургъа, былагъа жашчыкъ да тууады. Жашчыкъ туугъандан сора, кёп бармай, уучу ёледи. Ёле туруб’а:

– Мени къабырымы бу дорбундан тышында салмагъыз, – деп осуят этеди.

Асыры ачдан, Фатимат бла анасы, шаудандан макъала келтирип, аланы ашап жашайдыла. Бир кюн келгенлеринде, дорбунну аллында бир чаука ёлюп тура эди. Экинчи кюн а – агъаз ёлюп. Ючюнчю кюн а Фатимат, келе келип, ушкок атылгъан тауушну эшитеди. Дорбунну аллында бир бууну жыгъылгъанын кёреди. Ашыгъып, дорбуннга кирсе, жашчыкъ, бууну да ёлтюрюп, бешикге кирип бара тургъанын кёреди. Фатимат, чабып барып, жашчыкъны бешикден чыгъарып алады. Жашчыкъ, кюн сайын, сагъат сайын ёсюп, онжетижыллыкъ болады. Анасы бла эгечи анга Аллахберди деп атайдыла.

Бир кюн Аллахберди, ууда айлана келип, бир къыйын къаягъа жетеди. Ол къаягъа къар атып, уруп, аланы баса, башына чыгъады. Къаяны артында эки къала кёреди. Салып, ол кёрюннген къалалагъа барады. Бир къалада эки тирмен – бири бир жанына будай ун, бири да бир жанына арпа ун тарта, бирси къалада уа эки кюбюр бар эдиле.

Къайтып келип, жип атып, анасын бла эгечин чыгъарып, къалагъа элтеди. Аллахбердини ариулугъу айтып-айталмазча болады. Уугъа жюрюп, анасын бла эгечин аш керекли этмей турады. Бир кюн, Аллах-берди уугъа кетип, Фатимат да къала башына чыгъады. Аналары уа, къала ичинде юй тюбюн сыйпай тургъанлай, бир ынычхагъан таууш эшитгенди да, гумугъа кирип къарагъанды. Гуму ичи урудан биреулен:
– Мени чыгъар, – деп тилейди. 

Къатын унамайды.

– Чыгъар мени мындан, эринг болурма. Ол эки кюбюрню биринде чиллеле бла дарийле бардыла, бары да сени болурла, – дейди. 

Ол алай айтханда, къатын, жипни атып, аны урудан бери чыгъарады. Тышына чыкъса – ол а эмеген. Къачан эсе да, ким эсе да биреулен атып, ол эмеген андан чыгъалмай тургъан эди. Эмеген Фатиматны бла Аллахбердини аналарын къатыннга алады. Ол, кёп бармай, жашчыкъ табады. Жашчыкъны атына Чёпелеу атайдыла. Аллахберди бла Фатимат, жашчыкъ кимден туугъанды деп сормай, къайгъы этмей къоядыла.
Бир кюн, Аллахберди уугъа кетип тургъанлай, эмеген бу къатыннга:

– Аллахберди, къачан болса да, бизге игилик этмез, къалай да этип, аны ёлтюрюрге керекди, – дейди. 

Къатын ыразылыгъын билдиреди. Къалай ёлтюрюрню амалын излей кетип:

– Эшик башына бир уллу ташны салып къоюп, ол, ингирде келип, юйге киргенлей, аны атып ёлтюрюрбюз, – деп оноулашдыла. 

Чёпелеу аны эшитип турады. Ингирликде Аллахберди эки кийик да ёлтюрюп, аркъасына кётюрюп келе тургъанлай, ол аны аллына чабып барады да:

– Мени инбашынга ал, – деп къадалады. 

Аллахберди:

– Арып келеме, къой, – деп унамайды. 

Чёпелеу:

– Сен, мени сюйсенг, инбашынга да миндирир эдинг, – деп къоймагъандан сора, Аллахберди аны инбашына миндиреди. 

Алай келгенин кёргенде, эмеген Аллахбердини ёлтюрюрге амалы болмай къояды. Ол жол ёлтюралмагъанына да ачыуланып, эмеген башха амал излейди.

Бир жол Аллахберди дагъыда уугъа кетгенлей, эмеген, къара булут болуп, барып, ёлтюрейим деп, къатын бла оноулашады. Биягъы Чёпелеу, эшитип туруп, чабып барып, Аллахберди кийикни марап тургъанлай, аны юркютеди. Аллахберди, къарындашын кёрюп, къууанады. Ала алай тургъанлай, бир кесекден бир къара булут айланады, къаты жел, келип, агъачланы тамырлары бла кёкге чыгъарады. Чёпелеу: «Ол къара булутну ат», – деп, Аллахбердиге атдырады. Булутну ичинден бир къара зат, чыгъып, жерге тюшеди. Бир къанатлы жаныуар болады ол. Аны юсюнде бир тиширыу саулай къалады. Чёпелеу аны да ат деп  тилейди. Алай Аллахберди атаргъа унамайды. Чёпелеу къалагъа кетеди, Аллахберди уа ууда къалады. Айлана кетип, къалагъа жете тургъанлай, Чёпелеу ол сау къалгъан тиширыу аны анасы болгъанын,  ол эмегенни этинден кесип ала тургъанын да кёреди. Сора алайдан терк окъуна юйге кетеди. Кёп мычымай, анасы да жетеди. Анасы, 
юйге келип, эки хычин этеди – биринчини ичине кийик жау салады, экинчини ичине эмегенни жауундан салады. Анасы хычинлени отха кёмюп, эшикге чыкъгъанлай, Чёпелеу хычинлени жерлерин алышындырады.

Аллахберди уудан келгенлей, анасы хычинле жерлеринде тургъан сунуп, эмеген хычинни кесине алып, Аллахбердиге кийик хычинни салады да, Чёпелеуге: 

– Кел, мени бла аша, – деп къысады. 

Алай Чёпелеу унамайды. Аналары, бир-эки къапханлай, кёбюп, эмегенни этини ууундан жарылып ёледи. Андан сора Чёпелеу хапарны башдан-аякъ айтады:

– Ол жол сени арып келгенинги да биле эдим, алай башынгдан уруп ёлтюрлюк эдиле да, андан миннген эдим инбашынга. Экинчи жол кийиклеринги юркютген себебим: ол, сени башынгдан булут болуп, келип, ёлтюрлюк эди да, андан эди. Бу жол а сени ёлтюрюрге эмеген этден анабыз хычин этген эди да, хычинлени алышындыргъанма да – болгъанын кёресе.

Андан сора экиси да, олтуруп, аналарына бушуу эте тургъанлай, Чёпелеу:

– Энди, къайгъы этип, биз анга этерик жокъду. Жел урмаса, чапыракъ къымылдамайды. Не да этип, элге чыгъаргъа кюрешейик. Эгечибизни да, сени да юйдегили болур заманыгъыз жетгенди, – дейди. 

Аллахберди уа:

– Алай эсе, мен эл болгъан жер излейим. Сен а, бу хазырланы да алып, хар эрттенликден къарай тур: хазырларымдан сют акъса – мени саулугъуму бил, къан акъса уа – ёлгеними бил, – деп, жолгъа чыгъып кетеди.

Аллахбердини, Чёпелеуню, Фатиматны да кийимлери кийик териледен болады. Аллахберди, кийимлери да жыртылып, зыккыл болуп, юч ай жюрюп, бир элге жетеди. Элге халкъ жыйылып тургъанлай келеди да, алгъа тюбеген бир къарт кишичикге:

– Бу халкъ нек жыйылгъанды? – деп сорады. 

Кишичик:

– Хан бийик кёкде ийнени, атып, ким урса да, къызымы анга берликме дегенди да, мараучула, жыйылып, аны ючюн кюрешедиле. Уралмагъанланы уа башларын, кесип, къазыкълагъа чанчып къояды-
ла, – дейди.

Аллахберди къазыкълагъа чанчылап тургъан токъсан тогъуз башны кёрдю, сора ол жарлы кишиден:

– Хан манга эркинлик берсе, бир атар эдим. Барып, бир соруп кел-
сенг а, – деп тиледи.

Къарт, ол ханнга барып, терк окъуна къайтып келди да:

– Бери келсин да, бир кёрейим дегенди хан, – деди. 

Аллахберди барды. Халкъ аны кийик териден кийимлерине, аны ариулугъуна, кюн кибик жарытхан мангылайына сейир-тамаша болуп къарай эди. Хан, аны кёргенлей:

– Ийнени уралса, бу мени киеуюм боллукъду; уралмаса уа, жюзюнчю болуп, башы къазыкъгъа чанчылыр, – дейди.

Аллахберди, атып, ийнени тюшюреди. Ханны къызын алады. Алай бла, жашай турады.

Бир кюн, хан кийик эт ашаргъа сюйгенин билдирип, Аллахберди уугъа тебиреди. Къатыны, азыкъ да хазырлап:

– Бу сыртдан ары аугъанлай, дагъыда бир сырт кёрюрсе, анга барма. Дуния жаратылгъанлы, ары баргъан сау къайтмагъанды, – деп юйретеди. 

Алай Аллахберди ол къолгъа барады. Ол ары жетерге, кеч болады. Кече, кийик да ёлтюрюп, шишлик эте тургъанлай, бир таууш чыгъады да:

– Кече ахшы болсун, адам улу! – дейди. 

Аллахберди:

– Сау кел, сау бол, жууукъ бол! – деп жууап къайтарады. 

Алай къарангыдан а жукъ кёрмейди. Дагъыда:

– Адам улу, бизде адет былайды: мени къонакъгъа ала эсенг, ма бу темирчикни ушкогунгу быргъысына сукъ, ма муну уа къамангы боюнуна сал, – деп, эки темирчикни атады. 

Аллахберди, къарангыдан кёрюнмеген адамны от жарыкъгъа атхан темирчиклерин алып, ол айтханча этеди. Аллахбердини ушкогу да, къамасы да, бегитилип, жукъгъа жарамазча болуп къаладыла. Олсагъатдан жел уруп, отну, шишликни да кёкге бардырады. Аллахберди да желни кючю бла тёгерек айланып башлайды. Къамасы да, ушкогу да жукъгъа жарамадыла. Аллахбердини желмаууз жутуп къойду.

Эрттенликде Чёпелеу, туруп, хазырлагъа къарагъанлай, аладан къан агъа тургъанын кёрдю да, эгечине:

– Бизни къарындашыбыз ёлгенди, мен аны излей барайым. Сау болсам, алты кюнден къайтырма. Сен а, къаланы къабагъын эт да, адам угъай эсенг, чибиннге да ачма, – деп кетеди.

Чёпелеу Аллахберди юч ай жюрюп келген жерге юч кюннге жетеди. Элге келгенлей, хан, Чёпелеуню Аллахберди сунуп, къызына ийди. Къызы, Чёпелеу жатып тургъанлай, аны бла жатды. Алай Чёпелеу къызгъа:

– Мен къарындашыма бек ушайма. Къарындашымы ёлгенин билип келгенме, къайдады ол? – деп сорады. 

Ханны къызы хапарын айтады:

– Ол, уугъа барама деп, адам барса къайтмаучу бир къолгъа кетгенди да, андан къайтмай къалгъанды.

Чёпелеу, алайдан мычымай кетип, ол адам сау къайтмаучу къолгъа барады. Къолгъа келип, от этип, олтуруп тургъанлай, биягъы желмаууз келеди. Келип, саламлашып, биягъы темирчиклени атады. Алай Чёпелеу аланы алмайды да, желмауузгъа:

– Сени къонакъ этип, сыйлы кёрмесем а! Мен сени бла темир бла да, окъ бла да кюреширге хазырма, – деди.

Олсагъатдан биягъы жел келип, тёгерекни суууруп, отну кёкге чыгъарып тебирейди. Чёпелеу, желни кючю бла аууша-аууша келип, жел ургъан жанына тебирейди. Жел да барыргъа къоймайды. Къарангыдан а жукъ кёрюнмейди. Алай Чёпелеу, къаманы ойната келип, желмауузну башын тюшюреди. Желмауузну башы кетгенлей, жел да тохтайды. Чёпелеу кечени узуну, аны ичин жарып, Аллахбердини излейди, алай табалмайды. Танг да атып, Чёпелеу да, кетерге бла къалыргъа болмай, не этерге билмей тургъанлай, бир чыпчыкъ, учуп келип, аны къатында терекге къонуп: 

– Чыканай, чыканай, чыканай! – деп къычырады. 

Чёпелеу, чыпчыкъны къычыргъанына сейир этип, желмауузну чыканай бармагъын жарып, Аллахбердини чыгъарады. Аллахберди, туруп:

– Аллах-Аллах, не кёп жукъладым, – деди. 

Чёпелеу:

– Хау, бек кёп, бек къаты жукъладынг, – дейди.

Экиси да элге келедиле. Аллахбердини къатыны да къууанчлы жолугъушады. Андан сора экиси да, барып, Фатиматны алып келеди-
ле. Фатимат да ариу тиширыу болгъаны себепли, аны ханны жашы сюйюп, къатыннга алады. Чёпелеуге да башха ханны къызын алып, ол да юйлю-юйюрлю болады. Алай бла уучуну юйюрю ашап-жашап къаладыла.

ЖЕТИ КЪАРЫНДАШ БЛА ЭМЕГЕНЛЕ 

Бир кишини жети жашы болгъанды. Ала бары да къатын аллыкъ жашла эдиле. Бирибизни окъуна юйдегили этейик деп, жети къарындаш да жортууулгъа, къыз излей, чыкъгъандыла. Бара кетип, бир уллу ёзенде жерни жарылгъанын жамай тургъан эмеген къатыннга бла эмеген къызгъа тюбедиле. Эмеген къатын аланы жууукъ этди. Сора, юйлерини аллында алма терекни кёргюзтюп:

– Садакъларыгъыз бла алмала тюшюрюп ашагъыз, – деди. 

Жашла садакъ атадыла, алай садакъ окълары терекге бегитилип къаладыла. Сора эмеген къатын:

– Мени кишим эмегенди, кеси да бек огъурсузду, ол, келсе, сизни жутар. Аны себепли мен сизни букъдурайым, ол ашамазча этейим, – дегенди да, жашланы букъдургъанды.

Бир заманда эмеген киши юйюне келеди да, къатынындан къабар зат излейди. Ол а:

– Жети жумуртхам барды, – деп, жети жашны чыгъарып кёргюзтеди. 

Эмеген жашланы жутады.

Жашла жортууулгъа кетген заманда аланы аналары къарыны бла къалгъан эди. Кёп да бармай, ол бир жашчыкъ табады. Жаш, асыры терк ёсгенден, бир кюн бёлеген бешикге экинчи кюн сыйынмай эди. Жаш-
чыкъ, абадан болуп, кесине садакъ къурайды да, аны да алып, орамгъа чыгъады. Ханны къызы челекле бла суу алып келгенлей, атып, челеклерин тешеди. Экинчи кюн да чыгъып, биягъы къызны челеклерин атып тюшюреди. Андан сора къыз, ачыуланып:

– Ай, ахшы жаш, мени челеклерими атып ойнамай, ол сени жети къарындашынгы ашагъан эмегенни ёлтюрсенг а! – дейди. 

Жаш, къайтып, юйюне келеди.

– Анам, мени къарындашым иш болгъанмыды? – деп сорады.

– Сени къарындашынг къайдан боллукъ эди?! – деп, анасы аны къарындашлары болгъанын букъдурады. 

Ол заманда жаш бир темир кюрекни отха салып, аны къызыл болгъунчу къыздырды. Сора, ол къызгъан темирни анасыны бетине тутуп:

– Айтсанг, айтырса, айтмасанг да, бу къызгъан темир бла бетинги кюйдюрюрме, – деди.

– Да, не этейим, жашым, къоймайса, айтайым. Сени жети къарындашынг болгъанды. Ала жортууулгъа кетген эдиле да, анда аланы эмеген жутуп бошагъанды, – деп, башдан-аякъ хапар айтды.

– Мени атамдан къалгъан сауут бармыды? – деп сорду жаш анасына.

– Аны санга кереги жокъду, жашым, алай атангдан къалгъан ат да, бичакъ да орундадыла, – деди анасы.

Жаш, барып, атны да, бичакъны да алып, анасына да: «Энди сен сау къала тур!» – деп, жолгъа чыкъды. Бара барды да, ол эмеген къатын бла эмеген къыз болгъан жерге жетди.

– Ай, анам, жерге кюн тийгенча, кёкге уа ай тийгенча, бир атлы келеди, – деди эмеген къыз.

– Ай, балам, – дейди къызына эмеген къатын, – къарап тур да, ол келген суудан кечиу излеп ётсе, андан бизге къоркъуу жокъду. Суудан кечиу излемей ётсе уа, андан бизге къоркъуу болур.

Жашха къарап туруп, къыз анасына:

– Суудан кечиу излемей ётдю, – деди.

– Алай эсе, андан бизге бек уллу къоркъуу барды, – деди анасы.

Жаш, жетип, алагъа кюнахшы берди.

– Сау бол, къонакъ, – дедиле анасы бла къызы. 

Къыз ол заманда урчукъ ийире болгъанды да, урчукъ башын жерге тюшюрюп:

– Къонакъ, урчукъ башымы бир берсе эдинг, – деп тиледи.

Жаш, къамичи сапны урчукъ башны тешигине кийирип, атып, къызны кёкюрегине тийирди. Анасы бла къызы бир бирлерине къараш-
дыла.

– Къонакъ, кёгетледен аша, – деп, эмеген къатын терекни кёргюзтдю.

– Сизни кёгетлеригизни ким ашарыкъды? – деп, жаш ачыуланып къойду.

Эмеген кишини келген тауушу эшитилди.

– Неди бу таууш? – деп сорду жаш.

– Ол а мени эримди, къуш къапха кирип, учуп келеди, – деди эмеген къатын.

– Да бу, тууар тёшден тёнгерегенча, тыпар-тупур этип келмей, адетича келсе уа, – деди жаш.

Алайлай эмеген киши, учуп келип, къонду да, къуш къапдан чыгъып:

– Эй къатын, къабаргъа не затынг барды? – деп сорду.

– Тынч тур, бир залим келгенди, – деди къатын.

Эмеген, барып, жаш бла саламлашды да:

– Къайдан келгенсе, къайры бараса? – деп сорду.

– Мен ары-бери да бармайма, сизге келгенме, – деди жаш.

– Къонакъ, энди жукълар заманыбыз болгъанды, сен къайда жатарыкъса? – деп сорду эмеген киши.

– Мен мында жатарыкъма, сиз а, къайда сюйсегиз да, анда жаты-
гъыз, – деди жаш.

Эмеген киши къатынына:

– Палахха къалгъанбыз, – деп шыбырдады. – Бюгече мен аны жоймасам, ол бизни онгдурлукъ тюйюлдю. Мен аны бла сермешге киргенде, сен, келтирип, мени аякъ тюбюме кюл къуярса, сен а, къызым, жашны аякъ тюбюне суу къуярса, – деди.

Эмеген киши – алларында, къатыны бла къызы уа, суу бла кюл алып, – ызындан, жашха бардыла. Эмеген киши, эшикни ачып, жашха арсарсыз чапды. Жаш эрлай ёрге къопду да, экиси да алайда сермешип башладыла. Ол заманда эмеген къатын бла эмеген къыз эмеген кишини аякъ тюбюне – кюл, жашны аякъ тюбюне уа суу къуйдула.

Жаш, сермеп, эмегенни, кётюрюп, суу болгъан жерге салды. Кеси уа, кюл болгъан жерге тохтап, эмегенни тюпге урду. Бичакъны чыгъарып, боюнуна тиреп:

– Жети къарындашымы не этгенсе? – деп тохтады. – Тап бусагъат, тапмасанг, боюнунгу кесеме!

– Мен, – деди эмеген, – сени жети къарындашынгы да ашагъанма. Алай, бичакъны кетерсенг, аланы тышына саулай чыгъарырма. Мени алайда онтёрт юйюм барды. Онг жанында жети юйню ач да, къара, сени жети къарындашынг да анда болурла. Сол жанында жети юйню ачсанг а – 
анда малларымы, ырысхымы кёрюрсе. Ёлтюрмей къойсанг, мен санга андан башха затланы да айтыр эдим.

– Къалгъанларын да айт, – деп къысды жаш. 

Эмеген айтмагъанда, уруп, башын кетерди. Сора, эмегенни къатынына айланып:

– Эринг айтмагъан затланы айт ансы, сени да ёлтюрлюкме! – деп тохтады.

– Сени къарындашларынг сол жанында жети юйдедиле, онг жанында жети юйде уа эмегенни къарындашлары бардыла, – деди эмеген къатын.

– Андан сора уа не зат барды? – деп сорду дагъыда жаш.

– Андан сора зат жокъду, – дегенде, жаш, уруп, эмеген къатынны да башын кетерди. 

Къызны уа сау къойду. Сора, барып, онг жанында жети юйню эшиклерин ачып башлады. Ачханындан бир эмеген чыгъып, ол да чыкъ-
гъанын уруп, башын кетерип тургъанды. Сол жанында жети юйню ачханда, жети къарындашы да андан чыкъдыла. Битеу тапхан байлыкъ​ларын да, эмеген къызны да биргелерине алып, сегиз къарындаш да юйлерине кетдиле.

АЛТЫЖЮРЕК

Эртте-эртте бир уллу элде бир кишини юч жашы болгъанды. Жашау​лары-ашаулары да аман тюйюл эди. Бир бёлек замандан сора ол киши, ауруп, тёшек болгъанды да, жашларын жыйып, осуят этгенди. Гитче жашын кёргюзтюп:

– Бу жашым гитчеди, къарыусузду, алай ол къарыулуланы араларында окъуна кючлю болур. Сиз экигиз а къарыулу эсегиз да, ниетигиз харамды. Гитче жашым, тюзлюкню тут! Харамлыкъны кетер. Аман-
лыкъ излегенни аманлыгъы башына жетер. Бир биригизни тутуучу болу-
гъуз, – деп, ёледи.

Аталары ёлгенден сора, эки уллу жашы жыллыкъ жортууулгъа чыгъадыла. Ала гитче къарындашларына:

– Бир толу жылдан юйюбюзге къайтмасакъ, ёлгенибизни бил, – деп кетедиле.

Жыл жетгенде, жашла юйге къайтмадыла. Сора гитче къарындашлары:

– Мени былай тургъаным манга ёлген кибикди, къарындашларымы саулукъларын-шаулукъларын билейим, – деп, анасына жол кёллю болгъанын айтады.

– Балам, сен сабийсе, бусагъатда санга жаланда онсегиз жыл болады. Барыр, келир жеринги билмейсе, бир жыл жюрюрча жолгъа чыгъаргъа сени къолунгдан келлик тюйюлдю, – деп, анасы аны иерге унамады.

– Анам, жаш эсем да, къарындашларымы не болгъанларын билмей къоймам. Манга ыразылыгъынгы да берип, жол азыкъ да къурап, ашырырынгы тилейме, – деп, жашы къаты болду.

– Да, не этейим, бар, ыразыма, – деди ол заманда анасы жашына.

Жаш, бара кетип, бир уллу ёзенни ичинде юч жол айырылгъаннга тюбеди. Бир жолда: «Бу жол кюнбатханнга элтеди, аны бла баргъан сау къайтмайды», – деп жазылып эди. Экинчи жолда: «Бу жол кюнчыкъ-
гъаннга элтеди. Аны бла баргъан сау къайтыр, муратына уа жеталмаз», –
деп, ючюнчю жол терс баргъаны себепли, анда бир зат да жазылмай эди. Жаш, ол юч жол айырылгъанда сюелип, кёп сагъыш этди. Сора кюнбатханнга элтген жол бла тебиреди. Бара тургъан жолунда биреу:

– Адам улу, келме, мени жериме чыпчыкъ окъуна кирмейди! Жанынгы алырма, – деп, ачы сёлешди.

«Ай, мени анам, бу затланы билип, мени аны ючюн сюе болмаз эди жиберирге. Алай атамы айтханы уа керти болургъа керекди. Кючлюлюгюмю, къарыууму кёрейим», – деп, таукел болуп, жаш жолундан таймады. Бара кетип, бир уллу суугъа тюбеди. Сууну юсю бла уллу кёпюр бар эди. Кёпюрге жетгенде, миннген аты кёпюрге кирмеди.

– Ай аман, къулакъсыз тор атым, санга ышанып тура эдим да, – деп, жаш атны къамичи бла урду. 

Ол аны къамичи бла ургъанда, ат башы бла кёпюр тюбюн кёргюзтдю. Жаш аны эслеялмады, дагъыда къамичи бла урду. Ол заманда аты адам жилягъанча кишнеди. Ат кишнегенде, кёпюрню тюбюнден бир эмеген чыкъды. Аны ауузундан чыкъгъан тылпыуу, от урходуклача, алай чачыла эди.

– Ай адам улу, сени атынг болмаса эди, кёпюрге аягъынг тийгенлей, мен сени сын къатдырып къоярыкъ эдим. Алай жанынгы бусагъатдан алмай къоярыкъ тюйюлме! – деп, эмеген гитче жашны юсюне чапды. 

Жаш, атдан тюшюп, келген жаугъа къажау сюелди. Аты анга:

– Къоркъма, жау сенден кючлю тюйюлдю, – деп, эс берди. 

Жаш ол эмегеннге:

– Сени жеринг бу болса, жеринге кирген мен болсам, къажаулугъунг бар эсе, сени аллынгда тургъан менме. Эталлыгъынг бар эсе, эт, – деп сёлешди. 

Анга эмеген:

– Ай, юч къарындашны гитчеси болуп сюеле эсенг – тенг болургъа болурбуз. Алайсыз а – уллу бичагъыма жау орунуна жагъым болурса, –
деп, уллу бичагъын чыгъарды. 

Андан сора жаш кесини бичагъын чыгъаргъанда, аны тауушу эмегенни санларын титиретди. Эмеген къоркъду да:

– Гитче сен болсанг да, жигитлик, кючлюлюк сенде къалсын. Менден сурагъанынг неди? – деп сорду. 

Жаш эки къарындашыны хапарын айтды. Эмеген, аны тау арасына элтип, тартып, бир уллу гыйы ташны къобарып, къарындашларын кёргюзтдю. Жаш алайда, эмеген бир жанына аталмагъан уллу гыйы ташланы ары-бери чачып, къарындашларын чыгъарды. Ала ачдан ёле, юслерин бит, къурт басып тура эдиле.

– Аллах-Аллах, къарындашларым, дуниядан кетип къала эдигиз да! – деп, жаш аланы суугъа элтип, ариу жууундуруп, кийимле берип, алайда бир бёлек заманны ашатып-ичирип, багъып турду. 

Къарындашлары, эс табып, адам мардасына келдиле.

– Жюрюгюз, энди сизни къыйынлыкъгъа салгъанны къыйын-
лыкъгъа салайыкъ, – деди да, юч къарындаш да жолгъа чыкъдыла.

Бара кетип, ол ёзенни ичинде уллу къалагъа жетдиле. Ол къаланы башы бла адам угъай, чыпчыкъ да ётмез эди. Гитче жаш атына:

– Ай хомух, жолубуз бузулады, къаланы хорламасакъ, – дегенде, аны аты, чыпчыкъ учханча учуп, къаланы ичине тюшдю. 

Ол къаланы ичинде уа адам, мал, жылкъы да санап санаялмазча кёп. Арлакъгъа барып къараса – бир уллу ариу юй. Юйню тёгереги уа 
адамгъа къажау сюелген жаныуарладан толу. Ала юйге къалауурлукъ эте эдиле. Жаш, секирип, атдан тюшюп, бичагъын алып, ол юй таба тебиреди. Олсагъат окъуна аны юсюне сарыуек чапды. Жаш уллу бичагъы бла сарыуекни ургъанда, къаны жауун жаугъанча тёгюлдю. Юйню тёгереги къан болду. Жаш эрлай юйге киргенде, аны аллына бир жаш тиширыу чабып чыкъды да:

– Нек келдинг?! Бусагъат эмеген сени жанынгы алып къоярыкъды! Аллах ючюн, кет! Сен бизге къарама, ол бизни, келтирип, бу юйге салып, ашауубуз, жашауубуз, дуниябыз болмай турабыз, – деди. 

Ол тиширыу асыры ариудан, жаш душманны юйюнде тургъанын да унутду. Сора, бир кесек эс табып:

– Сен кимсе? – деп, къызгъа сорду.

– Бу эмегенле юч къарындаш боладыла. Ала бек огъурсуз затладыла. Бу байлыкъ, ырысхы да аланыды. Адам улуну угъай, жерлерине жаныуарны окъуна къоймайдыла. Мени мында тургъаным а тутмакъда тургъан кибикди. Мында дагъыда эки къыз барды. Ала да, менича, ханланы къызларыдыла. Мени кече бла юйюмден алып кетгендиле. Сора бери келтирип атхандыла. Танг атып, къарагъанымда, тёгерегим бек болуп, къалауургъа адам ашаучу жаныуарла салынып тура эдиле. Аны кечесинде арбазда бир ачы къычырыкъ таууш чыкъгъан эди. Терезеден къарагъанымда, мени келтирген эмеген бир адам улуну, келтирип, саулай къанын иче тургъанын кёрдюм. Мени ичими къоркъуу алып, кёзюме да жукъу кирмей, кече арасы болду. Ол заманда тиширыу къычыргъан бир ачы таууш эшитдим. Кёп бармай, мен тургъан отоуну эшиги ачылып, ол тиширыуну атдыла. Ол, мени кёргенде:

– Сен адаммыса, кимсе? – деп сорду.

– Мен адамма, – деп жууап бердим. 

Ол заманда дагъыда бир жаш тиширыуну атдыла. Эрттенликде отоу​гъа, жан алыучула кибик, юч эмеген кирдиле.

– Таматагъыз къайсыды? – деп сордула ала. 

Даулаша турмаз ючюн: 

– Менме, – деп чыкъдым. 

Энди уа таматалары – мени, ортанчылары – ортанчыбызны, кичилери – кичибизни алыргъа деп турадыла.

Бусагъатда тамата эмеген жукълап турады. Ортанчысы бла гитчеси уа жерлерин сакъларгъа кетип турадыла. Аланы ол заманларына тюшгенинг сени насыбынг эди, – деди ол ариу къыз.

Аны айтханын эшитген жаш:

– Къоркъма сен! Бу зулмучуладан мен сизни башыгъызны къутхарлыкъма. Къалгъан эки нёгеринги да бир кёргюзт, – деп тиледи. 

Къыз, барып, къаланы баш къатысындан къызланы акъыртын алып келди. Жаш бек гитче къызны кёргенде, жаны киреди анга.

– Мен, мында тургъан эмеген бла сермешип, кишилигими сынамай къоярыкъ тюйюлме, – деди жаш. Ол заманда юч къыз да, жашны юсюне мыллыкларын атып:

– Этме алай, ол сени къанынгы саулай ичерикди, – деп, кёп кюрешдиле. 

Алай жаш кесини кючюне аланы ийнандырды.

– Тамата эмеген, асыры огъурсуздан, жюрегин тыялмай, жер юйде буз юсюнде жатып турады. Бусагъатда ол жукълапды. Жукълап тургъанлай ёлтюралсанг – насыбынгды, – деп юйретдиле анга къызла.

– Угъай, – дегенди жаш, – мен эр кишиме. Мен аны жукълап тургъанлай ёлтюрсем, мени кишилигим къалмайды, – деп, жаш ол эмеген жатхан жерге тебиреди. 

Отоугъа кирип:

– Тур, эмеген, санга адам улу жауунг къонакъгъа келгенди, – деп сёлешди. 

Ол заманда эмеген, секирип туруп:

– Адам улу деген кимди? – деп, жашны юсюне айланды. 

Жаш, уллу сырпынын чыгъарып, эмеген таба айланды. Эмеген, гитче жашны батырлыгъын кёрюп:

– Мени ажалым Алтыжюрек деген адам боллукъду деп, атам алай айтхан эди. Адам улу, Алтыжюрек сен болурмуса? – деди. 

Жаш а эмегеннге:

– Сюйсенг – атыш, сюйсенг – тутуш, – деп тохтады. 

Эмеген:

– Тутушайыкъ, – деп, тутушну сайлады. 

Экиси да тутушуп башладыла. Кёп кюрешгенден сора, жаш ол эмегенни ёлтюрдю. Андан сора аны болгъан байлыгъын, ырысхысын да къолгъа этди. Барып, эки къарындашын да алып, ол къызланы алагъа къатыннга берип, кеси да кичилерин алды. Андан сора къарындашларына былай айтды:

– Биз атабызны бир бирни тутугъуз деген осуятын толтурмасакъ эди, бу иги кюнлеге жетерик тюйюл эдик. Сиз да тау арасында, мен да къайда болса ёлюп къалыр эдик. Алайды да, къарындашларым, къолугъузда юй бийчелеригиз, малларыгъыз, хайдагъыз, барын да алып, туугъан элибизге барайыкъ.

Алай бла къарындашла туугъан эллерине тебиредиле. Бара тургъан жолларында гитче жашны къатыны:

– Эй, тохтагъыз, жау аллыгъызны сакълап турады. Аны билип барыгъыз, – деди. 

Ол заманда биягъы гитче жаш къарындашларына:

– Ол жаугъа мен алгъаракъ барайым. Сиз а акъыртын, малланы да сюре келигиз, – деп кетди.

Эмеген, гитче жашны келгенин кёрюп, ауузундан чыкъгъан тылпыуу да, гюрбежиден чыкъгъан отла кибик, жанып, жашны юсюне тебирей:

– Ай, итден туугъан, адам улу, бизни байлыгъыбызгъа къол жетдирип, аны къайры алып бараса? – деп къычырды. 

Ол заманда жаш, садагъын тартып, эмегенни атды. Садакъ окъ эмегеннге тийгенде, ол, ачыуланып, садакъ окъну тартып алып, аны бла жашны билегине урду. Жаш экинчи да атды. Эмеген ауур жаралы болду. Жаш, эмегенни къатына барып:

– Сен зулмучу эдинг, энди сени байлыгъынг мени болду, – деп, эмегенни уруп ёлтюреди. 

Андан сора, къарындашларын да алып, элине элтген жол бла кетди. Аланы уа жолларында ол эмегенлени къурч кибик къара гитче къарындашлары сакълап тура эди. Жаш ол эмеген бла да кюреш бардырады. Садакъ окъладан ауур жаралы болуп, экисини да эслери ауады. Эки къарындашы, гитче жашны къыйынлыкъгъа тюшгенин кёрюп, болушлукъ этмей, къатынын да зор бла биргелерине алып, алайдан кетип къаладыла.

Жашха бир бёлек замандан эс киреди. Башы сагъышха къалып, къыртышха кёп къарап турады. Ол заманда къыртышда эки тешикден эки чычхан чыгъадыла. Ала алайда, бир бирлери бла талашып, бир бири терилерин союп алдыла. Тюйюшюп бошагъандан сора, чычханладан бири кесин бир чапыракъгъа ышыды. Аны жаралары терк окъуна сау болуп къалдыла. Жаш, аны кёрюп, сюйреле барып, ол чапыракъны жараларына сюртдю. Андан сора, анасындан туугъан кибик, сау болуп, секирип, ёрге къобуп, тёгерегине къарады. Атындан сора, жан кёрмеди. Къатында эмеген ёлюп тура эди.

– Ай, тор атым! Аталыкъ, къарындашлыкъ этерик да сен кёре-
ме! – деп, секирип, атына минди. 

Бара кетип, бир ариу талада къарындашларын жетди.

– Ой къарындашларым, бары къыйынлыкъдан къутулгъанбыз. Юч эмегенни да ёлтюргенбиз. Бу ариу талада бир жети кюн солуюкъ, –
деди. 

Алайды да, ол талада солургъа къалдыла.

Жашны эки къарындашы муну биягъы жояр мурат этдиле.
– Ол, бизден гитче болуп, бизни хорлагъан эмегенлени да ёлтюрюп, аланы байлыкъларын да алып тохтагъанды. Энди биз, элге барсакъ, не айтырыкъбыз? Бу байлыкъны ким бергенди, ким тапханды деселе, ол тапханын билселе, адамла бизге, айып этип, кюллюкдюле. Аны себепли уа гитче къарындашыбызны дуниядан къурутургъа керекбиз, – деп, мурдар къаннга кирдиле.

Жашны къатыны, ол затланы эшитип, эрин жукълагъан жеринде уятыргъа кюрешди. Ол а уянмады. Бир жукълагъанда, алты кюн жукълап болгъанды. Алты кюнню ичинде аны киши да уяталлыкъ тюйюл эди. Не ючюн дегенде, аны алты жюреги болгъанды. Жашны къарындашлары аны жукълагъан жеринде уллу уру къазгъандыла. Жанындан сюйген сырпынын, элтип барып, тобукъларына салгъандыла. Къатыны, ол затланы кёрюп, жиляп, чачын-башын жулкъуп, ёлтюредиле да ёлтюредиле деп, локъумла этип, бёрк къыйырына салды. Къарындашлары, келип:

– Ой Алтыжюрек, къан тёгюп алгъан малларынгы сюрдюле! – деп къычыргъанда, жаш:

– Ким сюрдю? – деп, секирип, ёрге къопду. 

Ол заманда, сырпын эки бутун чорт къыркъып, Алтыжюрек уругъа кетди. Къарындашлары уа, болгъан байлыкъны да алып, Алтыжюрекни къатынын да къул этип, эллерине бардыла.

Алтыжюрек уруну ичинде кёп заманны турду. Эс жыйгъандан сора, тёгерегине къарап, локъумланы эследи, ач болгъанын ол заманда билди. Локъумланы ашагъандан сора, анга къарыу кирди. Сырпыны бла тапкала къазып, урудан чыкъды. Уруну къатында къыртышха олтуруп тургъанлай, агъачны къыйырындан биреу биреуню сыртына минип чыкъ-
гъанларын кёрдю. Алтыжюрек аланы чакъырды.

– Сиз не адамласыз? – деп сорду алагъа.

– Биз юйсюз адамлабыз, жаныуарланы ёлтюрюп, аланы ашап жашайбыз, – деп айтдыла ала.

– Бир биригизни сыртына уа нек минесиз? – деп сорду Алтыжюрек. 

Ол заманда бирсини сыртына минип тургъан былай айтды:

– Мени бир аягъым жокъду, муну бир кёзю жокъду. Мен, чабып, жаныуар аталмайма, бу уа сокъурду. Жаныуарла аны жаны бла къутулуп кетедиле. Аны себепли мен, муну сыртына минип, жаныуарланы атып, ёлтюрюп, алай жашау этебиз.

Ол заманда Алтыжюрек:

– Мени да къош нёгерге алыгъыз! – деп тиледи. 

Ала агъач къыйырында къош саладыла. Эрттен сайын Алтыжюрек, сокъурну сыртына минип, уугъа кетип болгъанды. Уллу буула, журла ёлтюрюп келгенди. Алай бла бир бёлек заманны жашагъандыла. Алай ала кеслери шапалыкъ эталмагъандыла. Алагъа, ашларын-сууларын жарашдырырча, бир адам керек болгъанды. Бир жол эрттенликде Алтыжюрек сокъурну сыртына минип, ууда айлана тургъанларында, челекле бла суу алып келе тургъан бир къызны кёрдюле. Ала аны урлап, къошларына келтирип, эгеч этип, ашларына-сууларына къаратып турдула.

Бир ингирде келгенлеринде, аш да, суу да жокъ. Къызны бети да, къабырдан къопхан кибик, сары болуп тура эди.

– Эгечибиз, санга не болгъанды? – деп соргъанларында, ол:

– Кеси Бир Къарыш – Сакъалы Минг Къарыш биреулен, келип, мени жутду да, къанымы ичип, артха атды. Къошда болгъан бишген этни барысын да ашады. Чий этлени да къыттайны сыртына салып кетди, – деп, алай хапар айтды.

Ол заманда Алтыжюрек:

– Тамбла, бир бутсуз, къошха сен къалауур боласа, – деди. 

Танг атханлай, экиси да биягъы уугъа кетдиле. Тюш ууахтыда, эт бишгенден сора, Кеси Бир Къарыш – Сакъалы Минг Къарыш къыттайгъа минип жетди. Бир бутсузну ауузуна къабып, къанын ичип, уф деп, жерге атып, бишген этлени да ашап, чий этлени да алып кетди. Ингирликде сокъур бла Алтыжюрек уудан келдиле. Биягъы хапарны эшитдиле.

– Ахшы, – деди Алтыжюрек, – тамбла мен кесим къошда къалайым, уугъа сиз барыгъыз.

Экинчи кюн да тюшде Кеси Бир Къарыш – Сакъалы Минг Къарыш, къыттайгъа минип, сууукъ жел этдирип жетди. Жетгенлей окъуна, бишген этлени ашап тебиреди. Алтыжюрек:

– Эй, этлени санга деп биширмегенме! – деп, тартып, боюнундан тутду. 

Ол заманда Бир Къарыш Алтыжюрекни жутаргъа кюрешди. Жаш:

– Сен манга жукъ эталмазса. Бизни къыйыныбызны буюрулмагъанлай ашагъанынг ючюн, мен санга аны бурунунгдан чыгъартырма! – деп, сермеп, тюпге урду.

– Къой, Алтыжюрек, ёлтюрме. Сокъуругъузну, бутсузугъузну да сау этейим, жанымы сау къой ансы, – деп тиледи Бир Къарыш. 

Ол заманда Алтыжюрекни нёгерлери да жетдиле.

– Хайда, сокъурубузну сау эт, – деп, Бир Къарышха сюелдиле. 

Бир Къарыш сокъурну, жутуп, анасындан туугъан кибик, кёзлерин сау этип чыгъарды. Экинчи бир бутсузну, жутуп, бутун сау этип чыгъарды.

– Энди, нёгерлерим, бу мени жутады. Артха чыгъармаса, мени, излеп, тапмай къоймагъыз, – деп тиледи Алтыжюрек.

Бир Къарыш Алтыжюрекни жутду. Алай, артха чыгъармай, нёгерлерин да хорларгъа умут этди. Жашны эки нёгери да бир къарышны юсюне болуп, тюпге салдыла.

– Чыгъар нёгерибизни! Чыгъармасанг, боюнунгу кесебиз, – деп, бичакъны чыгъардыла. 

Бир Къарыш аланы айтханларын этмеди. Ол заманда ала Бир Къарышны сойдула. Аны ичинде Алтыжюрекни тапмай, кёп къыйналдыла. «Энди уа не этейик?» – деп тургъанлай, бир чыпчыкъ, келип, къошха къонуп: «Чыкъ-чыкийна», – деп жырлады. Ол заманда нёгерлери:

– Аха, чыканайына къарайыкъ, – дедиле. 

Къарагъанларында – Алтыжюрек анда гуппушчукъ болуп тура эди. Ючюсю да саппа-сау болгъанларына бек къууандыла.

– Тенглерим, – деди андан сора Алтыжюрек, – сокъурубуз, акъсагъыбыз да сау болдукъ. Къызны да юйюне жиберейик. Сиз а мени бла мени элиме келигиз, – деди. 

Къызгъа да кёп ырысхы берип, юйюне элтдиле. Кеслери да элге кетдиле.

Элге жетгенлеринде, Алтыжюрекни къарындашлары уллу той-оюн эте тура эдиле. Къарындашла Алтыжюрекни юйюню баш къатысында олтуруп, къалгъан адамла уа аланы тёгереклеринде айланып, уллу къурманлыкъла этип, аланы саулукълары ючюн иче эдиле. Алтыжюрекни къатыны уа, аланы къарауашлары болуп, алларында жюрюй эди. Алтыжюрек баш къалагъа чыкъды. Къатыны, аны эслеп, чабып къучакълап, жиляды. Ол заманда Алтыжюрек:

– Элибиз, бу байлыкъны, бу ашауну-жашауну бу къарындашларыма берген ма менме. Ийнанмай эсегиз а, садакъланы кёкге атайыкъ. Харамны огъу башына тиер, – деп сёлешди.

Халкъ къарап тургъанлай, садакъланы кёкге атдыла. Эки къарындашны садакъ окълары, келип, башларына тийдиле. Ала алайда ёлдюле. Алтыжюрег’а, болгъан байлыкъны да жарлылагъа юлешип, жашап-ашап къалды. 

Аны кёрмегенибиз кибик, ауруу-талау да кёрмейик!

ОСМАН ХАН

Эртте-эртте Осман деп бир хан болгъанды. Ол халкъгъа бир межгит ишлетгенди да:

– Бу межгитге не зат керек болгъанын ким биледи? – деп соргъанды. 

Ол заманда бир кишичик:

– Был-был бла Гулачар керекди, – дегенди. 

Хан юйюне баргъанды да, бийчеге:

– Манга бир жол азыкъ къура, – дегенди.  

Бийче азыкъ хазыр этдиртгенди. Ингирликде, хан жолгъа тебиреп тургъанлай, юч да тулпар жашы жетип:

– Къайры тебирегенсе, атабыз? – деп сордула.

– Был-был бла Гулачарны излерге барама, – деп жууаплады хан.

– Къой, атабыз, биз барырбыз аланы излей, – деди гитче жашы.

Ючюсю да жолгъа атланып кетдиле. Аланы бир гитче маскечиклери болгъанды. Ол гитче къарындашдан айырылмагъанды. Эрттенликде юч къарындаш да юч жол айырылгъаннга жетдиле. Алайда юч сын сюеле эди. Ортасында сюелген сында бу жол бла баргъан – сау къайтмаз деп, эки жанында сынлада уа – ол жолла бла баргъан, бек къыйналса да, ызына сау къайтырыкъды деп жазылып эди.

Алайда тамата къарындаш гитче къарындашына:

– Кишилик гитчеден чыгъады, орта жолну сен бар, – дегенни айт-
ды. 

Гитче къарындаш, эки къарындашындан да мухур жюзюклерин алып:

– Ёлгенибизни-къалгъаныбызны бу юч жюзюк бла билликбиз. Аланы орта сынны тюбюне салайыкъ, – деди. 

Алай этдиле да, сайлагъан жоллары бла кетдиле.

Бара барып, гитче къарындаш бир эмеген къатыннга жолукъду. Къатынны, сермеп алып, уруп, белине дери жерге батдырды. Эмеген къатын:

– Эй, адам улу, мени ёлтюрме, санга бир ахшылыкъ этейим. Ана бла бала болайыкъ, – деди.

Жаш аны, тартып, жерден чыгъарды да, онг жуккасын ауузуна салды.

– Балам, бу огъурсуз жолда не айланаса? – деп сорду анга эмеген.

– Анам, Был-был бла Гулачарны излеп айланама, – деди жаш.

– Сен аланы табаллыкъ тюйюлсе, ызынга къайт, – деди эмеген къатын.

– Къайтыргъа амалым жокъду. Бу жолну къыйырын тауусхунчу барлыкъма.

– Аллахдан аман тап, мен санга амал юйретейим. Жолда мени атам сени аллынга чыгъар. Ол заманда къызынгы онг эмчегин ауузума салгъанма дерсе. Сени барлыкъ жолунгу ол юйретир. Алай бла мураты​нга жетерсе, – деп юйретди анга эмеген къатын.

Жаш алайдан кетди. Бара барды да, эмегеннге тюбеди. Ала сермешдиле. Сора эмеген:

– Сени мени къызым къалай ийгенди? – деп сорду.

– Къызынг бла ана-бала болгъанбыз, – деп жууап берди жаш.

– Болгъан эсенг а, Аллахдан аман тап! Не айланаса? – деп сорду дагъыда эмеген.

– Да Был-был бла Гулачарны излейме.

– Сен аланы бек къыйын табарыкъса. Бара-бара, бир талагъа чыгъарса. Анда сени аллынга бир иничке жилян чыгъар. Анга махтау салсанг, къутулурса. Андан озуп, бир уллу суугъа жолугъурса. Анга да махтау бермесенг, атынгы, кесинги да алып кетер. Ол суудан къутулуп, тереклеге жетерсе. Алагъа да махтау сал. Аладан къутулгъандан сора, санга бир уллу аскер чабар. Аланы да къаты махта. Андан сора тёрт парий чабарла. Алагъа да махтау сал. Аладан къутулгъанлай, уллу шеша къала болур. Шеша къалагъа къулагъынгы салып тынгыла. Хурулдагъан таууш эшитсенг, тюзюнлей кирип бар. Аны ичинде алтын ундурукъда бир къыз жатып турур. Был-был бла Гулачар аны къолунда болурла. Бу мен айтхан затланы тамам этмесенг, аланы алаллыкъ тюйюлсе, – деп юйретди эмеген.

Жаш, алайдан кетип, эмеген айтханча этип, шеша къалагъа жетип, къулагъын салып тынгылады. Анда хурулдагъан таууш эшитилди. Къаланы ичине кирип, къызны кёргенде, аны ариулугъуна сейир этди. Къыз алтын ундурукъда жатып, алтын чачы уа четеннге салынып тура эди. Жаш ол къызны алтын чачын ундурукъгъа байлады. Сора Был-былны бла Гулачарны алып къачды.

Бара-бара кетип, юч сынны къатына жетди. Мухур жюзюклени алып: «Ай, мени къарындашларым сау болмазла ансы, жетер эдиле», – деп келди кёлюне. Алай а аланы алайда бир кече бла бир кюн сакълады. Жашла жетдиле. Бир бирге хапар соруп башладыла. Сора гитче къарындашлары:

– Мен Был-былны бла Гулачарны тапханма, энди кетейик, – деди да, ала жолгъа атландыла. 

Бара барып, кечгиде бир къошха жетдиле. Эки къарындаш да гитчеге аман ниет тутдула. Аны алайда тешикге атдыла да, Был-был бла Гулачарны алып, эллерине кетдиле.

Танг жарыкъда бир жаш, отуннга бара тургъанлай, бир маскечик тешикни сакълап тургъанын кёргенди. Маскечик жашны аллына чабып баргъанды. Сора, артха къайтып, биягъы тешикни къатында улуп башлагъанды. «Маржама, ол тешикде не болгъанына къарамасам», – деп, жаш тешикге къарады. Къараса – анда уа ынычхай тургъан бир адам.

– Эй, не адамса? – деп сёлешди жаш. 

Тешикден:

– Бир болушлукъ бер, Аллахынг ючюн, не адам болгъанымы ол заманда билирсе, – деген таууш эшитилди. 

Отунчу жаш эшек жиплени, бирге къошуп, тешикге ийди, жашны тартып чыгъарды. Гитче къарындаш мынга хапарын айтхандан сора, тилеп, кесини кийимлерин анга кийдирип, аны кийимлерин кеси кийди. Сора, кесин танытмай, элге факъырача барды.

Ол заманда ол элге бир уллу аскер жетди. Аскерчиле Был-былны бла Гулачарны излей эдиле. Аскерни башчысы адамлагъа соруу эте эди. Тамата къарындашха кезиу жетгенде, ол:

– Был-былны бла Гулачарны мен урлагъанма, – деди. 

Аскер башчы:

– Къалай бла урлагъанса? – деп соргъанда, ол айталмагъанды. 

Аскер халкъны къырыргъа тебирегенде, гитче къарындаш:

– Был-былны бла Гулачарны алгъан да, келтирген да мен болгъанма, – деди. 

Сора не амал бла урлагъанын башдан-аякъ айтды. Аскер башчы уа ма ол алтын чачлы къыз болгъанды. Ол:

– Энди мен да сениме, – деп, жашха баргъанды. Аны бла ашап-жашап къалгъанды.

КЪАРА-ГЕБЕНЕК

Бек эртте, нартланы заманында, бир бай болгъанды. Ол байны аты Махмуд бий эди. Махмуд бийни мюлкю сыйыннгысыз кёп эди. Жыл​лыкъ жалчыларын айтмай, беш жылгъа жалчыларыны саны беш болгъанды. Ол бешжыллыкъ жалчыларыны эм артда келгенини аты Къара-Гебенек эди. Ол кеси да жалчыланы бек гитчеси эди.

Кюнлени биринде Махмуд бий, жалчыларын саулай да жыйып, артыгъыракъда бешжыллыкъ жалчыларына айланып, былай айтады:

– Бир жерде бир бий къыз барды. Аны аты Шамшиятды. Ол къызны алыр эдим деп, эсиме келгенди. Сиз мени мюлкюмю жюрютесиз, мал ахшысын билесиз. Ол Шамшиятны табып, анга менден келечилик айтып, жууабын алып, бурмай, келип, толусунлай манга билдирген жалчыгъа жалындан тышында, сайлап, бир жюз акъ къарабаш къой бёллюкме. Айыпсыз минип чыгъарча, жарашдырылгъан кереги бла – бир ат, сауар​гъа – ийнек, андан сора да толу къош керек да берликме. 

Келечилик этип, къызгъа жолугъуп, жууабын, бурмай, келип, ма​нга айтыргъа къайсыгъыз базынасыз? – деп сорады.

Жалчыла, бары да арсар болуп, бийге жууап бермей тохтайдыла. Ол заманда бешжыллыкъ жалчыланы бек гитчелери Къара-Гебенек, бир кесек сагъыш эте келип:

– Да келечиге ёлюм жокъ дейдиле. Была бары да арсарлыдыла, тейри, мен барайым, – деди. 

Бий Къара-Гебенекге кесини атын да берип, келечи этип жибереди.

Къара-Гебенек келечилигин айтыргъа Шамшиятха барды. Къара-Гебенек ары жетгенде, къызны къатында эки бий жаш кеслеринден келечилик айта олтургъанларын кёрдю. Болсада бу къыз аланы айтхан сёзлерин алмай олтуруп тургъанын эслеп, Къара-Гебенек отоугъа арсарсыз киреди. Къыз секирип къобады да, ол заманда бий жашла, ёпкелеп, кетип къаладыла. Кетип бара, бий жашла Къара-Гебенекни да, Шамшиятны да сёгедиле:

– Биз бийлебиз, Шамшият кеси да бийни къызыды. Бу къыз кесин алай нек сындырады? Къара-Гебенек – бир башха бийни жалчысы, эки чабырын сюйрей айланнган къара жашды. Ол а, секирип къобуп, намыс бергени анга тийишли тюйюл эди, – дейдиле.

Къыз а, шапасына къарап:

– Къара-Гебенек ач болур, анга аш сал да, ауузлансын, – дейди. 

Ашны келтиредиле. Къара-Гебенек ашап бошайды да, къызгъа къарап:

– Да мени санга жумушум барды. Алай ахшыла хапар сормайдыла, аманла хапар айтмайдыла деучю эселе да, мен келечиге келгеними айтама, – дегенлей, Шамшият, секирип къобуп, онг жанын Къара-Гебенекге айландырып тохтайды. 

Ол заманда Къара-Гебенек бийден келечиге келгенин хапарлайды. Къара-Гебенек хапарын айтып бошагъанда, къыз, анга айланып:

– Мени бийге бармазгъа антым барды, алай, аллыкъ болсанг, сени кесинге барлыкъ эдим, – дейди. 

Къызны ол сёзлерин Къара-Гебенек масхара этгеннге санап, бек ачыу тийип, былай айтады:

– Сен мени аллай бир масхара не ючюн этесе? Мен да кесиме ушагъан бир тиширыу табарма, алай мени келечилигиме жууап бер, – деп тиледи.

– Мени атамы бийге барма деп осуяты барды. Аны ючюн, къайтарып айтама, алама десенг, санга барама, угъай дей эсенг а, кесинги ишингди, – деди къыз.

Андан сора Къара-Гебенек къызны айтханына ийнанды да, къызны алды. Некяхлы да болуп, бёлек кюнню бирге жашагъанларындан сора, къыз:

– Энди бар да, жалчы, иенге сен кесинг айтхан келечиликни да, мен берген жууапны да, бурмай, толусунлай айтып, айланып, манга къайт, – деди.

Къара-Гебенек, бийине барып, болумну, бурмай айтып, ангылатды. Ол заманда бий, жеринден секирип къобуп, Къара-Гебенекни къучакълады. Сора Къара-Гебенек, бийге къарап:

– Да энди сау къал, мен ызыма къайтайым, юйдегиме барайым. Бюгюнден ары мен сени жалчынг тюйюлме, – деди. 

Махмуд бий, Къара-Гебенекни кёзюне къарап:

– Энди сен мени жалчым тюйюлсе, алай бийни сёзю кертиликге кёрюнсюн, бу келечиликни этип, болумну керти айтып келгеннге берирге айтхан затларымы да ала бар, – дегенди.

Алай Къара-Гебенек, ызына тебирей туруп, къызны: «Бийден бир зат да алма, жалчылыгъынгы да алмай, къайтып кел», – дегени эсине тюшюп: 

– Угъай, сау бол. Муну къыллы сен да, мен да къалмайыкъ, – деп, берген затларын бийни кесине къайтарып кетди. 

Къара-Гебенек ызына – Шамшиятха – къайтып, бёлек заманны жашайды.

Кюнлени биринде Къара-Гебенекге бийледен келечи келип:

– Бийле жыллыкъ жортууулгъа тебирегендиле да, сен да энди бийледенсе, бий тахтасында олтурупса, бизни бла жортууулгъа кел, – деп билдирди. 

Ол заманда Шамшият, Къара-Гебенекни ауузуна чабып:

– Къара-Гебенек алыкъа ишге, жортууулгъа да шагъырей тюйюлдю. Экинчи жортууулугъузда къошулур, бу жол аны къоюгъуз, – деди. 

Келечи бий ёпкелеп кетди. Сора Къара-Гебенек Шамшиятха:

– Бу сен айтхан зат мени намысыма да, сени кесинге да ушамайды. Мени бу жортууулгъа барма къойсанг, иги болурму эди? – деди.

– Ала сени нёгерликге излемейдиле. Аланы излегенлери – сени ёлтюрюргеди, – деп жууаплады Шамшият.

– Да, не болса да, ыразы болсанг, барыр эдим, – деди биягъы Къара-Гебенек.

– Охо, сен бийлеге бар да: «Къара тауну жанынамы барлыкъсыз, Акъ тауну жанынамы барлыкъсыз?» – деп сор, – деди къатыны. 

Къара-Гебенек, бийлеге барып, алай соргъанда, бийле:

– Алыкъа кесибиз да билмейбиз, – деп жууапладыла. 

Къара-Гебенек, къайтып, Шамшиятха бийлени жууапларын айтады.

– Энди, алай эсе, сен бийле бла жортууулгъа бараса, аланы муратлары – сени жояргъады. «Алчы бол», – деселе, унама. «Артда бол», –
деселе да, унама. Орталарында бар, онг жанынгы уа бирине да берме. Берсенг – онг къолунг сауут ойнатыргъа чырмаллыкъды. Ышанмай жюрю, – деп юйретди Шамшият. – Бара баргъан жерде ат солутургъа да тюшерсиз. Алай сен атынгы иерин алып солутма да, атынгы айылларын аз бошлап, ауузлугъун алып, билеклигин къолунгда тутханлай отлатырса, солутурса.

Къара-Гебенек бийле бла жортууулгъа атланды. Толу бир ай жюрюдюле. Бир кюн ат солутургъа тохтадыла. Бийле ат иерлерин алдыла, атларын кишенледиле да, отларгъа бошладыла, кеслери да, Къара-Гебенекден къалгъанлары, азыкъгъа олтурдула. Къара-Гебенек атыны иерин алмай, кишен да салмай, ауузлугъун алып, билеклигин билегине тагъып, азыгъын да сюелип ашай, атны да отлатады. Бийле бары да Къара-Гебенекге кюледиле.

– Ай харип, Къара-Гебенек, къой кютерге юйреннгенди да, къарачы, къалай тынгысызды! – деп масхаралайдыла.

Къара-Гебенекни къатыны Шамшиятны атасындан къалгъан тулпар аты бар эди да, бу къыз, анга да минип, Къара-Гебенекни ызындан, жыйыннга билдирмей, марлап, жюрюй болгъанды. Узакъдан, кёзюлдюреуюк бла къарап, бийлени ат солутхан жерлеринде халны кёрдю. Бийлени, атларыны иерлерин алып, кишенлеп, иерлерин жастыкъ этип, жамычыларын узун жиберип, тынчайып тургъанларын, Къара-Гебенекни да болушун эслеп, Шамшият алайгъа къууулады. Аны атыны тылпыуу туманча кёрюне, атыны туякъларындан чачырагъан зылдыла, чаукалача, кёкге учуп, алай келеди. Аны Къара-Гебенек эслейди да, тенглерине:

– Эй, бийле, артыбыздан, тау тюбюнден, бир кючлю жау келгеннге ушайды. Къарачыгъыз, ат тылпыууну туманлыгъына, туякъларыны тюбюнден чачырагъан зылдыланы да, чаукалача, кёкге учханлары-
на, – дейди.

Къара-Гебенекни ол айтыууна бийле, жерлеринден къопмай:

– Ой харип, артында къалгъан бийчесине кёзю къарай, кёзлери чарс кёредиле, – деп кюледиле. 

Алай, аланы кюлгенлерине да эс бурмай, Къара-Гебенек, кесини тизгинин жыйып, атына минеди да, бийлени атларын «жаудан» сакълай, алларын алады. Алай «жау» атланы, артларындан уруп, къамишге бурду. Болсада Къара-Гебенек атланы бийлеге жууукъ келтирди. Энди былайда ол «жау» – Шамшият – атланы ызындан бийлени къатына жетип, ала къобаргъа кюреше тургъан жерлеринде, атындан да тюшмей, къамичиси бла хар бирин бирер урады. Сора, артына айланып кетип бара, къамичисин ёре тутуп, эрини къаты бла озуп кетеди. Бий къауумну таматасы, аны кёрюп, чабып барып, Къара-Гебенекни къучакълады. Андан сора была, алайдан атланып кетип, беш кюн бла беш кече жюрюп, бир жерге жетдиле.

– Биз таныгъан жерибизге жетдик, энди былайдан ары жол танымайбыз, былайда тохташабыз, – дедиле бийле. 

Къара-Гебенек алагъа кюлдю да:

– Ай юйюгюзге, биз былайда тохтасакъ, бизни бузоула къууалай келген къатынла кёрюп кюлмезлеми? Бир да болмаса да, арлакъгъа барайыкъ, – деди. 

Алайда тамата бий:

– Да мен тебирегенде да айтхан эдим биз алчы болалмазлыгъыбызны. Энди сен бол алчы. Биз сени ызынгдан барайыкъ, – деди. 

Ол заманда Къара-Гебенек:

– Хайдагъыз, огъесе, келигиз, – деп, тебиреди. 

Алайдан тебиреп, Къара-Гебенекни ызындан солуусуз бир ай жюрюдюле. Жюрюй кетип, бир уллу агъач талагъа жетдиле. Къара-Гебенек, бийлеге айланып:

– Былайда тохтайбыз, – деди.

Тёгерекге къарап, агъач талада юйлени кёргенде, бийле:

– Ай, бу юйле къалай тап ишленнгендиле, болсада быланы аллары ары айланып болса, къалай иги эди, – дегенлеринде, Къара-Гебенек юйлени ала айтханча айландырып орнатды.

– Энди, – деди Къара-Гебенек, – бюгече былайда къалабыз. Бир ушхууурлукъ мажарайыкъ.

Сора, бирлерине суу хазырларгъа, башхаларына тёгерекни сакъларгъа буюруп, кеси уугъа кетди. Кеч болургъа, Къара-Гебенек бир кийик ёлтюрюп келди да, шапагъа берип, къазан асдырды. Уугъа кетген башха къауум а къайтмайды. Къара-Гебенек къайгъы этеди. Болсада, тёгерекге къарап, къычырып, уучуланы жыяды. Ала, жыйышсала да, бир зат да келтирмей, къурлай келдиле.

– Энди сиз ашагъыз, ичигиз, солугъуз. Эрттенликде уа не иш болурун кёрюрбюз, – деди Къара-Гебенек. 

Ашап бошагъандан сора, Къара-Гебенек бийлени бир къауумун атланы кютерге, къалауурлукъ этерге жиберди. Къалгъанлары солургъа жатдыла.

Танг атханда, Къара-Гебенек алагъа юч жолну кёргюзтдю. Жыйынын эки къауумгъа юлешип, эки жолну барыргъа буюрду. Кеси уа – къыйыныракъ, таугъа чыкъгъан жолну сайлады. Алайды да, жолгъа тебиредиле.

Къара-Гебенек кюнню бир ууахтысында ол тауну башына чыкъды. Тёгерекге кёзюлдюреуюк бла къарады да, кюнбатышда бир темир къала кёрдю. Къаланы аллында алтаулан къымыжалай керилип, тагъылып, жанлары уа сау халда кёрюндюле. Къара-Гебенек бу ишге бек сейирсинди. Сора къалагъа айланып, тебиреди. Бара кетип, къалагъа жетип, къарагъанда, кеси жибергенледен алтауланны къымыжалай керилип, тагъылып тургъанларын кёрдю. Аланы таныгъанда:

– Эй, не болду сизге? – деп сорду.

– Ай, – дедиле, – бизге болгъанны сорма да, кесинг, былайдан къутулуп, элге барып, бизни хапарыбызны айт. 

Ол сёзлени эшитип, къаладан тогъузбаш эмеген чыкъды. Къара-Гебенек, эмегеннге айланып:

– Бусагъатдан быланы бошла, сауутларын-сабаларын, атларын да къолларына бер, – деп, ачы къычырыкъ этип, эмегенни юсюне чапды. 

Аны къычырыгъын эшитген эмеген, элгенип, чабып барып, керилип тургъанланы аякъларын, къолларын да, къалтырай-къалтырай, бошлады, сауут-сабаларын, атларын да къолларына тутдурду. Сора биягъы Къара-Гебенек тогъуз башлы эмегеннге:

– Аллымда тебире, бу къаланы ненча эшиги бар эсе да, хар бирин, ачып, манга кёргюзт, – деди. 

Эмеген, къоркъуп, аны аллында къалагъа кирип, эшиклени барын да ачып барады, ызындан а – Къара-Гебенек. Алай бла эмеген тогъуз эшикни ачды. Къара-Гебенек аны ызындан барып турду. Онунчу эшикге жетгенде, эмеген:

– Муну ачмайма, – деп тохтады.

– Дунияда жашаргъа сюе эсенг, ачарса, – деп, Къара-Гебенек къылычын чыгъарды. 

Эмеген къоркъду да, онунчу эшикни да ачды. Мёлекле кибик, эки ариу къыз, эшик ачылгъанда, Къара-Гебенекге жиляп чапдыла. Къара-Гебенек, бу ишге сейирсинип, бираз къарай келип, эс жыйгъанда, ол тогъуз башлы эмеген онунчу эшикни жаба тура эди. Алай бла эмеген, бу
къызланы да, Къара-Гебенекни да онунчу отоуда бегитип, тышына чы-
гъып, биягъы бошланнганланы жангыдан байлап, керип, тагъып къойду. Къара-Гебенек, къызла бла бирге бегитилип къалгъанда, къызлагъа:

– Сиз не адамласыз, къайдан келгенсиз, бу тутмакъгъа къалай тюшгенсиз? – деп сурады. 

Къызла, кёз жашларын шауданлача тёге:

– Биз бир къыйынлыкъда турабыз да! Сен къайдан тюшдюнг бери ансы? – деп жарсыдыла. 

Жаш айтады:

– Сиз манга жарсымагъыз, жилямагъыз. Къайдан тюшгенигизни, кимлени къызлары болгъаныгъызны айтыгъыз.

Къызладан таматасы:

– Биз экибиз да ханны къызларыбыз, туугъан эгечлебиз. Бизни атабыз, бизни эрикдирмейме деп, жюз атлыны да нёгер этип, жолгъа чыкъгъан эди. Атабызны, анабызны да, аланы жюз санлы аскерлерин да, бизни да бу эмеген бери келтирген эди. Бизни бери беклеп турады. Къалгъанладан а хапарыбыз жокъду, – деди.

– Алай эсе, тебирегиз, – деп, Къара-Гебенек къызланы аллында, хар эшикни да уруп, ууатып, он эшикден да къутулуп, къаладан тышына чыкъды. 

Ол заманда алты нёгерин да биягъыча тагъылып кёрдю. Дагъыда ачы къычырыкъ этгенде, эмеген, келип, аланы жангыдан бошлады. Сора Къара-Гебенек, къылычын чыгъарып, тогъуз башлы эмегенни ёлтюрюрге тебирегенде, эмеген:

– Жаланда бир сёз айтма къой, – деп тиледи.

– Айт, – деди Къара-Гебенек.

– Биринчи юйде къара кюбюр барды, аны ичинде къара къылыч барды, аны ал да, кеси кёзюмден жюрют, – дейди. 

Алай Къара-Гебенек, кеси бичагъына базынып, къынындан чыгъарып, уруп, эмегенни тогъуз башын да кетерди. Андан сора, ол эмеген айтхан къара кюбюрню къатына келип, башын ачып кёргенде, андан къылыч, чартлап, тюз ёрге чыгъып, юйню тёрт мюйюшюне тие, къо​нгуроу таууш этип, жерге тюшдю. Сора, кюбюрню ичине къарагъанда, къылычны накъут-налмас къыны тура эди. Къара-Гебенек къылычны, къынын да алып, белине такъды да, ол алты нёгерине:

– Барыгъыз да, бу къаланы он отоуунда болгъан хазнаны, накъут-налмасны да бери тышына чыгъарыгъыз, – деп буюрду. 

Кеси уа ол къаланы тюбюнде уллу уругъа кирди. Ол уллу уруну ичинде жюз атны да, жюз адамны да тапды. Аланы тышына чыгъарып, уруну экинчи бёлюмюне кирди. Анда уа, толу жюкленип, тогъуз тюе табылды. Аланы да тышына чыгъарды. Къара-Гебенек бу жюз атха, тогъуз да тюеге табылгъанны жюклеп, бу эки къызны да алып, ол бошланнган нёгерлери бла таладагъы агъач юйлеге келдиле. Сора ол бирси жол бла кетгенле да алайгъа жыйылдыла. Алайда бир бёлек заманны кечинип, эллерине къайтдыла.

Бийле, Къара-Гебенек да Шамшиятны юйюне ол эмегенден сыйыргъан къызланы да алып келдиле, кенгеш этдиле. Къара-Гебенек ол эки къызны эгечлерича кёрюп жашаргъа ант этди. Ырысхыны нёгерлерине тенг юлешип, кесине юлюш алмады. Ол жерде эрттеден бийлик этип келген жортууул башчысы, Къара-Гебенекге айланып:

– Бюгюнден арысында бу жерлени адамына, ырысхысына да оноу этерик сенсе, – деп, анга боюн салып къалады. 

Къара-Гебенек бла аны къатыны Шамшият, ол жерде хар неге да ие болуп, ашап-жашап къалдыла деп, хапарда алай айтылады.

ХОМУХ БЛА АГЪАЧ КИШИ

Болгъанмыды, болмагъанмыды, кёзюм бла кёрмегенме. Алай эртте заманлада бир гитче элчикде Хомух деп бир жаш жашап болгъанды. Аны атасы уста мараучу эди. Бир кюн ол, уугъа бара, жолда бир кийик кёреди да, атып, тёнгеретеди. Ол да аны терисин ала тургъанлай, бир агъач киши, чыгъып, къатына келип, салам береди. Хомухну атасы да къайтарады. Сора агъач киши:

– Кел, экибиз да къарындашла болайыкъ, – дейди.

Экиси да бир къалагъа барадыла. Ол къала уа адам сюекледен ишленип эди. Хомухну атасы къоркъду, алай къоркъгъанын сездирмеди. Экинчи кюн экиси да, ким аз кийик ёлтюрсе да, аны ашаргъа деп оноу​лашып, уугъа жайылдыла. Жашны атасы, айлана, жорта барып, ингирге юч кийик атып келди. Ол киши уа онтогъузусун келтирди да, жашны атасын ашап, сюеклерин къалагъа къошду. Хомух, атасын сакълап, бир ай турду, сора анасына:

– Анам, ата къайдады? – деп сорду. 

Анасы:

– Билмейме, уугъа кетгенди да, нек эсе да къайтмайды, – деди.

Сора Хомух:

– Атамы саууту-сабасы бармыды? – деп сорду.

– Угъай, биргесине алып кетгенди, – деди анасы.

Хомух, эл къыйырына чыгъып, бир терекден садакъ ишлеп, темирчиге да темир окъла ишлетип, атасын излей кетеди. Кёп жюрюйдю, жомакъда окъуна айталмазча мараучу да болады. Айлана-къыдыра барып, ол да ол биягъы агъач кишиге тюбейди. Агъач киши, аны атасына этгенча этип, биягъы къалагъа келтиреди. Биринчи кюн жашны иги тойдуруп, жукълатып, эрттенликде уа уугъа кетедиле. Аны бла да ким аз кийик келтирсе, аны ашаргъа деп оноулашады. Жаш да:

– Антсызма, сени ызынгдан бармасам, – деп, бугъа-бугъа, ызы бла барады. 

Агъач киши уа, бир терекден кийиз къамичини алып, терекни уруп, эмилик ат этип, кёзден ташаяды. Сора жаш алайда, излеп, кишини тапмай, онг жанына къараса – бир кийик сюрюу суу иче тургъанлай, бир окъ атып, битеуюн да кёзлерине уруп ёлтюрдю. Ингирде къалагъа элтип,
агъач кишини сакълап тебиреди. Бир заманда, биягъыча, онтогъуз ки-
йик ёлтюрюп, ол да келди. Санадыла да, жашны экиси артыкъ болду. Со-
ра жаш, секирип къобуп, агъач кишини жип бла къолун-аягъын байлап:
– Къайдады мени атам? – деп сорду. 

Агъач киши:

– Сен жигит эсенг, ий да, тутушайыкъ, хорласанг, айтырма, – деди.
Жаш жипни тешди. Агъач киши жашны, кётюрюп, ёрге атды. Хомух, энишге тийип, белине дери батды. Сора, чыгъа келип, агъач кишини, кётюрюп, боюнундан къалгъанын жерге батдырды да, садагъын тартды. Ол заманда агъач киши:

– Сен мени ёлтюресе да ёлтюресе, андан эсе бар да, къаланы ичинде эшик башында къылычым барды да, аны алып, аны бла ёлтюр, – деди.

Жаш, барып, бир тёммекни юйге атды, къылыч, секирип тюшюп, тёммекни эки этди. Хомух, аны алып, агъач кишиге келди. Аны кёргенде, агъач киши:

– Аллахдан аман тап, энди уа ёлтюрдюнг, алай, ёлтюргенден сора, къара кюбюрде къамичини алып, къаланы урсанг, сюекле адамла болурла, атангы да анда табарса, мени уа сингирими белинге къысып айлан, ол заманда сени киши да хорламаз, – деди.

Хомух, ол айтханча, къалагъа барып, къамичини алады да, къаланы ургъанда, сюекле адамла боладыла. Хомух, атасын да табып, агъач кишини ёлюгюне барады, сора сингирин, алып, терекге къысады, сингир терекни, буууп, юзюп къояды. Жаш да, атасын алып, юйюне къайтып, тынч-ырахат жашап къалады.

ЧЫГЫРЧЫКЪ БЛА ЭМЕГЕНЛЕ 

Эртте-эртте бир къатынны тёрт жашы болгъанды. Бек гитчелери уа чыгырчыкъ эди. Не анасы, не къарындашлары аны кёрюп болмагъандыла, къуруда аны ёлтюрюрге амал излеп тургъандыла. Бир кюн была бары да, бир акъыллы болуп: «Чыгырны ёлтюрмесек, бизге жашау жокъду», – деп, бир оноугъа келишдиле. Кюнлени биринде бир узакъ жерде бир эмегенни хапарын эшитедиле да, эмеген аны сау иймезлигине ийнанып, жашчыкъны анга къалай иерни юсюнден сагъыш этип башлайдыла.

Бир эрттенликде аналары чыгырчыкъгъа:

– Жашым, былай бир кел, – дейди. – Мен сенден бир зат тилерикме.

Жашчыкъ, анасыны къатына келип:

– Не керекди, анам? – деп сорады.

Анасы уа: 

– Ол жерде, ол жерде бир эмеген барды, аны уа бир жабыуу барды. Аны манга алып келмесенг, мен сени ананг тюйюлме, – деп тохтайды.

Жашчыкъ сагъыш этеди: «Энди уа не этейим? Эмегеннге баргъанлай, ол мени ёлтюрлюкдю. Бармасам а, – анамы жюреги къыйналлыкъды». Алай, бир уллу бизни да алып, не болса да, чыгырчыкъ эмегеннге тебирейди.

«Ёлтюрлюк эсе да, юйюне кирейим», – деп, жашчыкъ эмегенни юйюне киреди. Къараса – юйде киши да жокъ. Сора терк окъуна, бизни да къолунда тутханлай, эмегенни жабыууна чулгъанып, аны келирин сакълап башлайды.

Бир кесекден эмеген, кирип келип, жабыугъа олтурады. Жаш бизни эмегеннге чанчады. «Бу не зат болур?» – деп, эмеген ачытханны сансыз этип къояды. Дагъыда экинчи кере жаш бизни игирек чанчады. Эмеген, ачыуланып, жабыуну жаш бла бирге эшикге быргъап жибереди. Ол юйюне киргенлей, жашчыкъ, жабыуну да алып, юйюне къачады. Келтирип, жабыуну анасына береди.

Жашчыкъны алай сау-саламат къайтханына анасы, къарындашлары да, сейир-тамаша болуп, не айтыргъа билмей къаладыла.

Экинчи кюн анасы чыгырчыкъгъа биягъы:

– Эмегенни бир къазаны барды деп эшитгенме, энди аны алып келмесенг, мени харам эт, – дейди.

Жашчыкъ, жанындан умут юзюп, эмегеннге барады. Юй аллына жетгенде, энди уа не мадар этейим деп, сагъыш этип, бири биринден уллу юч ташны алып, юй башына минип, ожакъдан энишге къарайды. Къараса, уллу от этип, эмеген къазанда эт бишире тура эди. Сора чыгырчыкъ ташладан бек гитчесин къазанны ичине атады. Шорпа, тышына чачылып, эмегенни бутун кюйдюреди. Эмеген: «Бу уа не затды?» – деп, сансыз этип къояды. Жашчыкъ дагъыда экинчи ташны атады. Исси шорпа эмегенни андан да бек кюйдюреди. Ючюнчюде чыгырчыкъ бек уллу ташны атады. Асыры бек кюйгенине ачыуланып, эмеген, къазанны эти бла эшикге чыгъарып атып, юйге кирип кетеди. Алайдан жаш къазанны эти бла бирге анасына алып барады. Асыры сейир этгенден, анасы бла къарындашлары зат айталмай къаладыла.

Ючюнчю кере чыгырчыкъны анасы:

– Энди эмегенни кесин алып келмесенг, менден ичген сютюнг харам болсун, – дейди.

«Ёллюкме да ёллюкме, была мени ёлюрюмю сюедиле», – деп, не этерин да билмей, къолуна да бир гумух балтачыкъны алып, чыгырчыкъ эмегеннге кетеди. Эмеген жашагъан жерге жетип, аны юйюню аллында уллу терекни аз-аз балтачыгъы бла уруп башлайды. Тауушну эшитип, эмеген, чартлап, тышына чыгъады. Терегин кесерге кюреше тургъан жашчыкъны кёрюп, тишлерин къыжылдатып, ауузундан от чакъдыра:

– Аха, татлы къабынчыкъ боллукъса бусагъат! Мен сени саулай жутуп къояйым! – деп чабады.

– Сен мени жутханны къойгъа эдинг да, ол анда келе тургъан желмауузгъа къарагъа эдинг: ол жетсе, экибизни да саулай жутуп къоярыкъды, – дейди жашчыкъ.

– Да сора бу терекни кесиб’а не этериксе? – деп сорады эмеген.

– Мен а, муну ичинде кесим кирирча тешик этип, ары кирликме, ансы, ол желмаууз жетсе, сау къоймаз, – дейди чыгырчыкъ.

– Мени хар керегим да барды, терекни ичинде тешик этейим да, аны ичине мени да букъдур, – деп тилейди эмеген.

– Да хайда, теркирек эт, ансы жетеди, – деп, чыгырчыкъ эмегенни ашыкъдырады, анга уллу тешик этдиртип, ичине кийиреди. 

Кеси уа темир чалдиш бла тешикни бегитеди. Сора эмегенни эки уллу ёгюзюн жегип, терекни алагъа тартдырып тебирейди. Бара-бара кетедиле да, бир багъыр кёпюрге жетедиле. Ёгюзле, терекни тартып, кёпюрге киргенде, багъыр кёпюр, кимни да къоркъутурча, уллу дауур этип дынгырдайды. Ол заманда эмеген терек ичинден:

– Бу неди, мени ёлтюрюп къойдунг ушайды да! – деп, къычырыкъ​дан къырады.

– Тынч тур, ол келе тургъан желмауузну тауушуду, – дейди чыгырчыкъ.

Кёпюрден ётюп, чыгырчыкъ, эмегенни тюзюнлей юйлерини аллына элтип, темир чалдишни ачып, кеси уа, къачып, бир бийик къаяны башына минеди.

Эмеген а, чыгъып, тёгерегине къарап, юйге кирип кетип, чыгыр​чыкъны анасын да, къарындашларын да ёлтюрюп чыгъып, чыгырчыкъ​ны излеп башлайды. Тёгерекге къарай кетеди да, жашчыкъны бийик къаяны башында кёреди.

– Бусагъат ары къалай миннгенинги айт, айтмасанг, ёлтюрлюк-
ме! – деп къычырады.

Чыгырчыгъ’а:

– Кёнчегинги эки бучхагъын бир бирге къаты къыс да, ол къаядан бу къаягъа секир – мен болгъан жерге тюшюп къаллыкъса, – дейди.

Эмеген, жашчыкъ айтханча этип, къаягъа минип, эки бучхагъын да бир бирге къысып, жашчыкъ тургъан къаягъа секиреди, алайдан къая тюбюне кетип, чачылып ёледи.

Аны кёрюп, чыгырчыкъ, къаядан тюшюп, юйюне келеди. Анасы, юч къарындашы да ёлюп тургъанларын кёреди да, барып, эмегенни ёлгенни сау этиучю билеуюн алып келеди. Билеуню да къолуна алып: «Энди анамы бла къарындашларымы сау этейимми, этмейимми? Была сау заманларында манга къуруда ёлсюн деп туруучу эдиле, энтта да, сау болгъанлай, жашау бермезле»,– деп сагъыш этип, не болса да, анасын сау этерге таукелленеди. Алайда жашчыкъ анасын сау этип, юйге да кеси ие болуп къалады. Анасы да, сау болгъан кюнюнден башлап, чыгырчыкъ не айтса да, аны этип, экиси да бирге ашап-жашап къаладыла.

САУДЮГЕРЧИНИ ЖАШЫ 

Нартланы заманында бир бай саудюгерчи жашап болгъанды. Аны аты Нарт Къарабатыр эди. Ёле туруп, ол саудюгерчи, бир жангыз жашы бар эди да, аны чакъырып: «Мен ёлсем, мени малым, мюлкюм санга аманатды. Жолоучулукъгъа чыкъсанг, кесинге тенглик этмезликни нёгерге алма. Тенглик этерикни уа былай билликсе: базардан юч алма алып, юч нёгер излеп, алагъа бер да, аладан къайсысы алмасын санга бёлюп берсе, аны кесинге нёгерге ал», – деп осуят этгенди.

Жаш, атасы айтханча, юч нёгер излеп, бирерине бирер алма бергенди. Жашладан экиси алмаларын кеслери ашагъандыла да къойгъандыла, ючюнчюсю уа, бёлюп, саудюгерчини жашына узатханды. Ол аны нёгерге алгъанды, бир бирни къыйынлыкъда атмазгъа деп, экиси да ант этип, татлы тенгле болгъандыла. Саудюгерчини жашыны аты Жашаркъул болгъанды.

Эки тенг да бир кюн жолоучулукъгъа атланадыла. Бара баргъанда, былагъа бир къарт киши жолугъады да, экисине да бир бичакъны береди. 

– Бу бичакъ, – дейди къарт, – тенгизден ётеме десенг – кёпюр болады, жаугъа тюбесенг – нёгер болады. Мен муну сизге сизни антлы тенгле болуп жюрюгенигиз ючюн береме. 

Жашла, бичакъны да алып, къарт бла саламлашып, жолларына кетедиле.

Бара барып, Жашаркъул бла нёгери бир элге жетгендиле. Алайда бир ёксюз жашчыкъны кёргендиле. Аны юсюнде кийик териледен этил​ген кийимлери болгъанды. Была анга:

– Не айланаса-жюрюйсе, кимни жашыса? – деп соргъандыла. 

Жашчыкъ:

– Атамы танымайма, анам а жесирликдеди, – дегенди.

– Не жесирликде? – деп соргъандыла тенгле.

– Бир эмеген аскери келип алып кетгенди. Ол аскерни кючю бек уллуду. Тёрт патчахны аскери, кюрешип, анга не аз да къарыу эталмагъанды, – деп жууап бергенди жашчыкъ.

– Да, иги жаш, эмегеннге къарыу эталлыкъ эсек, биз бир кёре-
йик, – деп, Жашаркъул да, нёгери да эмеген тургъан жерге тебирегендиле.

Ары жетип, эмегеннге:

– Жашчыкъны анасын азат эт! – деп сёлешгендиле. 

Эмеген, аскерине айланып:

– Бу аллымда быз-быз этген эки чибинни жокъ этигиз! – дегенди.

Ол заманда нарт Жашаркъул эмегенни сермегенди. Кюреше келип, эмегенни, уруп, жерге боюнуна дери батдыргъанды да, башын тайдыргъанды. Алайда эки шуёх да эмеген аскерни къырып, жашчыкъны анасын, башха адамланы да азатлап, эмегенни мюлкюн да алагъа берип, жолларына кетгендиле.

Бара-бара, жолда бир жолоучугъа тюбеп, аны бла саламлашып, хапарлашхандыла. Жолоучу былагъа:

– Не айланасыз, не жюрюйсюз? – деп соргъанды.

– Да биз былайда эмегенле бла бираз ойнашып келебиз, – дедиле тенгле.

– Да сиз эмегенле бла аллай бир ойнар кибик, не къарыуугъуз барды? Не оюн ойнагъансыз? – деп сорду жолоучу.

– Былайда жолланы кесип, жерде – адамны, кёкде – къанатлыны оздурмагъан эмегенни тёрт патчах аскер хорламагъан аскерин, кесин да хорлап, къырып келебиз, – ма олду бизни ойнагъаныбыз, – дедиле жашла.

– Да, ахшы уланла, ол этилген жигитликлени уа хатасы жокъду. Кесигиз а кимлесиз? – деп сорду жолоучу.

– Мен – Нарт Къарабатыр улу Жашаркъулма. Бу уа – дунияда сайлап алгъан антлы тенгимди. Экибиз антлы болгъан кюнден бери бир къабынны эки этмей къапмагъанбыз, къууанчны, къыйынлыкъны да бирге сынайбыз, – деди Жашаркъул.

– Да алай эсе, былайда да адамны терисин саулай сойгъан бир 
эмеген барды. Анга уа кючюгюз къарырыкъмыды? – деп сорду ол 
адам. – Эмегенни этгенине ийнанмай эсегиз а, сыртыма къарагъыз, – деп, тешинип, аркъасыны териси алыннганын кёргюзтдю.

– Да, барып, бир кёрейик, – деп, жашла эмеген болгъан жерге атландыла.

Быланы келгенлерин кёрюп, бурун тешиклери да къая жарылгъанларыча, бурунундан ургъан солууу тереклени, агъачланы аудура, къычыргъан тауушу, кёк кюкюрегенча, дунияны зангырдата, ачыуланып, эмеген:

– Адам улулары! Не айланасыз, не жюрюйсюз, не керекди?! – деп сорду. Ызы бла уа: – Алай мен сизни нек келгенигизни, сормасам да, билеме. Тохтамасагъыз, экигизни да жутарма! – деди.

Жашаркъул, эмегенден гитчерек болса да:

– Сенден кючлю къарындашынгы этгенча, сени да этерме! – деп, атыш бла тутушха киришди.

Сермеп, эмеген нарт уланны, къолгъа алып, бир ургъанлай, тобукъгъа дери жерге батдырды. Кезиу Жашаркъулгъа жетгенде, ачыуу бла алып, мах деп, эмегенни боюнуна дери жерге батдырып, боюнундан бууду. Къылычы бла башын кесди. Аны акъгъан къаны, ырхы болуп, сууланы, Кёк тенгизни да къызартды.

Эмегенни ёлтюргенлей, аны дорбунундан тиширыу къычыргъан бир ачы таууш келди. Сейирсинип, барып къарасала, – дорбунну ичин кюн кибик жарытхан бир ариу къызны кёрдюле. Аягъына-къолуна сынжырла тагъылып, ашы-сууу болмай тура эди. Къыз, нартланы кёргенде:

– Мен адам улун кёрмегенли, онсегиз жыл болады. Къайдан келдигиз? – деп сорду.

Эки нёгер да:

– Биз узакъ жерледен, нартла элинден, жолоучулукъгъа чыкъгъан эдик. Келе келип, бу зулмучу эмегенлеге тюбеп, ала бла сёлеше, ойнай-кюле айланабыз. Былайда эмеген бла сермешип, аны башын тайдыргъанлай, бу дорбундан сени къычырыгъынгы эшитип, киргенбиз бе-
ри, – дедиле. 

Къыз да кесини хапарын айтды:

– Мени атам саудюгерчи болгъанды, нарт таулада кёп малла тутханды. Аты Къылычбатыр эди. Бир жол атам мени жетижыллыгъымда биргесине саудюгерчиликге алады. Келе келгенибизлей, эмеген, тутуп, атамы сырт терисин алып жибереди, мени уа бери келтиреди. Андан бери мен мында жашайма. Сиз алай келмесегиз, бу эки-юч кюнде эмеген мени кесине къатыннга алыргъа деп тура эди. Мени къыйынлыкъдан къутхаргъансыз, кесигизге эгеч этеригигизни тилейме, – деп бошады сёзюн.

– Биз сени эгеч да этербиз, атанга-ананга да тапдырырбыз, – деп, аманатха алып, антлы тенгле къызны, элтип, атасыны-анасыны къолуна бердиле да, жангы жигитликле этерге жолгъа чыкъдыла.

КЪАРТ КИШИ БЛА КЪАРТ КЪАТЫН 

Эртте-эртте бир къарт киши бла къарт къатын жашап болгъандыла. Аланы сабийлери жокъ эди. Алай а экиси да, бир сабийибиз болса эди деп, хар заманда да Аллахдан тилеп тургъандыла.

Бир кече къарт киши, кеси керегине эшикге чыкъгъанлай, арбазда бир чулгъам кёреди. Жууукъ барып, иги къараса, эски быстырчыкълагъа чулгъанып – бир къагъанакъчыкъ, къатында да бир гитче шешачыгъы бла сютчюгю, алай тура эди. Къарт, чабып, юйге кирип:

– Ой къатын, бизге Аллах сабий бергенди, тур, тур! Эшик аллында быстырчыкълагъа чёргелип турады, тур! – деп, къарт, къатынын тёшегинден къобарып, арбазгъа чыгъып, ол сабийчикни юйге кийиреди. 

Андан уллу къууанч болуп, битеу элге хапар жайылады.   

Бир кюн ол къартланы бир къаршы жууукълары:

– Ол сабийни, барып, бир кёрейим, бир ат да атайым, – деп, къарт​лагъа келеди. – Мен жашыгъызгъа ат атаргъа келгенме, ыразы болсагъыз, – дейди. 

Къартла экиси да, ыразы болуп:

– Аллах-Аллах, сен атамасанг, кимибиз атарыкъды? Не атарыкъ эсенг да, ата жашыбызгъа, – деп, жашчыкъны аны къолуна бердиле. 

Ол киши, жашчыкъны къоюнуна алып:

– Ай сен жашаулу болгъун! – деп, кёкюрегине къыса келгенлей, жашчыкъ кишини, табанчыгъы бла уруп, олтургъан шинтигинден жыкъ​ды. Ол киши, секирип туруп:

– Эй, къартла, сиз муну кетерирге керексиз, муну Аллах сизге игиликге бермегенди. Бу не эсе да бир тюрлю затды. Бу сизге жаш боллукъ тюйюлдю. Кетермесегиз да, не затыгъыз болса да, мен сизге бу жолдан сора келмем, – деди.

Жашчыкъны кетерирге къартланы кёзлери къыймай эди. Алай, кетермей да амал тапмай, эрттенлик болгъанлай, къарт ол жашчыкъны, шешачыгъына да сютчюк къуюп, элтип, юч жол айырылгъан бир талагъа салып, юйюне къайтып кетди. Жашчыкъ юч жол айырылгъанда къалды.

Бир айыуну уа, ол да куркасындан арлакъ жанлагъанлай, уучула балаларын тутуп, алып кетген эдиле. Айыу къайтып келсе – балалары жокъ, ёкюрюп, излеп, ары бла бери чабып айланды, тапмады. Алай, айлана келип, жашчыкъны жилягъан тауушчугъун эшитеди. Ол таууш таба юч жол айырылгъан жерге барып къараса – адам баласы. Сора бу айыу:

– Мени балаларым да былай ажашып айлана болурла. Бу да къайдан эсе да ажашып тюшгенди былайгъа. Мен муну, элтип, кесиме бала этейим. Энди мени балаларым тас болдула. Къарт болсам, бу манга къарар. Мен а бусагъатда мынга къарайым, – деп, жашны кесини куркасына алып кетди.

Эмчегин да эмизе, бирде кёгет, эт да мажара, айыу ол жашчыкъны ёсдюреди. Бир айгъа биржыллыкъча, эки айгъа онжыллыкъча, терк ёсюп, бир жыл болгъанда, болмагъанча бир залим адам болуп ёседи. Айыу да, къартлыкъгъа хорлатып, эки кёзюнден да тохтап, ары-бери айланып, хайыр эталмай башлады. Жаш а, ол агъачны ичинде бир тюрлю жаныуар хорлаялмазча, алай къарыулу, жигит болады.

Бир кюн жаш ол айыугъа:

– Анам, сен энди къарт болдунг. Жаш заманынгда, хар не амал да этип, кесинги, мени да бакъдынг, энди сен солу. Мен уллу болгъанма, сени да, кесими да багъарма, – дейди.

Андан жаш, уугъа барып, тюбеген жаныуарын ёлтюрюп, къарт айыу-
гъа келтирип, болгъанны этден, кёгетден толтуруп турады.

Бир жол, уучула келип, къарт айыуну ёлтюрюп, соя тургъанлай, жаш уудан къайтып келеди. Курканы къатында ол танымагъан эки аякълы жаныуарланы кёреди. Андан, бир терекден бир терекге секирип, алагъа кёрюнмей, тюз башларындан энишге къарайды. Къараса, ала уа ол анам деп тургъан къарт айыуну, ёлтюрюп, соя тура эдиле. Аны алай кёргенлей, башларындан энишге секирип, ала, не болгъанын айырып, сауутларына къармашхынчы, эки уучуну да уруп тёнгеретеди. Экисин да терекге-терекге уруп, атларын да бир уллу агъач бла уруп ёлтюреди. Сора аллай эки аякълы жаныуарны, кёрюп, ёлтюрмей къоймазгъа ант этеди. Куркасындан кетип, бир туура, бийик сыртда, бир эмен терекни башында, бутакъланы ары-бери чалишдирип, тюбюне да къургъакъ кырдык келтирип, уя ишлеп, аны башындан къарап, андан-мындан душман келе башласа, чабып, ёлтюрюп, бир талай кюн жашайды. Бир кюн алай жатып тургъанлай, эки къаплан, аны кёрюп, чабадыла. Ол а, ала бла кюрешип, аланы да ёлтюрюп, кеси да билегинден жаралы болуп, биягъы жатып тургъанлай, узакъда суу боюнунда бир акъсыл затланы эслейди. Аланы, алай кёрюп, не болгъанларын билир ючюн, мыллыгын ала таба атады. Барса – бир ариу затла. Ала уа агъачха чертлеуюк жыяргъа келген къызла болгъандыла. Алайда бу аланы бирлерин алады да кетеди. Алып келип, кесини уясына миндирип, адам ит кючюкню къалай къубулта эсе да, алай къубултады. «Бу ариу зат менден къачып
кетмеге эди», – деп, ол къызны, къалайгъа барса да, биргесине айландыра эди. Алай къызгъа харамлыкъны уа билмей эди. Къыз а, жаш, ачыу​ланып, мени ёлтюрюр деп, асыры къоркъгъандан, аны жараларын да
жыйрыгъыны къыйыры бла байлап, кёлегин да тешдирип, жамап, кеси да, ит кючюк кибик, ол жашны тёгерегинде айлана эди. Алай бла жаш ол къызны, алай жойкъулланнганы ючюн, бекден-бек сюе, арлакъ, берлакъ да жибере башлагъанды. Къыз къоллары бла жашха айтханларын ангылата башлады. Аз-маз ангылай башлагъанындан сора, къыз агъач​да тёгерекге жорта, мароко жыя, келтирип, ол жашха бере, жаш аны жарата тебиреди. «Энди бу манга юйренди, менден кетмез», – деп, иги ышаннгылы болду. Бир кюн къыз жашха:

– Мен санга бир иги ашарыкъла табып келейим, – деп ангылатады. 

Жаш къызны жибереди. Сора:

– Кёп айланма, мен санга тансыкъ боллукъма, – дейди.

– Экинчи кюн былайда болурма, – деп, къыз кетеди. 

Андан тюзюнлей юйюне тебирейди. Жолда бара-бара: «Ол адамды. Къайдан эсе да ажашып, бу агъачда къалып, къайры барыргъа билмей, жаныуарлагъа къошулуп къалгъанды. Мен аны, къалай этсем да, элге къошайым», – деген акъылгъа киришди.

Ингирликде юйюне жетгенде, битеу эл аны келгенине бек къууанды. Аны хапарына сейир этдиле. Сора къызны атасы, юч жыйырма мараучуну да жыйып:

– Къызымы урлагъан адам ашаучуду. Барыгъыз да, аны ёлтюрюгюз. Жолгъа эрттенбла эртте чыгъарсыз, – деп оноу этеди. 

Къыз, аны айтханына ыразы болмай:

– Атам, сен адамланы керексиз къыйнама. Ала аны ёлтюраллыкъ тюйюлдюле. Ол а аланы барын да къырыргъа боллукъду. Андан эсе мараучуланы юйлерине жибер, мен а жашны бери келтирейим. Къоркъмагъыз, ол адамды, – деп, мараучуланы да юйлерине жибертип, кеси да юйге киреди.

– Атам, бир ёгюз союгъуз да, этин, биширип, бир къанганы юсюне салыгъыз. Экинчи къанганы уа хычинледен, бёрекледен, башха ашладан да толтуруп, жанларына да экишер шинтик салып туругъуз. Эки челек суу да жылытып, тазны да былайгъа салып къоюгъуз. Бир кёнчек, бир кёлек, эки чабыр да чыгъарыгъыз. Андан башха юйню ичинде бир зат да къоймагъыз, букъдуругъуз. Биз келирге, элде бир жан кёрюнмесин. Мен аны, алып келип, жууундурурма, кийиндирирме. Андан сора сен бери кирирсе да, манга къолунгу берирсе, экинчи уа, кёзюне къарамай, анга берирсе. Сора терк окъуна артха айланып кетерсе. Алай бла, бир-бир келип, къауум адам кёрюнюрсюз, кийимлеригиз аны юсюндегиле бла бир кибик болсун, – дейди да къыз, хар затны айтханыча этдирип, жастыкъ тыш бла бир бёрек да алып, биягъы жашха кетеди.

Жаш, аны узакъдан къарап кёргенлей, олсагъат окъуна аллына ча​бып, кётюрюп келип, биягъы терекни башына чыгъарады. Къыз терекни башында келтирген саугъасын ачады. Алгъа къыз тиймесе, жаш танымагъан затына тиймей болгъанды. Къыз бёреклени бирин къабып, аны чайнагъынчы, жаш къалгъан бёреклени барын да бошады. Аланы ашап бошагъанлай:

– Была къайда бардыла? – деп сорады.

– Ма былай-былай, анда бир жерде бардыла, кел, барайыкъ, – деп, къыз, жашны алып, юйюне келеди.

Келселе, къангала ёрге къаланып, бир къангада этле, бирсинде уа бёрекле, хычинле, суула – хар не да хазыр болуп тура эди. Алгъа къыз тиймегени ючюн, жаш да тиймейди. Къыз, юйге киргенлей, олсагъат окъуна тешинип, тазгъа кирип жууунады. Жаш да, къыздан кёргенин этип, жууунады. Къыз жашха хазырланнган кийимлени кийип, сора терк окъуна тешип къояды. Къыз тешгенлей, жаш алып киеди. Жаш кийимлени тешерге тебирегенлей, къыз къоймайды. Андан жаш, кеси кесине къарап, уллу сейирсинеди, сагъышлы болады. Къыз да, ариу болдунг деп, аны махтай тургъанлай, къызны атасы, жерге къарагъанлай, кирип келип, къызны къолун тутады, экинчи жашны къолун тутады. Андан жаш, ол киши кетип бара, ызындан анга да къарай, кесине да къарай, бютюн уллу сагъышланады. Алай, бир-бир келип, адамла, бир келгени экинчи келмей, бугъа, бир кесек заман озду. Къыз, олтуруп, этлени ашап башлайды. Аны кёрюп, жаш да, олтуруп, къыз бир иегини ашагъынчы, ол битеу ёгюзню этин бошатады. Ызы бла башха ашланы да. Ол кюн алай, адамланы анга жууушдура, шагъырей эте кетдиле да, ол, игида юйюрсюнюп, адамла бла ойнап-кюлюп башлады.

Ол къыз жашны къолгъа алып окъутуп башлайды. Жаш кесини адам тилин да ачып, бираз окъуй да билгенде, къыз, атасына келип:

– Атам, эркинлик берсенг, мен бу жашха барыр эдим. Бу бек ариу, бек къарыулу, бек акъыллыды. Тукъум-жукъ деп болмагъанлыкъгъа, кеси кимден да игиди, – деп тилейди.

Атасы да:

– Болсун алай, сен сюйген эсенг, – деп, эркинлик береди. 

Къыз жашха барып, эр бла къатын боладыла. Жашай турадыла да, къатын айлы болады. Ол заманнга жаш да окъургъа иги юйренеди. Бир кюн а, китаплагъа къарай келип, адам баласын айыу алып кетип ёсдюргенди деп, бир хапарны окъуйду. Сора сагъыш этеди да, хар затны эсине тюшюреди. «Мени да айыу табып, алып кетип ёсдюргенди ансы, ол мени анам тюйюл эди. Мени атам-анам болургъа керекдиле», – деп, аланы излерге эсине тюшеди. Кесине да, ол ары-бери кетгинчи, жаш тууады. Сора, олтуруп, жашына къагъыт жазады. Башындан аягъына дери хапарын айтады. Къатынына да: «Жашыма онсегиз жыл толгъан кюн бу къагъытланы берирсе», – деп, азыкъ да алып, атасын-анасын излей кетеди.

Жашына онсегиз жыл толады. Атасы уа къайтмайды. Бир кюн къатын жашына:

– Сени атанг бу къагъытны санга берирсе деп кетген эди. Кеси бир кюн алгъа къайтса окъуна, къагъытны санга берлик тюйюл эдим. Не жазгъан эсе да, окъу, – деп, жашха къагъытны берди. Жаш, окъуп: «Ыхы, мени атам атасын-анасын излей кетгенди. Къайтмагъанды. Энди мен а аны излемей къалай къояйым», – деп, ол кече эки женгин да ёрге этип, танг атхынчы, анасы бла бирге жол азыкъ хазырлайды. Андан, биргесине окъуп тургъан бир сохта тенгин нёгерге алып, уллу бичагъын да белине тагъып, жолгъа чыгъады. Бара-бара кетип, ингирликде бир уллу къалагъа жетедиле. Къатында уа бир гитче юйчюкню кёредиле. Къаланы юсюнде уа былай: «Бу къаланы ичинде юч кече къалып, ким сау къалса, къала аныкъы боллукъду», – деп жазылып эди. Ол жазыу​ланы кёргенлей, жашла:

– Хайда, къалайыкъ, биз этмегенни ким этер? – деп, ол гитче юйчюкню къатына барадыла. 

Барсала – бир къарт киши бла бир къарт къатын.

– Кеч ахшы болсун! Къонакъ аламысыз? – деп, была арбазгъа киредиле.

– Айхай, алабыз! Къонакъдан ким къачады?! Келигиз, Аллах-Аллах, бек ыразыбыз, – деп, къартчыкъ, къонакълагъа жууукъ келип: – сиз не адамласыз, не айланасыз? – деп сорады.

– Да ма быллай жумуш бла бара эдик да, бу къаланы жазыуун кёрюп, мында къалыргъа къайтханбыз, – дейдиле жашла.

Къарт, алагъа жарсып:

– Къоюгъуз, жашла, мындан киши сау кеталмагъанды. Мен былайда тёрт жыйырма жыл жашайма. Алыкъа бу къаладан бери бир адам чыкъмагъанды, – дейди.

Алай жашла, къартха тынгыламай:

– Сен бизни атларыбызгъа къарай тур, – деп, ахча да берип, къалагъа кирип кетдиле. 

Кирселе, тюп юйде бир шинтик. Атасын излеген жаш ол шинтикге нёгерин олтуртуп, кеси баш юйге ёрлейди. Анда да бир шинтик. Кеси уа анга олтурады. Алай олтуруп, танг атхынчы турады. Жукъ да кёрмейди. Эрттенликде энишге тюшюп къараса, тенгин ким эсе да ёлтюрюп кетип тура эди. Аны да, элтип, алайда асырайды. Кеси уа экинчи кече, биягъы баш юйге чыгъып, олтуруп тургъанлай, бир уллу эриши къара къатын келеди да:

– Мында атангы башымы барды? Итден туугъан, чыгъып кет бусагъатдан! – деп, ауузундан ургъан оту да жетген жерин юйюте, жашны юсюне сюелип къычырады.

– Кетерик эсенг, сен кет, кетмесенг да, башынгы тайдырырма, – деп, артыкъ уллу къоркъмай, жаш жууабын береди. 

Къатын кетеди. Ол кетгенлей, бир ариу акъ сакъалы бла бир ушагъыулу къарт кишичик келеди.

– Ассалам алейкум! – деп, салам берип, жашны аллына келип олтурады. 

Жаш да, саламын алып, къартны кёзюне къарайды. Къарт:

– Бу къатын мени къатынымды, – дейди. – Ол ненча адам ёлтюргенини саны жокъду. Сени атанг а бизни жашыбыз эди. Алай аны, туу​гъанлай, къатыным, элтип, къайда эсе да атып кетген эди. Ол, уллу болуп, бизни излеп келгенлей, ол аны да ёлтюргенди. Сени да ёлтюрюр. Мени уа, адамладан айырып, тёрт жыйырма жылны ичинде жашаууму аман бла кетерди. Энди бусагъатда ол жукълап турады. Бар да, чачындан орундукъгъа къаты байла. Къабыргъада кесини бичагъы тагъылып болур, аны алып, жалан бир уруп къой. «Энтта ур»,– деп тилесе, урма, кет да къал. Экинчи урсанг, сау боллукъду. Аны ёлтюргенлей, чыкъ да, сехни мындан бара онг чыпынын кес. Ол ауар, сора мен да ёлюрме. Атангы къабыры уа юйню тюбюндеди. Мени да аны къатында асыра. Асырап бошасанг, не бар эсе да – сениди. Сюйсенг, алып кет, сюйсенг, мында жаша, – деп юйретеди къартчыкъ.

Жаш, кирип барып, къатын жукълап тургъанлай, чачындан орундукъгъа къаты байлап, бичагъын да алып, жангыз сермегенлей, бою-
нун юздюреди. Андан, барып, сехни чыпынын да кесип, аудурады. 
Келсе, къартчыкъ ёлюп тура эди. Аны да, тюп юйню тюбюнде ата-
сыны къабырын табып, алайда асырады. Ол, юйлени ичинде болгъан байлыкъны барын да атлагъа жюклеп, юйюне келип, ашап-жашап къалады.

ТОГЪУЗ КЪАРЫНДАШ 

Нартланы заманында тогъуз къарындаш Минги тауда жашап болгъандыла. Аланы аталары Тонай деген нарт эди. Аны тогъуз жашы да:

– Мен жигитме, мен батырма, – деп даулашхандыла.

Таматалары:

– Жети жыл мындан алгъа тас болгъан затланы табаргъа къолумдан келликди, – деди. 

Экинчилери:

– Жети жылгъа жюрюген жолну кече бла кюннге барыргъа къолумдан келликди, – деди. 

Ючюнчю къарындашлары:

– Ол алай сейирлик тюйюлдю, къалалагъа, тоханалагъа жетсем, ачхычсыз, къолум бла киритлени, бугъоуланы юзюп ачарма, – деди. 

Тёртюнчю къарындашлары да:

– Ала не затладыла, эри бла жатхан къатынны, эрине билдирмей, алып, чыгъып кетерме, – деди. 

Бешинчилери:

– Э-ей, ол а алай уллу эрлик тюйюлдю. Кече сууда баргъан тюкню шашдырмай кёреме, – деди. 

Алтынчылары да:

– Эй, къарындашым, сен нарт уланы тюйюлсе! Мен кёкден тюшюп келген сау къаяны, жерге иймей, къолум бла тутуп тыяма, – деди. 

Жетинчи къарындашлары:

– Сен кесинги нарт улугъа санай эсенг, ол жигитлик, тулпарлыкъ да тюйюлдю, – аны, бир атханда, жети тауну башы бла атып аудурургъа керекди, – деди. 

Сегизинчилери:

– Ой сени кена уа, ол ишмиди?! Мен кёкде учхан къанатлыны садакъ бла атып тюшюреме, – деп ёхтемленди. 

Тогъузунчу къарындашлары уа:

– Ма мен а ашыкъ ойнагъан сабийлени барысыны да ашыкъларын къытама, – деп махтанды.

Ол заманда къарындашлары анга кюлюп, хыликкя этдиле.

Сора жашланы аналары Сантай нарт Тонайгъа:

– Айсандыр нартха барайыкъ, ол бизге жети жыл мындан алгъа къызы тас болгъаныны юсюнден тарыкъгъан эди. Жашларыбыз аны табарыкъдыла деп айтайыкъ, – деди.

Тонай:

– Угъай, къатын, айтмайыкъ, Айсандыр нарт билсе, бизге тынч​лыкъ бермез, – дейди да, эр бла къатын алайда даулаш боладыла.

Болсада, Айсандыр нарт аны къайдан эсе да эшитип, Тонайгъа бла Сантайгъа келеди.

– Мени къызым тас болгъанлы, жети жыл болады, аны тапсагъыз, дуниягъа белгили къараторуму берир эдим, – дейди.

Жашланы сегизиси атланадыла. Ашыкъ ойнагъан жаш а юйде къалады. Жашла, жюрюй, ызын ызлай кетип, тюз жыйысы бла барып, бир темир къалада къызны табадыла.

– Ха, энди жетдик, темир къаланы бугъоуларын, сынжырларын, киритлерин ачарыкъ, санга иш табылды, – дегенлеринде, ол къарыулума деген, къарындашларына: «Эй хомухла!» – деп, къаланы бугъоуларын къолу бла, къургъакъ къаурачыкъланы сындыргъанча, умур-чумур этип ачды. Сора ол жыйычы къарындашларына:

– Энди сен къызны мында болгъанын бил, – деди. 

Жаш жыйылай, ийисгей келди да:

– Къыз мындады, – деди. 

Ол заманда жашла тёртюнчю къарындашларына:

– Эри бла жатып тургъан къатынны, эри билмегенлей, алып чыгъарма деучю эдинг да, бар, – деп, къалагъа ийдиле.

Жаш, барып, къызны алып чыкъды да, къарындашла жолгъа атландыла. Арлакъ кетгенлей, жашла бешинчилерине бурулуп:

– Кече сууда баргъан тюкню кёрюучюме дей эдинг да. Иш энди сени къолунгдады, – дедиле.

Сора жютюкёз, артха къарап:

– Окъдан, желден да къаты жау келеди ызыбыздан. Узакъ жолланы къысха этиучю, хайт де, маржа! – деди.

Алайдан кетмей, кеслерин бегитип туруп, жау жете келгенлей а, жетинчилери – къаяланы быргъаучу къарындаш – ол келгенни, сермеп алып, жети тауну башы бла силдеп ийди.

– Ай, ёлтюрмей, бош атдынг. Ол энтта да келир, – деп, къарындашла анга тырман этдиле.

Болсада алайда танг атды, кюн тийди. Бир кесек солургъа тохтагъанлай, ол къызны атасындан-анасындан урлап кетген, шууулдап жетип, къызны алып, кёкге чыгъып тебиреди.

– Эй аман, кёкде къанатлы иймеучю, – деп, жашла къарындашларына къарадыла. 

Ол заманда сегизинчи жаш, секирип туруп, садакъ бла атып, къызны алып къачханны урады. Олсагъат къаяны жети тауну башы бла аудургъан, жетип, къызны жерге тийдирмей, сермеп алды. Аны къачыргъанны уа, уруп, жерге жайды.

Алайдан ала барысы да, ырахат къайтып келип, элге кирдиле. Халкъ,
жыйылып, уллу той-оюн этди. Сора Айсандыр нарт да, чыгъып, къараторну былагъа бере:

– Алыгъыз, жашла, къаратор сизниди, алай кимге тийишли болгъанын а кесигиз айырырсыз, – деп, ыразылыгъын билдирди.

Жыйычы къарындаш, алгъа болуп:

– Мен жыйыламасам, къызны тапмаз эдигиз, къаратор мениди, –
деди.

Экинчи къарындаш да:

– Узакъ жолну мен къысха этгенме, ансы жети жылгъа барып да келаллыкъ тюйюл эдигиз, къаратор мениди, – деп сюелди. 

Тёртюнчюлери да, туруп:

– Эй, сен жыйыладынг, сен жолну къысхартдынг, сен киритлени ачдынг, аны бла не боллукъ эди, мен алып чыкъмасам, къаратор манга тийишлиди, – деди. 

Алагъа тынгылай кетип, жютюкёз:

– Эй аманла, не умут этесиз? Мен жел, окъ кибик келгенни кёрмесем, не зат эталлыкъ эдигиз? Къараторну манга берликсиз, – деди. 

Жетинчилери:

– Ха, хомухла, мен душманны къол ташча сызып иймесем эди, ол сизни ашап, чёплеп къоярыкъ эди. Къараторгъа мен эркинме, – деп тох​тады. 

Мараучу къарындашлары да:

– Барыгъыз да терс боласыз, мен атып ёлтюрмесем эди, ол барыгъыз​ны да къырып къоймазмы эди? Къараторну мен сизге бералмам, – деди. 

Дагъыда бир къарындашлары уа:

– Къыз, жерге тийип, чачылып ёлюр жеринде жанын мен сакълагъанма, къараторну манга берирге керексиз, – дегенни айтып олтурду.

Алайда къарындашла къаты даулашдыла. Ашыкъ ойнаргъа сюйюучю тогъузунчу къарындашлары уа:

– Сиз кетип айланнгансыз, атабызгъа-анабызгъа уа мен къарап тургъанма. Къаратор, сёзсюз, мени болургъа керекди, – деди.

Сора жашланы жыйычылары:

– Бу тюз айтады. Биз сегизибиз да бирер затны этгенбиз. Аладан бири къалса окъуна, биз ол ишни эталлыкъ тюйюл эдик. Атабызгъа- анабызгъа къарап тургъан ашыкъчыгъа тийишлиди къаратор, – деп, керексиз даулашны тохтатды. 

Бары да, нарт улуну жашлары, ыразы болуп, къараторну гитче къарындашларына берип, ашап-жашап къалдыла.

КЪАЗАКЪ УЛАН

Эртте-эртте бир элде Къазакъ улан деп бир киши жашап болгъанды. Бир кюн ол жортууулгъа тебирегенди. Эрлай атына минип, бир уллу кенг ёзеннге жетгенлей, эки атлыны кетип бара тургъанларын кёргенди. Сора: «Бу эки атлы да не айланадыла? Быланы элтип сатсам, бири кёлеклик, бири да кёнчеклик болмазламы?» – деп, ала таба бурулгъанды. Сора Къазакъ улан кёрген эки атлы да: «Бу жангыз атлы не айлана болур? Муну элтип сатсакъ, бирибизге кёлеклик, бирибизге да кёнчеклик болур», – деп, ол жангыз атлы таба бурулгъандыла.

Келе келип, Къазакъ улан да, ол эки атлы да бир бирлерине жетип тохтагъандыла да:

– Да биз бу жангыз атлы да не айлана болур, муну элтип сатсакъ, бирибизге кёлеклик, бирибизге уа кёнчекликдамы болмаз деп бурулгъанбыз санга, – дегендиле. 

Ала алай айтхандан сора, Къазакъ улан да:

– Да мен да бу эки атлы не затха айлана болурла? Элтип сатсам, бири кёлеклик, бири кёнчекликдамы болмазла деп бурулгъанма сизни таба, – дегенди. 

Сора, бир бирге къайырылып тебирегенлей, Къазакъ улан айтханды:
– Энди бу къатыбызда сын ташланы уллу бичакъла бла урайыкъ да, къайсыбызны бичагъы сын ташны бир ургъанлай юздюрсе, неда, ушкок бла урайыкъ да, къайсыбызны огъу сын ташдан ётсе, – ол хорларыкъ-
ды, – дегенди.

Андан сора ючюсю да, ыразыланып, сын ташны уллу бичакъла бла сермеп кёргендиле. Къазакъ уланны бичагъы сын ташны белинден къыркъып жибергенди. Ол бирси эки атлы уа сын ташланы уруп сынагъандыла да, уллу бичакълары сынып, ауузлары къайырылып, тап, бичакъларын къынына да жыялмазча болуп къалгъандыла. «Аха!» – деп, Къазакъ улан, ушкогун сермеп алып, сын ташны ушкок бла ургъанды да, огъу бир бири къатында сюелип тургъан эки сын ташдан ётгенди. Ол бирси эки атлы уа, къоркъуп, абызырап, тап, ушкок бла уруп да сынамай, неда, ушкок бла уруп сынасала да, окълары ётмезликлерин билип:

– Биз сен айтханнга бой салабыз. Алай тилейбиз бизни сатмазынгы. Бир ариу эгечибиз да барды, сен, аны кёргенинглей, сюймей амалынг жокъду, аны да берейик. Эгечибизге бюсюремесенг а, аны къалай сюйсенг эм къайда сюйсенг, анда сат, – дегендиле.

Къазакъ улан ыразы болгъанды. Ала да Къазакъ уланны ыразы болгъанына къууаннгандыла. Алай бла, жарашып, ючюсю да ол эки атлы жашагъан элде аланы юйлерине барып, эгечлерине:

– Биз сени бу адамгъа эрге беребиз, – дегендиле. 

Болсада къыздан не угъай, неда хау деп жууап алалмагъандыла. Къыз, аз да сёлешмей, тынгылап тургъанды. Къызны сёлешмей тынгыламакълыгъы ыразы болмагъанын кёргюзтеди. Къазакъ улан къызны кёргенлей окъуна бюсюрегенди, сюйгенди, алай къызны, не былай, неда алай деп, сюйгенин неда сюймегенин ангылаялмагъандыла. Ыразы болмагъанын да биле тургъанлай, амалсызлыкъ башларын къысхандан, жан къоркъуу ахларын алгъан жашла: 

– Ай анасыны, амалсызлыкъ адамгъа этмез ишин да этдире кёре-
ме, – деп, эгечлерин Къазакъ уланнга берип жибергендиле.

Бир талай заманны Къазакъ улан ол къызны ёз къатын этип жашайды, болсада къыз, ауузун ачып, бир сёз айтмайды. Къазакъ улан анга бек сейир этип болгъанды. Къарындашланы, къоркъгъандан, эгечлерин анга сюймей бергенлерин да ангылагъанды. Къызны жаны сюймегенлей, къоркъутуп алгъанына чогъожланып тургъанлай, Къазакъ уланнга:

– Элни жылкъысы сюрюлдю, – деп хапар айтып, биреу келгенди. 

Болсада Къазакъ улан, жатып тургъан жеринден башын кётюрмей, къарап къойгъанды ансы, башха жууап этмегенди. Элни адамы сюрюлген жылкъыны ызындан къуугъун болуп тебирегендиле да, Къазакъ уланнга экинчи адам жибергендиле. Къазакъ улан экинчи чакъыра келген адамгъа да жатып тургъан жеринден жууап этмегенди. Сора элни адамы кетгенди. Сюрюлген жылкъыны ызындан эл кетгенлей, Къазакъ улан бир акъсакъ ат бла тебирегенди. Къазакъ уланны, кечге да къалып, ол акъсакъ ат бла да баргъанына, эл ичинде орамны бир жанындан: «Уой-уой-уой, Къазакъ улан энди бара кёреме да!» – деп, биреу андан бармагъын, биреу мындан бармагъын чюйюргендиле. Сора, алайдан бираз озуп, адам кёрмез жерге жетгенлей, аты тауланы-ыфчыкланы башлары бла секирип-аууп, сюрюлген жылкъыны жеталмай, артха къайтып келген эллилеге жолукъгъанды. Адамланы къатында биягъы аты акъсап тебирегенди. Къазакъ улан:

– Не кёрдюгюз? – деп соргъанды. 

Адамла:

– Юч ыфчыкдан аугъунчу бардыкъ, жеталмадыкъ, – дегендиле. 

Сора Къазакъ улан:

– Хо да, барыгъыз, – деп, аланы жанлары бла акъсакъ атына минип, арлакъ озгъанлай, биягъы аты, секирип, ыфчыкла башы бла аууп тебирегенди. Бир бийик тауну башына чыгъып къарагъанында, тёбен бир уллу ёзенде бир адамла атланы буруу ичине уруп юлеше тургъанларын кёргенди. Ала таба бурулгъанлай, аты дагъыда акъсай башлагъанды. Сора, аты да бекден-бек акъсай, къатларына жетип, Къазакъ улан:

– Кёп болсун атларыгъыз! – дегенди. 

Алайдагъыла:

– Сау бол, жууукъ бол! – деп, Къазакъ уланны къонакъча кёргендиле. 

Къазакъ улан:

– Да, эслеген болурсуз, жолоучула, атым акъсакъды, тилейме, ма​нга бир ат беригиз, – дегенди. Ол адамла да мынга:

– Сайла да, ал бир ат, – деп, бир ат бергендиле.

– Ай маржала, мен бери бир аягъым бламы келгенме?! Эки аягъым бла келген эсем, экинчи да бир ат берсегиз а, – деп тилегенди дагъыда Къазакъ улан.

– Сайла да, ал экинчи да бир ат, – дегендиле. 

Сайлагъанды экинчи да, алгъанды бир ат. Сора дагъыда:

– Юч къылсыз къобуз сокъмаз дейдиле, ючюнчю да бир ат берсе​гиз а, – деп, Къазакъ улан ючюнчю да тилегенди.

– Сайла, – деп, ючюнчю да бир ат бергендиле.

– Тёрт урмай, ат жортмаз, тёртюнчю да бир ат беригиз, – деп, тёртюнчю да бир ат алгъанды.

– Беш бармакъгъа тюшген ычхынмаз деп, сёзюбюз барды, бешинчи да бир ат берсегиз а, – деп, бешинчи да бир ат алгъанды.

– Ы маржа, алты къош бла сабан сюрген апчымаз, алтынчы да бир ат беригиз, – деп, алтынчы да бир ат алгъанды.

– Ай, энди жетиге дери ким айтмаз, жети айланмай, танг атмаз деп эшитген болурсуз, жетинчи да бир ат берсегиз а, – деп, жетинчи да бир ат алгъанды.

Тура кетип, ол дагъыда:

– Сегиз арыкъ ёгюзден, бир семиз ёгюз иги дейдиле халкъда. Энди манга атладан бир бек семизин да берсегиз эди, – деп, аладан сегизинчи атны да алды.

– Тогъуз эрден къалгъан тул къатынны тогъуз тюпсюз кёлге атсанг да, къамамаз деген сёзден керти сёз жокъду, тогъузунчу да бир ат беригиз, – деп, тогъузунчу да бир ат алгъанды.

– Энди онунчугъа да бир ат берсегиз эди, кесими атыма минип, онг жаныма беш атны, бечеу этип, сол жаныма да бешисин бечеу этип кетер эдим, – дегенинде:

– Алан, бу итден туугъан бизни хыликкямы этеди? Барыгъыз, бергенлерибизни да сыйырыгъыз, – деп, жашыракъларын ал берген атларын сыйырыргъа жибергендиле. 

Ол заманда Къазакъ улан:

– Да алай эсе, энди кесигизге бек сакъ болугъуз, – деп, атына минип, къарылгъач учханлай, учуп, барысын да къырып, атланы сюрюп, артха къайтып келе, ач болуп, бир жерде тохтагъанды. Ол кече алайда къалыргъа мурат этип, бир тайны союп, шишлик бишире тургъанлай, тёбен жанында бир уллу от жарыкъ кёргенди, сора бир ушкок тауушла да эшитгенди. Кече къарангыда не зат болгъанын билмей, сейир этип: «Шишликле бише тургъунчу, бир къарап келир эдим», – деп, къууулуп барып, мангылайында бир кёзю болгъан бир кишини от жанында олтуруп тургъанлай кёргенди. Олсагъат окъуна Къазакъ улан, бичагъын чыгъарып, аны ургъанды. Ол сын ташланы беллеринден юздюрюп кесип алгъан бичакъ, бу мангылайында бир кёзю болгъан кишиге тийгенинде, ауузу къайырылып къалгъанды. Къазакъ улан, аны кёргенде, эрлай ушкогун сермеп алып, ушкок бла ургъанды. Алай аны огъу, ол кишиге тийип, артха чартлагъанды. Къазакъ улан бичакъ бла, ушкок бла да ура тургъан заманда, ол бир кёзлю киши Къазакъ улан таба боюнун буруп да къарамагъанды. Сора ахырында:

– А, Къазакъ улан, сен мени бичакъ бла юч урдунг, ушкок бла да юч урдунг, энди мен сени жангыз да бир уруп кёрюр эдим, – деп, ушкогун къолуна алгъанлай: – Тоба-тоба, жигит адамны ёлтюрмезге деп антым бар эди, унутуп, ёлтюрюп къоя эдим да, – деп, ушкогун артха салгъанды. 

Андан сора экиси да шишлик этле бише тургъан отну къатына барадыла. Ол бир кёзлю киши тайны этин саулай, не сюегин, не сингирин къоймай, ашап бошагъанды. Къазакъ уланнга:

– Ма, бу кёлекни элт да, иесин ёлтюрюп, кёлегин алып келеме 
деп, къатынынга бер. Ол заманда эндиге деричин сёлешмей тургъан къатынынг не айтып сёлешсе да, эшитирсе. Ол къызны атасы аны манга берирге деп тура эди. Къыз кеси да мени бек сюе эди, алай, къарындашларымы жойдурмайым деп, амалсыздан санга баргъанды. Ол къыз, менден жигит адам болмагъанын билип, аллай жигитден къалгъанына жюреги къыйналып, сени да жигит болгъанынгы билмей, санга андан сёлешмейди. Сен осал адам болгъан болсанг, мен сени ёлтюрлюгюмю ол уста биледи. Бу кёлекни ол кеси тикген эди да, кёрсе, таныр. Сени жигитлигинг ючюн, ыразы болуп къалгъаныма кеси къууанып, сёле-
шир, – деп, кёлегин Къазакъ уланнга берип, саламлашып, андан айырылып кетди.

Къазакъ улан, жылкъыны, сюрюп барып, факъыралагъа юлешип, юйюне келгенлей, къатынына:

– Ма, муну ючюн сёлешмей тура эсенг. Кесин да ёлтюрюп, кёлегин да алып келеме, – дегенди. 

Ол заманда къатыны:

– Ай, аны уа ёлтюралмагъанса, алай ол мени санга баргъаныма ыразы болгъан эсе, мен да болайым, – деп сёлешгенди. 

Алай бла ашап-жашап къалгъандыла.

МЕНДЕН КЪАРЫУЛУ БОЛУРМУ?

Кавказ эллени биринде къатыны, сабийлери бла да Дауле деп бир жарлы адам жашап болгъанды. Аны, бир арыкъ къарт ийнегинден сора, мюлкю жокъ эди. Дауле ол ийнекге кесини кёзюнден эсе да сакъ болуучу эди. Баям, ансыз Даулени юйдегиси ачдан окъуна къырылыр эди.

Ол киши жашагъан жер а таула бла къалын агъач болгъанды. Анда уа жанлы-жаныуар асыры кёпден, была бу терекледенми жаратыла болурла дер эдинг. Аладан юйдегисин къоруулар ючюн, Дауле юйчюгюню тёгерегинде бийик буруу ишлеп, арбазына кирирге да бир уллу къабакъ эшик салгъанды.

Бир жол ийнек жайлыкъдан келиучю заманына къайтмагъанды. Даулени юйдегиси уллу къайгъыгъа къалгъанды: барысы да ийнекге жанлы бир хата этген болур деп, алай суннгандыла. Жарагъандан бир къазыкъ да алып, Дауле ийнегин излей кетгенди. Бара барып, агъачха кирсе, ийнеги мюйюзлери бла бёрюледен кесин къоруулай тургъанын кёреди. Дауле, эрлай къазыгъы бла бёрюлени къуууп, ийнегин къутхарады. Ол да ийнегин юйге сюрюп тебирегенлей, бёрюле былагъа дагъыда чапхандыла. Болсада Дауле, ийнегин да аллына этип, къачып келип, буруууна жетгенди. Алай – аны къыйынына болур эди – къабакъ эшикле этилип тура эдиле. Эшиклени къазыкъ бла къагъып кюрешгенди, къатыны уянмагъанды, кеси уа ачалмагъанды. Бёрюле, кёзлери да отча жана, Даулени бла ийнегин тёгерекден алгъандыла. «Энди манга болуру болады, ийнекни, мени да талайдыла», – деп, Дауле амалсызгъа къалгъанды. Сора ийнегин эрлай, сермеп алып, буруу башы бла арбазгъа атханды. Аны ызындан кеси да секиргенди! Бёрюле уа къайдан секираллыкъ эдиле! Сакълай-сакълай кетип, улудула да, жукъ табалмазлыкъларын билип, чачылдыла.

Къоркъуусуз жерге тюшгенлей, Дауле, тохтап, сагъышланды. Ары дери кесинде аллай уллу кюч, жигерлик болгъанын ол билмей эди. Сора кеси кесине сейир этип, къууанып:

– Менден къарыулу, менден чёрчек дунияда ким болур?! – деп къычыргъанды.

Алай тёгерекде адам жокъ эди да, аны айтханын киши эшитмеди. «Тамбладан башлап, кесимча пелиуанны тапхынчы, излегенни къоймам», – деп, жукъларгъа жатды. Уяннганлай, эрттенбла жол азыгъын да алып, суу боюну бла энишге тебиреди. Бара барып, бир мазаллы адам чабакъ тута тургъан жерге жетди. Чабакъчы чыбыкъ орунуна бир базыкъ томуроуну тутуп тура эди. Дауле, асыры къоркъгъандан, къалтырады, болсада, ол чабакъчыны къатына барып:

– Кюнюнг ахшы болсун! Чабагъынг кёп болсун! – деп сёлешди.

– Сен не айланаса, не излейсе? – деп сорду чабакъчы да.

– Кесимден къарыулу адам болурму деп, аны излеп айланама, – деди Дауле.

– Ол а бек игиди! – деди чабакъчы. – Мачы, маржа, мен бир жукъ къапхынчы, бу затны тут, – деп, чабакъчы бир жанына туруп кетди.

Жазыкъ Дауле ол томуроуну къолуна алгъанлай окъуна терледи. «Къан тамырларым юзюлюпмю къалдыла, – деп, дыгаласха къалды. – Къачан келеди?» – деп, чабакъчы таба къарады, алай, ол кетгенли уа, бек аз заман озгъан эди. Ол кезиуге эки кере къабып да жеталмаз эдинг. Бир кесекден чабакъчы къайтып келди да, томуроуну алып:

– Менден къарыусуз эсенг да, сен уллу кючю болгъан адамса. Арлакъда экибизден да къарыулу адамгъа тюберсе, ары бар, – деди.

Арлакъгъа баргъанлай, Дауле экинчи чабакъчыны кёрдю. Ол а –
биринчиден да мазаллы. Чабакъ чыбыгъы да алай. «Бу да томуроуун узатмагъа эди манга», – деп тургъанлай, ол да аны муну къолуна тутдурду. Ауур болса да, Дауле томуроуну иймеди. Чабакъчы уа, анга къарап:

– Менича болмасанг да, сен къарыулу адамса. Алай энтта арлакъгъа бар. Анда экибизден да къарыулу адамгъа тюбериксе, – деди.

Энишгерек тигелеп, Дауле ючюнчю чабакъчыны кёрдю. Бу чабакъчыны къолунда томуроуну базыкълыгъы уа тёрт къучакъгъа да сыйынмаз эди. Дауле ол томуроуну ауурлугъун да сынады. Сора чабакъчы мынга, бир жашырын жаяу жолчукъну кёргюзтюп:

– Ма былай барсанг, бир юй кёрюрсе, аны ичинде уа сен эндиге дери тюбемеген къарыулугъа жолугъурса, – деди.

– Не боллукъ эсе да, мен аны бир кёрмей къоймам, – деп, Дауле чабакъчы кёргюзтген жолчукъ бла кетди. 

Бара барып, тау башында бир базыкъ томуроуладан ишленнген уллу юй кёрдю. Аны босагъасында олтуруп, бир къарт къатын урчукъ ийире тура эди. Ол, къонакъны эслеп, ёрге къопду да, саламлашып:

– Сен кимсе? Къайдан келдинг, нек келдинг? – деп сорду.

– Кесимден къарыулу адам излей айланама, амма, – деди Дауле.

– Жаным ауруйду санга, жашым, – деди къарт къатын. – Мени жашларым къайтсала, сен аладан сау къутулалмазса. Алай не да Аллахны къолундады. Мен болушсам, къутулургъа да болурса.

Ол аммака, алай айтып, юйню тюз ортасында уру къазды. Сора, Даулени ары букъдуруп, уруну башын жастыкъла бла жапды. Бир кесек замандан аны юч жашы да келдиле. Хар бири келтирген чабакъ бирер элге жетер тенгли эди.

– Биз бери жиберген къонагъ’а не болду? – деп сордула жашла.

Аланы ауазлары кёк кюкюреген кибик эди. Уруда бугъуп тургъан Дауле юйню къабыргъалары аугъан сунду. Керти окъуна, тёгерекде тау​ла окъуна къымылдай эдиле.

– Не къонакъды ол? Кимни юсюнден сорасыз? Мен къонакъ кёрмегенме, бери адам келмегенди, – деди аналары.

Жашлары, аналарына ийнанмай, Даулени излеп башладыла. Жа​зыкъ Даулени къутхаралмазлыгъын ангылап, ол къарт къатын аны урудан чыгъарды да:

– Бу харипни не этериксиз? Муну не къарыуу барды?! Юфгюрчюгюз юсюне, – деп, ачыуланып сёлешди.

Жашлары юфгюргенлеринде, Дауле, хайнух кибик, тёгерек айланып башлады. Бири юфгюрсе, башхасына чартлай эди, башхасы юфгюрсе, ючюнчюсюне чартлай эди. Сора аналары:

– Ючюгюз да бирден юфгюрчюгюз, – деп буюрду. 

Ала ючюсю да бирден юфгюргенде, шайтан жел ургъанча болуп, Дау​ле хайнухдан да женгил, тёгерек айлана эди. Бираздан а пелиуанланы юфгюргенлеринден чыкъгъан жел Даулени, ёрге кётюрюп, ожакъ бла тышына сызды. Андан Дауле, харип, алай къачды, анга къанатламы чыкъ-
дыла деп айтыр эдинг. Ол, тохтамагъанлай, сау кюн бла сау кечени, къачып барып, арып-талып, къарыусуз болуп, олтурду. Сора бир мазаллы адам туздан толу бир уллу арбаны тартып келгенин кёрдю. Аны бир жанына уа чалман тагъылып эди. Ма къарыулу десенг – къарыулу!

– Эй, кюнюнг ахшы болсун! – деп саламлашды ол пелиуан.

Дауле ауузун ачхынчы, ызындан ким эсе да къуууп келгенин эшитип: «Эшта, ала чабакъчыла болурла», – деп, ахы кетди. Асыры къоркъ​гъандан, къалтырай, сёзюн да адам ангыларча айталмай, Дауле кесин ол пелиуаннга атды да, къоруула деп тиледи. Халал пелиуан, чуругъун тешип, ичине Даулени атды да, арбагъа сызды. Ол да арбаны тартып башлагъанлай, Даулени къуугъанладан бири жетди. Къолларын ары-бери булгъай, уллу къычырып:

– Сен бетсиз, бизни затыбызны нек букъдургъанса? – деди. 

Пелиуан, мычымай, бош къолу бла аны, жагъасындан тутуп, жерге басды. Сора, кесини сакъалындан эки-юч тюкню алып, къолларын-аякъларын байлады. Ол да алай этгени болду, бирси эки къарындашы да жетдиле. Аланы да пелиуан ол халда байлады. Андан сора, арбадан чуругъун алып, Даулени бошлады да:

– Энди, ахшы жаш, къоркъма. Бери нек келгенсе, къайдан келгенсе? – деп сорду.

Дауле кесини хапарын, болгъаныча, айтып барды.

– Да, ахшы улан, – деди анда ол халал пелиуан, – менден къарыулу жокъду дерге жарамайды. Ол умутну бир адам да жюрютмесин. Мени къарыууму сен кёрдюнг, къарындашым а менден да къарыулуду. «Менден къарыулу жокъду!» – деп, ол окъуна айтмайды. Алайды да, бош затны излеп, керексиз айланма. 

Андан сора Дауле менден къарыулу болурму деп айланнганын къойгъанды.

ДЕРТ 

Бир ханны айтхылыкъ ариу къызы болгъанды. Ол къызны эки да ханны жашлары тилей эдиле. Аладан бирин хан кеси жарата эди, бирин а къызы сюе эди.

Къалай-алай болса да, къызны, кеси сюйген жашха бермей, атасы жаратхан жашха бередиле. Была жашай келгенде, бир жашчыкъ тууады да, атына Баба атайдыла. Эрге кеси сюймеген адамгъа баргъаны себепли, ол къызны жюреги уа бир да тынчаймайды. Ол, алгъын сюйген адамы бла байламлыкъны юзалмай, жашырын къагъыт жюрютюп турады.

Бир жол а муну эри – хан, къатыны, жашчыгъы бла да саламлашып, узакъ жолгъа атланады. Ол анда уугъа айланып, жортууулгъа барып къайтырыкъ эди. Къатын, ол ишге асыры къууаннгандан, мычымай, сюйген жашына къагъыт иеди. 

Эри кетгенлей а, сюйген жашы аскерин да алып жетди. Ханны ырысхысын ханиски этип, ашап-ичип, тонап, уллу халеклик салды. Баба, аскерчилеге аман айтып, анасына уа къашын-башын тюйюп къарай башлады.

– Бу къаштюйню тутмакъгъа салыргъа керекди, – деди ол къатынны тос эри. 

Жашчыкъны анасы угъай демеди. Бабаны, тутуп, ат оруннга атып, аллындан кирит салдыла.

Бир жол, ханны къатыны ат орунну аллы бла терек бахчагъа озуп баргъанлай, жашчыкъ, эшикни жеписинден къарап, анасын кёрдю.

– Ай, анам, сен мени, ачдан ёлтюрлюк болуп, нек тапхан эдинг? Ол душман аскерле ашагъан ырысхыдан манга бир бурху жиберсенг, жарлымы боллукъса? – деп сёлешди Бабачыкъ.

Анасыны кёлю да толуп, артха къайтды да, тос эрине билдир-
мей, къарауашындан жашына ашарыкъ жиберди. Ол къарауаш Бабачыкъны бек сюйюучю эди. Сабийни ол халын кёргенде, къарауаш, 
жилягъан да этип, аны къоюнуна алып, ашатды. Къарауаш кете тебирегенде, жашчыкъ: 

– Энди сен чыгъа бара эсенг, эшикни бегитмей кет, – деп тиледи. 

– Бек ахшы, – деди къарауаш.

Алай бла Бабачыкъ, кеч киргенлей, кёрюнмей, ат орундан чыкъды да, салып, аталыгъына барды. Аталыгъы жашчыкъны букъдурду. Душман аскери, Баба къайгъылы болмай, жортууулдан къайтып келген ханнга бурулду. Сора, ханны жетерин марлап туруп, ол ётерик уллу суу​ну кёпюрюн бузду.

Хан, кёпюрню бузулгъанын кёрюп, ат бла суугъа кирип ётерге тау​келленди. Суу уллу келеди, ат бла ётерге бек къоркъуулуду.

Болсада хан ол къутуруп келген суугъа арсарсыз кирди. Алай, уллу шорхалагъа жетгенлей, атлы, ат да тумаландыла. Бир заманда ат сууну башында кёрюндю, атлы уа – жокъ. Ат, суудан чыгъып, юсюндегин сууда къоюп, салып, юйреннген жерине келди. Душманла къууанч болдула, той-оюн башланды. Была жашчыкъны жокълар заманнга, Бабаны аталыгъы эки жарагъан ат жарашдырып, бирине жашчыкъны миндирип, бирине уа кеси минип, элден чыгъып, къачып башладыла. Жашны къач​ханын эшитип, быланы ызларындан къуугъун тебиреди. Аны кёрюп, Бабаны аталыгъы: 

– Атха иги къатыл ансы, ызыбыздан жетедиле! – дегенде, Бабачыкъ атха къамичини аямай жетдирди.

Асыры терк чапхандан, юслеринде кийимлерин жел, жыртып, хурттак-хурттак этди.

Къуугъунну жууукълаша келгенин эслеп, биягъы киши атлагъа къатылды. Алларындан жел къаты болуп, жашчыкъны иерден кётюрюп алды да, жолну тюз ортасына салды. Душманла, жетип, Бабаны тутдула да, элтип барып, биягъы ат оруннга атдыла.

Бабачыкъ бу жол да, тутмакъдан къачып, аталыгъына барды. Биягъы атла бла энтта да къачдыла, алай бу жол кеслерин тутдурмай къутулдула. Бара-бара кетип, бир уллу тенгизни жагъасына жетдиле.

Тенгиз жагъада Бабаны аталыгъы жашчыкъны юч алтыннга сатды. Бабаны юч кемечи сатып алгъан эдиле. Аталыгъы Бабадан жиляп айырылды. 

– Не этейик, – деди ол киши, – башха амалым жокъду ансы, бу сабийни дуния мюлкю ючюн да бермез эдим. 

– Бир да къайгъы этме, биз бу жашны кёзню гинжисинча сакъларбыз, – дедиле кемечиле. 

Бабачыкъ кемеде эрикмей жашайды. Тенгизледе жюрюйдю. Къыралла, элле, шахарла кёре айланады. Кемечиле муну ёз сабийлеринден ариу кёредиле, къубултадыла. Алай бла Баба терк ёседи, эсли бола барады.

Бу юч кемечи хар юч жылдан бир эркинлик къагъыт алыргъа керек эдиле. Ол къагъытны уа кемечилеге бир хан бериучю эди. Аны алсала, кемечиле къайсы тенгизде жюзерге да эркин эдиле, къайсы къырал бла сатыу этерге да тыйгъыч болмай эди.

Энди аланы эркинлик къагъытларыны болжалы тауусулуп, жа​нгыртыр заманы жетди. Кемечиле ючюсю да, Бабачыкъны да биргелерине алып, ханнга бардыла. Бир кёргенлей, ханны жаны Бабачыкъгъа киреди.

– Не иш бла келгенсиз, кемечиле? – деп сорду ол.

– Юч жылгъа кемебиз бла тенгизде жюрюрге эркинлик къагъыт тилей келгенбиз.

– Да бу жашчыкъны манга берсегиз, мен сизге, юч жылгъа угъай, ёмюрге жарарча къагъыт окъуна берир эдим.

Кемечиле арсар болдула. Ала ол жашчыкъны бек сюе эдиле, кесине да тюз ёз сабийлеринеча юйреннген эдиле. Энди ансыз кечинирге алагъа бек къыйын боллукъ эди. Кемечиле, кенгеше келип, ханны айтханына ыразы болмагъанларын билдирдиле. Хан чамланды.

– Мен айтханны этмесегиз, битеу мюлкюгюзню келтирсегиз да, эркинлик къагъыт бермем.

Ханны ол халын кёргенде, кемечиле къоркъдула. Ала, жюрюрге эркинликлери болмай, тенгизде тутулсала, зинданнга атыллыкъларын ангылап, ханны излегенин берирге акъыллашдыла.

– Да, не этейик, Тейри бла хан – бирди, азатлыкъ бла жан да – бирди. Сен айтхан болсун, – дедиле кемечиле. 

Сора, ичлери кюе, жашчыкъны берип, эркинлик къагъыт алдыла. Энди кемечиле ёмюрге дери тенгизде къоркъмай жюрюрге эркин эдиле.
Хан а энди жаш къоллу да болду. Аны къызы бар эди, жашы уа –
жокъ. Алай бла хан гитче Бабачыкъны кесине улан этеди. Энди анга, Баба демей, Хан улу Баба деп башладыла.

Бабачыкъны, биргесине болмаса, хан башха жатдырмай эди. Жашчыкъ ханны юйюнде сюйгенича жюрюйдю. Ханны къызы да «къарындашчыгъым» демей сёлешмейди.

– Бабачыкъ, сени юйде битеу къул-къарауашлагъа оноу этерге салсам, жараялырмыса? – деп сорду хан.

– Не билейим, мен аллай ишни бир да сынамагъанма, – деп жууап​лады Баба.

Хан айтды – этди: Бабаны къул-къарауашланы барысына да таматагъа салды. Алай Баба ол ишни хан жаратырча жюрюталмады. Юй жумушла акъсай тебиредиле.

– Баба, къуллугъунг ауурму кёрюнеди? – деп сорду хан.

– Атам, мен ол жумушлагъа алыкъа иги тюзелалмагъанма. Манга андан женгилирек къуллукъ керек эди, – деди Баба.

– Алай эсе, – деди хан, – эгечинги шапаларына тамата этейим. Анга ыразымыса?

– Ыразыма, – деди Баба.

Алай бла Баба хан къызыны шапаларына таматагъа салынды. Ол ишде Баба бек фахмулу болгъанын ачыкълады. Анга хан кимден да бек къууанды. Ичинден а: «Ма энди хунерлиги кёрюне башлады. Бу бир айт​хылыкъ киши болмай къалмаз», – деп ойлады.

Бу ханны къызын кёпле тилей эдиле, алай аланы бирине да къыз тюз жууап бермей эди. Эки хан а: «Не ёлюрбюз, неда ханны къызын жашларыбыздан бирине алырбыз», – дегенни айтып айланадыла.

Ала, хандан тюз жууап алалмагъандан сора, аны жерине уруш бла кирдиле. Хан, аскерин да алып, урушха кетди. Юйюн Бабачыкъгъа аманат этди.

Ол да урушха кетгенлей, муну жерине кирген ханланы бири, аскерин ташатын элтип, тюзюнлей арбазына келип къалды. Жау аскери болгъанны урлай, тонай башлады. Баба, бу ишни кёрюп, арбазгъа чыгъар умут этди. Алай ханны къызы, аллына туруп: 

– Барма, Бабачыкъ, ала сени ёлтюрюп къоярыкъдыла! – деп, жиляп, къычырыкъ этип тохтады. 

Болсада къаны къызгъан Бабаны аллын тыйгъан тынч тюйюл эди. Ол, чартлап чыгъып, аскерлеге къаршчы сюелди.

– Ма Хан улу Баба! Бу бизни артыбызны этмей тохтарыкъ тюйюлдю! – деп, душманла Бабаны, масхара этип, тарт-соз этдиле. 

Баба, ашыкъмай, бир атлыны жанына къысыла келип, ылытхын бла къулакъ жанына сыйпады. Атлы санлары къыркъылып тюшдю. Баба, муну сауут-сабасын сыдырып алып, атына да эрлай минип, жауланы къыра башлады. Бу да къуууп, жаула да къачып, душманны чекден чыгъарып къайтды.

Ханны къызы, Бабаны жигитлигине къууанып, ол къайтхандан сора, муну уллу къубултду. Бир туугъан къарындашын да андан артыкъ киши къубулталлыкъ тюйюл эди. Хан улу Бабаны энди ким да таныды. Аны атын душманла да билдиле.

Урушну бир жанын тындырып, Бабачыкъ хан кеси болгъан жанына атланды. Ханны къызы атасына къагъыт жазып, Бабадан жиберген эди. Ол къагъытда аны этген жигитликлери башдан-аякъ хапарлана эдиле.

Баба жетгенде, хан аскери бла артха къачып келе тура эди. Бу ханнга айтады: 

– Атам, сен манга жарагъандан бир сауут-саба да бер, мен, бу аскерлени да алып, душманны аллына барайым. Анга хорлатып жарамаз. Ол бизге ыспас тюйюлдю.

– Ма, жашым, мени атымы, сауутуму да сен ал. Мени орунума битеу аскериме сен тамата бол, – деди хан. 

Олсагъатдан кийинип, ханны сауут-сабасын да тагъып, атына да минип, Баба, аскерге баш болуп, урушха кирди. Бу, къылычын суууруп, алгъа чапханда, аскерле да ызындан тебиредиле. Эки ханны да аскерлерин ууатып, аланы жашларын да ёлтюрюп, Баба душманланы чекден къыстады. Эки ханны аскерлерини къалгъан-къулгъан хурттаклары, къачып, аллары айланнган жанына хау-хуу болдула.

Баба ханны жерине, элине да хорлау бла ырахатлыкъ келтирди. Ол урушдан къайтханлай, хан муну сыйын бийикге кётюрдю, ёшюнлерин майдалладан толтурду.

Сора бу хан, битеу ёзюрлерин жыйып, аланы алларында былай айтды: 

– Хан улу Бабагъа бюгюнден ары битеу ишлерими, мюлкюмю, оноуу-
му да береме. Аны оноуусуз жангыз биригиз бир иш этмегиз. Мени кесимден сора бу ханлыкъда Хан улу Бабадан уллу киши жокъду. Аны оноуу – барыгъызгъа да оноуду. Ол затны эсигизде къаты тутугъуз. Баба бла даулашмагъыз!

Ханны ёзюрлери аны сёзюн жаратмадыла. Ала, Бабагъа берилген сыйгъа зарланнгандан, жашырын жыйылып, аны жояр оноу этдиле. Ол аманлыкъ, хыйла да оноуларын толтурур амалтын а, ёзюрле Бабагъа былай айтдыла:

– Биз хорланнган ханладан тёлеу алыргъа керекбиз. Хорланнган къырал этген заранын тёлеген – эрттеден адетди. Андан сора да, ол ханла бла жарашыргъа да керекди. Аллай уллу жумушланы уа, Баба, сенден башха, адам эталлыкъ тюйюлдю.

Баба, ёзюрлени айтханларын тюзге санап, ала жарашдыргъан къагъытланы алып, душманланы араларына, аланы ханларына барыргъа тау​кел болду. Алай Баба къара танымай эди. Аны себепли хыйлачы ёзюрле бу элтген къагъытха былай жазгъан эдиле: «Сизни аскерлеригизни къыргъан, жашларыгъызны да ёлтюрген менме, энди сизни кесигизни да ёлтюрюрге келгенме».

Ма ол къагъытны да алып, ханны кийимлерин да кийип, сауутун да тагъып, атына да минип, Баба жолгъа чыкъды. Аны къайры баргъанын хан билмегенди.

Баба, жолда кетип бара, бир къарт кишичикни ызындан жетеди.

– Жол болсун, тамата! – дейди Баба.

– Сау бол, жол Аллах берсин! – дейди къартчыкъ.

Была экиси да хапар айта барадыла. Бабаны аты бек жюрюшлю ат эди, алай къартчыкъ, жаяу болса да, атлыгъа оздурмайды. Баба бу кишини тирилигине сейир да этди, уялгъан да этди. Сора:

– Алан, сен айып этген болурса манга, мен – атха минип, сен а, бир акъсакъал, жаяу бараса. Аллах ючюн, мин атха, жаяу мен барайым, –
деди.

– Сау бол, ахшы улан! Мен, къарт болсам да, жаяу барыргъа эрттеден юйреннгенме. Менича, киши да баралмайды. Ийнанмай эсенг, хайда, эришейик. Сен – ат бла, мен а – жаяулай, ким озса да, – деп, къартчыкъ
женгилден-женгил атлай башлады. 

Баба аны ат бла кючден жетип барады.

Бара кетип, бир шаудан къатында тохтадыла. Алай ол тийреде, бир чырпы, кёкен дегенча, ауана этер зат жокъ эди. Кюн а къызыудан къан къайнатады. Жолоучула ат солутуп, кеслери да ауузланыр мурат этдиле. Шауданчыгъ’а быллай кезиуде болмагъанча аламат зат болуп табылгъан эди. Бу тюзледе шаудан дегенинг бек аз тюбей эди. Ма аны ючюн жолоучула тюш азыкъны былайда ашаргъа къууанып тохтагъан эдиле.

Экиси да, ашап-ичип, бир кесек солур умут этдиле. Атын кишенлеп, Баба, бираз къалкъыр муратда, къыртышха жатды.

Иги жукълап уяннганда, не ол къартны, не атын кёрмеди.

Иги къараса – сауутлары да жокъ. Къартчыкъгъа дунияны аманын айта, Баба жолуна тебиреди.

Къара жаяу этип, Баба узакъ да, узун да жол жюрюдю. Ол алып баргъан къагъытла аны халкъына, элине да бир ахшылыкъ келтирлик сунуп, алгъа таукел атлап барады. Ол ахшы муратына жетер ючюн, арыса-талса да, бир такъыйкъагъа окъуна тохтамайды. Баба аны не къыйынлыкъла сакълагъанларын билмей эди.

Бара кетип, Баба душман ханладан бирини тоханаларына жетди. Бир кесек эс тапханлай, къалабеклеге ханны къайдагъысын сурады. Ала да, Бабаны не айланнган адам болгъанын соруп, къолундан къагъытларын алдыла. Окъугъанлай а, тутдула да, Бабаны зинданнга атдыла.

Ишни былай нек болгъанын ангыламаса да, Баба жунчумады. Бир бёлек кюнню къарангы жер юйде ашсыз-суусуз турду. Бир заманда зинданны темир эшиклери зынгырдап ачылдыла. Баба, кесин хазырлады. Эки-юч эшикден ётюп, бир айрысакъал мазаллы адам Баба тургъан жер юйге кирип келди. Айрысакъал кире келгенлей, Баба, жумдурукъ этип, къулакъ жанына жетдирди да, ол адамны тёнгеретди. Сермеп, аны уллу бичагъын алды да, мыллыгын эшикге атды. Хар эшикде экеулен сюеледиле, Баба, аллына тюбегенни уруп ауната, тышына къутулду.

Бабаны ызындан уллу аскер сюрюп башлады. Алай не бек къачып кюрешсе да, аны аркъан атып тутдула да, биягъы тутмакъгъа келтирдиле. Бир эки кюнден Баба, биягъыча, эшикге къутулур къайгъы этгенлей, къалауур аскер аны аллын тыйды. Башын къайгъы басып, не этерин билмей, Баба зинданны тёрт мюйюшюн ёнчелейди. Ары-бери жюрюй кетип, зиндан отоууну бир мюйюшюнде от этилген жерчикни эслейди. «Бу къара тешикде уа ким от тиргизген болур эди?» – деп, жууугъуракъ келип къараса, кюл ичинде бир жылтырагъан затчыкъ кёрдю. Сейирсинип, ол жылтырагъанны алыргъа узалгъанда уа – кесини уллу бичагъы къолуна келип къалды.

– Ыхы, энди бир кёрюшейик! – деп, Баба сермешге хазырланды. 

Бираздан темир эшиклени зынгырдап ачылгъан тауушлары келе башлады.

Баба эшик артына жууукъ келип сюелди. Эшик ачылгъанлай а, бир базыкъ адам акъыртын, башын созуп, бери къарады. Не сакъ къараса да, Бабаны бичагъы аны боюнуна бек женгил жетди. Ол базыкъ кишини аудуруп, Баба экинчи бёлюмге ётдю. Алайда да экеуленни жыкъды. Алай эте, Баба, тутмакъдан чыгъып, аямай къача берди. Аны ызындан бир атлы жыйын къууады. Энди уа жетип къала ушайдыла деген кезиу-
де, аллында къашха аты бара тургъанын эследи. Эрлай анга минип, Баба артха айланды да, аны сюрюп келгенлеге бичагъын ойната башлады. Ол жыйындан хазна адамы къалмады. Саулары да бирер жанына къачдыла. Аладан къутулуп, Баба юйюне къайтыр умут этди. Уллу жолгъа чыгъып, кеси кесине болгъан ишлени санай, ол къыйынлыкълагъа да не хыйсапдан тюшгенин ангыларгъа кюреше келгенлей, биягъы къартчыкъ аллында тюбеди. 

– Ай, итден туугъан, мен сени хобусталай туурайым! – деп, Баба къылычын сууурду. 

Алай къартчыкъ, Бабаны тохтатып, сейир хапар айтды:

– Сен, харип, мени болушлугъум болмаса, ол жер юйден да чыгъалмаз эдинг. Алыкъа сен къыйынлыкъладан къутулмагъанса. Сен кетгенлей, сени юйюнгю душманла алгъандыла. Ол сени бери алдап жиберген ёзюрле, итлик этип, ханны алдагъандыла. Аны тахтадан тюшюрюп, къызын да бир сюймеген адамына берирге кюрешедиле. Хан улу Бабаны атын айтханны уа башын кетерип барадыла. Ол ханны къызы: «Баба къайтхынчы, эрге барлыкъ тюйюлме», – дегенине: – «Баба ёлгенди», – деп алдагъандыла. Сен, ол затланы билмегенлей, салып, юйюнге барып къалсанг, ала санга ахшылыкъ этерик тюйюлдюле. Энди сен мен айтханны кёлюнге ал да, атынгы, сауутунгу да манга бер. Кесинг а, факъырача кийимле кийип, садакъа жыйгъан сылтау бла юйюнге бар. Санга керек кезиуде мен ол затланы сени къолунга тапдырырма. Энди уа – ма, бу дарманланы кючлерин да бир кёр, – деп, къартчыкъ бир дарманла чыгъарды да, аланы кесине салып кёргюзтдю. Бир дарманны бетине сюртдю да, онсегизжыллыкъ болду, экинчисин сюртгенде уа – жюзжыллыкъ къарт болду. Ол дарманланы да алып, къарт факъырача болуп, Баба жолну энишге айланды. Келе келип, шаудан суу ала тургъан къызлагъа жолукъду.

– Бу сууну не этесиз? – деп сорду «факъырачы».

– Бюгюн Бабаны ашын этедиле да, анга суу алабыз, – дедиле къызла.

Андан да озуп, бирде жиляй, бирде жырлай баргъан бир жашчыкъ​гъа тюбеп, Баба: 

– Жашчыкъ, бу этгенинг неди? – деп сорду.

– Жилягъаным, – деди жашчыкъ, – Бабаны ашындан манга юлюш жетмез деп, анданды, жырлагъаным а, кеч болмай барсам, манга да къалыр бир зат деп, анданды, – деди.

Алай эте, «факъырачы» юйюне жетди. Барса, юй тёгерегин аскер алып, хар киргенни, хар чыкъгъанны да тинтип, соруп-сурап, арбазгъа алай ие. Баба, ол аскерчилеге жанлап:

– Хан улу Бабаны хатери ючюн, бир садакъачыкъ беригиз, – деп тиледи.

– Бу неле жаншайды? – дегенни айтып, аскерчиле аны тёгерегин алдыла. Сора:

– Бусагъат, тутуп, муну башын кесерге керекди! – деп, Бабаны тарт-соз эте башладыла. 

Ол аскерчиледен бири: 

– Къой-къой, бу сант къартны, тутуп, несин аллыкъса? – деди.

– Бу, харип, къартдан сант болуп, не айтырын билмей, сандырай турады, – деди экинчиси да.

– Келигиз, бу сант факъырачыны келинчикге бир элтейик! Ол, харип, кишиге сёлешмейди, ашамайды, ичмейди. Бу сант, ким биледи, ол ышармагъан, кюлмеген къызны кёзюн бир ачдырыр эсе уа, – деди ючюнчю аскерчи.

Алай бла жашла «факъырачыны», тартып, ол да кесин «багъалы» этдирип, зор бла келин отоугъа кийирдиле.

Хар ким, келин бла «факъырачыны» кеслерин къоюп, эшикге чыгъып кетдиле.

– Ой, эгечим, Хан улу Бабаны хатери ючюн, бир садакъачыкъ берсенг а, – деди «факъырачы».

– Сен мени къарындашымы къайдан таныйса? – деп сорду ханны къызы, сейир этип.

– Ол душманла бла сермешген заманда, мен аны биргесине жюрюгенме, – деди «факъырачы».

– Сенича къартла аны биргесинеми айланаллыкъ эдиле?! – деди ханны къызы.

– Ийнанмаймыса?! – деп сорду «факъырачы».

– Угъай, – деди ханны къызы.

Баба, терезе аллына барып, бетине дарманны сюртюп, онсегизжыллыкъ жаш болуп къалды. Ханны къызы, чабып келип, аны къаты къучакълады. 

– Бери къайдан чыкъдынг? мында сени атынгы айтханны башын кеседиле. Мени да зор бла эрге беребиз деп, юйню тёгерегин аскер къуршалап турады. Ол затланы ханны хыйлачы ёзюрлери этедиле, – деп жиляды ханны къызы.

– Энди сен бир да къоркъма, мен бусагъат аланы къапха жыя-
йым, – деп, Баба эшикге чыкъды. 

Эшик аллына чыкъгъанлай, аны сауутлары къолуна тюшдюле, аты да аллына келди. Секирип, атына минип: 

– Эй, адамла! Хан улу Баба келип турады! – деп, уллу къычырды. 

Аскер арсарлы болду. Бирле къачып башладыла, бирле Бабаны тутаргъа умут этдиле. Алай Баба, къылычын суууруп, ол аны тутаргъа умут этгенлени къырып башлады. Аны кёргенлей, ол арсарлыла да, къачханлагъа къошулуп, ол тийреден думп болдула. Аскерни жартысы Бабаны жанына ётдю. Хыйлачы ёзюрлени, къалдырмай тутуп, Баба асмакъгъа асдырды. Ханны къызын къыйынлыкъдан къутхарды. Юйню аскерден азатлады. Энди ханны къызын Бабагъа некях этип бердиле. Баба кеси да ханны орунуна тохтады. Ханны жеринде, эллеринде да ырахатлыкъ орналгъандан сора, Хан улу Баба кесин ёсдюрген кемечилени излеп тапды. Ол алагъа саугъала берди. Андан сора атасын ёлтюрген ханнга дертин жетдирирге атланды. Хан улу Баба, битеу ханлыкъда ишлени, кеси къайтхынчы, къатыныны боюнуна салып, ата журтуна кетди. Алгъа аталыгъына барып къонакъгъа тюшдю. Къарт богъан, кёзлери да осал кёрген аталыгъын ёлгюнчю къыйналмай жашарча этди.

Ол ишлерин бошагъанлай а, Баба, ата юйюне барып: 

– Ой, хахай, Баба келип къалгъанды! – деп, уллу къычырды. 

Атасын ёлтюрген хан, ол тауушну эшитгенлей, чартлап, эшикге чыкъды. Баба, уруп, аны башын тайдырды да: 

– Ма энди атамы къанын алдым! – деп, бичагъын къынына сукъду.
Экинчи эрини ызындан Бабаны анасы да чыкъды. Алай Баба аны ёлтюралмады. Къарт болуп, алгъыннгы ариулугъу да онгуп, акъ чачлары жаулугъуну тюбюнден тышына тёгюлюп тургъан анасын кёргенде, Бабаны жаны ауруду. Сора, анасыны аллына барып: 

– Анам, мен атабызны юйюне къайтып келдим, – деди.

– Сау кел, балам! – деп, анасы жашын къучакълады. 

Баба анасын бир жанына тюртмеди. Алай кёлкъалдысын а – айтды. Ахырында уа:

– Энди мен битеу ишлерими бошадым. Атамы орунуна ата къарындашым къалсын. Анамы уа, биргеме элтип, кесим бла тутарыкъ-
ма, – деп, ол къатыны къалгъан ханлыкъгъа къайтып барып, ёлгюнчю жашады.

КЮЛТЫПЫС

Туугъанны къатыны ёлюп, юч жашы бла кеси къалады. Эки абаданы къалай эсе да бир гуларакъ затла эдиле. Гитчеси уа, асыры тынч​дан, эки аягъын кюлден чыгъарыр амалы жокъ эди. Ол себепден аны атына Кюлтыпыс атап къойгъан эдиле. Къуруса да, бу Кюлтыпыс юйюн сакълай эди, ууакъ жумушчукъланы да этерге кюреше эди. Ол эки абадан а, эл тюбюнде айланнгандан башха, бир жукъгъа жарамай эдиле. Ала, хауле итле кибик, эл тюбюн къыдыра, къаукъалакъ эте, юйлерине ач болуп къайта эдиле. Аш хазыр болмай келселе уа, жарлы Кюлтыпысны аяусуздан ууата эдиле. Туугъан хариб’а солур заман тапмай эди: мал кютген да – ол, сабан сюрген да – ол. Бир-бирде уа, къайры эсе да кетип, къайтмай, кёп туруучу эди. Келсе уа, не айтырса, – ауду​руп-жаудуруп келир эди! Алай ол алып келген ырысхысын кишиге да кёргюзтюрге сюймеучю эди. Жаланда Кюлтыпыс биле эди ол мажаргъан затланы асыралгъан жерлерин. Эки абадан жашы ючюн а – дуния башы тюбюне болуп окъуна къалсын! Ала билген той эди. Элде ол экиси бармагъан той болмагъанды. Кече ортадан алгъа уа юйге хазна къайтмагъандыла. Аны къой, – танг ата окъуна келиучю эдиле. Хауле айланнган къарындашлары Кюлтыпысны этген ашына да иги бюсюремей эдиле. «Сен билген – как бла билямукъ. Бир мажал аш этип да бир ашатсанг а», – деп, жарлы Кюлтыпысны тырмандан ёре отха олтуртмай эдиле. Аш этип, эки аягъын да кюлге сугъуп, олтуруп, кече ортасына дери къарындашларын сакълап турса да, ала мынга бир ариу сёз айтмаз эдиле: «Эй, сен аман Кюлтыпыс, былай аман аш нек этгенсе?» – деп, къакъды-сокъду этер эдиле.

Кюнлени бир кюнюнде быланы аталарыны ёлюр ууахтысы жетеди. Бу, жашларын жыйып, осуят этеди. 

– Жашла, – дейди Туугъан, – энди мен ёлеме. Алай мен ёлсем, ючюгюз да юч кечени мени къабырымы сакъламай къоймагъыз. 

Жашла, аталарына сёз берип, бирер кечени аны къабырын сакълап чыгъаргъа эринмезлерин айтадыла.

Аталары ёледи, алай Туугъанны эки абадан жашыны, той-оюнда айланнган болмаса, аталарыны осуятын толтурур умутлары арталлыда жокъду.

Ол заманда кичилери эки таматасына:

– Къарындашларым, атабызны осуятын нек унутасыз? Сюе эсегиз, биринчи кече мен сакъларма. Сиз да бирер кече сакъларгъа хазырланыгъыз, – дейди.

Жашла аны айтханын къулакъларына да алмадыла. Аталарыны осуятын толтурур орунуна, кечеле бла тойлада айланыр къайгъылыдыла. Кюлтыпысны уа, уруп-тюйюп:

– Ой, юйюнге ант жетерик, бу кюлге кирип турмай, сен да элге бир къошулсанг а, кёзюнгю ачып, адамлагъа бир къарасанг а, – деп хыликкя этедиле.

Энди къарындашларындан хайыр чыкъмазлыгъын кёрюп, Кюлтыпыс атасыны къабырын юч кече да кеси сакъларгъа таукел болду. Ингир къарангысында, атасыны эски къауалын да жерлеп, иги жылы да кийинип, Кюлтыпыс къабырлагъа барды. Атасыны къабырыны жанында эски къабыр бар эди. Ол бир кесек ичине да оюлгъаны себепли, анда кишиге да кёрюнмей олтурургъа боллукъ эди. Кюлтыпыс да, алайны сайлап, кесин жарашдырды.

Муну жукъусу да келе, дагъыда аяза тургъанлай, къыбыла жанындан кёк къарала башлады. Ай чыкъмагъаны себепли, кече алайсыз да къарангы эди. Энди уа андан да къарангы бола тебирегенинде, Кюлтыпыс сагъайды. Сора ушкогуну огъары аягъына бармагъын илиндирди.

Бир заманда кёк да къаппа-къарангы бет алып, кёзню кёзге урсанг, кёрмезча болады. Кёп бармай а, бир огъурсуз къара ассы, юсюнде жамычысындан башлап, битеу кийимлери да къап-къара болгъан бир адам, келип, къабырны къатында тюшеди. Сора, атын да арлакъда къантарып, тишлерин къыжылдатып, аман айталгъанын да аямай, кесин Туугъанны къабырына атады.

– Сен бизни сау заманынгда ашагъан эсенг, мен сени ёлюгюнгю бусагъат, кюйдюрюп, урходук этейим! – дейди.

– Да сени кибик итлеге биз атабызны къалай кюйдюртюрбюз?! Ичингде жанынг бар эсе, алгъа бир атла! – деп, Кюлтыпыс къауалыны огъары аягъын басады. 

Къауал, атылып, тёгерекни ачы тауушдан алдырады. Эки окъ да бирден тийген къара киши, къаннга боялып, тёнгерейди. Кюлтыпыс ёлюкню къабырлада басдырады, кийимин, атын да, юйюне элтип, ат орунда букъдурады. Сора, барып, жатады да, къалкъыйды. Олсагъат муну къарындашлары тойдан ач болуп къайтадыла. 

– Бизге какдан нек къоймагъанса? – деп, аяусуз да тюедиле.

Экинчи кече да Кюлтыпыс атасыны къабырын сакъларгъа кетеди, къарындашлары уа биягъы тойлагъа жайыладыла. Кюлтыпыс, къауалны да жерлеп, ол тюнене кече олтургъан жерчигине чёгелеп, кесин жарашдырып тохтагъанлай, кюн чыкъгъан жанындан кёк суу бетли хал алып, тёгерекни да кеси бояулу этеди. Бираздан а, жел этип, бир суу бетли атха миннген, кийими, саууту-сабасы да аты бетли бир адам, болгъан аманны къуюп: 

– Сен бизни сау заманынгда да къоймаучу эдинг, энди ёлгенингде да къарындашымы ёлтюрюп тура ушайса да, сени мен бусагъат урходук этейим! – деп чабады. 

Олсагъатдан къауалны эки быргъысындан да окълары, бирча атылып, суу бетли атлыны жерге къаплайдыла. Кюлтыпыс ёлюкню жер тюбюне кёмеди. Аны атын, сауутун-сабасын, кийимин да алып, юйге келеди. Атны, кийимни да ат орунда букъдурады. Кеси уа, барып, биягъы от жагъада, эки аягъын да кюлге басдырып, олтурады.

Къарындашлары тойдан ач болуп къайтадыла.

– Кюлтыпыс, ашаргъа не барды? – деп сорадыла.

– Тюшден къалгъан билямукъ.

– Башха зат жокъмуду?

– Угъай.

Ай, алайлай ол эки къарындаш жарлы Кюлтыпысны тюпге басып, согъа киредиле. Ол да, жарлы, жиляй кетип, тёшегине тёнгереп, жукълайды.

Ючюнчю кече Кюлтыпыс, биягъы къауалын да жерлеп, кесин да бегитип, къабырлагъа барады. Кёз байланып, тёгерек къарангыгъа тумаланнганды. Кюлтыпыс, ол алгъын сайлагъан жерин кючден табып, алгъынча чёгелеп, тёгерегине сагъаяды. Бир жерде бир шыхырт эшитил​мейди. Кюлтыпыс, сагъыш эте келип, къалкъып къалады. Бир заманда муну бир огъурсуз жел, къанжал тауушла уятадыла. Кюлтыпыс, сескенип, ёрге къобады. Кюн батхан жанындан, къызарып, тегерекге ёртен тюшген сыфатлы бир учуп келген кёрюнеди, жууукъ келсе, ол а – бир тор атлы. Аны кийими, саууту да тюз ол аты бетли. Учуп келип, Туу​гъанны къабырыны къатында тюшдю.

– Ай, итден туугъан ит, сен бизни терибизни союп, къаныбызны ичип жашадынг. Энди, ёлгенингден сора да, бизни жашаргъа къоймай, эки къарындашымы ёлтюрюп, къутулуп кетергеми умут этесе? Мен сени кёлюнгю-кёмюрюнгю кёкге сууурайым. Сени жер башында урходугу​нгу да къоймам, – деп, тор атлы ёлю мыллыгын Туугъанны къабырына атды.

Ол кезиуде Кюлтыпыс жерленип тургъан къауалны огъары аягъындан бармагъы бла басды да, къауалны эки быргъысы да тенг от къусдула. Эки окъ бирден тийгенде, тор атлы къырылып тюшдю. Ол бир кесек тыпырдай кетди, болсада, кёп бармай, жан алды.

Кюлтыпыс муну да эки къарындашына къошду. Атын, сауутун, кийимин, элтип барып, биягъы ат орунда асырады.

Танг ата, Кюлтыпысны эки къарындашы ач болуп келдиле да, аш тапмай, жарлы Кюлтыпысны биягъы тюйдюле. Сора от этдирдиле да, билямукъ къайнатдырып ичдиле. Бир кесек ёз басхандан сора, Кюлтыпысны уллу къарындашларындан бири:

– Ой, жарлы Кюлтыпыс, бу кюлге кирип турмай, элге бир нек къошулмайса? – деп къызды.

– Къайры къошулайым мен? Сиз айланнгандан бошамайсыз. Барыбыз да кетсек, юйюбюзге уа ким къарар? – деди Кюлтыпыс.

– Да къарап, сен муну несине къарарыкъса? Къутургъан ийнек кирсе окъуна, мюйюзюне илинир затыбыз жокъду. Бютюнда уручула уа бери жан атмагъа эдиле! Юш дерге тауугъу болмагъан юйге ким да не этерикди?!

– Къой-къой, Кюлтыпыс, оюннга къатышып, ханны къызын алыр депми кюрешесе?! – деди бирси къарындашлары да. Биринчилери 
анга:
– Ким биледи, хайт десе, алып окъуна къояр, – деди да, экиси Кюлтыпысны хыликкя этип кюлдюле. Сора биягъы биринчилери:

– Сен биле да болмазса, алай тамбла элли жашла, жыйылып, илишан атарыкъбыз. Ол оюнда ким озса да, хан тамата къызын анга берирге айтханды, – деди.

– Кюлтыпыс, кел, сен да ол оюннга бир къошул, ким биледи, ханыбыз къызын аягъы бегирек кюл жугъу болгъаннга берип къояр эсе уа, –
деп кюлюмсюреди экинчилери да.

Алай эте, бу къарындашла, билямукъдан тоюп, Кюлтыпысны да масхарай, самаркъалай, жатдыла да, жукъладыла. Кюлтыпыс а, атлагъа аш салып, суу ичирип, аланы сылап-сыйпап, тангнга чыкъды.

Танг атханлай, эки абадан къарындаш тойгъа кетдиле. Кюлтыпыс а ол кече юйге алып келген кийимлерини къан тамгъаларын кетерип, окъ тешиклерин жамап, юсюне тенг этип кийди. Сора, ашап-ичип, къопду да, сауут-сабасын да тагъып, къара ажирге да минип, Кюлтыпыс ханны арбазына кирип келди. Анда уа элни сайлама жашы къалмай илишан ата тура эди. Бир бийик къурукъну башына ийне салып, аны тюз кёзюнден ким урса, хан анга къызын берликди деп, ол жашла къадалып кюрешедиле. Алай огъу илишаннга тийген а жокъ эди.

Кюлтыпысны келгенин кёргенлей, халкъ анга жол къойду. Хан а Кюлтыпысны аллына кеси окъуна чыкъды. Жаш бла саламлашып, 
ол:

– Эй, ахшы улан, бюгюн мен къызымы илишан атып озгъан жашха берирге айтханма. Сен да бу оюннга къошулсанг, бек ыразы этериксе, –
деп тиледи.

– Да мен артыкъ уста мараучу да тюйюлме, алай, хан кеси тилегенден сора, кесими бир сынамай къоймам, – дегенни айтып, Кюлтыпыс ушкогун жерледи. Сора: – Атдан тюше да турмайым, – деп, бир аягъын ёзенгиден чыгъармай, бирси аягъын а жерге жетдирип, ушкогун иер къашха таяндырып атды да, ийнени тюз кёзюнден урду.

– Ма ханнга киеу чыкъды! – деген тауушла эшитилдиле.

Хан, Кюлтыпысны къолун тутуп: 

– Тамата къызымы сермединг, ахшы улан. Энди юйге кел. Суусап иче кет, – деп, бек жарыкъ болду. Кюлтыпыс а анга:

– Сау бол, хурметли хан. Керек кюн юйге да кирирбиз, суусап да ичербиз. Бюгюн а бир ашыгъышлы жумуш бла барама да, кёрюшгюнчю, сау къалыгъыз! – деди.

Кюлтыпысны эки къарындашы уа, ауузларын ачып, ол жигит жаш​ха сейирсинип тура эдиле. Кеслери да, ол жашны къатына келирге къоркъуп, адамла артына бугъуп, кенгден къарай эдиле.

– Хайдагъыз, сау тюбешейик! керек кюн табылырбыз, – деп, Кюлтыпыс, хан бла, халкъ бла да саламлашып, атланып кетди.

Жыйылгъанла, сукъланып, сейирсинип, аны ызындан къарап къалдыла.

Ингирде эки къарындаш ачдан къарынлары къан тырнай келдиле да, Кюлтыпысха биягъы къадалдыла:

– Кюлге кир да тур! Ёнге уа, ол бюгюннгю жашча, ханны къызын алыр эдинг! Бирда къуруса да, бир аш хазыр этип турсанг а бизге.

– Эрикген да бир этмеймисе бу кюлге кирип тургъандан, ол той болгъан жерге да бир барсанг а! – деген тырман бла жарлы Кюлтыпысны этин ашадыла.

– Сиз барсагъыз, болмаймыды? Манга анда не барды? – деген болмаса, Кюлтыпыс бир да сёз къошмады.

– Энди, – деди уллу къарындашладан бири, – тамбла хан ортанчы къызын эрге берликди. Анда эришиуле бюгюнден эсе да сейирлик боллукъдула.

– Кел, бу аман жашны да ары бир элтейик. Бу да дунияда сейир затладан бирин бир кёрсюн, – дегенни экинчиси айтды.

– Къоюгъуз, мени, къоюгъуз. Мен, сизнича, атаны-ананы да унутуп, ыйыкъ жетгинчи, тойлагъа жюрюрге бош тюйюлме, – деди Кюлты-
пыс.

– Да сора кюлге кир да тур, аны ючюн сени атанг жаннетге барыр, –
деди тойчу жашладан бири.

Эрттенбла эки къарындаш да, юслерин-башларын сымарлап, тойгъа кетдиле. Кюлтыпыс а, биягъыча, эки аягъын кюлге салып, тыпыр ташха олтургъанлай къалды.

Къарындашла да арбаздан ташайдыла, Кюлтыпыс да ат оруннга кетди. Ол анда атлагъа къарай, сауутун, кийимин жарашдыра тургъунчу, кюн орта болду. Сора, ашап-ичип, омакъ кийинип, суу бетли ажирни жерлеп, жолгъа чыкъды.

Бу атлыны кёргенде, халкъ сейирсинип къарады. Анга жол да къойдула. Хан кеси тахтадан тюшюп келди да, Кюлтыпысны къолун тутуп, эришиуге къатышырын тиледи.

– Хан тилесе, эришиуге къатышмай къалай къалайым, – деп, Кюлтыпыс, атдан да иги тюшмей, къол юсюнден атып, илишанны тюз ортасындан урду.

– О-ха-хай, ханнга киеу табылды! – деп, халкъ къууанч болду.

– Хан намыс артдады! Хайда, тюбешгинчи! – деп, саламлашып, Кюлтыпыс юйюне кетди. 

Аны эки къарындашы уа, ингирге дери ауузларын ачханлай, ким не айтады деп, адамла ичинде тёгерек айлана кетдиле да, ач болгъанлары эслерине тюшгенде уа, къайтып, юйлерине келдиле.

Къарындашлары юйге келгенде, Кюлтыпыс, биягъыча, кюлге кирип олтуруп тура эди.

– Алан, ол бюгюн ханнга киеу болгъан бизни Кюлтыпыс болур 
эди, – деди бир къарындаш.

– Кеси уа къалай ариу ата биледи! – деди экинчи. – Ол бир уллу ханны жашы болур эди ансы, къалай ариу къылыкълы, уста сёлеше бил​ген адам эди!

– Бизни Кюлтыпыс, барып, андан бир кесек юйренип келсе эди, бу кюлге киргенин да бир къояр эди, – деди дагъыда биринчилери.

Кюлтыпыс а тынгылауну басып олтурады.

Ючюнчю кюн биягъы хан ючюнчю къызын эрге берирге той этеди. Элни жашын жыйып, илишан атаргъа чакъырады. Бюгюн да ала, ийнени бийикге салып, аны кёзюнден урургъа керекдиле. Элни адамы ханны арбазын толтуруп, сыйынмагъанла орамдан къарайдыла. Не кёпле кюреше эселе да, ийнени кёзюнден уралгъан табылмайды.

Кюлтыпыс тор атын жарашдырып, иерин-жюгенин салып къуралгъынчы, кюн да жолуну иги кесегин къоратып, тюшден атлады. Омакъ да кийинип, ол ахшы атха да минип, сауут-сабасын да тагъып, Кюлты​пыс орамда кёрюннгенде, ханны арбазына басыннган халкъ, сейирге къалып, бу аламат атлыгъа да жол къойду. Атлы, ханны арбазына кирип, салам берди. Хан, тахтасындан тюшюп, Кюлтыпысны аллына келип, къол тутду.

– Кел, маржа, къонакъ, сен да оюннга къошул, илишан атып бир кёр, – деди хан.

– Да мен бир ашыгъышлы жумуш бла узакъ жолоучулукъгъа чыкъ​гъанма, алай, ханны хурметинден, эришиулеге къатышмай а къалай кетейим? Атдан зат тюше айланыр заманым жокъду, айып этмегиз, – деп, Кюлтыпыс, ат юсюнден атып, ийнени тюз кёзюнден урду да, ханнга киеу болду.

– Ханнга киеу чыкъды! Ханнга киеу чыкъды! – деген къууанч таууш адамланы къулакъларын сасытады. 

Хан да, ыразы болуп, киеуню юйге чакъырады.

– Керек кюн табылырбыз, сизге – эсенлик, манга – саулукъ! Сау къалыгъыз! – деп, Кюлтыпыс жолуна атланып кетди.

Кюлтыпысны эки къарындашы уа, биягъыча, ауузларын ачып, адамла артындан къарайдыла.

Кюлтыпыс, тойдан кетгенлей, жортууулгъа барып, къалаладан ырысхы, хапчук келтирип, юйюн жасайды. Юч отоуну асыры ариу жасагъандан, кюн тийгенча этгенди. Ол отоуланы жасалгъанларын угъай, аланы болгъанларын окъуна Кюлтыпысны эки къарындашы билмейдиле.

Кюлтыпыс, юйлени да жарашдырып, арбазны да тизгинин жыйып, хар затны да къурагъандан сора, хан киеулерин излей башлайды. Ол киеулерин танымайды, къайдан, кимден болгъанларын да билмейди.

Болсада, сурай баргъан Тейри эшигин табар дегенча, ханны келечиси Кюлтыпысны табады. Анга ханны чакъыргъанын билдиреди. Кюлтыпыс, къарындашларын чакъырып, атланы, кийимлени да кёргюзтеди. Ол отоуланы къалай жасалгъанлары бла да къарындашларын шагъырей этеди да, алагъа кесини муратын айтады.

– Мен, – дейди Кюлтыпыс, – ханны уллу къызын кесими уллу къарындашыма алгъанма, ортанчы къызын – ортанчы къарындашыма, кичи къызын а – кесиме. Энди ма атла, кийимле, сауутла. Хар биригиз, кесине жетгенни алып, жарашдырып, жолгъа тебирегиз. Хан бизни сакълайды.

Алай бла юч къарындаш, ысхылтылылача кийинип, айтхылыкъ атлагъа да минип, ханны юйюне келедиле. Хан киеулени къонакъ этеди, сыйлайды.

Юч къызын эрге берген кюн ханны юйюнде бир той, бир къурманлыкъ бар эди да, аллай той дунияны башында да болгъан болмаз! Алай, мен аны кёрмеген кибик, барыбыз да ауруу-талау кёрмей къалайыкъ!

БАЙ БЛА ЗЫККЫЛ

Эртте-эртте бир байны жангыз къызы болгъанды. Къыз жетгенде, бай аны эрге берир акъыл эте башлайды. Алай, не медет, къызны сюйген жашы жокъ эди. Сора бай, кёп оюнла чыгъарып, ким хунерли болса да, къызын анга берирге оноу этеди. Эл-эллеге жалчыларын жиберип, хапар да береди. Элледен атлы аты бла, итли ити бла жолгъа чыгъадыла. Бир къыйыр элде жашагъан жаш, жолоучуланы кёрюп:

– Аланла, жолугъуз болсун! – деди.

– Сау бол, жигит, – дедиле ала да.

– Къайры тепгенди бу халкъ?

– Бай эришиу оюнла къурайды да, ким хорласа, къызын анга берликди.

Жаш, ол жууапны эшитгенлей, атасына барып:

– Атам, бай къызын эрге берликди деп, халкъ тебип барады. Эришиу оюнлада ким хунерли болса, байны къызын ол аллыкъды, – деди.

– Да, балам, бауда – атым, иери, башха кереги да анда. Ол ат, арт​ха къалып, мени бир жерде да айыплы этмегенди. Къабыргъада – ушкогум бла къамам. Мен жаш заманымда къамамы жаныма тагъып, ушкогуму аркъама атып чыкъгъан кюнлеримде бир адамдан да артха къалмагъанма. Энди сен да атны иерин сал. Аны бла, артда чыкъсанг да, алгъа ётерге болурса... Андан сора мени санга айтыр сёзюм жокъду. Жигитлигинг бар эсе, биргенге болур.

Жаш атха иерин салды да, минип, жолгъа атланды. Адамладан артда тебиресе да, барысыны да алларына ётюп кетди. Бай да Ауарыкъ тауну тюбюне, ол-бу деп, тогъуз жалчысын жиберген эди. Ол алагъа:

– Манга келген халкъ тутушса – тутушурча, аллай онгла болсун-
ла, – деп буюргъан эди.

Тогъуз жалчы да Ауарыкъ тауну тюбюнде халкъны келирин сакълап боладыла. Жаш алайгъа биринчи жетгенди.

– Салам алейкум, аланла! – дегенди ол.

– Алейкум салам! Къайры ахшы жолгъаса, жигит?

– Бай къызын эрге береди деп, халкъ тебип келе эди да, мен да алагъа къошулгъанма.

– Да былайдан ётген адамланы, менме деген жигитин окъуна, кючюн, къарыуун сынамай жиберлик тюйюлбюз... Ёчге сауут салып, илишан атарыкъбыз, ат салып, тутушхан этерикбиз.

– Тутушхан тиширыула да этерле, андан эсе илишан атайыкъ.

Алайда илишан атышдыла. Тогъузусу да зыккыл жашха сауутларын къытдырдыла.

– Энди эркинмеми кетерге? – деди жаш.

– Угъай, тутушхунчу, эркин тюйюлсе, – дедиле жалчыла.

Тутушдула. Жаш тогъузусун да хорлады. Кетерден алгъа ол: 

– Сиз кимсиз? – деп сорду. 

– Биз байны жалчыларыбыз, – деди жашладан бири.

– Да энди сиз байны аллына, уялмай, не деп барлыкъсыз? Келигиз, тийишли кёрсегиз, сауутларыгъыз да, атларыгъыз да кесигизге къалсынла. Алай мен терк окъуна от этейим, сиз а кёлеклеригизни тешигиз да, сол жауурун къалакъларыгъызгъа къолумда жюзюгюм бла бирер мухур урайым, – деди.

– Болсун сен айтханлай, – дедиле байны жалчылары. 

Жаш, тогъузусуна да мухур уруп, сауутларын да, атларын да къоюп кетди. Жалчыла уа халкъны аллына къарай къалдыла.

Жаш байны элине жетди. Бир къартха къонакъ болду. Эрттенликде уа: 

– Атам, мен байны оюн кёргюзтген жерине барама да, атым, сауутум да Аллах бла санга аманатдыла, – деп кетди.

Халкъ жыйылды. Бай, ийнеге халы суууруп, бир бийик жерден энишге жибереди, тюбюне чырча салады. Сора былай айтады:

– Халыгъа окъ ким тийдиралса да – кёрсюн, ийне уа, зынгырдап, табакъгъа тюшер.

Байны къызы уа: «Кесине базыннган алыр да, ичер», – дегенлей, эки алтын аякъ бла сыра алып айлана эди.

Алай анга бир киши жууукъ бармады.

Жаш, къонакъбайына къайтып, атасыны эски ушкокчугъун алып, халкъ илишан атхан жерге барды. Атып, ийнени чырчагъа тюшюрюп, ары-бери да къарамай, алайдан жашыртын чыгъып кетди. Халкъ а:

– Ким эди ол?! – деп сейирсинип къалды.

Биягъы жаш, ушкогун къонакъбайында къоюп, халкъ жыйылгъан жерге къайтды. Сора, байны къызыны къолундан чёмючледен бирин алып, сырасын ичип, чёмючюн, къызгъа къайтармагъанлай, кесини бел баууна тагъып къойду.

Къыз жашха бирда бюсюремеди: ол бек зыккыл эди. Алай, анадан ёксюз къалып, атасы уа къарт болуп, къолайсыз жашагъан юйден болгъанын къайдан билсин ол?!

Бир кесекден къыз, къарауашын чакъырып:

– Бар да, атама ангылат: бу жаш чёмючню, къолумдан алып, сырасын да ичип, бел баууна тагъып кетгенди. Сыфаты бир болмачыды. Атам аны, къалай да этсин, халкъ жыйылгъан жерден кетерсин, – дегенди.

Бай а:

– Базынмаса, этмез эди. Жашха тиймей, алай бир къоюгъуз, оюнларыбыз энтта да бардыла, аны тауушу артда чыгъар, – деп къойгъанды.

Сора жалчыларына:

– Жерни къазыгъыз да, къочхарны мюйюзлерине дери басдырыгъыз, – дегенди. Халкъгъа уа: – Чаба келип, ат юсюнден узалып, къочхарны ким тартып чыгъарса да, хорлагъаннга ол саналлыкъды, – дегенди.

Къочхарны мюйюзюне бир адам да жеталмагъанды. Зыккыл кёп заманны къарап турду да, ызы бла, къонакъбайына барып, терк окъуна атына иер салып, оюн баргъан жерге къайтды. Кёпле чабып, халкъ да сел болгъанда, зыккыл жаш атына къамичи урду. Чаба келип, энишге узалып, къочхарны мюйюзюне жетген заманында, къочхар асыры къаты басдырылгъандан, мюйюз жашны къолундан сыпдырылып кетди. Алай экинчи кере уа ол къочхарны, басдырылгъан жеринден чыгъарып, бир жанына атды.

Халкъ жашха сейир-тамаша этди. Зыккыл, атын къонакъбайны юйюне элтип, артха къайтды. Энди жаш жыйылгъан халкъгъа белгили болду. Ол заманда байны къызы кесини къарауашларына:

– Барыгъыз, атама айтыгъыз. Эштада, мен мындан къутулаллыкъ болмам, юсюн-башын жангыртсынла, – деп буюрду.

Къарауашла къызны буйругъун толтурургъа кетдиле.

Жарлы жаш а, келе келип, къызны къолундан экинчи чёмючюн да алып, сырасын ичип, аны да бел баууна такъды. Битеу элледен жыйыл-
гъанла жашны бютюн бегирек таныдыла. Бай, жалчыларындан бирин жиберип: 

– Былай келсин ол жаш, – деп чакъыртды.

Ол, алтын суу ичирилген эки чёмюч да бел баууна тагъылып, байны аллына барды. Бай, аны сыфатына къарап, жалчыларындан бирине: 

– Муну терк окъуна ариу кийиндиригиз, – деди.

– Манга бир тюрлю кийим керек тюйюлдю, юсюмде кийимле тап ушап турадыла, – деп, жаш чыгъып кетди. 

Бай бир сёз да айталмады.

Да не болса да, ючюнчю оюн да башланды. Бай: 

– Ючюнчю оюнум чариш боллукъду, – деди.

Чаришге халкъ ингирде тебиреди. Хар бири белги алды. Бир кюн​мю барлыкъдыла, эки кюнмю барлыкъдыла – белгисизди, жоллары узакъды. Зыккылны уа оюн акъылында да жокъ эди. Атын байны халжарыны аллында тагъып, кеси къызны отоууну аллында жамычысына аууп жукълайды. Адамла жашха акъылларын бурадыла.

– Нек бара болмаз, атына базына болмазмы? – дейдиле.

Бир-эки сагъатдан къыз, отоуундан чыгъып: 

– Халкъ кетген заманда сен а нек тураса? – деди.

– Ашыкъгъаннга Тейри ашыкъсын. Энтта да бир жукъудан къайтып турсам да, манга кеч болмаз, – деп къойду. 

Сора кечени бир кезиуюнде, кертиси бла, жукъудан къайтып, жалчыладан белги алып, чаришчилени ызларындан кетди. Чекге жетип, бир белгисин берип, экинчи белги алды. Экинчи белги бла бек биринчи ол келди...

Эрттенликде бай:

– Жамауат, юч оюнда да бу жаш хорлагъанды. Энди къызымы элтирге эркинди, – деди.

Жаш а:

– Угъай, байны къызын тутар къолайым жокъду. Анадан ёксюзме, атам а къарыусузду, къартды, – деди.

– Къоркъма къолай ючюн, мындан баргъан халкъны да, элингден жыйылгъан халкъны да къыйналмагъанлай ашырырча этерме.

– Угъай, бай бергеннге жарлыны Аллах къаратмасын. Мен ат арыгъыма, ансы адам арыгъы тюйюлме. Жарлы да тюйюлме. Жарлы болсам эди, сен, не бай эсенг да, мени жалчыларымы багъып турмаз эдинг...

– Не дейди? – деп, бай шинтигинден ёрге турду. 

Жаш а:

– Алайды. Ийнанмай эсенг, жый бери жалчыларынгы, – деди.

Бай жалчыларын чакъыртды. Зыккыл жалчыларыны ичинден тогъузусун да бет сыфатларындан танып чыгъарды.

– Была мени жалчыларым болгъанларына ийнана болмазса. Тешиндир да, сол жауурунларына къара, мухурлары жокъ эсе, мени жалчыларым тюйюлдюле, мухурлары бар эсе – мени жалчыларымдыла.

Бай кёлеклерин тешдирди. Сол жауурун къалакъларына къарап, мухурларын кёргенде, абызырап къалды. Зыккыл жаш а:

– Хайда, сау къалыгъыз! Байны къызы, баймакъ болса да, юйде къалмаз. Жарлы уа, кесине кёре, тырман эшитмезча, элинден-жеринден бир жарлыракъ къызны алыр да, жашар, – деп, элине тебиреди.

Ма аны бла, юйюне къайтып, бай къыз кёллю болмай, элинден бир къызны алып, ашап-жашап къалгъанды.

АЛЛАХБЕРДИ

Эртте-эртте озгъан заманлада, Ханбий къаланы тёбен жанында, уллу тёбени артында, уллу ёзенде къош салып, къарындашла жашай эдиле.

Ала барысы да, халкъгъа чыкъмагъанча, уста мараучула эдиле. Тамата къарындашдан сора, къатын алгъанлары жокъ эди. Ала, урушмай, тюйюшмей, бир акъыллы болуп, бирге бек ариу жашау этгендиле.

Къатын алып, бираз жашагъандан сора, тамата къарындашлары ауруп ёлгенди. Къатыны уа айлы болуп къалгъанды.

Бир бёлек замандан, жашлагъа келинлерини ашагъаны кёп кёрюнюп: «Биз муну нек ашатып турабыз, жарагъаны, ишлегени да болмай, нек тутабыз?» – деп, бираз дауур эте башлагъандыла. Бир кюн а жашла, къатынны юйлеринде къоюп, айырылып, чыгъып кетгендиле. Ала, узакъ жолну барып, бир терен агъачны ичинде уллу тёгерек мырыда къош салып тохтагъандыла. Къатын а къарындашла къоюп кетген юйде кесинлей тургъанды.

Бир бёлек замандан сора, бу айлы къалгъан къатын жашчыкъ тап​ханды. Сабийи жашчыкъ болгъанына: «Манга муну Аллах берди!» –
деп къууаннганды, жашына да Аллахберди атагъанды. Ол, кюнден-кюннге, кечеден-кечеге ёсюп, уллу болгъанды. Анасы да жашыны алай ёсгенине бек къууана эди. Жашчыкъ, аягъы юсюне болгъанлай, уугъа барыргъа, ушкокну уста атаргъа юйреннгенди.

Кюн сайын, барып, къоян, башха ууакъ жаныуарла ёлтюрюп келиучю эди. Алай бла Аллахбердичик анасын да, кесин да зат керекли этмей тута башлагъанды. Уллу жаш болгъандан сора уа, анасыны не керегин да бир бёлек заманны ичинде къыйналмай турур кибик этип, Аллахберди атасыны къарындашларын излей кетгенди. Айлана-жюрюй барып, аланы къошларына тюшгенди. Анасыны сагъына-айта туруучусуну хайырындан, ала аны атасыны къарындашлары болгъанын Аллахберди сормай, сурамай билгенди. Ата къарындашлары бла бир-эки кюн уугъа баргъанда, ала бир ёлтюрселе, жаш эки ёлтюрюп келиучю эди. Ол кесини атасыны ушкогу бла атыучу эди, атасыны къарындашлары да Аллахбердини къарындашларындан туугъанын ол ушкокдан таныгъан эдиле. Къарындашла: «Аны ушкогу игиди да, ол андан уста атады», – деп акъыл эте эдиле. Бир кюн Аллахбердини, ушкогун да алып, анга уа аладан бирини ушкогун берип, бек уста мараучулары бла бирге уугъа жибергендиле. Экиси да кюн узуну айланнгандыла, алай агъачха киргенлей окъуна, экиси да башха-башха кетген эдиле. Аллахберди бла баргъан эки кийик ёлтюрген эди. Аллахберди уа ол ала жаратмай берген ушкок бла тёрт кийик ёлтюрген эди. Аны кёргенде, бирси къарындашла да, бу жашны хорлаялмазлыкъларын толу ангылап:

– Жигитден туугъан жигит болады, кёремисе, ол къалай жигитди? Биз аны бизден озмаз кибик къоратыргъа керекбиз, – деп оноулашхандыла. 

Ол акъыл бла: «Жабыла-ачыла тургъан къаяны ичинден суу ал да кел», – деп жибергендиле. Аллахберди, бир ёре темир челекни да алып, эки ит нёгери бла суугъа барады. Къая ачылгъаны бла, Аллахберди да, итле да ары секирдиле. Анда челек бла суу алып, къая жангыдан ачылгъанлай, жаш да, итлери да тышына секирдиле. Атасыны къарындашлары уа: «Энди жаш ёлген болур», – деп тура эдиле.

Алай Аллахберди челек бла суу алып келди. Аны кёргенде, была, жашны уллу жигит болгъанын билип: «Биз мынга эталлыкъ зат жокъду», – деп къойгъан эдиле.

Алай жашны алада ашап тургъанын сюймедиле. Аны жаш да ангы​лагъанды. Аллахберди ол эрттенликге дери ким болгъанын битеу хапарын айтмагъан эди. Ол эрттенликде, кетер мурат алып, ушкогун да инбашына атып: 

– Да мен багъалы кёрген атамы къарындашлары, сиз атып кетгенликге, мени анам да не ачдан, не жаланнгачдан ёлмегенди, бир да сизден эсе иги жашайды. Мен эки кюн юйюгюзде тургъанлыкъгъа, аллай бир мудах нек болдугъуз? Ай, аман къарындашла, мен сизни бир кёрейим, бир билейим, таныйым деп келген эдим ансы, аш, харекет, мал тилей келмеген эдим. Сиз а, манга бир уллу жауугъузгъа этгенлей, ёлтюрюрге, къоратыргъа кюрешгенсиз, аллай бир эте да къыйналмай, бир окъ къорар эди, уруп къойсагъыз эди уа... Мен – сизни кёрюрге излеп айланнган, телиме. Сиз сюйсегиз эди, къарындашыгъызны айлы къатынын кесинлей ёзенде атып да кетмез эдигиз. Сизни не этеригигизни да таныдым, билдим, – деп, алагъа жарагъаныча айып этди. Сора: – Сау къалыгъыз, биз ёлсек, сиз да эшитирсиз, сиз ёлсегиз, биз да эшитирбиз, – деп, жолуна кетгенди.

Аллахбердини юйге къайтыр жолу узакъ эди. Ол, бара-бара, бир уллу тенгизни жагъасында тохтагъанды. Ол тенгизни ортасында, айрыкамда, бир жарлыла тутулуп тура эдиле. Ала эртте, къачан эсе да бир кюн, ары ётдюрюлюп, анда жашай эдиле. Алагъа эки айдан бир ийиу​чю эдиле. Ёзге кюн ары барыр къарыу жокъ эди. Нек дегенде ол айрыкамгъа жете баргъанлай, неден болгъаны билинмей, суу жарылып, кемеле адамлары бла суу тюбюне кете эдиле.

Айрыкамгъа ётерге, анда адамлагъа азыкъ берирге деп, бу жол кеме тенгизге чыкъгъанда, Аллахберди да анга минеди. Келе келип, кеме энди айрыкамгъа жетеди дегенде, суу тюбюнден бармагъында жюзюгю бла бир къол кемени жаны бла ёрге чыгъып тебирейди. Олсагъат суу эки жарылып, кеме батып башлайды. Алайынлай Аллахберди ол бармакъда жылтырагъан алтын жюзюкню, сермеп, къолуна алады. Ол да жюзюкню алгъаны бла, суу да шошайып, кемени батханы да тохтайды. Ол эки айдан бир кереден сора барыргъа амал болмай тургъан айрыкамгъа жол бош болады.

Ала, кеме бла айрыкамгъа барып, анда ётерге амал тапмай тургъан адамлагъа аш, кийим элтип, кийиндирип, ашатып, барысын да алып, элге келген эдиле. Ол элде да Аллахбердини, аллай уллу ахшылыкъ этгени ючюн, аягъын жерге жетдирмегенча тута эдиле. Аллахберди, анда бир ай жашагъандан сора, жолуна атланады. Кетип бара, бир уллу бийик къалагъа тюбейди. Ол анга ёрлей да бара, мине да бара, – асыры бийикге чыкъгъандан, арыгъан да этип, къаланы, эки этип, жартысында тохтайды. Алайда солуп, дагъыда тебиреп, къаланы бек башына жетеди. Башына чыгъып, бек бийик бёлюмюнде эшикни жеписинден къарап, стол юсюнде тылпыулары чыгъа тургъан юч пиала чай кёрдю. Кёп да бармай, ол столгъа юч кёгюрчюн учуп келдиле. Ючюсю да, кёгюрчюн къапларындан чыгъып, юч ариу къыз болдула, сора, чай да иче, хапар айтып башладыла. Жаш да хапарны эшитирге къулагъын эшикге салды. Хапарны бек алгъа таматаракъ къыз айтып башлады:

– Мен сууну сакълаучу эдим, ол суугъа бир адам жибермеучю эдим да, бир жол а бир жаш ол мен сакълаучу суудан алып келе тургъанлай, ёрге жанындан ёртен болуп, жанып, юсюне ургъанлай, ол а, къолунда темир челегин мени таба тутуп, мени бир алтын жумуртхам болуучу эди да, ол да ол жашны челегине тюшген эди да, аны да алып кетген эди. Мен дуниямда андан жигит адамгъа тюбемегенме. Ол болмаса, ол суудан бир адам алалмаучу эди. Ол а сууну да, жумуртханы да алып кетген  эди, – деп хапарлады.

Сёз ортанчыгъа жетди да:

– Бир элде бир ханны жашы ёлген эди. Мен ол къабырны сакълагъанны да хар кече сайын уруп, кюл-кёмюр этип, сора дагъыда къабырны да къабыр сыфатлы этип, адамны да сау этип кетип къалыучу эдим. Ма бир жол а, къабырны уруп, тюбюн башына айландырып, сакълагъан адамны урургъа тебирегенлей, ол а, эки бууунумдан да тутуп, эки къолумдан да эки токъмагъымы сыйыргъан эди, – деп, ол да кеси хапарын айтды.

Сёз кичи къызгъа жетеди.

– Мен а бир айрыкамны сакълаучу эдим. Кесим сюймесем, не ары, не бери адам, кеме иймей туруучу эдим. Бир жол а, мен да, сууну эки жарып, кемени суугъа батдырып тебирегенимлей, бир жаш бармагъымдан алтын жюзюгюмю тартып алгъан эди. Мен андан къарыулу, андан жигит адам кёрмегенме, андан сора мен ол жерни къойдум, – деп тауус​ду ол кичи къыз да сёзюн.

Ючюсю да алай айтып тохтагъанлай, жаш, алтын жумуртханы, эки темир токъмакъны, алтын жюзюкню да алып, отоугъа кирип, барын да столгъа салды. Къызла уллу сейирге къалдыла, жашха да чай ичирип, хапарын айтдырдыла. Ала айтхан жигит жаш ол болгъанын билип, къызла къууандыла. Жаш а аладан бек ариуун къатыннга алып, экисин эгеч этип, къарт анасын да къалагъа келтирип, ашап-жашап къалдыла. Ма бюгюн да, бюгече да Аллахберди, юйдегили, юйюрлю хан болуп, кенг ёзенни туурасында, Ханбий къаланы бек башында жашайды.

КЪАРЫНДАШЛА

Эртте-эртте бир киши бла бир къатын жашап болгъандыла. Аланы жангыз бир жашлары бар эди. Анга юч-тёрт жыл толгъанда, атасы ёлюп, анасы бла къалады.

Заман да бара, бу жаш, ёсюп, уллу болады. Быланы къатларында уа бир хан жашагъанды. Аны къызы бар эди. Бир жол жаш, сагъыш эте кетип, анасына:

– Манга ханны къызын алсанг а, анам, – дегенди. 

Жашны анасы – къуртха, салып, ханнга баргъанды.

– Этерге айтсанг эди, мен сенден бир зат тилерик эдим, – дегенди. 

Хан да, «болсун» деп, ант этгенди.

– Хыликкя да этерсе, алай къызынгы жашыма бер деп тилей келгенме, – дегенди.

Хан, ачыуланып:

– Да, Аллахдан аман тап, антыма уа ёлмем, – дегенни айтып, къызы да сюймей тургъанлай, аны къуртха къатынны жашына бергенди.

Бир кюн, жаш отуннга кетгенлей, къыз, кеси жангыз къалып, эрттенден башлап, жаш келгинчи, уру къазып тургъанды. Аны ичин суудан толтургъанды, юсюн кийиз бла жапханды, кийизни юсюне жастыкъ салгъанды.

Бир заманда жаш, отундан арып келип, жастыкъгъа олтуруп: 

– Ышымларымы тарт, – деп, аягъын къызгъа узатханды. 

Къыз тартханы сайын, жаш энишге бата баргъанды. Жаш, аны эслеп, жастыкъны алып къарагъанды да, ол ишни билип, уруп, къызны ёлтюргенди. Сора баргъанды да, болгъан затны анасына айтханды.

Жаш да, анасы да, бири жел, экинчиси жауун болуп, бара баргъандыла да, бир жерде тохтагъандыла. Тёгерекге къарап, жаш бир тютюн чыкъгъан кёргенди да, анасын алайда къоюп, ары атланнганды. Ол да ол тютюню чыкъгъан юйге жетгенлей, андан бир эмеген чыкъгъанды. Жаш сермегенди да, аны ёлтюргенди. Дагъыда бири чыкъгъанды. Жаш аны да ёлтюргенди. Эм ахырында дагъыда бири чыкъгъанды да, жаш аны, жарты-къурту ёлтюрюп, эшик артына басдыргъанды. Сора, юйге кирип, отда къайнай тургъан къазандан адам этлени къотарып, къазанны ариу жуугъанды. Ызы бла уа, чыгъа барып, кийик ёлтюрюп келгенди да, отха асып, юйню да жарашдырып, анасын алып келгенди. Экиси да жашай тургъандыла.

Бир жолда жаш уугъа кетгенди. Анасы, юй тюбюн сыйпай келип, эшик артына жетгенлей, «ох!» деген таууш эшитгенди да:

– Кимди ол? – деп соргъанды. 

Дагъыда «ох!» деген таууш чыкъгъанды. Къатын дагъыда соргъанды.

– Ох! Мени мындан чыгъарсанг, атанг болур эдим, – деген таууш чыкъгъанды.

– Атам болгъанда – ёлге эдинг! – дегенди къатын. 

– Къарындашынг болурма, чыгъар мени мындан!

– Къарындашым болгъанда, тас болгъа эдинг!

– Эринг болурма, чыгъар мени!

– Къалай чыгъарайым, не бла? – деп соргъанды къатын.

– Ол кюбюрню ичинде къама барды, аны былайгъа чанчсанг, сау болуп, кесим чыгъарма, – дегенди эмеген.

Къатын ол халда этгенди. Эмеген, сау болуп, тышына чыкъгъанды. Алай бла бир талай заманны ичинде ючюсю жашай келгендиле. Жаш уугъа кетсе, эмеген да къатын бла тура, жаш келсе, бугъа да къала тургъандыла. Алай бла къатын айлы болгъанды. Жашы уудан къайтханы сайын, анасы:

– Мен жашыма къор болайым, мени кийик этден семиртгенди, – дей эди.

Заманы жетген къатын сабий табып, аны жашы уудан келиучю жолгъа салгъанды. Жаш, ол сабийчикни кёрюп, юйге алып келгенди да:

– Мынга ёшюн салсанг, мен санга харамма, кийик сютю бла жалчыт, – деп, анасына бергенди.

Жашчыкъ, кийик сют бла багъыла, юч-тёртжыллыкъ болады. Бир жол къатын ол эмегеннге:

– Энди экибизни жашыбыз да барды, уллу жашны къалай жоя​йыкъ? Билсе, бизге хата этер, – дегенди.

Эмеген да къатыннга:

– Ол келирге, эки хычин эт, аны хычинине эмеген жау сал, бизни хычиннге кийик жау сал, – дегенди.

Къатын, ол айтханча этип, хычинлени отха кёмгенди. Аланы айт​ханларын гитче жашчыкъ эшитип тургъанды. Эмеген да, къатын да эшикге чыкъгъанлай, от жагъагъа чабып барып, эки хычинни да жерлерин алышындырып кёмгенди. Абадан жаш, кийик да ёлтюрюп, уудан къайтханды. Жашны аллына хычин салгъандыла. Ала ол жашчыкъны этген хыйласын билмей эдиле. Жаш, ырахат ашап, эшикге чыкъды, ала бирси хычинни бир жанына быргъадыла. Къатын а эмегеннге:

– Муну бла да ёлтюралмадыкъ, энди не амал? – дегенди.

– Ол кийик этле алып келгенлей, мен эшик башындан, таш болуп, юсюне тюшюп эзерме, – дегенди эмеген.

Жашчыкъ аны да эшитип тургъанды. Жаш уудан этле кётюрюп келе тургъанлай, жашчыкъ:

– Мени да къоюнунга ал, – деп тилегенди.

Аны да къоюнуна алып, юйге киргенди. Эмеген кеси жашын ёлтюрюрге болалмады, аны бла да ишлери бармады. Эмеген ючюнчю амал айтды:

– Ол суу боюнуна суу алыргъа баргъанлай, мен, къара булут болуп басарма да, ёлтюрюрме, – дегенди.

Жашчыкъ, эшитип туруп, биргесине суу боюнуна баргъанды. Булутну кёргенлей, жашны боюнуна миннгенди. Ол жол да болмадыла. Къатын эмегеннге айтханды:

– Аны бла да болмады, биягъы сен бир мадар эт. 

Эмеген айтханды:

– Энди мен амалымы тауусханма. Ол келгенлей, мен: «Атышмы, тутушму?!» – деп чыгъарма ансы, ёзге къарыу къалмагъанды. Сен а бюгюн бир тар сахтиян чарыкъла да, тар быстырла да эт да: «Жашым, жаланнгачдан ёлесе да», – деп, аланы анга кийдир. Сора, тутушуп башлагъанлай окъуна, сен къара кюбюрде тарыдан ал да, аякъ тюплерине сеп. Сора мен: «Ай, аман къатын, гиданы бер!» – деп къычыргъанлай, сен гиданы манга чапдырырса, ол, учхалап, тобукъланнганлай, уруп, башын кетерирме, – дегенди.

Жашчыкъ ол хапарны да, тынгылап, эшитип тургъанды. «Энди мен анга къалай болушайым?» – деп сагъыш этгенди.

Жаш кире келгенлей, анасы, эмеген айтханча этип, тар быстырланы кийдиргенди, сора эмеген, секирип, аллына чыгъып:

– Атышмы, тутушму? – дегенди.

– Атышхан къатынла этедиле, тутуш! – дегенди жаш.

Бир бирге илинишип тутуша тебирегендиле да, эмегенни жаш онглап тебирегенди. Сора эмеген къатыннга:

– Ай, аман къатын! – деп къычыргъанды.

Къатын, алып келип, жашны аякъ тюбюне тары сепгенди. Олсагъатдан жаш, учхалап, эмегенни тюбюне тюшгенди. Сора эмеген къатыннга:

– Ай, аман къатын, гиданы келтир! – дегенди. 

Жашчыкъ: 

– Мен келтирейим! – деп, гиданы алып келип: – Уй, эмеген, башынгы бир жанына тут! – деп, эрлай, уруп, эмегенни башын юздюргенди. 

Тамата жаш анасыны ол ишлерин билгенди, алай бла эки жаш да, къатын да жашап тургъандыла. Къатын да ахтынып жиляса, ол жаш да:

– Ой, къоркъма, анам, санга эр тапмайбызмы... – дей тургъандыла.

Бир кюн, жаш да уугъа кетип, жашчыкъ да, къатын да юйде къалгъандыла.

Жашчыкъ, анасындан тилеп, юй алларында уллу жарны башында къыллауча ишлегенди.

– Мен уча билмейме, къалай учарыгъымы сен учуп кёргюзт манга, –
деп, жилягъанды. 

Жашчыкъ къадалгъандан сора, анасы къыллаучагъа минип учханды. Жашчыкъ, къызыуландыра кетип, анасын, жардан атып, ичин жайгъанды. Сора, юйге келип, от жагъада отну да ёчюлтюп, кёзлерине да жилямукъла сюртюп, кесин жилягъанча сундуруп, къарындашыны келирин сакълагъанды.

Къарындашы кийик этни да кётюрюп келгенди. Жашчыкъгъа айланып:

– Отну да ёчюлтюп, кесинг да былай мудах болуп нек тураса? Анам да къайдады? – деп соргъанды.

Жашчыкъ, жилямсырап:

– Къыллауча этеме деп, жардан кетип ёлгенди, – дегенди. 

Жаш уллу къайгъы этмей къойгъанды.

Сора жашчыкъ, жапсарылып, болгъан хапарын айтханды. Къарындашын не палахладан къутултханын да санап бергенди.

Ол затланы эшитип, жаш сейирге къалгъанды, гитче къарындашчыгъын бютюнда бек сюйгенди. Экиси да бирге жашай, кичи жашчыкъ юйлени сакълай, абадан жаш уугъа бара, кийик атып келсе, биширип ашай тургъандыла. Заман бара, кичи жаш, ёсюп, уллу болады. Бир жол а абадан жаш:

– Быстыр жууар, аш этер адамыбыз жокъ, кирден чирийбиз, бир адам мадар этмесек, – деп, сёзюн башлайды. Сора: – Мен бир чыгъып келейим. Садакъ огъумдан къан тамса, мени излерсе, сют тамса уа, мында ырахат тур, – деп, садакъ огъун къаягъа уруп, кетеди.

Бу жаш бара баргъанды да, кёкге гаккы салып, марап, аны ата тургъан адамлагъа тюбегенди.

«Гаккыны ким атып урса да, хан къызын анга берликди», – дегенлерин да эшитгенди. Жаш гаккыны атаргъа тебирегенди. Аны кёргенле да:

– Ай, харип, сен кесинги ёлтюртюргеми сюесе? – дегендиле. Сора, хыликкя этип: «Бу уа не да этер!» – дерге къалгъандыла.

Ол а садагъын иги тартып атханды да, гаккыны ургъанды. Xанны къызын да алгъанды. Къатынын да анда юйде къоюп, жолуна тебирегенди. Арлакъ баргъанлай, кёкге кюзгюню салып ата тургъанланы кёргенди. Адамла анда да кюлгендиле анга. Ата кетип, кезиу бу жашха жетгенди. Жаш а, биягъыча, атып, уруп, кюзгюню муру-чуру этгенди. Ол ханны къызын да алгъанды.

Сора жаш:

– Бу дуппурланы былай жарытхан не затды? – деп, къатынына соргъанды.

– Ол къырым ханны къызы Акъбилекни жарыгъыды, – деп, къатыны жууап этгенди.

– Ол къайда жашайды?

– Аланы арбазлары бу элден окъуна уллу болур. Бахчаларында битмеген кёгет а жокъду. Сен, ол бахча ичи бла озуп бара, кёгетледен къапмай озсанг, къыз, эки гоппан билямукъ этип, бирин санга узатып, бирин атасына берир, сора сен аны ичип тауусурса, алай кёгетледен къапсанг, неллай бир къапхан эсенг да, билямукъдан аллай бирни ичалмай къаллыкъса. Ол заманда къызны атасы кеси билямугъун да ичер, сенден къалгъанны да ичер да, сени башынга гоппан бла урур. Ёлсенг, элтир да, ёлюлеге къошар, ёлмесенг да, уругъа атар да, турурса, – деп, жашны къатыны хапар айтханды.

Жаш тюзюнлей, бир къолуна темир таякъ алып, аллында жо​лукъгъанны, уруп, кюл этип баргъанды. Алай къыз, болгъанны жарытып:

– Бу кимди? – деп чыкъгъанды. 

Къыз, ол жашны кёрюп, юйге кирип, атасына:

– Дунияны ууатып, бир келген барды, – дегенди.

Атасы, уллу къайгъы да этмей:

– Къоркъма, къызым, кёгетлени, къайсындан болса да, бирин бир къабар, – дегенди.

Жаш, келе келип, жюзюм бюртюкню алты этди да, бир юлюшюн къабып, юйге кирди. Олсагъатдан къыз, эки гоппан билямукъ этип, бирин ханнга, экинчисин ол жашха узатханды. Хан гоппанын бошагъанды, жаш – бошаялмагъанды. Сора хан, жашдан къалгъанны да уртлап, гоппан бла жашны башына къагъып, элтип, уругъа атханды. Сора, къызыны башындан бир тюгюн юзюп, уругъа атханды да, ол а бу тутмакъ жашха тёшек болгъанды. Къызны башында тюклери тергеуде эдиле...

Юйлерин сакълап тургъан жашчыкъ бир кюн къарагъанды да, къарындашыны садакъ огъундан къан тама тургъанын кёргенди. Анда жашчыкъ къарындашын излей чыкъгъанды. Бара баргъанды да, къарындашыны эки къатынына да тюбегенди. Аладан бири ол жарыкъны хапарын айтханды, жашны эрин юйретгенча юйретгенди. Жаш да, темир таякъ алып, бахча ичи бла озуп тебирегенди, тюбегенин, уруп, кюл этип баргъанды. Къыз чыгъып къарагъанды да, жашны кёрюп, атасына айтханды:

– Аллына тюбегенни кюл-кёмюр этип, биреу келеди да, андан къутулалмабыз, – дегенди.

Жаш тюзюнлей юйге киргенди. Къыз эки гоппан билямукъ этгенди да, хан бирин кеси алгъанды, бирсин да жашха узатханды. Хан гоппанны белине тюшюргюнчю окъуна, жаш кеси юлюшюн тауусханды. Сора ханны гоппанын, сермеп алып, башына уруп битдиргенди да, къызын къатыннга алгъанды. Сора къызгъа:

– Мени къарындашым къайдады? – деп соргъанды. 

Жашны бир тылпыучугъундан сора заты да къалмай тургъанлай, урудан чыгъаргъандыла. Сау жылны ичинде ол уллу бахчада битген кёгетле бла багъып, аны сау этгендиле.

Сора экиси да, Акъбилек да, ханны байлыкъларын да, жолда жашны эки къатынын да алып, юйлерине къайтхандыла.

Эки къатынны да ол тамата жаш алып, дуния жарытхан Акъбилекни да кичи жаш алып, ашап-жашап къалгъандыла.

ЮЧ КЪАРЫНДАШ БЛА КЁСЕ КИШИ

Эртте-эртте бир жарлы кишини юч жашы болгъанды. Аталары, къыйын ауруудан ауруп, ёлюрге жетгенде, жашларына осуят этип:

– Не да болсун, кёсе адамгъа жалчыгъа тохтамагъыз, – дегенди. 

Жашла да аталарына:

– Бек ахшы, – дегендиле. 

Бир талай замандан сора, бек таматалары, бир мадар этейим деп, жортууулгъа тебирегенди. Жолда бара тургъанлай, Кёсеге тюбегенди.

Кёсе:

– Аха, жол болсун! – дегенди. 

Жаш:

– Ой, сау бол! – деп жууаплагъанды. 

Кёсе жашха:

– Ахшы улан, къайры бараса? – деп соргъанды.

– Да, жалгъа тохтап, бир мадар этер эдим деп барама, – дегенди жаш.

Кёсе, къууанып, терк окъуна:

– Да мен да жалчы излей бара эдим да, сора бирге тюбегенибиз тап болду, – дегенди.

Жаш Кёсени айтханын ушатмагъанды:

– Угъай, мен кёсе адамгъа жалчыгъа тохтарыкъ тюйюлме, – деп кетгенди. 

Кёсе, аны ызындан: «Мен санга бек тап тюшюрейим!» – дегенни айтып, терк окъуна юйюне барып, сакъалын, мыйыгъын ол жаш танымазча этип, аны аллына башха жол бла айланып чыкъгъанды.

Жангыдан саламлашхандыла. Жаш Кёсени «олду» деп арталда танымагъанды.

Кёсе:

– Манга жалчыгъа тохта, – деп тилегенди. 

Жаш да:

– Бек ахшы, тохтайым, – дегенди. 

Кёсе:

– Мен санга алай къыйын иш да бермем, бир къадырым барды да, аны мешхутун тёгюп турлукъса, – деп, жашха кёл этдиргенди.

Жаш да, аны айтханын къабыл кёрюп:

– Жангыз бир къадырны уа, къалай болса да, жалчытырма, – дегенди.

Ол заманда Кёсе:

– Тамам этип турсанг, толу хакъынгы берип турурма. Алай тамам эталмасанг а, сыртынгдан къайишлигинги алырма, – дегенни айтханды.
Кёсени ол сёзюне да жаш:

– Бек ахшы, – деп жарашханды.

Экиси да юйге баргъандыла. Кёсе ол кече жашха иш бермегенди. Эрттенбла уа:

– Аха, жалчы, хайда, бар, къадырны тюбюн кюре! – дегенди.

Кёсе къадырны орундан чыгъаргъанды да, бир кечеге бир гебен ашап, мешхуту да анга кёре болгъанын кёргенди.

Жаш тюп эринин къапханды да, кеси кесине: «Ай, алдатхан-
ма!» – деп, къайгъыгъа къалгъанды. Аямай кюрешип, тюшге дери кюреп, къадырны мешхутун тёгюп, эки тенг окъуна эталмагъанды. Сора, бир кесек солуюм деп чёкгенде, Кёсе анга:

– Сен а бош махтана кёре эдим! Жарарыкъ тюйюлсе! – дегенди.

Жаш, бютюнда абызырап, бир жукъ да болалмай тохтагъанды. Ол заманда Кёсе:

– Да энди тёгалмай эсенг, къой, заманымы да алма, мен жарарча адам излерге керекме, – деп сюелгенди.

Не этерик эди жаш, тынгылагъанды. Кёсе уа, айтханыча, аны сыртындан къайишлигин къобаргъанды да, бир кесекден жаш ёлгенди да къалгъанды. Кёсе аны башын, кесип, юйю къатында бир къая ыраннга салгъанды.

Сора биягъы Кёсе жолгъа чыкъгъанды. Бара тургъанынлай а, ол юч къарындашдан ортанчылары: «Тамата къарындашыбыз да не болду эсе да», – деп келе тургъанын кёргенди. Кёсе аны бла жарыкъ саламлаш​ханды. Ызы бла уа:

– Манга жалчыгъа тохта! – деп къадалгъанды.

Ол да, тамата къарындашыча:

– Кёсе адамгъа жалчыгъа тохтамазгъа атамы осуяты барды, – деп унамагъанды. 

Кёсе анга да, бирси къарындашынача этип, экинчи кере тюбегенди. Жаш аны эслеялмагъанды да, Кёсе бу къарындаш бла да ол багъагъа жарашханды. Кёсени юйюне баргъандыла. Эрттенбла Кёсе:

– Къадыр орунну кюре, – деп, жашха буюргъанды.

Жаш кюреп тебирегенди, алай а тёгюп бошаялмагъанды. Кёсе аны да аркъа узунлугъуна къайишлигин къобаргъанды. Ёлгенден сора, аны да башын, кесип, къая ыраннга салгъанды.

Биягъы Кёсе дагъыда жолгъа чыкъгъанды. Ол юч къарындашдан бек кичилери да: «Энди экиси да къайда къалдыла эсе да, бир излейим», – 
деп тебирегенди да, айлана барып, Кёсеге тюбегенди.

– Жол болсун!

– Сау бол! – деп саламлашхандыла. 

Кёсе биягъыча айтханды. Алай болгъаны ючюн, ол да тохтаргъа унамагъанды. Жаш кетгенден сора, Кёсе:

– Была бир къарындашла кёре эдим. Санга да мен бек тап тюшюрейим! – деп, танылмазча болуп, жашха жангыдан тюбегенди. Жаш бла Кёсе биягъы багъагъа жарашхандыла. Кёсе эрттенликде ол кичи къарындашха:

– Хайда, бар, къадырны тюбюн тёк! – деп буюргъанды.

Жаш къадырны тюбюн тёгюп тебирегенди. Ол эки къарындашдан да игирек къармашханы себепли, ингирлик алагъа къадырны тюбюн тёгюп бошагъанды. Кёсе да, сейир этип, бир да тынгысызгъа къалгъанды. Жаш экинчи кюн, къадырны тюбюн ариулап бошап, алай, эригип, къарай баргъанлай, ыранда къарындашларыны башларын кёрюп, таныгъанды. Сора, ачыудан кюе, кеси кесине: «Ай, бизни атабызны Кёсе деучюсю бу болур, не ёлюрме, не къарындашларымы къанларын мындан алырма», – деп таукелленнгенди.

Кёсе уа ол кезиуде жашха:

– Энди къадырны тюбюн тёкген хакъынгы да берирме, башха тауу​сум этейик, – дегенди.

Жаш, анга да ыразылыгъын билдирип:

– Бек ахшы, – дегенди.

Кёсе:

– Энди, бюгюнден башлап, ким алгъа ачыуланса да, аны аркъасындан къайишлигин къобарыргъа, – дегенди да, экиси да жарашхандыла. 

Кёсе жашны алгъа ачыуландырыр жанындан бир да аямай кюрешгенди, алай болалмагъанды. Бир ингирде уа, ушхууур ашай тургъанлай, Кёсени жашчыгъы:

– Ата, эшикге чыгъарчы, – деп тилегенди.

Кёсе, кеси чыгъаргъа эринип, жалчысына:

– Бар да, жашны эшикге чыгъарып кел, – дегенди.

Жалчы жашчыкъны эшикге чыгъаргъанды. Алай ол чёгюп тебирегенлей:

– Чёкме, итден туугъан, – деп, чёгерге къоймай, юйге къайтаргъанды. 

Биягъы жашчыкъ, бир кесек тургъанлай:

– Ата, эшикге чыгъарчы, – дегенди. 

Кёсе ачыуланнганды да:

– Жалчы, чыгъар да, муну ичин къотарып кел! – дегенди. 

Жалчы, жашчыкъны тышына чыгъарып, быдырын жаргъанды да, ичин ариу къотарып, эшик артына салып, юйге киргенди.

Аны кеси жангыз къайтханын кёрюп, Кёсе:

– Жалчы, жаш а къайда? – деп соргъанды.

– Да жаш а къайда боллукъ эди, ичин къотар деген эдинг да, ичин къотарып, эшик артына салып келгенме, – дегенди.

Кёсе уллу бушуугъа къалгъанды, алай, кеси терисине къоркъуп, тауусумларындан къарыу тапмагъандан, тынгылап тохтагъанды. Эрттен-бла Кёсе да, жалчысы да жашчыкъны асыраргъа къабырлагъа элтгендиле. Къабыр къазаргъа тебирегенде, унутуп, гетмен алмай келгенлери себепли, Кёсе:

– Жалчы, барчы, юйден гетменни алып кел, – деп, жалчыны юйге ийгенди.

Жалчы, юйге барып, къатын гетменни «ма» деп узата тургъанлай, къайтып барып, ётюрюкге:

– Къатынынг гетменни бермейди! – деп, Кёсеге къычыргъанды. 

Кёсе:

– Бар да, башына бир иги жетдир да, ал да кел! – дегенди. 

Жалчы, къатынны къолундан гетменни алып, аны бла къатынны башына уруп, тёнгеретип, гетменни Кёсеге элтип баргъанды. Экиси да аямай къабыр къазып тебирегендиле. Жалчы – уллуракъ, Кёсе – гитчерек. 

Жалчыны уллуракъ алгъанын кёрюп, Кёсе:

– Жалчы, быллай бир кенгден къазмасанг да, болур, болур, – дегенди.

Жалчы анга:

– Тейри, угъай, экеуленнге уа алай уллу да тюйюлдю, – дегенди. 

Кёсе, сейирсинип:

– Не «экеулен»? – деп соргъанды.

– Да, къатынынг гетменни бермегенинде: «Башына ур да, ал да кел!» – деген эдинг да, башына уруп, тёнгеретип, гетменни алай алып келгенме. Къабырны да эркинирек андан къазама, – дегенди.

Кёсе ачыуланыргъа къарыу тапмагъанды. Къабырны да къазып бошап, къатынны да келтирип, анасын, баласын да асырагъандыла. Сора юйде Кёсе жангыз жашчыгъы бла къалгъанды. Ингирде жатаргъа тебирегенлей, Кёсени жашчыгъы:

– Ата, юсюмю иги жылы жапчы, – дегенди. 

Кёсе:

– Жалчы, аны юсюн бир иги басдырчы! – дегенди.

Жалчы юйню ичинде хар тапханын жашчыкъны юсюне къалагъанды. Жашчыкъ, тунчугъуп, абери да айталмай, эрттенликге ёлюп чыкъгъанды. Сора Кёсе бла жалчы экинчи кюн аны да асырагъандыла. Андан сора Кёсе: «Энди кесими да ёлтюрюп къоярыкъды», – деп, къоркъуу этип тебирегенди. Жалчы да аны аллай мураты болгъанын билгенди. Бир кюн а Кёсе бар хапчугун бир уллу кюбюрге жыя тургъанын жалчы кёргенди. Сора ол, кюбюрню кётюрюп, къачарыгъын билгенди. Кёсе, кюбюрню башын этип, бир жанына кетгенлей, жалчы кюбюр ичине киргенди.

Кёсе, ары-бери къарап, жалчыны кёрмегенден сора, энди ол эслегинчи къачайым деп, кюбюрню да кётюрюп, аямай къачып тебирегенди. Бираз иги кесек баргъандан сора, жалчы кюбюр ичинден:

– Ой, Кёсе, къайры къачып бараса?! – деп къычыргъанды. 

Кёсе, жалчы ызындан къуууп келген сунуп, кюбюрню жерге салып, кеси, къачып, къамишге киргенди. Жалчы, кюбюр ичинден чыгъып, къамишге от салгъанды. Кёсе къачып къутулур деп, къамишни хар жан-жанындан бир кибик от салгъанды. Ол къургъакъ къамиш, кёп да турмай, хар жанындан да бир кибик жанып, Кёсе да, къайсы жанына къачаргъа билмей, арсар болуп, къамишден чыгъалмай, къамишни ортасында кюйгенди.

Жалчы, кюбюрню да кётюрюп, юйюне къайтып баргъанды. Анасын да, эгечин да алып, ючюсю да Кёсени юйюне келгендиле. Ыранда къарындашларыны мыллыкларын чыгъарып, аналары, эгечлери да кёп да жилягъандыла. Сора аланы да къабырлагъа элтип асырагъандыла. Кёсени къадырын да, къалгъан малларын да къолларына алгъандыла. Жаш:

– Мында жашайыкъ, Кёсени юйлери игидиле, – дегенде, анасы бла эгечи, къоркъуп, унамай, Кёсени бар ырысхысын да алып, малларын да сюрюп, кеси юйлерине къайтхандыла.

КЪАРА-БУРУН

Эртте бир элде Къара-Бурун деп бир жигит болгъанды. Аны батырлыгъын хар жерде да билгендиле. Алай кеси элинде уа ол арталлыда белгили тюйюл эди.

Бир жол юч жигит жортууулгъа чыкъгъандыла да, Къара-Бурунну нёгер этер эдик деп, аны излей, ол жашагъан элге келгендиле. Юйю къайда болгъанын сурап, анга къонакъгъа тюшгендиле. Къара-Бурун, кеси юйде болуп, къонакълагъа бек иги къарагъанды. Ол юч да жигитден аны таныгъан жокъ эди да, бу зыккыл, осал сыфатлы адам Къара-Бурун болур деп эслерине келмей:

– Къара-Бурун къайдады? – деп соргъандыла.

– Къара-Бурун жортууулгъа чыкъгъанды. Къайтыр заманы жете-
ди, – деп, къонакъбай быланы ючюсюн да юч кюн сакълатханды.

Къара-Бурун ол юч кечеде, къонакъла жукълагъандан сора, чыгъа кете да, танг атаргъа, бир къыз жесир келтире тургъанды. Битеу элде адамладан а Къара-Бурунну эрттен сайын жесир келтиргенин жаланда ханны гитче къызы кёре болгъанды. Къонакъла, Къара-Бурун келмейди да, келмейди деп, кетерге тебирегенлеринде:

– Энди, къонакъла, сиз айып этмегиз, кеси юйде болса, сизге бек кёп саугъа берир эди, алай а – къурлай кетмегиз! – деп, ючюсюне да бирер жесир къыз берип ашыргъанды.

Ала да, саугъаларын алып, сейирге къалып кетгендиле.

Ол элни ханыны юч къызы бар эди да, аланы эрге береме деп, хан битеу халкъын жыйгъанды. Халкъны бетинде ол:

– Къызла кеслери кимни сюе эселе да, аны къолуна сыра аякъны берсинле, мен да аланы алагъа берирме, – дегенди. 

Эки тамата къызы сыра аякъларын эки ханны эки жашына бергендиле, кичи къызы уа, излей барып, Къара-Бурунну табып, анга бергенди. Хан да, ачыуланып, тамата къызларыны эрлерин чакъырып:

– Энди бу жыйылгъанлай, барыбыз да уугъа барайыкъ. Келирге сюйгенни барын да элтирме, сиз экигиз а ол Къара-Бурунну элте барыгъыз да, ёлтюрюгюз! Мен къызымы анга бераллыкъ тюйюлме. Бермейме десем а, айтхан сёзюме ёлюп, халкъ аллында айыплы боллукъма. Шёндю уа кече къалыр жерибизни хазыр этигиз, – дегенди. 

Сора ханны юч киеую да алгъаракъ чыгъып, бара кетип, бир агъач къыйырында, шаудан къатында, кече къалыргъа бир тап жер сайлагъандыла.

Алайда Къара-Бурун киеу къарындашларына:

– Сен атланы кют, сен отун хазыр эт, мен а къазанлыкъ мажарайым, – деп, барып, юч уллу буу ёлтюрюп, аланы, жарашдырып, къазанлагъа салып, уллу отла этип, чатырланы къуруп, ханны жыйыны келирге, хар затны да хазыр этгенди.

Ол киеу къарындашлары уа сейир болуп тургъандыла.

Ханны жыйыны, келип, ол эки тамата киеуге уллу ыспас этгенди, хан да бек къууаннганды. Къара-Бурун бла уа киши сёлешген да этмегенди. Кече бары да жукълагъандыла. Къара-Бурун а, кетип, бир кериуанны табып, ханны къонакъларына саугъагъа бирер жесир, бирер тюе жюгю харекет келтирип, эрттен азыкъларын да хазыр этгенди. Биягъы эки киеуню, къубултуп, уллу махтагъандыла. Хан а ол экисине:

– Муну нек ёлтюрмегенсиз? – деп, ачыуланып: – Энди кече къаллыкъ жерибизде кесим ёлтюрейим, – деп, Къара-Бурунну да алып, алгъа кетгенди.

Ала да жорта-бара кетип, ханны аты, юркюп, жардан секирирге тебирегенлей, Къара-Бурун, сермеп, атны къуйругъундан бир къолу бла тутуп, тыйып, ханны ёлюр жеринден къутхаргъанды. Сора, агъач ичи бла бара, бир уллу терек, аууп, жолну бегитип тургъанын кёргендиле. Олсагъат Къара-Бурун, секирип тюшюп, хан да къарап тургъанлай, терекни ёрге сюеп, артха аудуруп, жолну ачханды. Дагъыда кетип бара, ханнга къаплан секиргенлей, сермеп, аягъындан тутуп, айландырып, жерге уруп, къапланны ёлтюргенди. Бара кетип, бир уллу жылкъыгъа тюбегендиле.

Къара-Бурун ханнга:

– Кел, бу жылкъыны сюрейик, – дегенди. 

Хан, къоркъуп: 

– Биз жалан экеуленбиз, жетселе, ёлтюрюрле, – деп жууаплагъанды.

Ол заманда Къара-Бурун:

– Сен жылкъыны сюр, артдан келген а мени ишимди, – деп, эрлай ол жылкъыны ажирин тутуп, минип, кеси атын да жылкъыгъа къошуп, барын да, сюрюп, ханны аллына этгенди. Сора, артха айланып, ызларындан жетгенни ёлтюре, жылкъыны да сюрюп, ханны биргесине жыйыннга къайтханды. Хан Къара-Бурунну жигитлигин айтып, бирси эки киеую да кеслери кёргенни къошуп, кичи къызын мынга берип, бек сыйлы киеую да бу болуп, битеу ханны малына да бу оноу этип, хан ёлгенден сора, хан да Къара-Бурун болуп, ашап-жашап къалгъанды.

Аны кёрмегенибиз кибиг’а – ауруу-талау да кёрмейик.

«АГЪАЗ»

Таулада агъач ёсмеген, жолла да салынмагъан, кырдык, ханс да къалын, бийик болуп, кийикле, жыртхыч жаныуарла да, бирини юсюне бири чабып, къарыулу къарыусузну ашап жашагъан заманлада, анасы бла жашчыгъы бир элден бирси элге бара болгъандыла. Алайынлай быланы алларына бёрю чыгъып къалгъанды. Къачсала, жетеригин билип, жашчыкъны анасы, урчугъун чыгъарып, не этерик эсе да кёрейим деп, тюйюшюрге хазырланнганды. Бёрю, ауузун ачып, аны юсюне секиргенлей а – ол толгъан урчугъун бёрюню ауузуна сукъгъанды. Онг билеги бираз тырналгъандан башха хатасы болмай, ана, ёрге туруп, урчукъдан къарылып ёлген бёрюню юсюне къарап:

– Жашым, бичакъчыгъынгы чыгъар да, терисин сыдыр, юйде керек болур, – дегенди.

Кеси жашауунда тауукъ боюнуна кезлик салмагъан сабий жаш, бёрюню къалай сыдырып башларгъа билмей, арсарланып тургъанлай, артларындан бир эр киши чыгъып:

– Жашчыкъ, бёрюню ёлтюрюп, къалайындан сыдырып башларгъа уа билмейми тураса? – дегенди.

Жаш, сёз айтмай, жиляп къалыргъа хазырча, тынгылагъанды.

– Сени кибик заманымда мен бёрюню угъай, тюлкюню да кёрмегенме. Сен а, жигит, бёрюню ёлтюргенсе. Аны ючюн нек мудах боласа? Ёлтюргенден сыдыргъан кёп да тынчды, – деп, бёрюню терисин къайсы жанындан сыдырып башларгъа кереклисин юйретгенди.

– Мен ашыгъып барама, жигит, сыдырып бошасанг, арт бутларында сингирлерин кесип ал да, мант чапыракъгъа чёргеп, ала кет. Ол сени бир затынга жарар, – деп, жолуна кетгенди.

Жаш да бу бёрюню терисин, кесмегенлей, башындан бучхакъларына дери сыдырып, чулгъап, гырмык бла къысып, инбашына атханды. Сора, анасына бурулуп:

– Мени уялтдынг, анам, кесимден кёлюм чыкъды. Алыкъын мен санга бир тюрлю зат бла да болушалмагъанма. Быллай ишге жолукъсам, не этеригими нек юйретмейсе? – дегенди.

– Ашыкъма, жашым, ашыкъма, хар затны да кеси кёзюнг бла кёрюп, къулагъынг бла эшите турсанг, билип къоярыкъса. Мени уа са​нга айтыргъа, юйретирге да заманым болмагъанды. Бюгюн атанг сау болса, айтыр эди. Алай ол, сен туууп, жылынг да толгъунчу ёлген эди.

Жашчыкъ анасына къараса – кёлю кётюрюледи. Ол анга жигитча кёрюнеди. Анасындан батыр дунияда жокъ сунады.

– Анам, шёндю бизге айыу чыкъса уа, не этер эдик? – дейди жаш.

– Къоркъгъандан аман жокъду дунияда, къоркъакъ бир угъай, жюз ёледи. Бир затдан да къоркъа турма, – деп, жашыны башындан къалпагъын алып, буштукъ этип, айыу тамагъына къалай сугъаргъа боллугъун кёргюзтеди. Къоркъмагъан адамдан не уллу жыртхычны да къачыучусун айтады.

Жашы – сора, анасы – юйрете, терк акъгъан бир тауушлу суучукъну боюнуна чыгъып къаладыла да, бёрю бир ариу кийик эчкини, къууа келип, жар тюбюне тыйып тургъанын кёредиле. Анасы да айтхынчы, жаш, терини да алайда атып, бичагъын чыгъарып, бёрюню юсюне чабады. Абызырагъан бёрю, кийикни да къоюп, къуйругъун къысып, артына да къарамай къачады.

– Жигитсе, жашым, аперим! Адам алай юйренеди. Эр кишиге къоркъакълыкъ керек тюйюлдю, – дейди анасы.

Алайда, сакъ жауун жаууп, ананы, жашны да жибитеди. Булутла кетип, кюн чыгъады, тау суу да таууш этип агъады. Анасы анда:

– Кёремисе, жашым, дуния къалай тюрлене турады. Къызыу кюн тийип тургъанлай, жауун жетип жибитди, дунияны къара булут басды. Энди уа кюн ачылды, чыпчыкъла да жырлай башладыла. Адам табийгъатны тюрлене турууундан акъыл табаргъа керекди, – деп эсгертди.

Сууну кечиуюн табып, ары жанына ётюп, барлыкъ эллерине жетдиле. Анда уа жашны бёрю терини сыдырыргъа юйретген кишиге жолугъадыла. Кече аны юйюнде къалып, эл жашауу бла шагъырей боладыла.

Эрттенликде къонакъбай кесини къоншуларына:

– Адамла, кёремисиз бу жаш жигитни! Къоркъмагъанлай, бёрю бла сермешгенди! Тюбюне салып, аны тюйюп ёлтюргенди! Энди уа, терисин сыдырып, бери келтиргенди, – дегенди.

Аллай айыплыкъны андан ары кётюралмай, жаш да:

– Адамла, бёрюню мен ёлтюрмегенме. Аны, ауузуна урчугъун сугъуп, анам ёлтюргенди. Мен а терисин сыдыргъанма. Аны да сыдыралмай тургъанымлай, жолугъуп, ма бу адам кеси юйретгенди, – деп, къонакъбайын кёргюзтдю.

Ол сёзню эшитгенле бютюнда тамашагъа къалдыла, жашны анасына махтау, ыспас да салдыла. Аны батырлыгъына сейирсиндиле.

– Сакъалынг, мыйыгъынг да чыкъмагъанлай, бёрюню терисин сыдыралгъанынг да аман тюйюлдю, – деп, киши ол жашха кёл этдирирге кюрешди.

Жашын, ол элде адамла бла жарашып, жашау этерге юйренмеге къоюп, анасы юйлерине кетеди. Таугъа ёрлерге да юйренип, ишлей, ашай да билип, жазны, къышны да ётдюрюп, жаш да туугъан элине къайтады. Элинде аны бек тансыкълайдыла, къаялагъа агъазча ёрлегенине сейирсинедиле. Кийик ууда да бу жашны киши озмайды, адамлыкъ бла да аллына жан ётмейди. Кийик ёлтюрсе, юйге жетгинчи, жолукъ​гъанлагъа юлешип келе болгъанды.

Бир жол кийик ёлтюрюп келгенди да:

– Анам, бу кийикни башын ханнга элтирми эдим? – деп соргъанды.

– Къой, жашым, ала бла жууукълашма, артынг тапсызлыкъгъа къалыр, – дегенди анасы. 

Экинчи ёлтюрюп келтиргенинде, анасына дагъыда соргъанды.

– Сен аны бир сынамай къоярыкъ тюйюлсе. Элтмей болмай эсенг, кийикни бир жанын да къош, – дегенди анасы.

Кийик юлюшюн элтип, жаш уучу ханнга баргъанды. Ол а, сыйлы къонакъ этип, саугъагъа башдан-аякъ кийим тикдирип бергенди. Аны да алып, жаш юйюне келгенди. Анасы, кеси да бек къууаннгандыла. Ол кетгенден сора хан:

– Ыразы болдуму уучу, не айтды? – деп, къуртха къатыннга соргъанды.

– Ачыуланып кетгенди. Болмагъанды ыразы, – дегенди ол а. Аны эшитип, хан:

– Алай эсе, энтта да бир чакъыр, мен аны «ыразы» этерме! – деп къыжырагъанды.

Сора: «Хан сени къонакъгъа чакъырады», – деп, къуртха къатын уучугъа айтдыргъанды.

Экинчи кере да жаш, уугъа барып, кийик ёлтюрюп, аны жартысын да алып, ханнга келгенди. Хан алгъынча жарыкъ болмагъанды, уучулукъну юсюнден хапар да сормагъанды.

– Жерде деп да тюйюл, тенгизде деп да тюйюл, кёкде деп да тюйюл, бир ариу къыз жашайды да, аны, табып, бери алып кел! – деп буюргъанды хан бу уучугъа. Аны эшитген жаш, мудах болуп, анасына къайтханды.

– Ханла бла жууукълашма деп, мен санга андан айтхан эдим. Айтханыма тынгыламадынг. Алай хандан къутулур амал барды. Ханнга атлан да: «Манга, жерде къаты барырча, сууда да алай жюзерча, кёк-
де да ол халда учарча, бир улоу ишлеп бер», – деп тиле, – дегенди ана​сы.

Экинчи кюн жаш, къайтып, ханнга баргъанды да, анасы юйретгенни айтханды.

– Бир айдан кесинги жолгъа къурап кел. Аллай улоуну ишлетип хазырларма, – деп, хан да уучуну юйюне ашыргъанды.

Ай-Солтанны хан къайтмаз жерге жибереди деген хапар элледе жайылгъанды. Аны эшитип, Ай-Солтанны таугъа ёрлерге юйретген уучу, келип: 

– Ай-Солтан, къоркъма сен. Сууда чабакъ кибик жюзерге, тау​гъа агъазча ёрлерге, кёкде къушла бла сёлеширге юйретгенме, – дегенди.

Айны да ахыр кюню жетгенди.

– Бар энди. Хан жерде баргъан, сууда жюзген, кёкде учхан затны ишлеп берсе, – жети ёгюзню да, сойдуруп, биширтип, ары салдыр. Андан сора не этеригинги мен айтырма, – деп, ол уучу Ай-Солтанны ханнга жибергенди.

Ишленип хазыр болгъан барыучу, жюзюучю, учуучу улоугъа жети ёгюзню да этлерин биширтип салдырып, не этерин ангылатхан уучу бла саламлашып, анасындан да ыразылыкъ алып, Ай-Солтан жолгъа чыгъады. Улоу жолсуз жерледе, тюеча, айыртлап барады. Асыры терк баргъандан а, туманланы жетип озады, жукълап тургъан жаныуарланы уятады. Бир уллу ёзеннге жетгенде уа, улоуну кийик хайыуанла, жырт​хыч жаныуарла да, тёгерегинден алып тыядыла. Ала асыры кёпден, ётер онгу болмайды. Ай-Солтан алайдан жыртхычлагъа бир ёгюзню этин берип къутулады.

– Бар энди ахшы жолгъа, бу жерледе сени тыярыкъ болмаз, – деп ашырадыла жыртхычла.

Сора бу, жер этегине келип, бир уллу тенгизге жетеди. Суугъа арсарсыз кирип, улоу, кеме кибик, жюзюп башлайды. Кечеден-кюннге толкъунлары шошайып, къыйыры-башы кёрюнмеген суу жукълап къалады. Талай кюн жюзгенден сора, улоуну тёгерегин уллу чабакъла алып, алгъа барыргъа къоймайдыла. Алайда да Ай-Солтан ёгюз учаладан бирин чабакълагъа береди.

– Энди къайры да бар, сени жолунгдан тыяргъа кюреширик болмаз. Жолунг болсун! – деп, чабакъла андан ары ашырадыла. 

Кёп кюнню жюзеди, бир да тыйгъычха жолукъмайды. Алай, те​нгизни да къыйырына келип, кёкге тирелип къалады. Анда кёкге айла​нып учуп башлайды. Ай-Солтан туманланы жырып барады. Кюн бирде аллындан, бирде уа ызындан къарайды. Ай да, кечени жарыкъ этип, ышарады. Бирде уа, кюн да, ай да кёрюнмей, къабыр ичиндеча, къарангы болуп къалады. Ай-Солтан анда да къоркъмайды. Учуп бара тургъанлай, улоуну тёгерегин уллу къушла къуршалайдыла да, учаргъа къоймайдыла. Алагъа да бир ёгюзню учасын берип, къутулады.

– Бар, жигит, энди сени тыярыкъ зат чыкъмаз. Сау-саламат къайт! –
деп, къушла Ай-Солтанны андан ары ашырадыла.

Уча барып, кёкню да къыйыры тауусулгъан жерде Ай-Солтан акъ туманны юсюнде жашагъан бир ариу къызгъа жолукъду.

– Ай, батыр улан! Къайры ахшы жолгъаса? – деди ол къыз анга.

– Сау бол, ариу къыз. Алай сен мени къайры баргъанымы бош сурайса. Билсенг, къууанмазгъа да болурса, – деп жууаплады Ай-Солтан анга.

– Не болса да, айт. Сен келтирген хапар аман боллукъ тюйюлдю, –
деп къадалды ол къыз дагъыда.

Ол заманда Ай-Солтан:

– Журт сёзню букъгъуму жокъ. Сёз айтылмай, иш битмез. Къулакъ эшитгенде, къыйын кёрюнсе да, керти сёз жюрек аурутмайды. Мен сени элтирге келгенме, – деп, жилян эмген макъача, арыкъ болса да, ол ариу, сейирлик сёзлю къызны кёзюне къарады.

– Ах, аман жерде жоюллукъ! Къара къанын къара къуртла эмерик, баш чырчасын аякъ этип, гум къанын сыра этип ичерик, сени бери жиберген Ундукгу хан саумуду? – деп, къыз мудахсыннганды, къалтырагъанды, титирегенди да, ууакъ-ууакъ жилягъанды.

– Ундукгу хан сау болмаса, мен бери келеми эдим? – деп жууаплады Ай-Солтан ол ариу къызгъа.

Бираз сагъыш этип, къыз:

– Къайры деген эсе да, ары элт мени. Алай эсинге салып къоя-
йым, – не санга, не манга тынчлыкъ боллукъ тюйюлдю, – дегенде, къызны да улоугъа миндирип, Ай-Солтан артха айланнганды.

– Ундукгу хан мени атам Саурусханны тамата къарындашыды. Да ма ол Ундукгу мени, сатып, антлыкъгъа берирге дегенинде, атам къылыч алып тохтагъан эди. Атамы да алайда ёлтюрюп, мени да бу узакълагъа жиберип, кеси сюйгенича жашайды. Мында мен къушдан бла къанатлыдан башха зат кёрмей тургъанлы жыйырма жыл болады. Хар жыл сайын а Ундукгу бери бир-эки жигит жашны жибереди, – ала да, жеталмай, жолда жоюла. Мен а турама, адам бла сёлешир амалым болмай, къушха, чабакъгъа да тил алдырып, – деп, къыз кесини битеу жашауун Ай-Солтаннга хапарлагъанды. Сора, бираз тынгылап: – Сен жазыкъны да ёлюмюнг жолда боллукъ эди. Жигитлигинг жокъду демейме, алай ким эсе да болушханды санга. Быллай улоу бла да алыкъа бери адам чыгъалмагъанды, – деп къошханды.

Ай-Солтан:

– Энди сен къалай боллукъса? Ундукгу хан сени жашауунгу тап къурармы? – дегенлей, улоуну тёгерегин къара къушла алып, учаргъа къоймай башладыла. Ай-Солтан, башын тышына чыгъарып, бетин къушлагъа кёргюзтдю. Жашны танып, къушла аны жолуна барма къойдула.

– Къушла сени къайдан таныйдыла? Сен былагъа не ахшылыкъ этгенсе? – деп сейирсинди къыз.

– Ёгюз этле берип тойдургъан эдим, – деди Ай-Солтан. Сора те​нгизде жюзюп баргъанларын сезди. Тенгиз тауусулса, жерге тюшеригин билип, къууанды.

– Къууанма, Ай-Солтан, къууанма. Хан сени кибиклени кёп жойгъанды, сен да аладан бирисе, – деди кёкде, сууда да жаныуарланы иеси къыз.

– Нек къууанмайма?! Хандан мен нек къоркъама, энди уа бир кёрсюн тийип! Менден да кёп ахшылыкъ кёрмез. Жаным ичимде тургъанлай, эки къолум бош болуп, ол манга зат эталлыкъ тюйюлдю! Бир да аямасын! Инжилген бир тиширыуну башына бош этдим эсе. Сени, дуниягъа белгили болмай, букъдурулуп тургъан ариуну, ин минчакъны, алып келип, адамланы кёрюп къууандырыргъа къолумдан келди эсе – андан башха манга зат керек тюйюлдю, – деди Ай-Солтан.

Бара кетип, тенгиз да тауусулуп, къара жерге чыгъаргъа тебирегенлей, улоуну уллу чабакъла тёгерегинден басынып, жюзерге къоймай тохтайдыла. Алайда жаш, тышына чыгъып, алагъа кёрюннгенди. Чабакъла, Ай-Солтанны танып, ёрге-ёрге секиредиле. Аны кетмеге къоядыла.

Жауун кёп жаугъандан, къара жер батмакъ болуп, къыр, къол да суудан толуп, бийик таула жерге кирип турсала да, учхан, жюзген эм къара жерде да жюрюген улоу, тыйылмай, алгъа барады. Аны терклигине кёз илинмейди. Къымылдагъаны, тепгени да билинмейди. Къыз анга сейир этеди, кёп тюрлю акъылгъа киреди.

– Муну ким ишлегенди, къайдан чыкъгъанды бу? – деп сорады къыз.

– Ундукгу хан ишлетгенди. Байды ол, билимли, акъыллы адамлары кёпдюле. Айтхан сёзю тёреди. Узакъ элледен келип, хунерли адамла аны къолунда ишлейдиле, – деди Ай-Солтан, Ундукгуну этген ишлерине артыкъ къайгъырмагъанын да жашырмай. – Сени алып келгеними кёрсе, атангы къарындашы къууаныр. Сен а анга не айтырыкъса? – деди дагъыда.

– Атамы ёлтюрген къарындашына не бетден къарайым? Мени терк ёлтюрюп къоймагъанлай, жаным саулай, адам сёзюн эшитирге термиле тургъанымы сезип, къатына келтирип къыйнарыгъын билипми къууа​найым? Аны адам сюер да, къууаныр да жери жокъду. Мени кюнюм энтта да къарангыды, – деди къыз.

– Не да болсун, сен адамла къатына келесе. Жукъласанг, уянсанг да, нёгерлеринг къатынгда болурла. Бир заманлада кёрюп болмаса да, Ундукгу хан сени, къарындашындан туугъанча кёрюп, ийнакълар. 
Жашауунга, кюнюнге да жарсып къарар. Къыйынлыкъ кюнюнге болушур, – деди ол.

– Угъай, жаным, мени кюнюм энди батхан сунама. Атамы ёлтюрген киши энди мени нем болады?! Анга мен къалай ийнанайым? – деди къыз.

«Ай-Солтан къыз алып келеди!» – деген хапар терк жайылды. Аны аллына къараргъа кёп элледен келдиле.

– Жарлы жанына, Сыйлыкъызнымы алып келе болур? Ол къаллай болгъан болур? Аны бир кёрсек эди! – дей эдиле.

– Сени тилегинг толгъанды, сыйлы хан! Къарындашынгдан туугъан ариу Сыйлыкъызны алып келдим. Энди айтырыгъынг бармыды? – деп, Ай-Солтан Ундукгу ханны кёзюне къарады.

– Не чырмаулагъа жолукъдунг, не кёрдюнг жолунгда, къыйналмай къайтдынгмы? – дерге кюрешди хан. Ай-Солтаннга артыкъ уллу къууан​магъаны уа билине эди. – Къарындашымдан туугъанны да алып, сау-эсен къайтханынг иги эди. Аман болмай турамыды Сыйлыкъыз?

– Угъай, Ундукгу хан! Энди мен Сыйлыкъызны санга бермем. Мындан ары аны жанын къыйнатмам. Андан эсе кеси жанымы берирме. Алай мени жанымы алыргъа кюрешгеннге да бек къыйналыргъа тю-
шер, – деди жаш.

– Кёп сёлешме! Къыз бла ишинг жокъду сени. Мени къарындашымдан туугъанды ол. Кёп сёлешме! Уллу Тейри бла къаргъанама, Ундукгу ханны сен бош чамландыраса, – деди да, хан олтургъан жеринден ёрге турду. Сора шапасына: – Къайырбекледен тёртюсю бери келсин, – деп буюрду.

– Аны атасын къалай ёлтюргенинги, кесин да Хонгураннга
 жиберип, жыйырма жылгъа не сынатханынгы мен уста билеме. Айтама да: жаным саулай, Сыйлыкъызны менден киши алалмаз! Сен а, Ундукгу хан, хан эсенг – эсли болургъа кюреш. Ханлагъа да келеди аман кюн. Ашыкъдырма аны, – деди Ай-Солтан.

Ол заманда хан белги берди да, къайырбекле мыллыкларын Ай-Солтаннга атдыла. Алай Ай-Солтан кесин алагъа бермеди. Алгъа келген экисин, эки къолу бла кётюрюп, ёрге алды да, ханны аллына атды. Экинчи такъыйкъада, ала жангыдан къармашып чапхынчы, арлакъда тагъылып тургъан хазыр атладан бирине секирип минди да, эли таба жортуп кетди. Анда уа, Сыйлыкъызны ат боюнуна алып, мычымай, жолгъа чыкъды.

– Анам, мен бираздан келирме. Бизни ючюн къайгъы этме. Кючге тёре жокъду. Мен кючден къачама. Ким биледи, Тейри бизни жанлы болса уа! – деп, Уралан таулары таба айланды.

– Ай-Солтан, жанынга къор болайым, этме былай! Мени ючюн кесинги жойма! Ким биледи, мен ханнга барсам, ариулукъ бла жиберип, къоярыкъ эсе уа, – деп тиледи Сыйлыкъыз.

– Угъай, мен энди сенден айырыллыкъ тюйюлме. Андан эсе манга ёлген игиди. Ёлген а мен къайсы кюн сюйсем да эталлыкъма, – деди жаш.

– Ханны кючю уллуду. Кёк да, жер да, тау да, суу да аныдыла. Къайры бараллыкъбыз биз? Къууулгъанлай, къалай жашау этерге боллукъду? – деди къыз.

– Боллукъду, жаным, боллукъду. Бир кюннге болса да, жан азатлай къалыргъа керекди. Сени ючюн урушха кирип ёлсем, мен жарсыгъан окъуна этерик тюйюлме. Бусагъат ма ол таугъа жетейик да, солуюкъ, –
деп, Ай-Солтан, артха боюнун буруп къараса, узакъда къуууп келе тургъан атлыланы кёрдю.

Экеуленни кётюрюп баргъан атны кючю къала, аякълары тала башлады. Болсада Ай-Солтанланы тау бла аралары жууукъ эди. Алай ол къуууп келгенлени да, асыры къаршыдан, бет сыфатлары айыртларча эди.

Къачхынчыланы атлары, ахыр кючюн салып, тау тюбюне жетип тохтады. Ай-Солтан эрлай андан тюшдю да, Сыйлыкъызны къолундан тутуп, таугъа ёрлеп тебиреди. Иги кесек чыгъып къараса – атладан тюшген къайырбеклени кёрдю. Тау бетинде къууушуу башланды. Ай-Солтан, къызны къолундан тутханлай, аягъы басханны кёзю кёрмей, терк-терк барады. Сыйлыкъыз, арып, чыгъалмай тебиресе, къолундан тутуп, солу​уун, кючюн салып, бютюнда терк барыргъа кюрешеди. Бара кетип, экиси да къыбыдыннга кирдиле. Андан ары – къол аяз кибик, сыйдам бетден башха адам къолу, аягъы илинир жер жокъду. Аны кёрген къайырбекле, кёлленип, ашыкъдыла да, быланы ызларындан къыбыдыннга кирдиле. Энди къууулгъанланы бла къуугъанланы арасы таш бла атып жетдирирча болду.

– Сен къая ташха къысылгъанлай тур, мен, артха къайтып, ала бла кенгирек жерде жолукъмасам, былайда тутулуп къаллыкъбыз, – 
деп, къызны алайда къоюп, къылычын да алып, Ай-Солтан артха тебиреди. 

Ол заманда, тау тюбюнде келе тургъан кёп атлы, жаяу адамланы да кёрюп, бир кесек арсар болуп тохтады. Аланы къайырбекледен болмагъанларын билип, душманларына айланды.

– Ай-Солтан! Тюрт да, къаядан ат, къоркъуп къарап турма! – деп, тюбюнден биреу къычырды. 

Къычыргъан, атдан тюшюп, къаягъа ёрлей башлады. Къычыргъанны кесин юйретген мараучу болгъанын билип, Ай-Солтан къайырбекле бла арсарсыз сермешип башлады. Бир ургъанлай, эки къайырбекни къаядан энишге атды. Экисин а, тузакъ атып, бирге тутуп, къаядан энишге салындырды да, къыйырын таш жаркъагъа бегитип, къалгъанлары бла уруша кёрдю. Дагъыда уруп, бирин къаядан атды, бир къарамыйыкъ ариу жашны да, жаралы этип, таш жанына аудурду. Анда къайырбекле тохтадыла. Бирем-экем аланы барысын да Ай-Солтан къырып тауусуругъун сезип, артха ыхтырылдыла.

– Сауутларыгъызны атып, барыгъыз да артха кетмей эсегиз, биригизни къалдырмай, къырып къояма! – деди Ай-Солтан алагъа.

Ол такъыйкъада тюбюнде жыйылып тургъан халкъны, къаягъа ёрлеп келген мараучуну да кёрюп, къайырбекле къоркъдула. Сора, къылычларын да ыраннга атып, бирем-бирем къыбыдындан чыгъа башладыла. Анда Ай-Солтан тагъылып тургъан экисин да, тартып, ёрге чыгъарды да, Сыйлыкъызны къатына барды. Сюйгеними ёлтюрюп къоярла деп къоркъгъандан, бети кетип тургъан къызны къоюнуна алып, Ай-Солтан, секирип, къаядан тюшдю.

«Жыгъылмай, агъазча, къалай тап тюшеди. Эр жюрекли, батыр адам кёреме. Чериу жыйыннга кесин тутдурмады. Аллай жигит къайда да юлюшюн аллыкъды», – дей эдиле кёргенле. 

– Ай-Солтан! Аперим жигитлигинге! Сау аскерден къоркъмадынг. Къызны намысын да сакъладынг. Аны ючюн кесинги душман аллына атдынг. Сюймеклик болушду санга хорларгъа, – деди мараучу, къууанып.
Халкъ а, арлакъда, кетерге да къоркъуп, адамлыкъ даражадан да чыгъып тургъан къайырбеклеге, Ай-Солтаннга бла Сыйлыкъызгъа, ол айтхылыкъ мараучугъа да кезиу-кезиу къарайды.

– Юйюгюзге барыгъыз! Ундукгу ханнга кёргенигизни айтыгъыз. Айып болсун сизге! Ханнга къуллукъ этгенликге, адам кеси кибикни азапхамы сугъады? Бюгюн Ай-Солтан кёрген кюнню тамбла сиз кёрлюгюгюзню унутмагъыз! – деп, мараучу ханны чериу жыйынын алайдан къыстады. – Уо, халкъ! Биз а бу ингирде былайда къууанч этейик, Ай-Солтанны таугъа ёрлегенине да бир къарайыкъ, – деп къошду. Сора, Ай-Солтаннга айланып:

– Жигит, сен, къууула барып, тохтап къалгъан жеринге бир къарачы. Тюз алайдан жарым къулач сол жанында къол илинирик кезчик барды. Ол сени кётюраллыкъды. Андан арлакъда да, къол-аякъ салырча, тап жерчикле бардыла. Быллай къая сени тыяргъа керек тюйюлдю. Къоркъгъандан, сагъыш эталмагъанса ансы, къызны да белинге жип бла тагъып, он атлам чакълы ётгенинглей, ичинде да сууу болгъан къая тешикге къутуллукъ эдинг. Ары уа юйренмеген адам бараллыкъ тюйюлдю. Къайырбекле, алайдан ары ёталмай, къайтып кетерик эдиле. Тешикни уа ичи кенгди. Алайны тау артына аууп кетерик эдинг. Бар да, бир кёрчю, – деди.

– Ахшы, – деп, Ай-Солтан, къыл аркъанны да алып, чабып кетди.
– Адамла, къарагъыз! Къаягъа ёрлей билиу сизге да керек болур. Юйренирге кюрешигиз. Тау жигитни бек сюеди, – деди мараучу.

Ай-Солтан, кире барып, къыбыдынны къыйырына жетди. Андан сол жанында мараучу кёргюзтген кезден къолу бла тутуп, сыгъынып атлады. Мылы чабырла къаягъа габу кибик илинедиле, къарыулу къолла тутар жерни ычхындырмайдыла.

– Энишге къарама. Баш жанынгда къая бокъурчукъ барды. Тартылып, анга жетерге кюреш, – деди тюбюнден ёрге мараучу.

Ай-Солтан къая бокъурчукъну эследи да, андан тутуп, тартылды, сол къолу тутхан кезчикге онг аягъын илиндирип, андан да ёрге жыйырылды.

Тюбюнде къарагъанла, Ай-Солтан жыгъылып къалады деп къоркъуп, жерлеринде чыдаялмайдыла. Сыйлыкъыз а, жиляргъа мараучудан уялып, сытылады. Мараучу уа хошду. Аллай адам къайда да кесин сакълаяллыгъына ышанады. Ай-Солтан, тешикге къутулуп, бауурланнганлай иги кесек турду. Къысыр къабыргъа тауусулуп, суулу тешикге ычхыннганына ийнанмай эди. Алай жаш, тешикге кирип, сууукъ таза суудан да ичип, тешик бла бара кетип, тауну тёппесине чыкъды. Анда ариу, кенг ёзенни кёрдю. Тёгерекге къарай, сейирсине келип, бир уллу жилян жугъутурну мюйюзлеринден къалгъанын ауузуна сугъуп, жуталмай тургъанын кёрдю. Терк окъуна жилянны туурап, жугъутурну жаны саулай чыгъарды да, аны да ол халда къоюп, тауну арт жаны бла тюшюп, сакълап тургъан халкъгъа келди.

– Кёрдюгюзмю жигитликни! Быллай адам суугъа батмайды, отда кюймейди, тауда жыгъылмайды. Хар къайда, хар кимге да хайырын тийдире айланады. Аны аты унутулмайды. Бизни жашла мунуча юйренселе, къыйынлыкъны къоллары бла сезселе, харамлыкъны тамыры бла юзселе, дунияда жашаргъа алагъа тынч анда боллукъду. Аллай адамгъа эгеч, къарындаш да татлы кёрюнеди. Ол малын, харекетин да халкъындан аямайды, – деди мараучу.

– Тау башында бир сейирлик кёрдюм, – деди Ай-Солтан а. – Бир уллу жилян, жугъутурну мюйюзлеринден башхасын ауузуна сугъуп, не жутуп къоялмай, не чыгъарып аталмай тура эди да, аны ёлтюрюп, жугъутурну ычхындырдым. Андан сора кийик хайыуан пырхылдады, ёрге турду да, силкинди. Сора бир къарыусуз сызгъырды. Алайынлай тёгерегим кийикден толуп къалды. Кийик эчкиле улакъчыкълары бла, келип, ол жугъутурну ийнакълай эдиле! 

– Балам, адамны, малны да къыйынлыкъдан къолундан келген къутхарады. Бар энди. Бир къауум жылны башха жерде кечинип кел, ансы Ундукгу санга тынчлыкъ бермез, – деп тиледи Ай-Солтанны анасы.
– Адамла! Ай-Солтанны ашырайыкъ. Ол энтта келир бизге, – деди мараучу да.

Ай-Солтан, Сыйлыкъызны да алып, жолгъа атланды.

ТОГЪУЗАКЪ

Бир кишини тогъуз жашы болгъанды. Ала бары да алыкъа ууакъ эдиле. Амалы болмай, ол киши сабийлерин садакъа бла асырагъанды. Бир жол а, къарыуу тауусулуп, башын алып, келмезден кетип бара, бир жерде жайылып отлай тургъан уллу кийик сюрюу кёреди. Къайгъыладан жаны тойгъан киши:

– Ай, иги сагъан, ол кийикледен бири болуп къалыр эди, – дейди. 

Тюз да алай айтханы бла, бу киши, бир акъ кийик болуп, алагъа къошулады.

Жашла кечеден-кюннге, айдан-жылгъа, ёсюп, бирча жетедиле. 
Кюнлени бир кюнюнде уа аналарына:

– Бизни атабыз къайдады? – деп сорадыла.

– Сизни атагъыз, сизни асыраялмай, жукъ излей кетип, къайтмай къалгъанды, – дейди аналары.

Жашла, оноу этип, аталарын излерге келишедиле. Излерге атла керек, кийим керек. ол затла уа былада жокъ. Сора къарындашланы бек кичилери Тогъузакъ:

– Ханнга барайыкъ да, кереклери бла, тогъуз ат, тогъуз адамгъа кийим, сауут-саба да бер деп тилейик, – дейди.

Хан а къатларында жашагъанды. Тогъузакъ, къарындашларын да алып, анга барады.

– Эй, хан, биз санга тилекчи болуп келгенбиз: бизге, кереклери бла, тогъуз ат, тогъуз адамгъа кийим, анга кёре да сауут-саба бер, биз атабызны излей барабыз! – дейдиле жашла. 

Хан былагъа жууапха:

– Эки кюнден келигиз, бир сагъыш этейим, – дейди.

Хан, акъыл сорлукъ адамларын жыйып, болумну айтады. Алай а ала бир акъылгъа келмейдиле. Кими бер, кими берме деп къадаладыла. Хан, алагъа ачыуланып, кесини аллы берирге айланып, жашлагъа «хо» дегенни билдиреди. Жашла, хазыр болуп, тогъузу тогъуз атха минип, жолгъа чыгъадыла. Кёп жюрюп, жетмеген жерлери къалмай, юйлерине къайтып келе, аталары къошулгъан кийик сюрюуню кёредиле. Жашладан бирлери:

– Ой, бу къадар кийикге къарагъыз. Ичлеринде акъ кийик да барды, – дейди. 

Къалгъанла да бирери бирер сёз айтадыла. Кичилери Тогъузакъ:

– Ол акъ кийик бизни атабыз болуп къалса, къалай этер эдигиз? –
дегенлей а, кийик алларына келеди да, къабындан чыгъып, аталары болады. Алайда къууанч эте, юйлерине келип, жашап турадыла.

Андан сора бир-эки жылдан Тогъузакъ атасына:

– Атам! Бизге, бир кишини къызлары болуп, тогъуз къыз тап! – дейди.

– Къайдан табайым мен аланы? – дейди аталары уа.

– Къайдан табарыкъ эсенг да, аны кесинг бил.

Бир кюн аталары, къолуна таякъ алып, къызла излей кетеди. Кёп заманны айланып, жетмеген жери къалмай, бир элге киреди. Кеч болгъанды, къонакъбай керекди. Элни къыйырында арлакъ айырылып орналгъан бир юйге келеди.

– Кеч ахшы болсун! Юйде ким барды? – деп таууш этеди. 

Юйден бир эр киши къарайды.

– Ассалам алейкум!

– Алейкум салам!

– Къонакъ аламысыз?

– Айхай, алабыз! – дейди къонакъбай киши. 

Алайда бу ол юйге къонакъ болады. Къонакъгъа ашарыкъ-ичерик саладыла, къонагъ’а ашарыкъгъа асыры батмайды.

– Нек ашамайса, къонакъ, не сагъышынг барды? – деп сорады къонакъбай.

Къонакъ хапарын къалдырмай айтады.

– Алай болса, анга да Аллах айтхан болур, аша! – дейди къонакъбай. 

Къонакъ, андан сора бир кесек эс жыйып, ашын ашайды. Анга орун салып, тынчайтадыла. Эрттенбла эртте туруп, къонакъны ашырыр къайгъы этип, ашатып, къонакъбай киши:

– Мени тогъуз къызым барды! – дейди.

– Алай болса, сёз тауусайыкъ, къалынларыны юсюнден да сёлешейик! – деп къууанады къонакъ.

– Сени ийген малларынгы аллары мени арбазыма кирген заманда, артлары сени арбазынгда турсала, къалын аны бла болду, – дейди къонакъбай.

Къонакъ, аллай бир мал тапмазын билип, мудахланады.

– Да энди иш битдими? – деп сорады къонакъ.

– Мен айтхан мал келсе, иш битгеннге саналады, – дейди къонакъ​бай.

Ол жууап бла жашланы аталары ызына къайтады. Тогъузакъ, атасыны аллына келип:

– Не болдунг, келинликле тапдынгмы? – деп сорады. 

– Тапхан а этдим, алай аталары къалыннга ауур айтады...

– Не айтады?

– Сени арбазынгда толуп тургъан малны аллы, юзюлмей, келип, мени арбазымда толса, къалын ол болады дейди…

– Къой-къой, атам, аны ишгеми санайса! Табабыз биз ол айтхан малны! – дейди Тогъузакъ. 

Олсагъатлай жашла, атларына минип, узакъ кетип, тау артындан, тау аллындан да мал сюрюп, къызланы аталарына иедиле.

Андан сора белгиленнген болжалгъа келинлени келтирирге киеу жёнгерлени жибередиле. Ол элни ханы уа киеу жёнгерлеге:

– Мени юч оюнум барды, аны этигиз да, къызланы элтигиз! – дейди. 

Жыйынны таматасы:

– Оюнларынг недиле? – деп сорады.

– Биринчиси – кече жылкъы кютюу. Экинчиси – гёжефни жыгъыу. Ючюнчюсю – жаяу жюрюкню чабып озуу. Аланы эталмасагъыз, хар оюннга бир адамыгъызны башын аллыкъма! – дейди хан. 

Алай бла ол ишни артха созады.

Киеу жёнгерледен ол оюнланы этерге киши чыкъмайды. Кечигедиле, заман ётеди. Тогъузакъ, тынгысыз болуп, ызларындан келеди да, жыйыннга къошулады. Эрттенбласында уа ханнга «чыгъар оюнунгу» дейди. Хан да жылкъысын кютерге береди. Тогъузакъ кече жылкъыны кюте тургъанлай, бир адам келеди.

– Кёп болсун!

– Сау бол!

– Жылкъы кимниди?

– Ханны.

– Былайда нек кютесе?

– Былайдан башха жерде кютерик тюйюлме!

Ол адам къайтып кетеди да, экеулен болуп келедиле. Хыны-хуну этип, тырманларын къайтарадыла. Алай бла, къошула-къошула, жюз атлы болуп келедиле да, Тогъузакъ къачады. Была да сюредиле. Тогъузакъны аты онглу болуп, алгъа узаяды. Сюргенле уа тохтамайдыла. Тогъузакъ, атындан тюшюп, арып, созулуп, бир-бир келген атлыланы, бери-бери алып, жюгенлери бла байлайды. Сора барын да, атларына арт​макъ этип, жылкъыгъа къошуп, сюрюп барып, эрттенликде ханны арбазына урады.

Экинчи кюн экинчи оюн башланады. Гёжеф чыгъады. Тогъузакъ анга къарайды да – тиширыугъа ушатады. Аны къарынына тюртюп, ол да, элгенип, энишге ийилгенлей, башындан къаты тутуп, жерге басады. Тогъузакъ хорлайды.

Энди жюрюу оюн келеди. Ханны жюрюгю сау элекни, бир гурт тауукъну, бир табакъ тарыны, бир гыбыт чагъырны алады да, тебирейди.

Тогъузакъ биргесине кетеди. Чабар жерге жетип, тохтап, азыкъ ашап, чагъырны да ичип, кефлери иги болгъанында, жюрюк:

– Башыма бир-эки къара, жукъум келеди, – дейди Тогъузакъгъа. 

Тогъузакъ аны башына къарай тебирейди.

– Мен да сени башынга къарайым, – деп, жюрюк, Тогъузакъны башына къарай келип, жукълатады, акъыртынчыкъ башындан тобугъун алады да, жастыкъчыкъны салады, элекни башына къаплап, аны юсюне тарыны тёгеди, гурт тауукъну элекни юсюне къондуруп, ёлюм къара къачады. Тогъузакъ уянады, алай а балалы тауукъ, аны алдап, кёп заман ашырады. Бир заманда, эслеп, ёрге турса, жюрюк жокъ. Сюреди ызындан, иги кесек сюрюп, чибинча, узакъда гитче къарантхасын кёреди. Дагъыда къаты сюреди. Сюре кетип, къысха киреди ызындан. Жеталырындан тюнгюлюп, садакъ бла жаралы этеди да, барады ханнга. Алай бла, барын да тындырып, келинлени жолгъа чыгъарып, кете тебиреп, Тогъузакъ жыйын таматагъа:

– Бир чегетни ичине кирирсиз, сууукъ болурсуз, алайда бир дорбун болур, дорбунда от болур, алайгъа къайтмай, ётюп кетигиз, – дей-
ди. – Мен а, алгъа барып, хар затха къарайым.

Айтханыча, бир уллу чегетге жетедиле. Алайда бир уллу боран келеди, сууукъдан къыйналадыла. Бир дорбунну ичинде уллу от жанады. Ары къайтып, ох деп жатып жукълайдыла. Эрттенбла туруп къараса-
ла – алларында бир мазаллы сарыуек. Къоркъуп, артха къачадыла. Ол заманда сарыуек:

– Тогъузакъны сюйгенин манга къоюгъуз да, кетигиз. Тогъузакъны кесин да бери жиберирсиз, – дейди.

Амал жокъ, айтханыча этедиле да, сарыуек аланы бошлайды, кеси уа тогъуз къызны кичиси Тогъузакъны сюйгени бла къалады. Была мудахланып барадыла. Тогъузагъ’а алларына келеди.

– Нек мудахсыз? Не болгъанды? – дейди ол.

Киеу нёгерле да болумну айтадыла.

– Хата жокъду, – деп, орайда айтдырып, келинлени юйге жарашдыргъандан сора, салып, сарыуекге барады. Барса – къыз аман болуп, бети кетип, агъарып...

Сарыуек, Тогъузакъгъа айланып:

– Былай кел да, боюнума мин! – дейди.

Тогъузакъ, барып, аны боюнуна минеди. Сора бу сарыуек, созулуп, кёкге чыгъып тебирейди. Кюн чыкъгъанда уа:

– Жукъ кёремисе? – деп сорады.

– Кёреме.

– Ма ол къалада бир къыз барды, аны манга алып келсенг, ол заманда сени да, сюйгенинги да башыгъызгъа бош этерме, – дейди са-
рыуек.

– Келтирирме! – деп сёз береди Тогъузакъ.

Буйрукъну толтурургъа жаяу тебирейди.

Кетип бара, жолда бир антау кюе тургъанын кёреди. Бу жетгенлей, антау жукъланып, чычханла чыгъадыла. Ол заманда бир чычхан, Тогъузакъны аллына келип:

– Биз кюе тура эдик, сен бизни отдан къутхардынг. Энди биз санга керек болсакъ, ма бу тюкчюкню отха жетдирирсе да, биз да санга жетербиз, – дейди.

Андан арлакъ баргъанлай, бир адам бир уллу кёлню, уртлап бошап, ауузунда тыялмай, ызына тёге тура. Бу жетерге, тёкмей, тыйып къояды.

– Эй, алай тохта, мени атам тенгизни уртлап къоя эди, мен аныча эталмай эдим, алай а, сен келгенлей, ауузумда тыйып къойдум, – дейди ол киши. – Мен санга керек болсам, ма бу тюкчюк бла табарса мени.

Андан ётюп, Тогъузакъ бир къалагъа жетеди. Жетсе – къаланы аллында бир суу сурат. Аны алай кёргенлей, жашны эси кетеди, кёлю кетерге ышанлайды, алай болса да кесин тыяды.

– Кюнюнг ахшы болсун, эгечим!

– Ахшылыкъ кёр, къарындашым! Не айланаса бу узакълада?

– Сени излей келгенме, элтирге! – дейди жаш.

– Юйге кел, юйде сёлеширбиз! – деп, къыз, Тогъузакъны алып, юйге киреди. Бир жабыу жайылып тургъан шинтикни кёргюзтюп: «Олтур!» –
дейди.

Жаш олтурады. Алай къуйругъуна таракъ тишле киргенин сезеди. Дагъыда бек басылып олтурады. Андан сора къыз, аны тургъузуп, башха шинтикге олтуртуп, хапарын башлайды да:

– Ма бу къаланы кёре болурса. Атам, хан, мени алыргъа келгенлеге оюнла къурап, эталмагъанланы ёлтюрюп барады. Сен да, харип, кесинги ёлтюртме да, кет да къал, – дейди.

– Не оюнладыла атангы оюнлары? – деп сорады Тогъузакъ ол ариу-
гъа.

– Бир оюну: бир тана тулукъ тары бла бир тулукъ будайны бир бирине къошуп, кече аны айырыргъа керекди. Экинчи оюну: темир юйню къыздырып, аны ичинде тангнга дери кюймей чыгъаргъа. Ючюнчю оюну: кийиз гида бла сомлукъ алтынны, столгъа салып, уруп, эки бёлек этерге, – дейди къыз.

– Къайтырыкъ тюйюлме, экисине барды амалым, бирине жокъ-
ду, – дейди жаш.

– Къайсына жокъду?

– Кийиз гидагъа.

– Алай эсе, аны мен юйретирме.

Была былай эте тургъанлай, къаланы иеси хан келеди:

– Хош келдинг, къонакъ!

– Сау бол, хан!

– Не айланаса, айт хапар!

– Сени къызынгы элтирге келгенме, – дейди Тогъузакъ, къоркъа-къоркъа.

– Мени къызымы элтирге келгенлени кёремисе сюеклерин? – дейди хан.

– Кёреме. Мен да аланы бириме, къайгъырмаз, – дейди жаш.

– Алай болса, болсун, танг атаргъа, ма, быланы айыр, – деп, хан тана тулукъ бла бир тары бла будайны аны аллына салып, – мен танг атаргъа келирме, – деп, чыгъып кетеди.

Жаш, чычханланы чакъырып, кеси жатып жукълайды. Чычханла ол ишни битдиредиле.

Эрттенбласында хан, ачыуланып, экинчи оюнну береди. Темир юйню къыздырып, жашны аны ичине салады. Жаш тенгизни уртлагъанны чакъырады. Ол оюн да битеди. Хан, кесин кёпдюрюп, кийиз гида бла сомлукъ алтынны столгъа салады. Кеси къарап тургъанлай, дууасын окъуп, залим ханны къолуду деп, сермейди жаш. Олсагъатлай алтын сом эки бёлек болуп къалады. Жаш, оюнланы барын да этип, къызны къолундан тутуп, сарыуекге къайтады. Сарыуег’а, тюз да аланы кёргенлей, бир ариу жаш болуп, жетип, къызны къучакълайды.

Андан сора, Тогъузакъны чакъырып, хапарын айтады:

– Мен ма бу къызны тюшюмде кёрюп: «Анам, мен быллай бир къызны сюйгенме, аны къалай алайым?» – дегенимде, «Огъесе сен, аны алгъынчы, сарыуек болгъун!» – деген эди. Мен муну да алайым да, барып, анамы къууандырайым, сен да жан нёгеринг бла юйюнге къайт да, тоюгъузну этигиз! – дейди. 

Ала алайда къучакълашып айырыладыла.

ЭМЕГЕНЛЕ БЛА АТАБИЙЛАРЫ

Эртте-эртте Атабийлары деп бир адамла болгъандыла. Ала – тогъуз къарындаш – эмегенле бла жау эдиле. Бир жол а, тап тюшгенлей, эмегенле, тутуп, ол тогъуз къарындашдан сегизисин, аталарын да ёлтюргендиле. Эм гитчелери Кичибатыр а сау къалгъанды. Сора Кичибатыр ол эмегенледен атасыны, къарындашларыны да къанларын алыргъа ант этгенди. Ол заманда анасы, аны чакъырып:

– Атанг да, къарындашларынг да къара атны айтханын этмей абыннгандыла. Къара атны жюгенин бошлап къоя тур, – деп юйретгенди.

Кичибатыр, атха минип, жолгъа чыкъгъанды да, атны жюгенин бошлагъанды. Ол а, тартып, тюзюнлей Кичибатырны атасыны къабырына баргъанды.

Атасы да: «Жашым, атны жюгенин бошлап къоя тур, жолунг ол заманда боллукъду», – деп юйретгенди.

Сора ат, тартып, эмегенлени жылкъылары отлагъан жайлыкъгъа баргъанды. Кичибатыр жылкъыны сюрюп тебирегенди. Сюрюп бара, ызына къарагъанды да, бир къара туманны жууукълаша келгенин кёргенди. Бираздан а Кичибатырны ызындан жети башлы эмеген жетгенди.

– Ай, итден туугъан! Ит Атабийлары болмаса, бизни жауубуз жокъ эди! Мени жылкъымы сюрюп къайры бараса?! Атышмы, тутушму?

– Тутушургъа керек эди, алай а бу жол атышхан этейик.

Алгъа эмеген атханды. Атханды да, Кичибатырны баш тюклерин кетергенди. Кичибатыр а эмегенни кёзюн тутуп атханды да, ёлтюрюп, жылкъысын да сюрюп, жолуна тебирегенди. Арлакъ кетип, ызына къараса – биягъы бир къара туман жууукълашып келе. Кичибатыр кёзюн жумуп ачхынчы:

– Уй, итден туугъан ит! Мени жашымы да ёлтюрюп, жылкъыбызны сюрген кимди? – деп, эмегенни анасы жетгенди. 

Сора, арам-къарам эте турмай, кётюрюп, Кичибатырны жерге ургъанды да, белине дери батдыргъанды. Кичибатыр да къатынны, сермеп, жерге уруп, боюнуна дери батдыргъанды. Экиси да, арып, онгсуз болгъандыла. Ол заманда Кичибатыр атына бурулгъанды да:

– А, маржа, бир суу келтир! – деп тилегенди. 

Къара ат, къуйругъун гыланч этип, суу алып жетгенди да, келтирип, аны Кичибатырны ауузуна къуйгъанды. Кючю къайтхан Кичибатыр эмеген къатынны, кётюрюп, ёрге алып, ургъанды да, жерге ташайт​ханды. Сора ол, эмегенлени жылкъыларын да сюрюп, юйюне келгенди. Алай а Кичибатыр къуру ол жылкъыны сюрюр иннет бла чыкъмагъан эди жолгъа. Кезиу-кезиую бла жангы жортуууллагъа бара, Кичибатыр эмегенлени артларын этип, атасы, къарындашлары ючюн да дертин толу алгъан эди.

Аны кёрмегенибизча, ауруу-талау кёрмейик.

ТУЛПАР ЖАШ

Саулай халкъгъа белгили бир тулпар жаш болгъанды. Эки да къатыны бла ол бир уллу къалада жашай эди. Атына суу ичиреме десе, тулпар жаш аны бир тау тюбюнде суу чыкъгъан жерге, ташны атханча, атып ийип, ат алайгъа тюшгюнчю, жетип, атны хауада, топну тутханча, тутуп, суу ичирип, дагъыда ызына атып, къалагъа да андан алгъа жетип, хауада тутуп, баугъа жыйып тургъанды. Къатынларына да:

– Кёремисиз, мен къалай кючлюме! – деп махтана болгъанды.

Бир ариу, ачыкъ кюн ол жаш, биягъынлай, атына суу ичиргенди да, эки къатынына да:

– Дуния башында менден батыр болурму?! – деп ёхтемленнгенди.

Уллу къатыны:

– Жокъду сенден батыр! – дегенди. 

Гитче къатыны уа:

– Алай батыр эсенг, былай ары бир атланчы! – деп, къолунда къау​рачыкъ бла кюн чыкъгъан жанын кёргюзтгенди. 

Жаш, тюзюнлей, къайры атланырын къайтарып сормай, къатын айт​хан затдан а къалай къоркъуп къалайым деп, атына да минип, бар да, бар, бар да, бар, бир дангыл тюзню къыйырына жеталмай, аты да, кеси да соругъуп, тохтагъандыла. Тёгерек, чибин учхан эшитилирча, тауушсузду. Жюреги бу болумну жаратмай, жаш къоркъаракъ болады.

Ол да алай тургъанлай, узакъдан, чибинчикча, бир къаралдымчыкъ кёрюндю. Ол къаралдымчыкъ бир кесекден къанатлы тенгли, дагъыда бир кесекден къой тенгли болду. Бираздан а кёрюннгенни эки жаны да къаралып башлады. Игида жууукълашханда, ол келген атлы болуп чыкъ​ды, эки жанында къаралгъаны уа – ат туякълары бла кырдыгы къатыш къобартхан кулдаланы учханлары. Жаш, сейир да болуп:

– Ый, маржа, не эте эсенг да, мени да биргенге ала бар! Мен ажашыргъа башлагъанма, – дегенди.

– Къой, къарындашым, мен жанындан безген бир жарлыма, – деп, тохтай да турмай, ол атлы жолу бла узайгъанды да кетгенди. 

Алай жаш а, аны ызындан къуууп:

– Ала бар, ала бар мени да! – деп къычырыкъ этгенди. 

Болмагъанында, атлы тулпар жашны, бел баууна чикина бармакъчыгъын илиндирип, кётюрюп, ат артысына олтуртханды, сора, ол барыуу бла бара-бара, жер этеги былайы болур деген бир жерге жетип, бир кёкбаш юйлеге тюбегендиле. Атлы атындан тюшгенди да:

– Мен бу юйге киреме. Сен а атымы башын къаты тутуп тур да, къычырыгъым чыкъса, иерсе, кесинг да Аллах айтханны кёрюрсе. Къычырыгъым чыкъмаса уа, атны да ийме, – деп, къамасын да су-
ууруп, ол юйледен бирине киргенди. 

Жаш, атны да тутуп, тынгылап тургъанды, таууш чыкъмагъанды.

Бираздан ол атлы, бир эмеген башны, богъурдагъына бармагъын илиндирип, алып, жашны къатына келгенди. Сора, эмеген башны атны къанжыгъасына тагъып, жашны да, биягъынлай, гитче бармагъына илиндирип, ат артысына миндирип, дагъыда бир юйге барып, атын жаш​ха тутдуруп, андан да бир эмеген башны алып чыкъгъанды. Арлакъ барып, дагъыда бир юйге кирип, ючюнчю да бир эмеген башны алып жетгенди. Сора бу эрлай атына минип, жашны да ат артына алып, барып-барып, бир жантакъ сыртланы, дуппурланы да юсю бла озуп, бир жерде тохтагъандыла.

Ары дери сёлешмей тургъан атлы тулпар жашха:

– Энди сен бар да, чыгъанакъла кесип кел, – дегенди. 

Жаш, къамасы бла чыгъанакъла кесип, кётюрюп келгенди. Атлы, чакъгъычы бла къуу къабындырып, от этип, алайда ол юч баш сюекни кюйдюрюп, кюлюн кёкге учуруп, дагъыда жолгъа чыгъып, бара-бара, тамам ахырларына таянып, бир бийик хунагъа жетедиле. Ол хунаны бир уллу къабакъ эшиги, бир да гитче къабакъ эшиги болады. Ол гитче къабакъ эшикде тюшюп, атлы тулпар жашха:

– Ма, энди бу ушкок да, атны юсюнде къалгъан сауут-саба да, ат да сени болсунла. Бар, санга – игилик, манга уа – ахшылыкъ! – деп, къабакъ эшикден ары кирип, эшигин этип кетеди. 

Жаш: «Бу адам, атын да манга берип, нек этди эке былай?» – деп, ол кирген жерлеге бу да кирип барады.

Кирип барса, юйде орундукъ юсюнде бир ёлюкню кёреди. Ёлюкню юсюнде, эки узун чачы да жерге жете, бир тиширыу. Ол тиширыу а – ол атлы эди, – къаманы кеси кёкюрегине уруп, ызына да алмай, жан бере. Жашны кёрюп, ол тиширыу:

– Мени къутхарама деп кюрешме, бу ёлюкню жанына тюзет да къой, – дейди.

Андан арлакъ барса – дагъыда бир юй, ичине кирсе – орундукъ юсюнде ёлюк. Алай этип, бир бири ызындан тогъуз юйге киргенди да – 
тогъуз юйде да орундукъ юслеринде ёлюкле кёргенди.

Тогъузунчу юйде уа бир къарт къатын, къолунда да къыптысы бла, олтуруп, «гыттай-гыттай» этип жиляй, сарнай тура эди. Тулпар жашны кёргенлей, ол къарт къатын къыптысын кесини жюрек ауузуна урургъа кериледи. Алай жаш, сермеп, къолундан тутуп, аны къыптысын сыйыра​ды. Сора:

– Алан, бу не ишигизди? Не болгъанды сизге? – деп сорады.

– Къарачайлымыса? – дейди къарт къатын.

– Къарачайлыма! – дейди жаш да.

Сора ол къарт къатын кесини хапарын айтханды:

– Тогъуз жашым бар эди да, чынг тамата жашыма къатын алгъан эдим. Аны къыз заманындан бери биз эмегенле бла уруш этгенлей турабыз. Юйдегили болмагъан жашларым, кезиу-кезиу барып, эмегенле бла къазауат этип, анда ёлюп, келиним да атны ийип, анга ёлюклерин тышына чыгъартып, келтирип тургъанды. Алай бла бары да ёлдюле. Чынг артда тамата жашым баргъан эди да, аны да ёлтюргендиле. Эм алгъа кирген юйюнгде ол ёлюп жата эди. Болмагъанда, келиним, кеси барып, эмегенлени къырып келгенди. Андан къайтханлай а, кесини эрини ёлюгюню юсюнде, кеси кесин къама бла уруп, ёлгенди. Келиним, жашланы бары да ёлгюнчю, барып къырса эди уа эмегенлени! Жарсыу​гъа, биз аны аллай къарыуу болгъанын билмей тургъанбыз!..

Тулпар жаш а, аны кесинден тиширыу окъуна кючлю болгъанын билип, башын энишге ийгенди.

– Энди, – дегенди сора ол къарт къатын анга, – алайда – алтын, былайда да – кюмюш, байлыкъ барды, – аланы да ал да, кет. Эшиклени уа эте бар – бизге кебинле керек тюйюлдюле.

Ол сёзлени айтханлай, къарт къатын ахыр солууун алгъанды.

Тулпар жаш, эшиклени да этмей, элге къуугъун иейим деп, тышына чыкъгъанлай, къабакъ эшик кеси аллына «таркъ» деп жабылып, ачылмай къалгъанды. Ол къабакъ эшик, ачылмай, бюгюн да турады.

Тулпар жаш а, юйюне келип, уллу къатынына ырысхы, не да берип, айырылгъанды. Гитче къатыны бла уа ашап-жашап къалгъанды.

УУЧУ БЛА ФАТИМАТ

Эртте-эртте бир жигит жаш болгъанды. Башха иши жокъ эди да, ол жаш уучулукъ бла кечине эди. Бир жол бир жылкъы тенгизни ары жанына ётюп кетип, бери жанында бир тайчыкъ къалады. Ол жигит жаш аны асырайды да, тай жарагъандан уллу ат болады. Сора бир кюн бу жаш уугъа тебирейди. Жайыла баргъанда, эки кийик эчки, аллындан чыгъып, бир тешикге кирип кетедиле. Жаш да аланы ызларындан ол тешикге киреди. Кирип къараса – бир къатын аякъларына жукъ къаплай тура. Къатын кеси аллына:

– Ала кимден къоркъсала, аталары анга бер, – дегенни айтады.

Ол эки эчки эки да ариу къызла эдиле. Жаш аланы биргесине алып кетеди. Бирин къоюп, бирин сюерча болмайды да, экисин да кесине эгеч этеди.

Бир кюн бу жаш сыртдан бир ёзеннге къарайды. Къарайды да, бир къала кёреди. Бу къала не къала эсе да, бир барайым дейди. Сора, энишге тигелеп, бир уллу сюрюуню  кютген къойчугъа жолугъады.

– Бу кимни къошуду? – деп сорады анга жаш.

– Алачач Фатиманы, – дейди къойчу.

Андан ары барады да, тууарчы къошха тюбейди. Тууарчыгъа да:

– Бу кимни къошуду? – деп сорады.

– Алачач Фатиманы, – дейди ол да.

Жаш, андан да арлакъ барып, жылкъычы къошха жетип:

– Бу уа кимни къошуду? – деп сорады.

– Алачач Фатиманы, – дейди жылкъычы да.

– Бу алачач Фатима не адамды? – деп, сорады жаш дагъыда.

– Алачач Фатима патчахны къызыды. Аны алабыз деп, къалагъа кёпле жюрюйдюле, алай алачачны юч оюну барды да, аланы эталмагъанны ёлтюрюп барады.

– Не оюнладыла муну оюнлары уа? – деп сорады жаш.

– Бир оюну – къызны ариулугъу кюн жарытхандан башха тюйюлдю, сен, анга къарамай, ат бла озуп кетерге керексе. Экинчи оюну – эрттенлик кюннге айланып, садакъ огъунгу, атып, ийне кёзюнден чыгъарыу. Ючюнчю оюну – бир аты бла къарт къуртхасы барды да, аланы чабып озуу.

Жаш, алачач Фатиманы алама деп, къалагъа барады. Къызгъа къарамай озады, окъну ийне кёзюнден чыгъарады. Сора чабар жерге барадыла. Къарт къуртха:

– Ой, алачач Фатиманы ёлгени ит болсун, кел, ахшы жаш, бираз солуюкъ, бир жукъчукъ да къабайыкъ, – дейди да, жашха аракъычыкъ ичиреди, башына да четенчик бла жюжекчикле орнатады. Алайда жаш жукълап къалады.

Иш тапсыз бола тургъанын сезип, аты, табаны бла тюртюп, жашны уятады. Жаш секирип туруп къараса – къарт къуртха да жокъ, къурт​ханы аты да жокъ. Секирип туруп, чынгап, атына минип, жаш эрлай къарт къуртханы ызындан жетеди. Аты уа, къарт къуртханы да, аны атын да кёкюреги бла уруп, алгъа келеди да, чаришни озады.

Юч оюн да аны бла битеди. Жаш, алачач Фатиманы кесин да, битеу байлыгъын да алып, юйюне келеди. Насыплы болуп жашай турадыла.

Бир кюн а жаш жер этегине жолоучу болады. Бара барып, жерни башын аулап келген бир уллу суугъа жетеди. Сора бу кёчюу излей турмай киреме дейди да, суугъа кетеди. Аты уа, жюзюп, чыгъып, бир талай замандан, салып, юйюне келеди. Жаш кеси да, кюреше кетип, сау къутулады. Алай а, ауруп, къарыусуз болуп, тогъуз-он жылны элине къайталмай турады. Ахырында, айлана кетип, кеси жашагъан элни къыйырына келеди. Келеди да, сууну ол жанында сабийле, тутуп, суу ичиралмай тургъан бир арыкъ атны кёреди. Сора алагъа:

– Сабийле, ол атны бери бир буругъуз, ары жанына ётейим! – деп къычырады.

Ат, жашны тауушун эшитгенлей, сабийлеге да къарамай, жаш таба атылады. Ол да, анга секирип минип, ары жанына ётеди. Атына суу да ичиреди, отлатхан да этеди да, энди алыгъыз да, барыгъыз деп, сабийлеге береди. Сабийле атны юйге алып барадыла.

Сабийле, атны алып барып, патчахха:

– Бир жарлы адам атха суу да ичирди, отлатхан да этди, – деп, хапар айтадыла.

Патчах:

– Аны бери алыгъыз да келигиз! – дейди. 

Сабийле жашны алып келедиле.

Келсе, аны бир зар къоншусу, зор бла кесине алачач Фатиманы да алып, жашны ол эки эгечин да кесине къарауаш этип тура. Къоншусу жашны таныялмагъанды.

– Не зат сюйсенг, аны берейим, атха къара! – дейди жашха ол.

Жаш да хо дейди, атха къарайды, аш ашатады, суу ичиреди. Ат да, жаш да эс жыядыла. Бир кюн а жаш ол «патчахха»:

– Эркинлик берсенг, атны бир ойнатыр эдим, – дейди.

Эркинлик бердиле. Атны ойната келип, жаш ол зар къоншусун ат бла аямай теплетеди, кесини ким болгъанын да ачыкълайды. Сора эки эгечин эки иги жашха береди, кеси да Фатима бла ашап-жашап къалады.

ХАЖИ-МУРАТ

Хажи-Мурат деп бир халисиз жашны юйлендиредиле. Биринчи кечесинде Хажи-Мурат, келинчикни къамичи бла тюйюп, биргесине къалмай, кетип къалады. Алай бла иги кесек заман озады. Келинчик да азады-тозады. Къайын жанындан соргъаннга уа къыйынлыгъын айтмайды. Ахырында ала бир къарт къуртханы чакъырадыла да:

– Келинчикни юсюнде не эсе да бир къыйынлыгъы барды. Энди сен кеси адамы болгъанча эт да, бир хапар бил, – деп тилейдиле.

Къарт къуртха, отоугъа кирип, жашауундан хапар сора келип:

– Э къыз, бетинг а былай аман некди, ауругъанынг ишми бар-
ды? – деп къадалады. Ол заманда келинчик мынга:

– Да ма, бюгюн толу бир ай болду, мен эрге баргъанлы. Эрим а, хар кече сайын келип, нек эсе да мени аямай къамичи бла тюйюп, кетип къалады, – деп тарыгъады.

Сора къарт къуртха ол келинчикге:

– Ол алай эсе, сен анга былай айт: «Э киши, сен жигитлигинги мени бла сынама. Керти да жигит эсенг, ма ол элде, ол элде Ит Паго деп бир адам барды, анга бар да: «Ит Паго, Ит Паго, Ит Паго!» – деп, юч кере айтып кел. Аны этсенг – сен керти да жигитсе!» – деп, юйретеди.

Кече Хажи-Мурат юй бийчесин, биягъыча, аяусуздан тюеди. Ол тохтагъанлай а, келинчик къарт обур юйретген сёзлени эрине айтады. Анда Хажи-Мурат, ачыуланып:

– Мен да, сен айтханча, ит болайым, ол ишни этмей, сени аллынга къайтсам! – дейди.

Эрттенбла, атына да минип, Хажи-Мурат ол адамны излеп кетеди. Сора, бара барып, ол жашагъан элни къыйырындан киреди. Эл ортасы сюремде, межгит аллында, намаздан чыгъып, олтуруп тургъан къартлагъа жетеди.

– Ассалам алейкум!

– Алейкум ассалам!

– Сизни элигизде Ит паго деген адам жашайды. Аны бир таныты-
гъыз, – дейди.

Хажи-Мурат ол сёзню айтханлай, адамла, къачып, думп болдула. Ол заманда Хажи-Муратны аллына чыгъып, бир къарт:

– Эй, жигит, кесинги башынгы алдыраса, бизге да бир палах жаудураса, аны аты алай тюйюлдю. Жюнюсхан деп изле! – деди да, жашагъан жерин юйретди. 

Хажи-Мурат, арбазгъа кирип:

– Жюнюсхан! – деп таууш этди. 

Эшикден бир тиширыу къарады.

– Жюнюсхан юйдемиди?

– Юйдеди.

– Юйде эсе, былай къара де.

Жюнюсхан бир заманда эшикден башын къаратды. Хажи-Мурат анга:

– Жюнюсхан, тамбла эрттенблагъа атынгы, къамичинги, азыгъы​нгы да хазыр этип тур, сени бла жолоучу боллукъма! – деди да, ызына бурулуп, арбаздан чыгъып кетди.

Экинчи кюн эрттенбла эртте, айтханыча, келди. Ол кезиуге Жюнюсхан да хазыр болуп чыкъды.

Кёп жолну жюрюп, бир уллу жылкъыгъа жетдиле да:

– Кел, былайдан къайтайыкъ, – деди Жюнюсхан.

– Эй, Жюнюсхан, къайтыр заманны мен айтырма! – деди анга Хажи-Мурат.

Дагъыда аллай бир жолну къоратып, тенгиз жагъасында бир сап-сары сары жылкъыгъа жетдиле.

– Жюнюсхан, биз ма бу жылкъыны сюрлюкбюз, алай а ажирни иймезге сакъ бол. Ажир къуугъуннга кетерикди, ол заманда иш осал боллукъду, – деди Хажи-Мурат.

Жылкъыны экиси да эки жанындан жолгъа жарашдырдыла. Бир заманда ажирни кетип баргъанын кёрдюле.

– Эй, Жюнюсхан, ажир кетди, энди иеси жетерикди! – деди Хажи-Мурат.

Бираздан быланы ызларындан бир акъ туман айланды.

– Иеси келеди, туман аны атыны аягъыны букъусуду. Сен жылкъыны сюр, мен былай сабыр болайым, – деди Хажи-Мурат.

Бир заманда жетип келди иеси.

– Ай, итден туугъан ит а! Сен ким болгъанса, мени жылкъымы сюрюрге?! Атышмы, тутушму?

– Тутушургъа керек эди, алай бу жол атыш болсун! 

Хажи-Мурат атды да, жылкъыны иеси атдан кетди. Ол заманда иесини ызындан келген ажир да жылкъыгъа къошулду.

– Энди ажирге иги сакъ бол! – деди Хажи-Мурат.

Алай а ол биягъы ажирни ийип къойду.

Арадан кёп заман кетмей, ызларындан дагъыда бир къара туман айланды.

– Эй, энтта экинчиси келеди. Сюр сен жылкъыны, мен былай тохтайым! – деди Хажи-Мурат. 

Жюнюсхан жылкъыны алып кетди. Хажи-Мурат а, атыша келип, бир заманда, ол экинчисин да хорлап, Жюнюсханны ызындан жетеди. 

Ол а:

– Биягъы ажир къачып кетди! – дейди.

– Энди сен жылкъыны къадалып сюр, бу жол бек залими, бек къарыулусу келликди! Мен ызынгдан жетмесем, башынгы алып къач! – деп, Хажи-Мурат биягъы артха тохтайды.

Кёп да бармай, ажир жылкъыны ючюнчю иесин жетдиреди. Хажи-Мурат аны бла да атышады. Амма не асыу, аны хорлаялмай, алайда ёледи.

Жылкъыны иеси жылкъыны ызындан бармайды. Ёлюклени бир жерге жыйып, алагъа къарап, кёп заманны турады. Хажи-Муратны жигитлигине сейир этеди. Ол кеси да – къыз эди, ёлгенле уа – аны къарындашлары. Къолунда бир адамны сау этер чакълы бир дарманы бар эди да, къыз, мудахсынып, сагъышха къалады. Сора: «Къарындашларым ёлдюле… Бирин сау этейим... бири уа?.. Охо... ёлмеселе да, мен ала бла жашарыкъ тюйюл эдим. Бу жигит жашны сау этейим!» – деп, Хажи-Муратны сау этеди.

Хажи-Мурат, къызны да алып, Жюнюсханны ызындан жетеди. Айырылыр жерлеринде тохтап, жылкъыны да юч юлюш этип, Хажи-Мурат Жюнюсханнга:

– Юлюшюнгю ала бар! – дейди.

Ол а, унамай, Хажи-Муратха:

– Мени атым Паго эди. Гитче заманымда сабийлени кёп жилята эдим, уллулугъумда да тюйюшюучю болдум. Бир итибиз бар эди да, ол менден айырылмай эди, ол себепден мени атыма Ит Паго атагъан эдиле. Мен а кесиме Жюнюсхан деп атагъанма. Манга Жюнюсхан деп келген адамгъа игилик, ахшылыкъ этерге сёз бергенме, сен мени биринчи те​нгим боласа. Адамгъа хыны жарашмайды, ариулукъ жарашады, – дегенни айтады.

Хажи-Мурат сагъышлы болады, сора, къызгъа айланып:

– Мен сени кесиме эгеч этеме, Жюнюсхан бла мен бюгюнден ары антлы къарындашла болабыз, сен, жаратып, анга барсанг, бек ыразы боллукъ эдим, – дейди.

Къыз ыразы болады. Хажи-Мурат а, юй бийчесине къайтып, аллында кечмеклик тилеп, аны бла тынч-ырахат ашап-жашап къалады.

АЙСЕИН

Эртте-эртте бир жаш адам болгъанды. Аны жарагъан бир аты бар эди. Жаш ол атны юйню башы бла ары атып, бирси жанына чабып, ат жерге тюшгюнчю, аны сермеп тутуп тургъанды. Бу жаш бир кюн къатынына:

– Менден залим болурму?! – деп махтанады.

Къатыны эрине:

– Сенден залим – Айсеинди. Анга бар, ол санга айтыр, – дейди.

Жаш, салып, бир къартха барады. Ол къарт а Айсеин болады. Аны кесини да бир жанына четен эшилип тура эди. Бир къолу бла сабан да сюре, урлукъ да себе тургъан Айсеин жашха:

– Нек келгенсе, ахшы улан? – деп сорады.

– Сенден бир хапар излей келгенме! – дейди жаш ол къартха.

– Да, ахшы улан, айт дей эсенг, айтайым мен санга хапар, – дейди Айсеин. – Биз жыйырма къарындаш бола эдик. Бир жол, атлагъа да минип, жер-суу кёрейик деп, жыйырмабыз да жолгъа чыгъабыз. Жангыз кёзю болгъан бир къойчу эмегеннге тюбейбиз да, ол:

– Келигиз, жууукъ болугъуз! – деп, бир къаяны кётюрдю да, эшикни ачып, атыбызны да, кесибизни да, къойларын да ары жыйып, эшиклерин жапды да къойду.

Эмеген ол кюн бизге бир къой къонакълыкъ этди. Экинчи кюн а, биягъы къаяны ачып, къойларын ийип, бизни ичинде къоюп, эшиклерин жапды да къойду. Ингирде уа, келип: «Энди бюгече къонакълыкъ сизден болургъа керекди», – деп, атларыбыздан бирин тутуп кесди.

Ючюнчю ингирде да бир атыбызны кесди. Алай бла жыйырма атыбыздан да бошадыкъ. Кезиу жашлагъа жетди да, аланы кесип башлады. Къарындашларымы да онтогъузун бошады. Ахырында шишге кесими да
чанчды. Бир жанымы, отха къыздырып, ашап бошады. «Энди бир жанынгы да жукълап къопсам ашарма!» – деп, шишге чанчылып тургъан​лай, ёрге сиреди. Ол жукълагъанлай, ары-бери этип, шишден ычхындым. Бир эркечи бар эди да, аны союп, терисине кирдим. Сора, ол уяннгынчы, шишни къыздырып, ол сау кёзюне сукъдум. Къычырыкъ-сыйыт этип, къойланы ичинде излеп кюрешди, тапмады.

– Ай, харип, энди сен къайры барлыкъса, ташны ачып?! – деп, ызына жатды. 

Эмеген эрттенбла къойларыны, бирем-бирем сыртларына тийип, санап чыгъарып башлады. Эркечни терисине кирип барама мен да. Бу, ангыламай, мени: «Эркешчигим», – деп, ийип къойду.

Тышына къутулгъанымлай, териден чыгъып:

– Атангы аман кезине! – деп къычырдым.

– Ай, аман, бу алтын жюзюкню да ала бар, энди менден бошагъанса! – деди эмеген ызымдан.

Къайтып барып, муну алтын жюзюгюн алып, бармагъыма салдым. Олсагъатлай жюзюк:

– Ма былайдады, ма былайда! – деп, мени къалайда болгъанымы айтып тебиреди.

Эмеген, сюрюп, къатыма жетерге, бармагъымы къабып юзюп атама.

– Ма былайда турады! – деп къычыра эди ол жюзюг’а.

Эмеген да ол къабып атхан бармагъымы жюзюгю бла бирге жутду.

Айсеин къонакъ жашха бу хапарланы айтыргъа, къатыны чара бла азыкъ алып келди, алларына салды. Жаш бир къабынчыкъ къапды, къалгъанын а Айсеин ашады. Къатыны ызына тебирегенинде, Айсеин:

– Бу жашны да ала бар, сабийле ойнарла! – деди. 

Ол тулпар къатын, чараны да, жашны да башына салып, кётюрюп, ызына кетеди. Сора быланы сабийлери, муну, «уф» деп, ары-бери учуруп, ойнап тебирейдиле. Къатын а:

– Атагъыз келгинчи, ёлтюрюп къоясыз! – деп, алып, жашны кюбюрге салып къояды. 

Ингирде аталары келеди да:

– Къонакъ къайда? – деп сорады. Жашны кюбюрден бери аладыла. – 
Айсеин анга: – Энди уа къорап кет женгил! – дейди да, жаш, алайдан, будуман болуп, ызына айланады.

ЖАРЛЫ ЮЙДЕГИ

Эртте-эртте, малы-заты жокълукъдан, уугъа жюрюп, ёлтюрген кийиклерин сатып, аны бла жашагъан бир жарлы юйдеги болгъанды. Бир жол быланы аталары уудан келмей къалады. Аны излей, тамата жашлары чыгъып кетеди да, ол да къайтмайды.

Ортанчы жашлары не адамларымдан бир хапар билирме, не да кийик атып къайтырма деп атланады да, ол да тас болады.

Юйде аналары бла онекижыллыкъ гитче къарындашчыкълары къалады. Амалсыздан, была экиси да халкъ берген бла баш кечиндире турадыла.

Жашчыкъгъа онсегиз жыл толгъанда, ныгъыш къартла:

– Сени атангы атхан огъу жерге тюшмей эди, сен а былай, садакъа ашап, не заманнга дери турлукъса? – дейдиле.

Жаш, мудах болуп, юйге келип, сауут-саба къурап:

– Анам, мени атам бла къарындашларым къайсы жанына жюрюгендиле? – деп соргъанды.

Анасы айтыргъа унамагъанды. Жашы къаты болуп къоймагъанында уа, анасы юйюрлерини хапарын жашырмай айтханды. Сора бу жаш, кечеден туруп, кюн чыкъгъан жанына ауушдан аууп кетгенди. Кюн кеч болуп, ауушну ары жанында бир кийик ёлтюргенди. Аны да биширип, ашап, ол кече алайда къалгъанды. Экинчи кюн а, къарап, бир уллу ёзенде кёп мал кёргенди.

Жаш ол малла болгъан жерге салып баргъанды. Сора ичлеринде айлана келгенди да, боюнуна сынжыр тагъылып, сынжырны бир къыйыры да атха байланып, кеси уа ол ат юсюнде, чачы, тиширыунукъуча, ёсюп, кийимлери да жыртылып тургъан бир адамны эслегенди.

Жаш, аны къатына барып, саламлашханды да: 

– Бу малла кимнидиле? – деп соргъанды.

– Мал кимни болгъанын неге сораса, – башынг кесилгинчи, къач! Была бири биринден залим юч къарындашныдыла. Ала адамны кёрюп болмайдыла. Тутсала уа, – ёлтюрмей къоймайдыла! – дегенди ол адам.

– Мен эки къарындашым бла атамы излей келгенме, ансы мал бла, зат бла да ишим жокъду, – дегенди жаш.

– Не заманда тас болгъандыла сени адамларынг?

Жашха тынгылап, сынжыр тагъылып тургъан киши аланы ёлген хапарларын айтханды.

Жаш:

– Мен ол юч къарындашны къалай табаргъа боллукъма? Тилейме, айт! Ууахтым жетген эсе, мени да ёлтюрюрле, алай тюйюл эсе уа, адамларымы къанларын алырма! – дейди.

– Да, энди, жигит, болмай эсенг, иги тынгыла, – дейди ол адам. –
Анда ол тютюню чыкъгъан къаланы кёремисе? Ма ол къаланы ары жанында аякъ жоллары барды. Ала анга бир-бир киредиле, жукъ этеме десенг, алайда этериксе. Алай ушкок атыб’а – боллукъ тюйюлсе: тауушу эшитилликди. Не кюч, не бичакъ бла кюрешириксе.

Жаш, ол айтханча, жашыртын барып, аякъ жолгъа кирип бугъуннганды. Ушкогун асырап, жютю бичагъын хазыр этип, сакълагъанды. Бир заманда таматалары келгенди. Былай олтургъанлай, жаш аны башын уруп тюшюргенди. Кёп турмай, ортанчылары киргенди. Кёп кюрешип, аны да ёлтюргенди. Бир талай замандан кичилери келеди. Жаш муну да бичакъ бла сермейди, алай а бичагъы, учхара тийип, ёлтюралмайды. Экиси да кёп кюрешедиле, алай а къанын кёп ийип, иги къарыу этип, ючюнчюлерин да хорлап, аны да къарындашларыны юсюне атады. Аякъ жол бек терен болгъанды. Къарап туруп, ол артда атылгъан чыгъып келмесин деп, башын да иги бегитеди.

Ызына салып келе, биягъы сюрюучюге тюбеп, анга ол юч къарындашны да ёлтюргенин айтханды. Сора:

– Энди мен сени сынжырынгы къалай тешейим? – деп соргъанды.

– Сен аланы ёлтюргенсе деп мен ийнанмайма, алай керти да ёлтюрген эсенг а, бу сынжырны ачхычы уллу къара кюбюрдеди. Барып, аны алып келмесенг, ачаллыкъ тюйюлсе, – дегенди.

Жаш, ызына къайтып кетип, ол къарындашланы юйлерине киргенди да, ашарыкъ эте тургъан бир къатынны кёргенди. Къатыннга кюнахшы берип, жашларындан хапар соргъанды.

– Мени жашларым сау болмазла, ансы сен бери кираллыкъ тюйюл эдинг. Аталары, ёле туруп, былайдан кетмегиз, былайгъа келген адамны къатыгъызгъа къоймагъыз, ёлтюрюп барыгъыз деп осуят этген эди. Ала сау эселе, ёлтюрюрле, кет, къач, – деп тилегенди.

– Мени ёлтюрлюк алкъын туумагъанды, – дегенди жаш. – Кеслерине база эселе, келсинле, сен а ма бу кюбюрню ач, – дегенди къатыннга. 

Къатын да, къоркъуп, кюбюрню ачханды. Кюбюрню ичи алтын ахчадан толу эди. Жаш, излей келип, ачхычны тапханды. Сора, аны да алып, къатын да кетип къалмасын деп, юйню эшигин бегитип, малла бла тургъан кишиге женгил жетгенди.

Аны, киритлерин ачып, сынжырдан бош этгенди, ёсюп тургъан чачын жюлюгенди, тырнакъларын кесгенди. Сора, ол сюрюучюге ахшылыкъ
эталгъанына къууанып:

– Энди уа не бла ыразы этейим сени? – деп соргъанды.

– Юйюме кетерге эркинлик бер! – деп тилегенди сюрюучю.

– Алай болса, ма бу кесинг кютген малдан неллай бирин элталсанг да, элт, – дегенди жаш.

Ол адам, къууанып, атына минип, жюз ат бла жюз тууарны сюрюп кетгенди. Аны ашырып, бу жарлы жаш къатын болгъан юйге къайтып келгенди. Ашап-ичип, бир солуюм деп, жатханды.

Жаш жатхандан сора: «Эрими осуятын къалай бузайым, муну ёлтюрюрге керекди», – деп, къатын аман къан алгъанды. Алай а жаш, кёзлерин хаух къысып, жукълагъанча этип тура эди. Къатын, балтаны да алып, аны таба акъырын тебирегенди. Иги жууукъ келме къоюп, жаш, секирип туруп, къатынны ёлтюргенди.

Энди мен быланы барын да ёлтюрдюм деп, къара кюбюрден кёп ахча да алып, нелери бар эсе да, энтта бир иги къарайым, деп, юйлени барына да айланып чыкъгъанды. Кёп харекет-хазна, ашарыкъ-ичерик да кёргенди.

Сора жаш, сагъыш этип: «Жарлылыкъдан къутулмагъан жарлы анамы алып келейим», – дегенди. Кече бла салып барып, анасына ашарыкъ-ичерик да элтип, кюндюз жатып, кеч болгъанлай а, элде кишиге кёрюнмей, анасын да алып, ауушдан аууп, къалагъа къайтып келгенди. Эки-юч кюнню ашап-ичип, солуп, анасына жангы юйлерини барысын да кёргюзтгенди. Сора:

– Анам, къалайгъа да бар, аякъ жолгъа барма, – дегенди.

Бир кесек замандан а муну анасы, жашыны айтханына да къарамай, аякъ жолгъа баргъанды. Анда уа тюбюнден бир таууш эшитгенди. Бир адам: 

– Мени чыгъар! – деп тилегенди. 

Къатын, жазыкъсынып, аны бери чыгъаргъанды. Талай заманны жашырып, къарап, жараларын сау этип, биргесине жашап тургъанды. Жашы келсе уа, жашырып, кёргюзтмегенди. Къарыны уллу болгъанда, жашы соргъанды, алай къатын бош, болмагъан бир затланы айтып къойгъанды.

Бир кюн а, жашы уугъа кетгенлей, анасы жашчыкъ табады. Сора, эмчек ичирип, быстырлагъа байлап, сабийин жашы келир жолгъа салып къояды.

Жаш, ызына къайтып келе, ол сабийни кёрюп, анасына элтип баргъанды. Бир-эки кюнден а:

– Эмчегиме сют келип къалды! Аллах бизге жазыкъсына башлагъанды, – деп, жашын къууандыргъанды. 

Алай а жаш, былайда бир иш богъанын сезип, ол кюнден сора бек сакъ жюрюрге кюрешгенди. Кюрешсе да, къыйынлыкъдан къутулалмагъанды. Анасы бла аны эри жашны къоратыргъа деп оноулашхандыла. Алай болса да жаш, аланы экисин да ёлтюрюп, кеси гитче сабий бла къалып кетгенди.    

Жаш сабийге Жамишкъулакъ деп атагъанды. Жамишкъулакъгъа онжети жыл болгъанлай, экиси да, барып, ханны эки къызын алып, ол къалада талай заманны жашагъандыла. Бирер-экишер сабийлери болгъандан сора, эллерине кетерге деп оноу этгендиле. Хар затларын алып, малларын сюрюп, эллерине баргъандыла. Ол жарлы жашагъан эл болгъанды. Бу жаш келтирген ырысхысын да, малланы да элге тенг чачханды, элни жыйып, хапарын айтханды. Сора ол эл аны ханнга айырабыз дегенлеринде, жаш унамагъанды.

– Хансыз жашап да бир кёрейик, – деп, бирлешип, жерни тенг юлешип, келген жауну да бирден хорлап, бек онглу эл болуп жашап кетгендиле деп, къартла жашлагъа алай айтыучан эдиле.

ГЫНТТЫЛЫ

Бир жашха къатын аладыла да, бу кюн сайын жюзюгюн келин-
чикге тутдуруп, садагъын тартып, огъун жюзюкню тешигинден чыгъарып турады. Алай бла иги кесек заман озады. Келинчик, азып, амандан-аман болуп башлайды. Аны эслеп, къайын анасы кеси кесине: «Бу, бизге келгенли, азып, аман болуп барады. Муну бир къыйынлыгъы барды, соруп билирге керекди», – дейди. Алай соруп кёреди да, келинчик жукъ айтмайды. Амандан-аманнга баргъаны уа тохтамайды. Къарт къуртханы чакъырадыла. Жашны анасы анга: «Сен муну тюбюн бир бил», – деп тилейди.

Къарт къуртха, экинчи кюн былагъа келип, отоугъа киреди да, кесини жаш заманындан хапар айтып башлайды. Келинчик бла иги шагъырей болуп, ючюнчю кюн да келеди.

– Къалайды, къызым, жашауунг? Къайынларынгда кёлюнге жетмеген бармыды, баш иенг а жанынгы къыйнаймыды? – деп сорады.

– Жокъду хатам, алай а...

– Не алай а?

– Да жашлары, кюн сайын жюзюгюн къолума тутдурады да, садагъын тартып, огъун жюзюкню тешигинден чыгъарып турады. Унама​сам а, къагъын-согъун этип, айтмагъаны къалмай урушады, – дейди келинчик.

– Энди сен анга алай айт, – дейди къарт къуртха. – «Сен жигитлигинги мени бла сынама да, сынар жерингде сына. Узакъ кетип, бир къулакъ болур, ол къулакъны барып тур да, не барын а аягъында кёрюрсе».

Келинчик ол сёзлени айтханлай, жаш жолгъа чыгъады. Узакъ кетип, бир уллу къулакъны башындан айланады. Аягъына чыгъаргъа кёп къалмай, бир сабан сюре тургъан адамгъа тюбейди.

– Сабан толу болсун!

– Сау бол, кел, жууукъ бол!

Жаш къараса – ол адам сегиз къош ёгюз жюрютген сабан агъачны кеси тартып бара.

– Кулданы башын энишге бур, жаш, – деп тилейди киши.

Жаш кулданы башын тюбюне айландыралмайды. Киши келеди да, кулданы ёрге кётюрюп, аны бла жашны белинден басдырып, ишине жегиледи да, кетеди.

Бир заманда бир уллу къара къатын хычин табакъны алып келеди. Киши азыкъгъа тохтайды:

– Къатын, барчы, алайда бир жашчыкъ барды, аны ал да кел!

Къатын, жюн ийирген урчугъуну сабы бла кулданы ары тюртюп, жашны алып барады. Экиси да ашап бошап, киши бу жашха:

– Не айланаса, къайдан келесе? – деп хапар сорады.

Жаш айтады. Андан сора киши кеси хапарын башлайды:

– Биз, жыйырма беш атлы болуп, кёнчекликге барып, жукъ тапмай къайтып келгенлейикге, адам жюрюмеген бир къара чегетни ичинде эчкиле кюте тургъан бир эмегеннге тюбедик. Ол, бизни аллыбызгъа келип, къошха къайта барыгъыз, кеч болгъанды, эрттенбла кетерсиз деп, къошуна элтирге ыразы болду. Биз угъай, кетейик десек да, ол иерге унамады. Сора салып бардыкъ. Чегетни ичинде бир уллу дорбуннга атларыбызны да, кесибизни да эчкиле бла жыйды да, аллыбызгъа бир мазаллы ташны сюеди. Эчкиледен бирин тутду да, кесди. Бизге да бирер кесек къапдырды, къалгъанын кеси ашады. Эрттенбла эчкилени къыстады, бизни дорбунда къойду. Аллыбызгъа биягъы ташны салды да, эчкилени сюрюп кетди. Ол кетгенлей, барыбыз да кюрешип, эшикге салгъан ташын къымылдаталмадыкъ. «Эй, биз энди къапханнга тюшдюк!» – дедик.

Экинчи кечесинде бизге: 

– Кезиу энди сизниди. Этигиз, къонакъла, къонакълыкъ! – деди эмеген.

– Да биз не затыбызны этерикбиз, жибер бизни, кетме къой! – дедик.

– Мен ат этден да ашарма! – деп, бир атыбызны кесип, бизге да къапдырып, къалгъанын кеси ашап бошады. 

Андан сора биз сау къутулмазыбызны билдик.

Алай бла эмеген, атларыбызны бошап, адамлагъа айланды. Менден къалгъанланы бошап, манга жетди. Бир уллу шишни отха салып, къыздырып, табанымдан уруп, жаууму табагъа агъызып, уртлады да: 

– Бюгече керек – тамблагъа да керекди, – деп, артына аууп, жукълады.

Ёлеме да ёлеме деп, мен ол къызып тургъан шишни мангылайында жангыз кёзюне басдым. Эмеген, къычырыкъ этип, дунияны зангырдатды. Мени излеп башлады. Мен да эчкиле бла къачып, тангнга дери ол да дорбунну ичинде мени излеп кюрешди. Туталмады. Танг аласында ташны алып, эчкилени, сыртларын сыйпап, бирем-бирем чыгъарып башлады. Мен а къарап турама. Эрлай бир мазаллы текени эки мюйюзюню ортасына олтуруп, тышына чыгъып: «Эй, эмеген, мен къутулдум!» – деп къычырдым.

Сен а, харип, ойнай айлана кёреме, бир жаным да андан бери къуруп къалгъанды, – деп, киши хапарын бошады.

СОЛМАНЧЫКЪ

Эртте-эртте Солманчыкъ деп бир гитче кишичик жашап болгъанды. Бир кюн аны эмегенлени терек бахчаларындан алма жыя тургъанын эмегенни жашы кёргенди. Эмеген жаш Солманчыкъгъа:

– Солманчыкъ, сен бу уллу суудан къалай ётдюнг? – деп соргъанды.

– Боюнума бир уллу ташны тагъып ётдюм, – дегенди Солман-
чыкъ. 

Эмеген улу, Солманчыкъны тутаргъа ашыгъып, мен жол бла тёгерек айланып баргъынчы, Солманчыкъ кетип къалады деп къоркъуп, аны айтханына ийнанып, боюнуна бир мазаллы къаяны тагъып, суугъа киргенлей, сууну тюбюне чёгюп кетгенди.

Экинчи кюн да биягъы Солманчыкъ, эмегенни терек бахчасына кирип, алма жыя болгъанды. Аны кёрюп, эмеген:

– Солманчыкъ, бахчагъа къалай киралдынг? – деп соргъанды.

– Бир терекден бир терекге секире да мине, алай бла кирдим, – дегенди Солманчыкъ.

– Манга да бир алмачыкъ атчы, – деп тилегенди эмеген.

Солманчыкъ, эмегеннге алма атама дегенлей, эмегенни аллына тюшюп къалгъанды. Ол а, сермеп, аны къапчыкъгъа салып:

– Ыхы, сен мени жашымы да ёлтюрдюнг, тереклерими да тонадынг, энди мен сени къазаннга салып, биширип ашайым, – деп, сыртына кётюрюп, юйюне тебирегенди.

Бара-бара, жолда тохтап, къапчыкъны жерге салып, кеси жараууна бир жанына бурулгъанды. Олсагъатдан Солманчыкъ, къапчыкъдан чыгъып, ичин ташдан толтуруп, къачып кетгенди.

Эмеген, ол къапчыкъ бла бир ташны кётюрюп, юйюне баргъанды да, къызларына: 

– Къызла, къыркъкъулакъ къазанны отха асыгъыз! – деп къычыргъанды. 

Къызлары терк окъуна къыркъкъулакъны отха асхандыла. Эмеген, Солманчыкъны къазаннга салама деп, къапчыкъда ташланы къазаннга къуйгъанлай, къыркъкъулакъны тюбю тешилгенди да къалгъанды.

Экинчи кюн да эмеген, ачыуланып, биягъы бахчасына баргъанлай, Солманчыкъны терек башында кёзлери жана тургъанын кёрюп:

– Солманчыкъ, сен бу терек башына къалай миналдынг? – деп соргъанды.

– Бир терекден бир терекге секирип миндим, – дегенди.

– Манга да бир алмачыкъ атсанг а, – деп тилегенди эмеген.

Анга алма атама дегенлей, Солманчыкъ, биягъынлай, тюз да эмегенни аллына тюшюп къалгъанды.

– Энди менден ычхынмазса! – деп, эмеген, Солманчыкъны къапчыкъгъа атып, кётюрюп, юйюне алып барып, къазаннга салгъанды да, къызларына: – Отну жагъып, мен келгинчи, муну биширип туругъуз, –
деп буюргъанды да, жумушуна кетгенди.

Къызла къазанны тюбюнден от этгендиле. Исси бола башлагъанлай, суу жызылдай тебирегенди.

– Солманчыкъ, къалай ариу жырлайса! – дегендиле къызла. 

– Къазанны киришине миндирсегиз, андан да ариу жырлар эдим, –
дегенди ол. 

Ала Солманчыкъны къазанны киришине миндиргендиле.

Солманчыкъ, къазанны киришинден секирип тюшюп, эмегенни къызларыны барын да башларын кесип, къазаннга салып, кеси уа эмегенни чыпчыкъ окъуна къонмагъан чардагъына ёрлеп кетгенди.

Бир заманда эмеген, эт бишген болур деп, юйюне келип, къазанны башын ачса – къызларыны узун чачлары сууну юсюне къалкъып тура. Асыры ачыуланнгандан, бу, жан-жанын ашай, Солманчыкъны излей башлагъанды:

– Солманчыкъ, къайдаса? – деп, тёгерегине къарагъанды. 

– Мындама, – деп, Солманчыкъ чардакъдан къычыргъанды. 

– Чардакъгъа уа къалай миналдынг?! – деп, эмеген татлы тил бла соргъанды.

– Сени ол адам этни шишлеучю эки темир шишинги отха салып, къып-къызыл къызартып, аланы экисине эки табанымы басып мин-
дим, – дегенди Солманчыкъ. 

Эмеген, аны айтханына ийнанып, эки темир шишни къызартып, эки табанына басып, чардакъгъа минеме дегенлей, темир шишле, табанындан ётюп, кёзлеринден чыкъгъандыла. Солманчыкъ, чардакъдан тюшюп, эмегенни ёлюсюн отха салып кюйдюргенди. Кеси да, аны мюлкюне ие болуп, ашап-жашап къалгъанды.

КЪОРКЪАКЪ ГУНАЙ

Эртте-эртте Гунай деп бир къоркъакъ жашагъанды. Аны эки къатыны болгъанды. Ол, кече асыры къоркъгъандан, жангыз кеси эшикге чыгъалмагъанды. Эки къатыны эки къолундан тутуп чыгъарып тургъандыла. Бир кече: 

– Эрикдик мындан да, жаныбыздан да тойдукъ, – деп, къатынла, арба тюбюне чёкген Гунайны къоюп, къачхандыла.

Жюреги чыгъаргъа жетип, Гунай, секирип туруп, къатынларыны ызындан чапханды. Къатынла, ачыуланып, юйге иерге унамагъандыла.

– Алай эсе, – дегенди Гунай, бир кесек эс жыйып, – атамы къара бичагъын да, бизин да, жибин да беригиз, дагъыда къара чегиле беригиз.

Къатынлары, чыгъарып, ол затланы Гунайны аллына атхандыла. Гунай, аланы да алып, кетгенди.

Бара барып, тёртюсюн тёрт жерде басдыргъанды. Сора, къайтып келе тургъанлай, эки эмегеннге тюбегенди. Эмегенле, Гунайны кёрюп, татлы къабынчыкъ деп, ичлеринден къууаннгандыла.

– Жол болсун, адам улу!

– Сау болугъуз!

– Къайры ахшы жолгъаса?

– Да барама былай.

– Биз да барабыз, бол бизге нёгер.

Гунай, бираз баргъанлай, эмегенлени тохтатып: 

– Ай, аман эмегенле, келигиз, жерни жибин чыгъарайыкъ, – деп, ол басдыргъан жеринден жибин суууруп алгъанды. 

Эмегенле уллу сейир болгъандыла. Арлакъ баргъанлай а:

– Энди жерни чегисин да чыгъарайыкъ, – деп, Гунай жерден къара чегилени чыгъаргъанды.

Эмегенле андан да бек сейирсиннгендиле. Алай эте, Гунай, махтанып, жерден бизин, бичагъын да чыгъаргъанды. Эмегенле сейир-тамаша болгъандыла да, Гунайны къонакъгъа чакъыргъандыла.

Юйлерине келгенлей, эмегенле, Гунайны уллу махтап, хапарын айт​хандыла: «Бу бир сейир-аламат адамды», – дегендиле. Гунай бир талай заманны эмегенлени юйлеринде кеф этип солугъанды.

Сора бир кюн эмегенле: 

– Гунай, сен да энди бизге бир зат бла болуш, бир отун эт, – деп тилегендиле.

Гунай, чыгъып кетип, бир уллу терекни, кесип, тюз да эмегенлени юйлерини юсюне аудургъанды. Эмегенле, къычырыкъ этип, Гунайгъа чабып жетгендиле да:

– Нек этдинг бизге былай? – деп соргъандыла.

– Да, хаман да отун этейик, отун этейик дейсиз да турасыз, сиз жаманла, отун этген а – ма былайды, – деп, Гунай жууап бергенди.

Дагъыда экинчи жол Гунайдан бир суу келтир деп тилегендиле. Гунай, чыгъып кетип, эмегенлени юйлери таба илипинни аллын айландыргъанды. Биягъы эмегенле, къычырыкъ-сыйыт этип:

– Биз санга суу келтир деп тилей эдик, ансы юсюбюзге Къобанны бур демеген эдик, – дегендиле.

– Да, сиз аманла, суугъа барып, суу ала да билмейсиз, ма былайды суу келтириу, – деп, Гунай аланы хыликкя этип къойгъанды.

Юйге жыйылып, эмегенле терен сагъышлы болгъандыла. Сора: «Энди бу адам бизни жашауубуздан бошайды, отун келтир дедик да –
уллу агъачны юйюбюзге аудурду, суу келтир дедик да – Къобанны юсюбюзге бурду. Мындан айырылмай эсек, бу бизни жаныбыздан айыра-
ды», – деп оноу этгендиле. Эрттенбласында уа эмегенле Гунайгъа:

– Кел, энди, къонакъ, биз сени юйюнге ашырайыкъ. Бирибизге алтындан жюклербиз, бирибизге да кесинг минерсе, – деп жалыннгандыла.

Гунай ыразы болгъанды.

Бир эмеген алтын жюк бла, бир эмеген да Гунайны сыртына кётюрюп, жолгъа чыкъгъандыла. Бара-бара, Гунай ол тюбюндеги эмегеннге:

– Ауурмамы? – деп соргъанды.

– Эшта-эшта, – деп жууап алгъанды. 

Сора Гунай эмегенни сыртындан эки жауурун ортасына бизни батдыргъанды. Дагъыда: 

– Ауурмамы? – деп соргъанды.

Эмеген, биягъынлай:

– Эшта-эшта, – дегенди. 

Ол заманда Гунай эмегенни аркъасына бизни адамыча кирме къойгъанды.

– Пой-пой-пой! Не ауур болдунг! – деп, эмеген къычырыкъ этгенди.
Алай бла Гунай да, эмегенле да Гунайны юйюне барып тюшгендиле, жюклени атып, олтургъандыла.

Гунай къатынларына: 

– Къатынла, былагъа бир ашарыкъ этигиз! – деп къычыргъанды.

Ала да:

– Не этейик, не этейик? – деп хазыр болгъандыла.

– Мен ёлтюрген эмегенледен бирини башын, бирини да тёшюн салыгъыз! – дегенди Гунай. 

Аны эшитгенлей, эмегенледен бири, кеси жараууна баргъан сылтау бла, эшикге чыкъгъанды. Экинчиси да: «Нек къалды бу былай кёп?» –
деп, нёгерини ызындан чыкъгъанды. Андан экиси да биргелей Гунайны арбазындан къачып кетгендиле.

Гунай, эшикге чартлап чыгъып, ызларындан: 

– Ий, аманла, сизни алай къачарыгъызны билсем, сизге этерни билир эдим! – деп хахайны басханды.

Гунай къатынларыны алларында кесини батырлыгъы бла махтаннганды, къатынла да: 

– Сени алай батыр этген – бизбиз! – деп махтаннгандыла.

ГЁЖЕФ КЕЛИН

Эртте-эртте бир жарлыракъ жашагъан юйюр болгъанды. Ол юйюрню таматасы, бир кишиден хаух ёгюз алып, отуннга чыгъып, кеч къарангысы бола, бир уллу чынарны сюйреп келгенди. Отундан сууукъсурап къайтханы себепли, отун да жаралмай, жатып, тангнга дери жукълап къалгъанды. Танг атханда уа, отун жармай жатып къалгъаны эсине тюшюп: «Келин сууукъ болуп къыйналды, эке, бир отунчукъ жарайым», –
деп, эшикге чыгъып къараса, ол уллу чынардан жукъ къалмай, жарылып, арбазгъа къаланып тура. Киши, сейирсинип, юйге киргенди. Ол кезиуде муну келини от эте тура эди. Къайын атасы, анга къарап:

– Келин, харип, отун жарама деп, къыйналмай къойсанг эди уа, мен жарыр эдим! – дегенди. 

Келин, тил тутуп тургъаны бла, жукъ айтмай, тынгылап къойгъанды. От этип бошагъанлай а, бузоу таякъны да, челекни да алып, гаммешни сауаргъа эшикге чыкъгъанды. Гаммешни бузоуу, къысыр сау​лукъ уллу тана, анасын хаман эмерге чабып, тохтамагъанды, келин да къоруй тургъанды, дагъыда тохтамагъанында уа, боюнундан тутуп, дуркъу ичине атханды. Дуркъуда уа бир кесек бичен тюпчюк къалып тура эди. Къайын атасы, терезеден къарап, бу ишни кёргенди да: «Тана харам ёлюп къалмасын, барып кесейим, – деп да бир тебирегенди, – алай, къой, келинни уялтмайым», – деп къойгъанды. Тана да, бираздан эс жыйып, биченчикге узалгъан кибик этип, тирилгенди.

Экинчи кюнню ингиринде уа элге къуугъун киреди. «Тамбла элге бир хан кесини гёжефин алып келликди. Аскери бла. Элни сыйын сакъларгъа ючюн, ол гёжеф бла жыгъышыргъа адам табаргъа керекди!» –
деген хапар терк жайылды. Айтханларыча, эрттенбласында хан, аскери бла бирге, бир мазанкъай гёжефни да алып, элге кирип тохтайды.

Кюн узуну ол гёжеф, иги ашарыкъла да келтиртип, ашай-иче, керпесленип, ары-бери бара тургъанды. Элде уа излейдиле да, аны бла жыгъышыргъа киши табылмайды. Мадар тауусулгъанда, ол келинни къайын атасы, барып, къартлагъа:

– Мени келиниме бир айтып кёрюгюз, – дегенди.

Саулай эл келип тилегенде, келин унамагъанды. Ол заманда къайын атасы бла анасы:

– Келин, элни бетин жойдурма, элибиз сатылып къалады, халкъгъа хатер эт, – деп къаты болгъандыла.

Сора быланы келинлери, тилин ачып:

– Бусагъат гёжеф къошдан келеди дегиз да, тынч олтуруп туругъуз, мен а бираздан жетейим, – деп, ала ары кетгенлей, эрини кийимлерин кийип, чачын да бухар бёрк ичине жыйып, узаймай, халкъ сакълап тургъан жерге келеди.

Кесин чынтты къойчуча кёргюзтюр ючюн, алгъан таягъын да къолунда ойната, келин гёжеф таба атлайды. Ол а, аны назигирек кёрюп, турсуннган да этмей, олтурады. Алай жууугъуракъ келгенде уа, намыс этип:

– Кел-кел-кел, – деп, ёрге тура башлайды.

Ол кезиучюкде келин:

– Олтур, Аллах ючюн, олтур! – деп, гёжефни инбашларындан басып, ызына олтуртады.

Сора не эсе да бу гёжеф ёрге турургъа ашыкъмайды, – хайда олтур, хайда олтур, халкъ да анга къарап, ол да турмай, кёп заман озады. Ахырында ол:

– Жамауат! Тутушха къарайбыз деп, бош сакълайсыз. Сизни гёжефигиз биягъында, олтур деп, мени энишге басханы бла инбашларымы сындыргъанды да къойгъанды, къабыргъаларымы да ууатханды. Сора мен аны бла къалай тутушайым? – деп, бети да акъ учхум болуп тохтагъанды. Сора хан, аскерине да гёжефин кётюртюп, ызына кетгенди.

Жамауат а ол гёжеф келинни къайын атасы бла анасына:

– Энди биз сизге не ахшылыкъ этейик? Келинигиз башыбызны айыпдан къутхарды, – дегенди. 

– Да не этсегиз да, ыразыбыз, кёресиз жарлы жашагъаныбыз-
ны, – дегендиле къартла.

– Да сора онглу жашагъан жюз юйден жюз тана алып берейик, –
деп, эллилери, сюрюп келип, жюз тананы гёжеф келинни арбазына этгендиле.

ЗАЛИМ КИШИ

Эртте-эртте бир киши уугъа атланнганды. Уллу чегетни ичинде кетип бара, хар шыкъыртха, хар тауушха къулакъ сала, эси къайры эсе да бёлюнюп, муну келген жолу кёзюне кёрюнмегенди. Алай, бара барып, бир заманда къараса, кёз байлай тура эди.

Уучу ол кече алайда, чегет талада, къалады. Ауузланыр мурат бла, кийик эт къуууруп, ингир азыгъын жарашдырып, жамычысыны этегине салгъанлайына:

– Хейт, кимди бу къош къурап тургъан? – деп, къарангыдан бир агъач киши чыгъады.

Уучу, эс ташламай, къоркъгъанын да билдирмей, агъач кишиге: 

– Кел, къошха жууукъ бол! Мен кёргенни сен да кёр! – деп, ёрге туруп, орун береди.

Агъач киши, уучу бла саламлашып, олтуруп, ол айтханча: «Бисмилля!» – деп, азыкъгъа узалады.

Экиси да ашап-ичип бошайдыла да, агъач киши:

– Мен да бюгече, былай, сени бла къалайым, – дейди.

– Айхай-айхай, къал, нёгер бол, – дейди уучу да.

Сора агъач киши:

– Сени атынг неди? – деп сорады.

– Мени атым БыЂлтырды, – дейди уучу. 

Алай бла экиси да жукъларгъа таяннгандыла.

Болсада бу уучу агъач кишини къанын тап кёрмегенди да, марап туруп, ол хурулдай башлагъанлай, акъырын къопханды. Кесини орунуна жамычысын атып, аны тюбюне да бир къуу тюкгючню сукъгъанды. Сора, балтасын да къолуна алып, барып, терек артына букъгъанды да, не болурун сакълап башлагъанды.

Бир заманда агъач киши уяннганды. Сора, секирип къобуп, мыллыгын жамычыгъа атханды. Да, атса, атсын – жамычы тюбюнде бир киши да жокъ эди!

Агъач киши ачыуланнганды, жан-жанын талагъанды: «Жукълап къалып, бу хазыр ашны къолумдан къалай ычхындырып къойдум!» –
деп ёкюннгенди.

Уучу уа, терек артында бугъуп, табын марап тура эди. Агъач киши, аны эслемей, къаты бла озуп тебирегенлей, уучу, эрлай балтаны беклеп, агъач кишини жаралы этгенди.

Олсагъатлай чегетде болгъан агъач кишиле бары да чабышып жетгендиле. Сора ол жаралыгъа:

– Не хахайды бу, ким салды санга бу жараны? – деп къадалгъандыла.

– БыЂлтыр! БыЂлтыр салгъанды! – деп, къычырыргъа къалгъанды ол да.

Агъач кишиле анга:

– Да, юйюнг къуругъан, былтыр тюшген жара ючюн быйыл нек къычыраса? Былтыр болгъан ишни биз санга къайдан табайыкъ? – дегендиле, ичлеринден а: «Терек аусун сен телиге огъесе, былтыр ишни быйыл жангыртхан! Тели телилей къала кёреме!» – деп, ышара, чачылышып кетгендиле.

Жаралы агъач киши, алайдан кетип, бара-барып, бир дорбуннга киргенди. Уучу да, марлап, аны ызындан барып, ол кирген дорбуннга сугъулуп кирип баргъанды. Кирип барып къараса – бир жаш тиширыу​чукъ бешикни тебирете тура. Агъач киши жокъ.

– Агъач киши не болду, къайры думп болду? – деп соргъанды уучу. 

Къатын айтыргъа унамагъанды. 

– Айтырыкъ тюйюлме, айтсам, ол менден бошарыкъды, – дегенди. 

Болмагъанында, уучу, дорбунну къармап, кеси излеп башлагъанды да, агъач кишини, бугъунуп, жатып тургъанлай тапханды.

Агъач киши, уучуну эслегенлей, ол бешик тебирете тургъан тиширыугъа:

– Кёрдюм, кёрдюм, ол мени ёлтюрюрге излеп айланнган кишини кёрдюм! – деп къычырыкъдан алгъанды.

– Кёзюнге кёрюнеди ансы, жокъду киши да! – дегенди тиширыу.

Балтасын да алып, уучу юсюне сюелгенлей, агъач киши энди андан къутулалмазын сезгенди. Сора уучугъа:

– Сен мени былай бла ёлтюраллыкъ тюйюлсе. Кесинги да, мени да бош къыйнама. Андан эсе бар да, ол жерде, ол жерде бир уллу къара кюбюр асыралып турады, аны тап да, ач, ичинде къара кюбюрчекни ал да, ач, ачсанг, ичинде юч къаргъа бала, аланы ёлтюралсанг, мен ёллюкме. Аланы ёлтюралмасанг а, мен ёллюк тюйюлме. Мени къаллайла туурасанг да, сау болуп барлыкъма, къыйналгъан этерикме ансы, – дегенди.

Уучу, ол айтханча этерге, жолгъа чыкъгъанды. Кёп къыйналып, кече-кюн демей барып, ахырында ол айтхан жерге жетгенди. Кюбюрню табып, кюбюрчекни алгъанды, алай а башын ачмагъанды. Мазаллы шынкъарт от жагъып, кюбюрчекни ары атханды. Кюбюрчег’а темир кюбюрчек болгъанды. Отда къып-къызыл къызгъанды. Алай, къызарып, талай заманны тургъандан сора, уучу, узалып, узун чыбыкъ бла ачханды. 
Ачса – ичинде юч къаргъа да мукъут болуп, кюйюп бара тура. Къаралып-къаралып, мыдых отха тюшгендиле ючюсю да. Кюйюп, кюл болгъандыла.

Уучу дорбуннга къайтып келсе – агъач киши ёлюп тура эди. Ол тиширыу, къууанып, аны аллына чабып:

– Къалай да ёлтюралдынг муну! «Кюбюрчекни ачса, юч къаргъа, юч эгер болуп, аны пара-чара этерикдиле, мен да олсагъатдан сау боллукъма!» – деп къууанып тура эди бу, – дегенди.

– Керти айтады. Анга ийнанып, ол айтханча этеме деп, таланып ёлген адамланы кёплюгюнден, мен да кючден эс жыйгъанма, – дегенди  уучу. – Кел, энди кетейик элге, ата-ананга барайыкъ.

Тиширыу анга жууап да бералгъынчы, чыкъырдатып, бешикни ууа​тып, агъач кишини сабийчиги жерге тюшгенди да, уучу таба мыллык атханды. Уучу аны да ёлтюргенди, алай бла тиширыуну башына бош этгенди. Сора, элтип, ата юйюне тюбетгенди. Аны атасы-анасы къууанч тыпырлы болгъандыла. Уучу да, юйюне-юйдегисине къайтып, ырахат жашап къалгъанды.

Бирси агъач кишиле уа, адамла аладан залим болгъаннга санап, алайдан жерни этегинде кёзкёрмезге къорап кетгендиле. Адамлагъа да тынчлыкъ жашау келгенди.

ТЮШ

Эртте-эртте бир элде бир жарлы киши бла къатын жашап болгъандыла. Аланы эки жашлары бар эди. Мал болуп, бу юйюрню жангыз бир токълусу къалгъанда, аталары:

– Келигиз, бу токълуну кесейик да, бизге бир иги тюш кёргюзтюрча, Аллахдан тилек этейик. Эрттенбла уа хар бирибиз кёрген тюшюн айтыр, – дейди.

Была токълуну кеседиле да, ашап-ичип, жатадыла. Жукълардан алгъа уа: «Аллах, Сен бир иги тюш кёргюзт», – деп тилейдиле.

Эрттенбла бири бирине кёрген тюшлерин сорадыла.

Аталары тюшюн айтады. Аны хайыргъа бурадыла. Аналары кёрген тюшню да хайыргъа бурадыла. Тамата жашлары айтхан тюшге да: «Хайыр болсун», – дейдиле.

Кезиу гитче жашларына жетгенди, анга «хайыр болсун» демей, сансыз этип:

– Хо сен да айт, не кёрген эсенг да, – деп къоядыла.

Жашчыкъ былагъа кёрген тюшюн айтмайды. Сора атасы жашына ачыуланады да, аны ханнга сатады.

Ол ханны уа аны тенгли бир жашчыгъы бла аз абаданыракъ да бир къызчыгъы бар эди. Хан ол сатып алгъан жашчыкъгъа кеси жашчыгъы ашагъанны ашатады, ол кийгенни кийдиреди. Да сейирми эди? жаш​чыкъ ханны арбазына кирген кюнден башлап, ханны ырысхысы, насыбы аллына уруп, берекет басып тебирейди. Хан жашчыкъны огъурлугъа санайды. Жашчыкъны онсегиз жылы толады. Ханны жашы бла оноуда айланады. Ханны кёлюне: «Ол жарлы киши бу жашчыкъны манга былай учуз нек сатхан болур эди?» – деп келеди. Сора хан ол жашчыкъны кесине чакъырады да:

– Сени атанг манга сени алай учуз нек сатхан болур эди? – деп сорады.

– Билмейме, жюйюсхан. Алай… – деп, жашчыкъ хапарын айтады.

– Манга айт тюшюнгю, – дейди хан, алай «Хайыр болсун!» демейди. Жашчыкъ ханнга да айтмайды тюшюн.

Хан ачыуланады да, терен уру къаздырып, жашчыкъны атдырады.

Ханны къызы уа жашны сюйюп-кюйюп тургъанды. Къыз, хан ары-бери кетгенде, жашыртын барып, жашха азыкъ бере эди.

Бир кюн жаш ханны къызына:

– Сен манга былай этип турсанг, хан, кеч-эртте болса да, бир сезер. Манга болушханынгы билсе, сени да аямаз, – дейди. Сора: – сен манга бир ыйыкъгъа болур тенгли бир азыкъ ат, бир къысхасап кюрек да узат, мени уа жокълама, – деп тилейди. 

Къыз ол айтханны этеди.

Жаш уруну бир жанындан къазып башлайды да, бир хунагъа тиреледи. Аны тюбюн табып, ояды. Сора жер тюбюнде бир юйге чыгъады. Къайры тюшгенин а билмейди. Къоркъуп, къазылгъан тешикден юйге кирмей турады. Жашха ачлыкъ келеди, къарыусуз болады. Юй жасалыпды, къабыргъалада – кюйюзле, жерде – кийизле, ортада – тепси,  шинтикле. Жаш бугъуп къарай тургъанлай, ашарыкъ алып, бир тиширыу киреди. Келтиргенин тепсиге салып, чыгъып кетеди. Жаш, асыры ачдан, тёзалмай, жетип, тепсини башындан башлап, ашарыкъ алып, тешигине бугъады.

Бир заманда отоугъа бир ариу къыз киреди. Тепсиде салыннган ашарыкъны башланып тургъанын эслеп, къарауашына ол башлагъанды деп ачыуланады да, бир да къапмай, тыш отоугъа кетеди. Къарауаш къатын а, къыз ауузланып бошады деп, тепсидегин алып кетеди.

Бу жаш, хар ашарыкъ келгени сайын, урлап ашап, бир-эки кюнню кечинеди. Сора, къызны къарыусуз бола баргъанын кёрюп, кеси кесине да кёл этип, ол ашаргъа келгенлей, чыгъып къалады. Къыз къоркъады, эс ташлайды. Жаш анга:

– Къоркъма менден, мени санга хатам тиерик тюйюлдю, – деп, къызгъа кесини хапарын айтады. Алай бла экиси да бу юйде киши билмей турадыла. Бир бирин сюедиле. Сора жаш бу къызгъа:

– Сени жер тюбюнде тургъанынг не аламатды? – деп сорады.

– Мени атам бу элни бийиди, – деп башлайды къыз да хапарын. –
Бир хан мени кесине экинчи къатыннга тилегенди да, атам берирге унамагъанды. Хан а умут этгенин къоймайды. Ма ол хан, келип, манга зор этмесин, алып кетмесин деп, атам къаласыны тюбюнде бу жер юйлерин андан ишлетгенди. Артыбыз къалай боллугъун а ким билсин…

Жаш бла къызны жер юйде бирге жашагъанларын бир киши да билмей эди. Бийни кесини уа бу жангыз къызындан башха сабийи жокъ эди.

Къыз, ыйыкъдан бир кере баш юйлерине чыгъып, атасы-анасы бла саламлашып, хапар билип, ызына тюше эди. Къызны атасыны эки орундугъу бар эди: бир орундугъу – алтын, экинчи орундугъу – кюмюш. Къыз, атасын алтын орундукъда жатып кёрсе, аны къайгъысы болмагъанын биле эди. Кюмюш орундукъда жатып кёрсе уа, атасыны бир къайгъысы болгъанын сезип, жаны къыйналыучу эди.

Бир кюн къызы чыкъса – атасы кюмюш орундукъда таянып. Къыз:

– Атам, не къайгъынг, не бушууунг барды? – деп, атасына мыллык атады.

– Да, къызым, биягъы хан къажымайды. Юч элберлик зат ийгенди да: «Былагъа тюз жууап берсенг, къызынгы кесинге къоярма!» – деп айтдыргъанды. Къайгъым олду, – дейди атасы.

– Атам, хан не затла ийгенди? – деп сорады къыз.

– Биринчиси – эки ат. Экиси да бирча атла, сыфатлары, юслеринде ат кереклери, хар нелери да. Ханны къулу минип жюрюген ат къайсыды? Хан миниучю ат къайсыды? Аланы айырып, белгили этип ий дейди. Экинчиси – эки алма. Бирча алмала. Къайсы алма быйылгъыды, къайсы алма былтыр битген алмады? Ючюнчюсю – бир бурус. тамыр жаны къайсыды, булчукъ жаны къайсыды? Барына да белги салып ий дей-
ди. – Бу затланы санап, бий жангыдан терен сагъышха киреди.

Адыргыгъа къалып, бийни къызы, тюп юйлерине тюшеди. Аны кёргенлей, жашны да жюреги элгенеди. Жаш анга:

– Нек мудахса, не къайгъынг барды? – деп сорады. 

– Да биягъы хан атама, былай да, былай деп, адамын ийгенди. Арталлыда тынчлыгъыбызны алгъанды, – деп, къыз, жарашдырып, хапарны жашха айтады. 

– Да ала уа алай къыйын затла тюйюлдюле, билирге боллукъ-
ду, – дейди жаш. – Атанг элден бир саубитген, ауурлугъу болгъан жаш излесин да, анга ол эки атха да кезиу-кезиу мин десин: хан миниучю атны бели ийилир – ол чыныкъмагъан атды. Бели ийилмеген ат а къулу миниучю атды – чыныкъгъан, кече-кюн да жегилген, тынчлыкъ тапмагъан ат. Ол бири. Экинчиси. Хан ийген эки алманы да челекде суугъа салсын: аз-кёп болса да, быйыл битген алма, ауур боллукъду да, суугъа асламыракъ ташайырыкъды, былтыргъы уа, женгилирек болуп, аз ташайырыкъды. Эки алмагъа да белгилерин анга кёре салсын. Ючюнчюсю: арбазны ариу тюзетсин да, бурусну аз тёнгеретсин – аны тамыр жаны алгъа барлыкъды. Ол жанына, тамыр жаныды деп, белги салсын.

Бу жаш юйретген затланы атасына айтып, атасы да, къызы айт-
ханча этип, элберлени жууапларын ханнга иеди. Хан: «Тоба-тоба, бийими башы къалай терен ишлейди», – деп, бек уллу сейирсинеди. Сора, бий манга акъыл бла хорлатырыкъ тюйюлдю деп, башха мадар излейди.

Бу хан бла бий а бир элде жашай эдиле. Эсине аман акъыл тюше​ди да, хан: «Къызынгы ариулукъ бла бермей эсенг, мен сени бла къазауат этерге барлыкъма. Болжалынг бир кюндю», – деп, бийге келечи иеди.

Тюз ол да кетгенлей, къыз атасына чыгъады да, аны, биягъыча, кюмюш орундукъда жатып, башын сагъыш басып тургъанын кёреди.

– Атам, энди уа не болгъанды? – деп сорады къыз.

– Да, къызым, хан бюгюн да келечи ийгенди: «Къызынгы ариулукъ бла бере эсенг, бер, бермей эсенг, къазауат ачама», – дейди. Мени уа аны бла къазауат этерге не кючюм, не къарыуум жокъду!

Къыз биягъы мудах болуп къайтады. Жаш, аны хапарын эшитгенлей:

– Жарсыма, анга да бир мадар табылыр! – деп, къызны кёлюн басаргъа кюрешеди. – Къоркъсанг, къоркъмасанг да, болуру бирди. Ата​нга-ананга айт да, тоюбузну-оюнубузну этсинле. Хан бла боллукъ къазауатны эркинлигин да атанг манга берсин, угъай демесин.

Къыз, барып, хапарны атасына-анасына айтады. Сюйселе, сюймеселе да, башларын алыр ючюн, бой саладыла, ыразылыкъларын билдиредиле. Къызларын жашха бередиле.

Жаш къайын атасына къазауат къалай этиллигини юсюнден айтады. Бий киеуюне эркинлик береди. 

– Ханны хорларгъа амал керекди. Элде санга жаны аурурукъ ким бар эсе да, сауутун-сабасын тагъып, атына да минип, хан айтхан кюнден бир кюн алгъа санга келсин. Андан ары уа мен оноу этерме! – дейди. 

Бий, киеую айтханча, адамларын жыяды. Ол а алагъа:

– Биз тамбла ханны аскери бла къазауат этерикбиз. «Мен жангыз жашма, барама да, не этейим, бармайма да, не этейим? Ёлсем, атам-анам, эгечлерим не этерле?» – деген – башыгъызгъа бошсуз. «Мен жа​нгы къатынлыма, мен ёлсем, манга хандан, бийден да не?» – деген да башынга бошса. «Барайым-къалайым», – дегенле да башыгъызгъа бошсуз! – деп сёлешеди.

Аллайла бир жанына чыгъадыла да, жаш алагъа:

– Атларыгъызны, сауутларыгъызны бизге къоюгъуз, – дейди. Сора ол биргесине къалгъанла бла оноу этеди.

– Сёз жокъду, ханны аскери кёпдю, алай а аны аскери ол мен башларына бош этген жашлачадыла. Ала жанлары-къанлары бла уруш этерик тюйюлдюле, кеслерин аярыкъдыла. Биз бир кесек тирилик этсек, ала къача берликдиле. Этерибиз: аллындагъыла бла эки жанында баргъан жашла эм кючлю атлагъа минериксиз. Урушха киргенде – ортагъызгъа ханны аскерчилеринден бирчиги да сугъулмазча болургъа керек​ди. Мен къалай барсам, сиз да ызымдан айырылмай келигиз. Алай бла, араларын жырып, бир-эки кере ары-бери къырып ётсек, ала, жунчуп, къачарыкъдыла, бизге бой да саллыкъдыла, – деп юйретеди.

Экинчи кюн къазауат башланады. Ханны аскери къачады. Аны, тутуп, бийни аллына алып келгенлеринде уа, жиляп башлайды. Бий анга:

– Багъалы ханым-жаным, нек жиляйса, не болгъанды? – дейди. 

– Да, мен хан болуп, сен бий болуп, сени башынг менден терк ишлегенине къыйналама. Мени сени чакълы бир болумум болмагъанына, сени чакълы бир насыбым тутмагъанына къыйналама, – дейди хан. 

– Да ол затлагъа кёзюнг алай къарай эсе, сен да къызынгы бу жашха – мени киеуюме бер! Сен, къарт, эки къатын излегенде, бу акъылтокъмакъ жаш хан бла бийни къызларын нек излемезге керек-
ди! – дейди бий анга.

– Да мен угъай демейме! – деп, хан ыразылыгъын билдиреди.

Сора, экиси да келишип, жашха келечи саладыла. Жаш: 

– Муну юсюнде эркинлик – бийчени эркинлигиди, – дейди. 

Жашны юй бийчесине келечи саладыла. Юй бийчеси уа:

– Мени гурушхам-гууам болмаз, кеси ыразылай этсин, – дейди.

Была келишедиле да, хан къызын бийни киеуюне береди.

Жашны биринчи къатыны жашчыкъ табады. Уллучукъ болады, чабып-жортуп айланады.

Бир кюн жашчыкъны атасы, ханлыкъ жерлеринде айлана келип, юй бийчелерини орталарына олтурады, жашчыгъын да къоюнуна алып, жарыкъ ышарады.

Аны ёмюрде ышарып кёрмеген къатынлары сейир-тамаша къалып:

– Нек ышардынг? – деп сорадыла.

– Бош алай, – деп къояды жаш.

Алай муну къатынлары къаты болуп тохтайдыла да, жаш:

– Да, ышарып, неге ышарлыкъ эдим, тюшюмде кёргеними тюнюмде кёргениме ышарама! – дейди.

Была экиси да бирден: 

– Хайыр болсун! Айт кёрген тюшюнгю, – деп тилейдиле.

– Кесим жангыз олтуруп тургъанлай, келип, бир жаныма кюн, бирси жаныма ай, къоюнума да бир жулдузчукъ тюшген эди. Тюшюмде кёргениме тюнюмде тюбедим. Кюн – ханны къызы, ай – бийни къызы, жулдузчугъ’а – жашчыгъым, – деп, жаш гитчелигинде кёрген тюшюн биринчи кере айтды.

Была экиси да, туруп, жашны къучакъладыла. Андан сора уа ол хапарын ханнга бла бийге да айтады. Ол замандан ала ол атыла-сатыла айланнган жашчыкъ кеслерини киеулери болгъанын биледиле.

Хан да, бий да киеулерине жангы къалала ишлейдиле. Эки къайын атасы да къарт болгъанда уа, аланы орунларына киеулери оноу этип башлайды.

Бир жол а бу жаш, атасын-анасын излей, элине барады. Барса, барсын, атасы ёлюп, къарындашы да къайры эсе да кетип, анасы да, къарыусуз болуп, кёзлери да, жиляй-жиляй, сокъур болуп тура. Анасын биргесине алып келеди да, келинлери анга бек къырылып-ёлюп къарайдыла. Ма алай бла ол жаш бюгюн да зауукъ эте жашайды. 

Муну кёрмегенибизча уа, ауруу-талау да кёрмей къалайыкъ.

II. ЖАШАУ-ТУРМУШ ЖОМАКЪЛА
ОРАЗАЙ
Оразай, жортууулгъа айланып, дунияны кёрюрге сюйген, аллына адам ётмезча, жигитлиги да болгъан киши эди. Алай а не файда? Аны къатыны нечик эсе да эрини адамлыгъына тийишли, кесини да намысына ушагъыулу иш этмегенди. Эр бла къатынны арасында борч болгъан ийнамлыкъны бузгъанды.

Хапарда айтылгъанына кёре, кюнлени биринде Оразай узакъ жолоу-
чулукъгъа чыгъады. Ол кезиуде аны къатыны къарынында сабийи бла къалады. Бир бёлек замандан Оразай юйюне къайтып келсе, – къатыны ауурлугъундан къутулуп, сабийи уа – жокъ. Не мурат бла этгенин ким билсин, бу бир жукъ да айтмады. Алай а къатынына ишекли болса керек.

Оразай, мычымай, жангыдан «жолгъа атланады» да, къатыныны анга кертичилигин сынап, марайды. Ол кетгенлей, къатыны, юйден чыгъып, эл къыйырына бир къазакъ чыгъып тургъан юйге киреди. Оразай да, къатынны ызындан сынчылай барып, ол юйге киргенде, къатыны шапалыкъ эте, тосу да бешикде сабийни тебирете тургъанын кёреди.

Оразай ол сыйсызлыкъны юсюне киргенде, кёзлерине къан чапды, ачыудан кёкюреги кёрюкча кёпдю. Айтыргъа сёз, тёзерге мадар тапмады. «Ачыу келсе, акъыл кетер» дегенча болуп, бир зат да сормай, къылычын суууруп, сермейди да, экисини да башларын юздюртеди. Сабийге-сюбюйге да къарамай: «Хайда энди жатыгъыз!» – деп, экинчи кере къатын алмаздан, жортууулгъа кетеди.

Кёпмю-азмы жюрюдю, бир кюн кеси жангыз кетип бара, ызындан бир суху атлы жетеди. Жетеди да, Оразайны бир жаны бла аллына озуп, артха бурулуп, салам береди. Экиси да батырлыкъны болумунда саламлашадыла.

Ол атлы Оразайгъа:

– Жангыз жюрюген къазакъ атлы! Сен мени кесинге нёгер этеми-
се? – дейди.

Оразай, ол атлыны жарашдырылгъан сауутун-сабасын сыйырыр умут этип: 

– Айхай, этеме, тебире! – дейди.

Экиси да, жорта барып, бир жангыз юйню къатына жетедиле. Алайда Оразайны нёгери, атындан тюшюп:

– Энди сен, мени нёгерге санай эсенг, мен ол юйге кирип чыкъ-
гъынчы, атымы тута тур! – деп, кетеди.

Сора бу, кёп да мычымай а, бир адам баш бла бир чёмюч адам къан алып къайтады. Къанны алайда окъуна ичип, башны да къанжыгъасына байлап, экиси да андан ары тебирейдиле.

Оразай ол ишге бек сейир этди, болсада, аллай затлагъа кеси да тюбей келгени себепли, жукъ сормады. Нёгерини кеси мурат этгенча болмагъанын да сезди.

Жорта барып, была дагъыда аллай бир юйге жетедиле. Оразайны нёгери, ол юйге да кирип, биягъыча этип къайтады. Энтта да бир чёмюч къан ичип, келтирген башын да къанжыгъагъа байлап, алай кетедиле.

Энди Оразай, тынгылап, ишни ахыры къалай болурун сакълап жюрюйдю.

Экиси да, къыдыра барып, бир агъач этегинде ат солутадыла. Алайда Оразайны нёгери, жайылып, бир кийик ёлтюрюп келеди да:

– Терисин сыдыр да, бишир, экибиз да ашарбыз, – деп, Оразайгъа береди. 

Оразай кийик этни биширгинчи, нёгери ол эки адам башны къу​ууруп ашайды. Кийик этни да эки юлешип, экиси да ашайдыла, алай а Оразай юлюшюн ашап тауусалмады.

Атларын сорукъдургъандан сора, экиси да, къыдыра барып, бир къалагъа жетедиле. Алайда Оразайны нёгери, атындан тюшюп:

– Аха, энди, жортууул нёгерим! Мен, сени ызынгдан жетип, жол нёгер эт дегенимде, сен мени сауутуму-сабамы сыйырыр мурат бла нёгер этген эдинг. Мен ол затны сезген эдим. Энди ма, мени сауут-сабамы да ал! Мен былайда къаллыкъма, жолунг мамукъдан! – деп, къалагъа кирип кетеди.

Оразай, кетерге, къалыргъа да билмей, агуман болуп тургъанлай, биягъы нёгери, къолунда да – къамасы, къаладан чыгъып:

– Нек кетмей тураса? – деп сорду.

– Да биз бир бёлек заманны нёгер болуп жюрюгенбиз. Танышыргъа тийишли ишлеге да тюбегенбиз. Ол себепден сени ким болгъанынгы билмей кетерге арсар болуп турама, – деди.

– Да аны ючюн тура эсенг, ол мен эм алгъа адам баш алып чыкъ​гъан юйде бир къарт къатын барды, тюзюнлей анга бар! Хапарны ол айтыр, – деп, бурулуп, къалагъа кирип кетеди.

Оразай, чыдаялмай, бираздан сора аны ызындан къалагъа киреди. Тынгысыз атлай барып, экинчи отоугъа ётсе, – бир къыз сыртындан жатып, жюрек ауузуна къама чанчылып, тозурагъан чачы да юсюне жайылып тургъанын кёреди. Тёгерекге къарап, андан башха жукъ эслемей:

– Аха, мен тюшюналмагъан бир тамаша иш барды! – деп, тюзюнлей ол къарт къатыннга тебирейди.

Къарт къатын, Оразайны не ючюн келгенин билгенден сора, кесини къыйынлыгъын айтып берди:

– Балам, къонагъым! Мени юч жашым бар эди. Ала бир бирлери бла кюреше кетип, эки абаданым кичи жашымы ёлтюргендиле. Ол сени бла нёгерликде жюрюген а ёлген жашымы къатыны эди. Эри ёлгенден сора, ол, эрини сауутун-сабасын алып, атына да минип, аны къанын алмай къоймазгъа деп чыкъгъан эди. Адеп, намыс, жигитлик бла да мени ол келиними аллына не эр, не тиши ётмеген бир тиширыу эди. Кесинг кёрген болурса, эки абадан жашымы да, тургъан жерлерине барып, ёлтюрюп, эрини къанын да алды, кесин да жойду.

Оразай, ол хапарны эшитгенде:

– Эй, къарт анам, намысынг тёппемде болсун! Тиширыуну игисине иги жетмез, аманына да аман жетмез. Мен аланы бир аманына тюртюлген эдим да, башымы тюзледе айландыргъан олду. Сени келинингча, эрине кертичи бир тиширыуум болгъан болса эди, аны жашауу ючюн, тауладан – тюз, тюзледен тау этип, жашатыр эдим, – деп ахсынды.

– Да, балам, ол мени келиним ёлтюрген кийик этден юлюшюнгю ашап бошасанг эди, ол санга къатын боллукъ эди. Алай а сен аны эталмагъанса, ол себепден ол, сенден умутсуз болуп, кеси кесин уруп къойгъанды. Алай энди сен, балам, бир аманнга тюбегенме деп, тиширыуланы барына да ол бет бла къарама. Аман болгъан жерде иги да болады, юйдегили бол, – деди.

Кёп айланнган, кёпню кёрген Оразай, къарт къатынны сёзюне тюшюнюп, ызына къайтады. Сора, жарагъан бир къатын да алып, аны бла зауукълу жашап къалгъанды деп айтылады хапарда.

САЛИМА

Бурун ёмюрледе бир элде, ата-анадан сабийлей ёксюз къалып, бир эгеч бла бир къарындаш жашагъандыла. Къызчыкъны атына Салима, жашны атына Солтан дегендиле. Экиси да сёзде айтырча чырайлы, фахмулу да болгъандыла.

Онбеш жылы толгъандан сора, Солтан, тауда, тюзде да уугъа айланып, кийик ёлтюрюп, эгечин, кесин да кечиндирип тургъанды. Кесини уста мараучулугъу бла Солтан сабийлей окъуна халкъны ауузунда тау​-
рухха айтырлай болгъан эди. Солтанны уучу итине сукъланмагъан а жокъ эди. Ол анга Чолпан деп бош атагъан эди. Солтан не буйрукъ берсе да, аны Чолпан, адамча ангылап, толтуруп болгъанды. Солтан да Чолпанны кесини санындан кем этмей сюйгенди.

Солтан уугъа кетген заманда, эгешчиги Салима юйде хар затны, жетген къызча, жарашдырып, Солтаннга тансыкъ болуп сакълаучу эди. Узагъыракъда кёрсе, аллына чабып, къучакълап, къолунда жюгюн алып, Солтан бла, къууана, кюле, юйге келиучю эди. Эгеч бла къарындаш болуп, бир бирин аладан бек сюйген дунияда чыкъмагъанды.

Кюнлени бир кюнюнде Салима бла Солтан, олтуруп, оноу этедиле. Ол оноуда Салима: 

– Къатын ал, – деп, Солтандан тиледи. 

Солтан да, Салиманы айтханын къабыл кёрюп:

– Алырма, – деди.

Къоншу эллеринде Сапра деп бир къызны Солтаннга келтиредиле. Ол кезиуге Салиманы онтогъуз жылы толгъан эди. Аны чырайы, акъылы, къоншу элледе юлгю болуп, хапарда, алгъышда да айтыла эди.

Кеси тенгли къызла Салимагъа сукъланып, кеслерин анга ушатыргъа бек къадалып кюрешгендиле, алай а аллай ариу сыфатлы, билимли, акъыллы болургъа ала, не бек кюрешселе да, болалмагъандыла.

Салиманы бу халлы, былай сейирлик, тауушлукъ болгъанын келини Сапра эрттеден да эшитип, зарланып тургъанды. Аны къарындашына чыкъгъандан сора уа, Салиманы дуниядан кетерир муратда, кёп тюрлю хыйлала, фитнала къурап, кёзюне жукъу кирмей, танг атдырып, зор бла кюн батдырып тургъанды. Хапаргъа кёре, Сапраны зарлыгъыны не чеги, не мардасы жокъ эди.

Сапра кесини зар ишлерин Солтандан жашыргъан этгенликге, къайын къызына ыразы болмагъанын сездире-сездире тургъанды. Алай а
Солтан бу къажаулукъгъа артыкъ уллу эс бурмагъанды.

Талай заман ётгенден сора, Солтан, иши болуп, бир жерге кетеди, ол кезиуде къатыны Сапра, барып, аны ол акъыллы уучу итин жатхан орунунда от берип ёлтюреди.

Солтан, юйюне къайтып, итиме да бир аш берейим деп барса, аны ёлюп жатханын кёреди.

– Чолпанны ким ёлтюргенди? – деп, Солтан, мудах болуп, къатынына сорады.

– Да ким ёлтюрлюгюн билмеймисе? Сени уялмагъан эгечинг ёлтюргенди, – деп, кеси этген кир ишни Салиманы юсюне атады.

Сапраны, бу этилген кир ишин Салимагъа жагъып, аны аман бетли этип, къарындашына къыстатыр мураты толмады. Солтан, ити ёлгени ючюн, Салимагъа бир ауур, хыны сёз да айтмады.

Алай а Сапра аны бла тынчаймады. Эрин Салимагъа хаман юсгюрюп кюрешеди. Болсада Сапраны этген хыйлалары файда бермейдиле. Ахырында Сапра башха тукъум хыйлала этерге ойлашады, къалай тукъум, не жол бла хорларын а билалмайды, ашсыз, жукъусуз кёп кюн​ле, кечеле ашырады.

Субай, акъыллы, ариу Салиманы уа Сапраны ол ишлеринден хапары жокъду.

Заман бара, Солтаннга улан тууады, бу сабийге кимден да бек Салима къууанады. Жашчыкъ, шашмай, атасына ушагъаны ючюн а Салима аны артыкъда бек сюеди, кесине да Зауур деп атайды. Туугъан кюнюнден башлап, Салима Зауурну кёкюрегине къысханлай, кече-кюн да къоюнунда, аркъасында жюрютеди.

Эгечини Зауургъа былай татлы болгъанын кёрюп, Солтан бютюнда бек къууанады.

Салима, юйде, эшикде да он бармагъы он ишни толтура келип, 
Зауур эсине тюшсе, чабып келип, аны жумушакъ бетчигине ариу, исси эринлерин салып, ийнакълап, татлы сёзле айтып кетиучю эди. Зауурдан багъалы Салимагъа дунияда жан жокъ эди. Солтан да Салиманы, бу халал, таза ниети ючюн, артдан-артха бекден-бек багъалагъанды.

Эгеч бла къарындаш бир бирлерин алай багъалагъан заманда, Сапра, ичине къызгъан темир тюшгенча, аллай аман халгъа келиучю эди. Ол кезиуде Салима ёлюп къалса, Сапра бек уллу насып сынарыкъ эди.

Келин келген тойлада Салима халкъны, къонакъ жашланы да кёзлерине къалгъан къызладан айырма кёрюннгенди.

Салимача тепсеген къыз да, жаш да болмагъанды. Бу халда талай заман кетди. Сапра уа кир ниетин унутмайды. Салимагъа ёлюм излейди.

Жанындан сюйюучю Зауурчукъну Салима кече биргесине алып, баш​ха отоуда жатыучу эди.

Бир кече, Салима бла Зауур къаты жукълап тургъан кезиучюкде, Сапра, отоугъа акъырын кирип, Салиманы къоюнундан тынч жукълап тургъан Зауурну мурдар къоллары бла бери алып, буууп ёлтюрдю. Зауаллы Зауурчукъ тыпырдаргъа кюрешди, ычхыналмады. Татлы жукълап тургъан Салима уа, тюрлю-тюрлю тюшле кёре, Зауурчукъну, бууулуп, жанында ёлюп тургъанын билмеди.

Эрттенликде Салима, Зауурчукъну анасыны эмчегине элтейим деп къараса, аны ёлюп, суууп тургъанын кёрюп, ачы-ачы къычырып жиляйды, сарнайды. Къычырыкъгъа Солтан да, жашчыкъны анасы Сапра да, къоншулары да чабадыла. Не файда, жазыкъ Зауурчукъ жарыкъ дуния-
дан кетипди. Жаныуар кёллю мурдар ана ёз баласын – онайлыкъ 
Зауурчукъну буууп атды. Дагъыда, тартынмай, аны къаралгъан бетчигине къарап турады. Ичинден а, къууанып: «Акъыллы Чолпан да, Зауур да бошдула, мен энди муратыма жетдим, – узаймай, Салимадан къутулама!» – дейди.

Къычырыкъгъа халкъ кёпден-кёп жыйылады.

– Неден ёлдю? – деп, адамла сорадыла.

Мурдар Сапра уа, халкъ аллына чыгъып:

– Салима буууп ёлтюргенди! Жамауат, бир мадар этигиз! Бу уялмагъан базгъыч бизге сынатмагъан не къалды! Бир кере Солтанны адам тил билген акъыллы Чолпанын ёлтюрдю, аны кечдик. Экинчи жангыз балам Зауурну бууду! Мен бу артыкълыкъны кётюралмайма! Быллай уялмагъан къанчыкъ арбаздан, юйден да къорасын! – деп, жиляу-сыйытдан къырады.

Къатыныны тилине ийнанып, хата кимден чыкъгъанын билмей, Солтан жазыкъ Салимагъа аман, ачы оноу этеди: юсюнден кийимлерин сыдырып алады, къолларын артына байлайды, кёзлерине быстыр чулгъайды, сора, малны салгъанча, ат арбагъа салып, бир кюн бла бир кечелик жолгъа чыгъады. Элте барып, къалын агъачны ортасында тохтап, субай Салиманы чырпыла ичинде къоюп, сылжырап кетеди.

Насыпсыз Салима хатасыз, гюняхсыз жеринде азапха тюшдю! Солтанда эгечине алгъын сюймеклигинден бир зат да къалмады. Салиманы ачы-ачы къычырыкъларына къарындашы аз да, кёп да эс бёлмеди; этген ишине ыразы болуп, юйюне келди.

Насыпсыз Салима керексиз азап чегип башлады. Аны субай, сюйдюмлю санлары чегетде тереклеге къонакъ болдула. Къызгъа асыры эригенден, терекле, ийилип, чапыракъларындан, бутакъларындан да Салиманы юсюне жилямукъларын тёкдюле. Не келсин, андан ары ала башха мадар эталмайдыла. Жаланда Салиманы:

– Мени къатыма кел, мени тюбюме кел, – деп, жазыкъсынып чакъырадыла.

Кёгет терекчикле уа:

– Мени кёгетимден аша, уялма, Салима! – деп, жарыкъ болургъа кюрешедиле.

Къапхан кёгети Салимагъа ачы да, татыусуз да кёрюнеди. Энди анга жашаудан окъуна татыу къалмады. Хансладан чапыракъланы жыртып, жумушакъ чырпычыкъланы сындырып, юсюне жабады, сагъатларын аман бла ашырады. Асыры сагъышлы болгъандан, кюнню батханын, чыкъгъанын билмейди, къайсы жанына барлыгъын эслеялмайды.

Эки кюн мындан алда халкъны ичинде тургъан Салима бюгюн агъач ичинде тереклеге нёгер болуп жашайды. Узун къара кирпиклеринден къаядан тамычыла акъгъанча, жилямукъла ариу санларына тох​тамай агъадыла. Тёртден эшилген жаухар чачы, юйюгюп, буршу-буршу болгъанды. Энди олтурса – туралмайды, турса – олтуралмайды. Насыпсыз, армаулу Салима азап чегеди.

– Мен не насыпсыз жарлы жан эдим, бу къыйынлыкъгъа мен не ючюн къалдым?! – деп, ачы-ачы ахсынады.

Арып, къарыусуз болуп, таянып къалкъыгъан кезиуюнде, Зауурчукъну къоюнуна алып эркелетгенин тюшюнде кёре эди. Бир жол да тюз алай тюшюнде Зауурну ариу бетчигин кесини бетине къаты къысып ийнакълай тургъанлай, къулагъына тауушла эшитилип, сескенип уянды. Къараса, – узакъ болмай, тёрт ит бийик ташны башындан Салима таба айланып, гузаба-гузаба юре. Олсагъат итлени ызындан бир адам келип сюелди. Салиманы кёрюп:

– Эй, сен кимсе, не айланаса? – деп сорду.

Салима акъылын жыялмайды, ол адамны соруууна да жууап эталмайды. Сора ол адам, Салиманы къатына келип, уллу тамаша болады.

– Жаланнгачма, иги жаш, уялама, – деп, Салима кесин букъдурургъа кюрешеди. 

Уучу жаш, юсюнден тешип, Салимагъа кийим береди. Къоркъа-къоркъа, насыпсыз Салима уучуну кийимин кийип, аллына сюеледи. Салиманы бу жаш бир ай мындан алгъа таныгъан болса эди, аны кеси кесине чыртда ушаталмаз эди. Салиманы ариулугъу, акъылы, башха жигерликлери къайры кетдиле? Къызгъа бу къара кюн нек келгенин, бу артыкълыкъла не чурумла бла этилгенин, кимни башчылыгъы бла болгъанын уучу къайдан биллик эди?!

Салима чегетде кёп азап чексе да, аны юсюнде къалгъан сюйюмю эс бурурча эди. Соруп, тинтип, уучу жаш Салиманы юйюне элтирге оноу этеди. Экиси да жолда бара, уучу жаш, Салимагъа айтып, кесини ким болгъанын танытады. Эгечине къарагъан кёз бла къарайды. Ол затны Салима да сезеди.

– Мен былайдан жетмиш къычырым узакълыкъда жашайма, атам бла анамы, менден сора, сабийлери болмагъанды. Мюлкюбюз, байлыгъыбыз уллуду. Кесим бир шахарда тыш халкъланы тиллерине юйренеме, бусагъатда уа юйюбюзге келип турама. Бираздан биягъы кетерикме да, бир жылдан а арталлыда къайтып келликме: юйде жашау бек игиди! Бир эгечим болса эди деп, кёпден бери термилеме, алай… Кесим да алыкъа юйдегили болмагъанма. Сени уа бек багъалы къууанчха санайма.

Узун сёзню къысхасы, не андан-мындан келтирип айтса да, жашны кёзю Салимагъа илиннгенди. Жаш да къыз къарамаз жаш а тюйюл эди. Кёп ариу сёзле айта келип:

– Атым да Назирди, – деди.

Кенг жауурунлу, узун бойлу Назир экинчи кюн, адам жатар заманнга, Салиманы да алып, юйге жетеди. Къартла Салимагъа бек къууанадыла. Кёп мычымай, анга кийим, орун, башха керек затларын да бередиле. Салима юйдегини бири болады.

Талай кюнден Салиманы буруннгу сыфаты къайтады. Бууулуп ёлген ариу, добар Зауурчугъ’а аны не эсинден, не кёзюнден кетмейди, тюшюнде кёрмеген кечеси да хазна озмайды. Эрттен болуп, излесе, тапмайды, аны ючюн кюнюн ахсыннганлай ашырады. Харамжюрек келини да, экинчи ачыу болуп, жюрегине ийне чанчылгъанча чанчылып, къыйнап турады. «Ах, Солтан а!» – деп, къарындашын тохтамай эсгереди.

Назирланы къоншулары Салиманы быллай сейир, аламат билимли, ариу болгъанына, аны жигерлигине сёз тапмайдыла. Салима былайда жашагъанлы, эки ай толду. Назирни да ызына къайтыр заманы жетди.

Ол кезиуде ата-анасы Назирни: «Юйдегили бол!» – деп къысадыла. Назир не этерге, къаллай жууап берирге билмейди.

– Кимни алсанг да – ал, эркинлик сендеди, – деп, къартла, жу-
уукъла да къадаладыла. Ол заманда Назир алагъа:

– Ал дей эсегиз, мен агъачдан табып келтирген къыздан башханы алалмам, – деп билдиреди.

Адетдеча, некях этилип, талай кюнню ат чапдырып, тепсеп, жырлап, уллу, тауушлукъ той этедиле.

Кёп турмай, Назир кетеди. Салима, хар ай сайын ауурдан-ауур бола, къыз сыфатын бираз ташлады.

Назир кетип, сегиз ай озгъандан сора, Салима уланчыкъ табады. Жашчыкъгъа, Солтанны жашчыгъы Зауурну бек сюйгени ючюн, Зауур деп атады.

Назирге хапар билдирирге керек болду. Элде жаза, окъуй билген адамгъа къагъыт жаздырып, атлы жибердиле. Ол атлы, келе келип, танымагъан бир элге жетерге кеч болуп, бир юйде къонакъгъа тохтады. Ол юй Салиманы къарындашыны юйю болады. Атлы ашап-ичип бошагъандан сора, харам жюрекли Сапра анга хапар сорады. Атлы къайры баргъанын, кимге не ючюн баргъанын айтып, жазылгъан къагъытын да ачып кёргюзтеди. Ариу Салиманы сау къалып, былай насыплы болгъанына Сапра бютюнда бек зарланады, ичинден ачы-ачы ахсынады, тышына жукъ билдирмейди, айтмайды.

Арып келген жолоучу сыртындан тюшюп жукълап къалады. Къагъытны къыйыры къоюнундан кёрюнеди. Акъырын туруп, Сапра ол къагъытны, жыртып, дуккул-дуккул этип атады. Орунуна уа: «Назир, балабыз! Сени къатынынг чырт адам сыфаты болмагъан бир жаныуар тапханды. Салима кеси да намыссыз, жаныуар къылыкълы бола башлагъанды. Не этерге билмейбиз, кёлюнге келгенни бизге терк билдир», –
деп жазып, къонагъыны хуржунуна салады.

Сапраны этген харам ишинден хапары болмай, атлы эрттенликде жолгъа чыгъып кетеди. Талай кюнню барады. Ол кезиу а чапыракъ акъгъан заман эди: болгъан саргъалып, табийгъат да къарт бет ала башлагъан заман.

Атлы Назир болгъан шахаргъа киреди. Назирни табып, къууанып, къагъытын кёргюзтюрден алгъа, сюйюнчюлюк алыр муратда: 

– Назир, жаш санга туугъанды! – деп, къолун тутады. 

Сора къагъытны, чыгъарып, Назирге береди. Назир ол къагъытны къууанып алгъанлыкъгъа, къууанчы ачы бушуу бола, терен-терен ахсынады: къагъытда Сапра жазгъан ётюрюк хапарны окъуйду.

Кёп сагъыш этмей, Назир былай жазады: «Атам, анам, жамауат! Жашагъан ёмюрюмде – жыйырма беш жылны ичинде – мен бу жолча мудах болмагъанма. Сиз жиберген къагъытда жюрегиме жара салгъан, жарыкъ кюнюмю къарангы этген ачы зат окъудум. Бу къагъытны алгъанлай, ол гажини ит кючюгю бла, элтип, терен агъачха атыгъыз. Айтханымы этмесегиз а, мен сизни балагъыз тюйюлме! Назир». Сора, къагъытны атлыгъа берип, ызына ашырады.

Атлы Назирни къартларына келеди. Назир жазгъан къагъытны окъуп, жарлы къартла акъылдан шашаргъа жетедиле, кёп жууукъ-ахлу жыйып, кенгешедиле. Не мадар? Жангыз уланларыны буйругъун толтурмай амал тапмадыла. Насыпсыз, хатасыз Салимагъа экинчи кере да азап чегерге узакъ, къыйын жол тууду.

Салиманы, Зауурчукъну да жолгъа хазырладыла. Ол кюн Салима бла аны къагъанакъчыгъын ючайлыкъ Зауурчукъну, кёрюп жилямагъан, ахсынмагъан адам жокъ эди. Назирланы арбаз жумушчулары, аланы экисин да арбагъа миндирип, кече узуну бардыла. Сора бир терен агъач​ха жетдиле да, келтирген, Салиманы да, жашчыгъын да анда къоюп, ызына айланды.

Онгсуз, эмчек ичген Зауурчукъ бла Салима агъачлагъа, ташлагъа къонакъ болду.

Талай заманны Салима аман бла кюнле, кечеле ашырды. Сора, агъачдан чыгъып, эллеге, тийрелеге къонакъ бола, айлана, жюрюй кетип, Назирни къартлары жашагъан жерге келеди. Юсю зыккыл, кеси жунчуп, Зауурчукъ да къоюнунда, Салиманы кёргенле, аны садакъачыгъа ушатып, жазыкъсынып, ашаргъа аш бередиле.

Назирлада уа ол кече жарыкъ жырла айтыла, – уллу къууанч, той. Назирни окъууун бошап арталлыда къайтып келгенлигиди.

Салима эски жаулугъуну тюбюнден, кёз алмай, Назирге кенгден къарайды. Алай анга не Назир, не къалгъанла хазна эс бурмай, садакъачы сунуп турадыла.

Бир кезиуде уа Назир, ойлаша келип:

– Аланла! Бу садакъачы бир хапар айтса,  иги болмазмы эди? – деп нёгерлерине сорду.

– Айхай, иги болур, ол да адамды, бир жукъ биле эсе, соруп кёрейик! – дедиле ала да.

– Эгечим, къайдан келесе, не айланаса? Бир хапар айт, тынгыла​йыкъ, – деди Назир.

– Кёз кёргенними, къулакъ эшитгенними айтайым? – деп сорду Салима.

– Кёз кёргенни айт! – дедиле.

– Алай эсе, тынгылагъыз, адамла! – деп, туугъан кюнюнден башлап, ата-анадан ёксюз къалгъанын, агъач ичине гюняхсыз атылгъанын, аны уучу жаш тапханын, ол, юйюне келтирип, къызны кесине къатыннга алгъанын, ол къызны аламат, ариу жашчыкъ тапханын, атасы аны юсюнден ётюрюк къагъыт алгъанын, ол а, ишни болумун билмей, келинни сабийчиги бла узакъ агъачха элтип атаргъа буюргъанын, эри тыш халкъланы тиллерине юйренип тургъанын – бар хапарын да Салима былайда олтургъанлагъа, бир башха адамны юсюнден айтханча, жараш​дырып айтды.

Бу кезиуде анга кимден да бек Назир эс бёлюп тынгылады. Аны бла бирча, Салиманы ариу сыфаты, къара жылтырауукъ эшмелери, башха игиликлери кёз аллы бла тизилип ётедиле, башында жокку жыйылып, мыйысын къатышдырадыла. Ол кёп сагъыш этеди. Юсюнде санларына тенг этилген мор чепкени, акъбаш хазырлары, къара чачы, акъ кёлеги, жасалгъан кюмюш бел бауу Назирни къалгъанладан башха, субай кёргюзтедиле. Ол кийимле, Назиргеча, башхалагъа алай жарашмайдыла. Эрин кёргенли, насыпсыз Салима бар этилген артыкълыкъланы да унутуп, жаны, саны, акъылы да Назирге тансыкъ болуп, жиляп, къучакълайма дерчады.

Салима хапарын айтып бошагъанлай, Назир, аны къатына келип:

– Айып этме, эгечим! Бу айтхан хапарынгы мен ахырын, тюзюн билирге бек сюеме. Ол сен айтхан тиширыу бла сабийчик къайдадыла? Саумудула? Аланы къайда табаргъа боллукъду? – деп, Салимадан билирге изледи.

Назир Салиманы къатына алай жууукълашханында, Салима аны бек уллу насыпха санады...

– Керек болса, иги жаш, ол тиширыу бла сабийчик узакъда тюйюлдюле, табарыкъса, – дегенде, Назир бетин энишге тутду, адам айтмазлай армаугъа тюшдю.

Салима, андан кёп тёзалмай, башындан зыккыл жаулугъун тешип, ачыкъ тюрсюнюн кёргюзтдю. Зауурчукъну Назирге ушагъаны уа ким да сейирсинирча эди. Назир, хар затны да ангылап, кёлю тола, жашчыгъын къоюнуна алды. Бары ачыкъ баямланды да, той юсюне той болду. 

Халкъны кючю, насыбы да уллуду! Сапра халкъны кючюн, насыбын теплер мурат этген эди да, ол мураты толмады, аны бу харам, кир ишин халкъ да кечмеди. Аны табып, тутуп, халкъ аллына алып келдиле да, ол а, кеси эркинлигиндеча, анга тийишли оноу чыгъарды. Сапраны агъачха элтип атып кетдиле. Аны энтта да ол терен агъачда айланнган хапары барды.

МУРАТ БЛА АБИДАТ 

Бурун заманда бир бай жашагъанды. Аны байлыгъы хыйсапсыз эди, алай а анга неден да багъалы жангыз жашы Мурат болгъанды. Бу бай киши жашыны айтханын жерге тюшюрмей ёсдюреди.

Мурат саны, сыфаты келишген, иничке белли, къара къашлы, ушагъыулу, ариу жаш болады. Алай, атасы не бек жан атып кюрешсе да, жашы байлыкъны, урушчулукъну хунерин алыргъа унамайды. Ол жаланда уугъа барыуну, къушланы, тауланы, тюзлени, тюрлю-тюрлю гокка хансланы кёрюуню, кюн таякъладан кеслерине хычыуунлукъ табып жашагъан жаныуарлагъа къарай айланыуну сюйгенди. Артдан-артха уа кесини тенглери жеталмагъан аламат сейирлик хунерге – жыргъа да ие болады. Тейри, ол жырлагъан заманда къадау таш окъуна орунундан тебе болур эди. Аны жырын эшитген адамла – кёлленип, къобуз сокъса уа, аланы кёз жашлары сакъ жауунча тёгюлюп къалыучу эдиле. Къушла окъуна, Муратны жырларындан хайран болуп, учуп келип, аны къолуна къоннгандыла. Адам улусуна быллай жырчы алыкъа туумагъан эди.

Кюнлени бир кюнюнде Муратны атасы дуниядан къайтады. Сора бу хахалжюрек Мурат, атасыны байлыгъын, асырамай, жарлы халкъгъа акъырын-акъырын юлеше, кеси жарлы болуп къалады. Алай табийгъат берген хунерин а атмайды. Аны жыргъа усталыгъы башха эллеге да айтыла башлайды. Юйюню аллы бла ётюп бара, адамла, аны жыр айтханына тынгылап, уллу ыразылыкъ бла кете эдиле.

Ол заманлада уа батырлыкъ бла, жигитлик бла да аллына киши ётмеген аскер башчысы Азрет бир элге хан болады. Азрет жыргъа да бек уста жаш эди.

Арадан бир талай заман ётеди да, Муратны хапары Азретге да жетеди. Сора бу жангы хан ол тауушлукъ жырчыны кёрюрге истейди. Бир кюн а Мурат, тенглери бла олтуруп, жыр айта тургъанлай, аладан бирлери Азрет-ханны анга жолугъургъа сюйгенин сагъынады. Муратны жюрегине къайгъы тюшеди. Сора Азрет бла тюбешиуню юсюнден иги сагъыш этеди да, атына иер салып, жолгъа чыгъады.

Мурат жолгъа чыгъар кюнню кечесинде уа Азрет-батыр тюшюнде Мурат аны излей келгенча кёрген эди.

Эрттенликде Азрет, къууанып, адамларына тюшюн айтады.

– Биринчи болуп, Муратны мени аллыма ким алып келсе да, анга жангыз эгечим Абидатны берликме! – деп ант да этеди.

Аны эшитгенлей, жашла, атларына иер салып, чабышып кетедиле. Аланы хар бири да Абидатны алырма деген умутлуду. Абидатны ариулугъу уа не сёз бла айтып, не къалам бла жазып бералмазча алай эди.

Азрет, жангыз эгечи Абидатны асыры сюйгенден, айтханын жерге салмай этип тургъанды.

Мурат а, ол затладан арталлыда хапары болмай, жолда кёргенин жыргъа сала, жыр эте, келеди. Кюн асыры къыздыргъандан бла жолда да бек арыгъандан, Мурат бир уллу жюзжыллыкъ эмен терекни тюбюнде солургъа тохтайды. Сора, къобузун да терек бутакъгъа тагъып, жукълап къалады. Энди бу жер а Азретни жериди. Тюз да ол заманнга Азретни бек сюйген шапасы, сарайдан чыгъып, Мурат жатхан терекни тюбюне келип къалады.

Жырчы жашны кёрюп, шапа: 

– Оллахий, бу, баям, Мурат болур, – сыфаты, чырайы да бир бек ариуду, – деп, чапханлай, ёпке солуу этип, Азрет-ханны аллына барады.

– Ханым, мен санга бир къууанч хапар алып келеме, – дейди да, Азрет да:

– Не къууанч хапарынг барды, айт? – деп сорады.

– Мурат бизни элни къыйырында ол уллу терекни тюбюнде жукълап турады.

Аны эшитип, Азрет бек къууанады. Алай къайгъы да этеди. «Чолпан жулдуз кибик, ариулугъу кёз къаматхан эгечим Абидатны шапама берсем, неге ушар? Батырлыкълары, байлыкълары бла да халкъ аллында кёзге уруннган ненча жашдан къалдыргъанма кесин а», – деп ойлаш​ды.

Энди уа не этейим деп, сагъышха къалып, Азрет шапасы бла Мурат солургъа тохтагъан терекни тюбюне келип къарайды да, аны жукълап тургъанын кёреди. Сора кеси кесине: «Бу керти да Мурат болса, уятмай кетейик да, манга келе эсе, юйюмю табар да, кеси келир», – деп, шапасын да алып, къайтып кетеди.

Мурат, иги кесек да жукълап, солуп, сора, туруп, хар затын да жыйып, атха минип, жолгъа чыгъады. Бираздан а Азретни элине жетеди. Жетеди да, орамда ойнай тургъан сабийлеге:

– Манга Азретни юйюн ким кёргюзтсе, анга ахча берликме, – дейди.

Ахчаны бегирек да сюйген бир къара шинли жашчыкъ, сабийлени ичинден чыгъып:

– Мен элтейим! – деп, атны жюгенинден тутуп, Азретни юйю таба тебирейди. 

Кёзню къысып ачхынчы, Мурат Азретни юй аллына келип къалады.
Мурат, жыр бла:

– Иер салып миннгенде атына, 

Жау келалмагъан къатына, 

Багъалы болгъан туугъан халкъына, 

Намыс берген къартына, жашына,

Тюшюмде кёрюндю сени сыфатынг,

Кёп жылланы айтылыр сени атынг! – 
деп, Азретге кесини келгенин билдиреди.

Азрет, жырны эшитип, тюшюнде кёрюп, тюберин сакълагъан багъалы къонагъыны аллына гузаба чыгъады.

– Ай, жаным, къонагъым, хар ишингде Аллах нёгеринг болсун! Битеу эллеге атынг айтылгъан Мурат сенмисе? Жууукъ бол! Мени элимде, туугъан юйюнгдеча, ырахатланып жашарынгы тилейме. Мени юйлерими эшиклери санга ачыкъдыла, – деп, Муратны къолун тутуп, юйге чакъырады.

Мурат излеп келген батыр досуну юйюне уллу хурмет бла киреди. Тамаша ариу жасалгъан юйде экиси да олтурадыла. Ол заманда Азрет:

– Эй, жырчыланы устасы! Аллах сени манга жиберген эсе, мен бек ыразыма. «Тюш – тюнню келечесиди». Ахшы жырчы да халкъны кёзюн жарытхан чырагъыды, – деди. 

Экиси да, туугъан къарындашлача, бир бирин ийнакъладыла. Олсагъатдан тюрлю-тюрлю ашла, ичерикле келдиле. Сыйланып бошагъандан сора, Мурат солургъа жатады. 

Экинчи кюнню эрттенлигинде Азретни сюйген шапасы Хамзат, Азретге келип: 

– Эй, уллулугъу болгъан мени сыйлы ханым Азрет! Сени сёзюнг къурчдан къатыды. «Муратны табып, биринчи келген адамгъа Абидатны берликме!» – деген сен эдинг. Мен биринчи болдум. Энди не этсенг да, иш сени къолунгдады, – деди. 

Ол заманда Азрет:

– Мен сёзюмю эки этмеучюме. Аны кесинг да билесе. Бош мудах болма, ашыкъма, къайгъысыз къал, – деп, шапасын ариу айтып ашырды.

Хамзат, кеси кесине кёл эте, чыгъып кетди. Азрет а, мудах болуп, Муратха барады. Сора жанында олтуруп:

– Шургулу жюрекни къайгъысын чачхан бир жыр айтчы, – деп, хурмет бла тилейди.

Къарангы кечеде табийгъатны битеу жаныуарлары жукъугъа батхандан сора, Мурат къобузу чыгъаргъан макъамгъа аламат келишген ариу ёню бла жыр айтып башлайды. Аны эшитгенлей, Азретни кёзлери жилямукъдан толуп, несин да унутуп, ырахатланып къалады.

Мурат жыр айта туруп, Абидат кеси отоуунда эди. Бу сейирлик жырлагъан кимди, бу тамаша ауаз неди деп, гузаба чабып, терезеден къараса, ариулугъу гокка хансча болгъан Муратны Азрет бла олтуруп тургъанын кёрдю. Кёргенлей а, жюрегинде сюймеклик оту жана башлады. Муратдан кёз алалмай къарай келип, Абидат жиляп иеди.

Мурат, сескенип, ол жилягъан таууш таба бурулду да, терезени ары жанында бир аламат ариу къызны кёрдю. Тамаша болду. «Быллай ариу жан адам улудан жаратылгъан болмаз», – деп сейирге къалды. Алай а ичин Азретге сездирмезге кюрешди.

Мурат, Абидатны кёргенден сора, не затны юсюнден жырлагъанын кеси да билмей къалады. Аллай ариулугъу болгъан къызны жилямукъдан толгъан уллу кёзлерин эслеген, Муратны жюреги къаты-къаты уруп башлайды.

Азрет жыргъа асыры кёлю бла тынгылагъандан, бу экисини ортасында болгъан тамашадан хапары жокъду. Бир-бирде, жыргъа сейирсинип, башын чайкъай олтурады.

Жырдан сора, Азрет, Муратны башха къонакъ отоугъа элтип, анда къояды да, кеси отоууна къайтып, келип, сюйген эгечи Абидатны сагъышына киреди.

Абидат бла Мурат, аны билмей, кеслерини сюймеклик сагъышларында боладыла. Былай эте, арадан бир ненча кюн озады.

Абидат сюймеклик аурууундан бек азады. Алай болса да, аны уллу кёзлери, биягъыча жашнап, кёргенни сукъландырадыла. Мурат а, орундукъдан къопмай, Абидатдан сора, башына бир акъыл кирмей, жатады. Сюймеклик аурууу жырчы жашны борбайындан алады.

Азрет, къонагъыны, энди уа кесини сюйген тенгине санап башлагъан Муратны ауруп къалгъанын кёргенде, къатындан кетмей, сагъыш этгенлей турады. Билгичле чакъыртып, Муратны алагъа кёргюзте-
ди – жукъ эталмайдыла, башларын чайкъап, жашны аурууун билал-
май кетедиле.

Мурат а, кюнден-кюннге аман бола, тюз да юшюген гюлча болуп къалады. Аны хапарын эшитип, Абидат, къарт Зурумну чакъырып: 

– Мени уллу этген амма, жаным, айтчы! Сен адамны сырын сакълап, анга жандауурлукъ эталлыкъмыса? – деп сорду.

– Абидат, жаным, сени сырынгы кишиге айтсам, жаным чыкъсын, я Аллах! – деп жууап берди.

– Алай эсе, тынгыла! Мен Муратны сюеме. Аны бир киши да иги эталлыкъ тюйюлдю. Сен а Азретге бар да, мен аны бир айдан сау этерикме, Муратны мени юйюме келтирсинле де! Алай а аны киши кёрмезча, билмезча да Азрет буйрукъ берсин, – деп, Абидат къарт аммагъа юйретди.

Зурум, Азретге барып:

– Муратны мени юйюме жибер, бир ай болжал да бер, мен аны сау этейим, – деди.

Азрет сейирсинди, алай болса да Муратны Зурумну юйюне келтиртди. Бираздан а Абидат, келип, Муратны мангылайын сылап, къол жаулугъун анга къоюп кетеди.

Мурат, кёзюн ачып, жан-жанына къарайды да, эс жыйып, орунунда олтурады. Сора Зурумгъа:

– Бу неди, Абидатны къол жаулугъумуду?! – деп сорады.

– Хау, балам, хау, муну Абидат санга берип кетгенди. Кеси да салам айтады. Бир кесек ашыкъмай тур, Аллахны кючю кёпдю, алыкъа сиз бир биригизни кёрюрсюз, табарсыз, – деп жапсарады.

Мурат, асыры къууаннгандан, Абидатны къол жаулугъун уппа этип, къууана-къууана, ахсынады. Экинчи кюн Муратны бети биягъы агъарып башлайды да, Зурумгъа айланып:

– Анам, энди мен сюйгенимден айырылып жашаяллыкъ тюйюлме. Акъыллы анам, айтчы, Абидатны къалай бла кёраллыкъма? – деп сорады.

Къарт амма уа, сагъыш этип:

– Къайгъы алма башынга, мен сау болсам, сиз экигиз бир биринге тюберча этерме. Мени жашым Абидатны терек бахчасыны жанында къой кютеди, ол хар кюнден алайгъа барады. Тамбла сен алайгъа бар да, бир уллу къойну союгъуз да, сен, аны терисин юсюнге кийип, къойла бла бахчагъа кирсенг, кёз жарыгъынг Абидат бла тюбеширсе, – дейди.

Мурат тюз ол айтханча этеди: эрттенликде, къой терини да юсюне къаплап, къойла бла Абидатны бахчасына киреди. Сора, терини тешип, чырпыла ичинде бугъады. Абидатны кёреме деп, асыры ашыкъгъандан, Муратны кёзлери тёрт кёре башлайдыла.

Бир заманда – пу анасына уа! – будай бюртюкле ичинде пиринч бюртюк кибик, Абидат акъ дарийге чулгъанып келеди. Мурат аны уллу кёзлерине, узун чачына, иничке белине, къара къашларына сукъланып, чырпыла ичинден кёз къакъмай къарай эди. Сора, букъгъан жеринден чыгъып, Абидатха кесин кёргюзтеди. Эки сюйген тюбедиле...

Кёзню къысып ачхынчы, ингир болуп къалады. Мурат, кёлю да тола, биягъы къой териге кирип, ызына къайтады да, къойчу жашны биргесине алагъа келеди.

Ариу Абидатны бир кёрсем эди дегенни ёлтюрюрге хазыр болгъан Хамзат а Азретни къаласын къоруп айланады. 

Зурум Муратха:

– Ха, жашым, къалай болдугъуз, сюйгенинги кёрдюнгмю? – деп сорады.

– Ай, анам, кёрген а этдим, алай мени анга болгъан сюймеклигим чексизди, – къанмадым, – деди Мурат, ёхтюнюп.

– Къайгъырмаз, балам, сизни ишигиз тап болур, – деп, къарт Зурум Муратны кёлюн алыргъа кюрешди.

Сюйгенин кёрюр ючюн, Мурат, къой терини файдаланып, бир ненча кюн жюрюйдю.

Азрет а, жанындан эсе бек сюйген Муратны саулугъун соруп, хар кюнден Зурумгъа келип турады.

Зурум да анга:

– Ай, балам, тюненеден бюгюн игирекди, алай алыкъа аны кёрюрге жарамайды, тура тур, артда келирсе, – деп къоя эди.

Бир кюн а Мурат сюйгенчигине:

– Наным, кёзюмю гинжиси! Бизни ишибиз былай бла тап болмаз, кел, барайыкъ да, къарындашынга айтайыкъ, – деди.

– Мурат, жаным! Азретни сёзю барды: анга кёре, мен Хамзатха барыргъа керекме. Алай мен, сенден айырылгъандан эсе, ёлсем игиди. Кел,
сен бир уллу бичакъ да, кебинлик да ал да, Азретге бар. Аланы аллына сал да: «Азрет, ма бичакъ, ма кебинлик! Не мени ёлтюр да, кебиннге сал, неда эгечинги манга бер!» – де да, къаты бол, – деп, Абидат Муратны юйретди.

Экинчи кюн Мурат Азретге келеди. Азрет, тенгини хатасыз иги болгъанына къууанып, аякъ тюбюнде чёп сынмай къалады. Саламлашып бошагъандан сора, Мурат сёз башлайды.

– Эй, батыр тенгим, Азрет, эрни сёзю ачыкъды, – айып этме! Мен сени эгечинг Абидатны сюеме, ол да мени сюеди. Алайды да, неда Абидатны манга бер, неда бу бичакъ бла башымы кес да, кебиннге чулгъап, жерге басдыр! – деди.

Азрет, мудах болуп, башын энишге ийди. Ол Муратны бек сюеди, алай халкъ аллында сёз бергени да эсиндеди. Хамзат кеси да, бек сюйген шапасы болгъандан сора да, хар тюрлю къыйынлыкъ ишледен сакълаучу тенгиди. Кёп сагъыш эте келип, ахырында Азрет:

– Мурат, тенгим! Сен манга бек къыйын затны сагъындынг, алай а,
хо, сен айтханлай болсун. Эгечими санга береме.

Ол кюнню экинчи эрттенлигинде Азрет сылтау бла Хамзатны узакъ жерге жибереди да, Хамзатны тамата къарындашы Къанботха: 

– Мурат бла Абидатны тоюна къойланы союп, иги хазырла, – деп, буйрукъ береди. 

Алай бла ол кюн той башланады.

Адамла быллай уллу, аламат тойну кёп замандан бери кёрмеген эдиле. Той-оюн, кюлкю, жыр ингирге дери тохтамады. Той бошалады да, Азрет Муратны ашырып бара тургъанлай, Хамзат, къайтып келип, биягъыча, Абидатны отоуун сакълап тургъанын кёреди. Хамзатны уа тойдан хапары жокъ эди. Азрет, терк окъуна, Муратны кеси тонуна чулгъап, къолтукъ тюбюне алгъанлай, аны аллы бла ётюп кетеди. Хамзат бийине жол береди да, ызындан эслеп къарайды. Къарайды да, – тёрт аякъны кёрюп, сейирсинеди. Сора:

– Я Аллах, Азрет! Не мен акъылдан шашханма, неда сени аякъларынг тёрт болгъандыла?! – дейди.

– Кертиси да, сен акъылдан тайгъанса ансы, битеу адамланы бирер башлары, экишер аякълары болады, мени да бир башым, эки аягъым барды. Сени кёзюнге кёрюннген а тонуму женглеридиле, – деп кетеди.

Сора Хамзат ишни болушун биледи. Олсагъатдан кёзлерине къан чабып, чапханлай, къарындашы Къанботха келеди. Ол а, Хамзатны халын, къылыгъын билгени себепли, юйюню эшигин-терезесин къаты бегитип къойгъан эди.

Кюреше кетип, болмагъандан сора, Хамзат Мурат бла Абидат къалгъан отоугъа ёлю мыллыгын атады. «Экисин да ёлтюрейим!» – деп барады. Алай Абидат да, аны халын уста билгенликден, эшикни, терезелени да къаты бегитип къойгъан эди. 

Не эшикни, не терезелени ачалмагъандан сора, Хамзат Муратха:

– Эй, къоркъакъ, бери чыкъ! Эр эсенг, къарыу сынашайыкъ, бичакъ оюн этейик! – деп къычырады.

Мурат да, кеси намысын сындырмай, къолуна бичагъын алып, эшик​ге чыгъаргъа къобады. Алай Абидат, Муратны аякъларына жатып:

– Тилейме, чыкъма! Ол хайыуаннга ушагъан бир затды. Тоюбузну биринчи кечесинде сабырлыкъ эт, жаным, – деп тилейди.

Ол алай тилегенден сора, Мурат эшикге чыкъмады. Абидатны айт-
ханын этди. Къычырыкъ-хахайны шапаладан бири эшитип, Азретге чабып барды.

Азрет келеди да, Хамзатны къолундан тутуп:

– Бу этгенинг жарамайды. Хамзат, сен мени тенгимсе, мени эге-
чим сени эгечинг болсун. Энди сен бу ишге бир зат да эталлыкъ тюйюлсе. Ийнан анга, мен санга къызланы къаллайын сюйсенг, аллайын табарма, – деп, тыяды. Сора: – Ол жангызды, сенден бла менден башха адамы жокъду, анга экибиз да иги болургъа керекбиз, Хамзат, – дейди.

Хамзат, Азретни сёзюне тынгылап, юйюне къайтып кетеди, алай а, къалай да этип, Муратдан дерт алырма деп, танг атхынчы, кёз къысмай, сагъыш этип чыгъады. Болсада ол кече башына жукъ да келмейди. 

Танг атады да, Хамзат биягъы шапалыкъ ишине тохтайды. Кеси уа Муратха къалай этип дерт жетдирейим деген акъылдады.

Азрет, энди Хамзат Муратха дерт этмез деп, къайгъысызды. Арадан бир талай заман ётеди. Хамзатны башына да аман акъыл тюшеди…

Бир жол Азрет бла Мурат да уудан къайтып келедиле да, Мурат отоуунда жукълап къалады. Аны билген Хамзат, эрлай эшикге уллу къылыч бичакъны кёнделен салып:

– Ой Мурат, тур, къурурукъ юйюнг, Абидат ёлюп къалгъанды! – деп къычырады.

Жукъу арасында Мурат, секирип, эшикге чабып чыгъама дейди да, кесин бичакъгъа уруп, эки болады. Алайда, артына аууп, къызыл къанына боялады. Къычырыкъ-хахайгъа Абидат чабып келеди. Къараса, босагъа аллында, къызыл къанына боялып, Муратны ёлюп жатханын кёреди. Тирилип къалыр деген акъыл бла, Абидат сюйгенини кёкюрегине жатып, аямай уппа этеди. Сау болмазын билгенде, Абидат, сюйгенини жанына жатып, жюрегине къыптысын урады.

Аны бла сейирлик сюйгенле, муратларына аз жетип, бир кюн ёледиле, экиси да бирге асыралып къаладыла.

ЗАН УЛУ АДИЛГЕРИЙ 

Дунияны бир кезиуюнде Зан улу Адилгерий деп бир белгили киши болгъанды. Анга бир иш бла къайры эсе да бир узакъ жерге атланыргъа тюшгенди да, къоншуларына:

– Мен къайтхынчы, къатыным сизге аманатды, кёз-къулакъ бола туругъуз, – деп, тилеп кетгенди.

Ол да кетип, бир алты-жети кюн озгъандан сора, бир къоншу тиширыу, келип, аны къатынына:

– Ах кюнюм, бир саудюгерчи келгенди, ол бир ырысхы-хазна келтиргенди да, мен ёмюрюмде аллай затлагъа кёз ачмагъанма. Келин, сен аланы бир кёрсенг эди! – дегенди.

Адилгерийни къатыны анга:

– Аллах-Аллах, сен алай тангкёрдю этерча не келтиргенди бу?! Мен аллыкъ зат а жокъду, Адилгерий болмай, мен сатыу этмеучюме. Сукъланнганынг бар эсе, быллай бир термилмей, кесинг алып къой-
санг а! – деди.

– Аллах хакъына, бек сукъланама, алай, санга кёргюзтмей, алаллыкъ тюйюлме. Кел, эринме да, экибиз да бирге къарайыкъ, – деп къадалды ол тиширыу.

Адилгерийни къатыны, ыразы болмаса да, къоншуму жанына тиймейим деп, арбазгъа чыкъды. Тюз ол да арбазгъа чыкъгъанлай, кимле эселе да, сермеп, аны бир файтоннга атып, жел ургъанча, думп этип, алып кетедиле.

Ол къоншу къатын а, юйюне къайтып келип, олтуруп къалады.

Адилгерийни къатынын къачыргъан залим бай адам урлап сатхандан башха иш этмеген, аманлыкъчы Жантемир эди. Аны бла бир тилли болуп, кёп ахча да алып, ол къоншу тиширыу Адилгерийни къатынын арбазгъа алдап чыгъаргъан эди. Арадан бир тёрт-беш сагъат озгъанлай а,
Адилгерийни юйюне барып, къычырыкъ этип, мыллыгын эшикге атады:

– Ах кюнюм, келин къайры кетген эсе да, тапмайма, думп болгъанды! – деп, тёгерекге чабып, сау элни жыяды. 

Халкъ, къайгъыгъа къалып, гузабалыкъда ары да, бери да къу-
уулады, алай къатын табылмайды.

Къоншулары, эл саулай да ачыу этедиле, мудах да боладыла. «Бир аманат къатынны сакълаялмадыкъ, энди Адилгерийге бетибизни, уялмай, къалай кёргюзтюрюкбюз?» – деп, этер амаллары тауусулуп, шургулукъда къаладыла.

Бир ыйыкъдан а Адилгерий юйюне къайтып келеди. Аны келген хапарын эшитгенле, аллына барып:

– Айыплы болдукъ, юй бийченги сакълаялмадыкъ. Жюрегибиз къыйналады, уялгъандан да ёлебиз, алай… – деп, къатынны тас болгъанын билдирдиле.

Адилгерий, алагъа жукъ да айтмай, гюрбежиге барып, кесине эки темир чурукъ бла темир таякъ сапариш этди. Ала битгинчи уа, бир-эки кюн да солуп, къуралып, жолгъа чыкъды. Орамны бара, элни ныгъыш къартларына жолугъуп:

– Аллах айтса, табарма, бу эки темир чурукъ бла бу темир таякъ тауусулгъунчу жюрюрме. Ёлсем – ёлюрме, ёлмесем – къатынымы табып къайтырма, – деп, саламлашып кетеди.

Жолда тюбегеннге сора, сурай, Адилгерий тамам бир жыл жюрюйдю. Жерге кирген эсе да, кёкге чыкъгъан эсе да, къатынындан бир тюрлю хапар билмейди. Аман да, къарыусуз да болуп, эки темир чуругъу да тауусулуп, жюрюр кючю къалмай, бу бир уллу сууну боюнунда къамиш къатында кёк кырдыкга олтурду. Энди уа не этейим деп, уллу сагъышха кирип тургъанлай, къамиш ичинден, шырт деп, учхан жулдузча, бир атлы юсюне келеди. Сора, секирип, атдан тюшгенлей:

– Салам алейкум, Зан улу Адилгерий! – деп, къолун узатады.

– Алейкум салам, – деп, Адилгерий жашны къолун тутады. 

Саламлашып, экиси да къыртышха олтурадыла да, жаш:

– Адилгерий, не айланаса, сен бери къайдан чыкъгъанса? – деп сорады.

– Ай, жигит, мени Адилгерий болгъанымы сен къайдан билесе?

– Мен сени Адилгерий болгъанынгы тюгел да билмейме, алай жигитликде хапары эшитиле тургъаны себепли, ол сен болурмуса деп айтама.

– Тюз таныгъанса, – деп, Адилгерий хапарын башлайды. – Да, ахшы улан, айланнганым, жюрюгеним а анданды: мени къатыным урланып кетгенли, бир жылдан артыкъ болады. Не халгъа жетгеними кесинг кёресе. Мен аны излеп айланнганлы жыл болду, алай бирда хапары чыкъмайды. Сен а аны юсюнден зат иш эшитген болурмуса?

– Да, мен сени къатынынгы табып берсем, сен манга не саугъа этерсе? – деп сорады жаш.

– Аллах-Аллах, сен аны манга табып берсенг, жанымы десенг да, аямам, – дейди Адилгерий да.

– Алай эсе… – деп, жаш боюнундан кёзюлдюреуюгюн тешип, Адил​герийге береди. Сора: – Муну бла бизни аллыбызда тауну башына бир къарачы! – дейди.

Адилгерий къарайды да:

– Да ол тауну башында, бир акъ юйледен сора, мен кёрген зат жокъду, – дейди.

– Аха, Адилгерий, тауну башында акъ юйлени кёре эсенг, сени къатынынг ма ол акъ юйледеди. Кесин да жети къаты аскер сакълай-
ды. Аны аладан къутхаргъан бек къыйын боллукъду. Алай мен санга болушургъа дедим да... Сен, факъырача кийинип, ары бар да, не амал бла да къатынынга кесинги бир кёргюзт. Сора, тёгерек-башда халгъа 
да иги къарап, билип, алай къайт, ишибизни да анга кёре этербиз, – деди.

– Сен айтханлай болсун, – деп, Адилгерий, факъырачы кийимле да кийип, эки инбашына да эки артмакъ атып, кетеди. Игида къыйналып, ол тауну башына чыгъады. Анда бир-эки кюн да къалып, кесин таза да факъыра сундурады. Аскерле муну уллу сан этмейдиле. Бу да, жанлай барып, къабакъдан ары къутулады. Сора, къысыла барып, къатыны кёрюрча, терезе аллында олтурады. Къатыны, Адилгерийни бир кёргенлей окъуна танып, чамланып, терезени эки жанына ачды.

– Тохтагъыз сиз, Жантемир бир келсин! Анга айтып, мен сизге этерими кёрюрсюз. Къайда болса факъыраны мен тургъан жерге жибергенигиз ючюн, жаныгъызны алырма! – деп, аскерчилени жаныды.

Ала уа, олсагъатлай жетип, Адилгерийни тутдула да, табанлары бла тюйюп, ауузундан, бурунундан къанын келтирдиле. Ёлтюрюрге жетдирип, къабакъдан тышына атдыла.

Жыйырыла, сюркеле, Адилгерий суу боюнуна къайтды. Биягъы жаш а, къамиш ичинден чыгъып:

– Адилгерий, халынг къалайды, къатынынгы кёрдюнгмю? – деп сорду.

– Да кёргенден не файда? «Бу факъыраны бери нек жиберген-
сиз?» – деп къыжырады да, аскерлери мени тюйюп, ёлтюрюрге аздан къоюп къыстадыла, – деди.

– Алай эсе, Адилгерий, энди къалай этерге дейсе?

– Да, тейри, энди уа мен не айтыргъа да билмейме.

– Сора сен иги сагъыш эт! Мен а бусагъатдан къайтырма, – деп, жаш биягъы къамишге ташайып кетди.

Сагъыш этиб’а, Адилгерий не сагъыш эталлыкъ эди?! Жанын къолуна алып, кючден-бутдан къутулгъанды.

«Энди мен ары, ёлсем да, бармайма», – деп, кеси кесине алай айта тургъанлай, ол жаш, бир адеж атны да башындан тутуп, шырылдап, къамишден чыгъады да:

– Аха, Адилгерий! Муратынг неди? Не сагъыш этдинг? – деп сорады.

– Тейри, билмейме, мен акъыл эталгъан зат жокъду.

– Алай эсе, мен санга эки сайлау берейим: сюйсенг, ол сен кёрген аскерни бичакъ бла бир жанына тыяса, сюйсенг а, ол темир къабакъны ууатып, къатынынгы алып чыгъаса. Къайсын эталырса?

Адилгерий, бираз сагъыш да этип:

– Къабакъны ууатыргъа къолумдан келлик тюйюлдю, алай аскерни уа, сауут бла чапсам, къозу сюрюуге бёрю киргенча этерме, – деп, таукел болады.

– Алай эсе, ма бу атха мин! – деп, юсюнде да сауут кереклери бла адеж атны Адилгерийге береди.

Адилгерий, къууанып, атны алады, сауутланы да тагъады. Сора экиси да, жулдуз учханча, тебирейдиле да, уруп, тауну башына чыгъадыла.

Адилгерий, суууруп, бичагъын чыгъарып, аскерни ичине киреди. Къойланы сюргенча, сюрюп, бир жанына тыйып тохтайды.

Жаш, аны алай кёргенде, къууанып, чабып, къабакъны табаны бла уруп, ууатып, бир жанына ачады. Ызы бла къаланы ичине кирип, сермеп, къатынны, чачындан тутуп, сюйрегенлей, тышына чыгъарады. Секирип, атха минип, Адилгерийге да къарамай къачады. Жаш къутулгъунчу, Адилгерий жанын-къанын да аямай урушады. Сора, жаш узайгъан болур дегенлей, аскерден айырылып къачады. Сюрюп, жашны жетеди. Къатынны да алып, суу боюнунда олтуруучу жерлерине келедиле. Бираз эс жыйгъандан сора:

– Энди уа къалай этебиз, Адилгерий? – деп сорады жаш.

– Не затха? – дейди Адилгерий.

– Мени да къыйыным барды, къатындан манга да юлюшюмю бер!

– Мен сени къыйынынгы, адамлыгъынгы да къайтармай къалай къоярма?! Сен манга этген адамлыгъынгы эки кере къайтарып, кёлюнге жетерме.

– Мен къыйынымы къыйналгъан кюнюмде алыргъа сюеме, – деп, сермеп, къылычын суууруп, Адилгерийни къатыныны тюз тёппесинден уруп, эки бёлдюрюп, аудурады. 

Аны алай этгенине Адилгерийни жюреги бек къыйналады.

– Эй-хей, таланнган, былай нек этдинг? Мени быллай бир къыйынымы жоюп къойдунг да! Энди мен бетими халкъгъа къалай кёргюзтейим, бу ишге ким ийнанырыкъды? – деди.

– Адилгерий! Аны ючюн сени жюрегинг къыйналмасын, – деди жаш. – Бу иш дунияда билинир сыйсыз ишди. Сен иги ойлачы! «Адил​герийни къатыны кесини эрин абирек Жантемирни аскерине чурукъ табанлары бла тюйдюрюп къыстатханды!» – деп жайылсамы иги эди? Мени акъылым бла, тюз этгенбиз. Сен, Адилгерий, бу къатынны къатын этип тутаргъа керек тюйюл эдинг. Ол санга къатын боллукъ болса, санга ол къыйынлыкъны берлик тюйюл эди, аны себепли, жюрегинг жарыла жашагъандан эсе, аны ёлюп кетгени игиди. Къайгъы этме! Сен къатын табарса. Къатын аллыкъ эсенг, ол жерде, тауланы артында, тогъуз къарындаш жашайды, аланы уа бир жангыз эгечлери барды. Ала эгечлерин санга берирле. Ол санга къатынлыкъ этерикди, – деп, жаш, секирип, атына минип: «Ахшы жолгъа бар, Адилгерий!» – деп, къамишге ташайып кетди.

Адилгерий, кёп тюрлю амалсыз болса да, алайдан, уруп, юйюне барады. Юйюне баргъанда, Адилгерийге хошкелдиге келедиле. Тынчлыкъ-саулукъ хапар сорадыла:

– Адилгерий, къатынынгы тапдынгмы, къалай болдунг? – дейдиле.

– Къатынымы тапханма. Бир къауум тенг бла барып келтирирме деп, къоюп келеме. Аны ким урлагъанын а келгенден сора билирсиз, –
деп къояды.

Бир кюн озгъандан сора, ол, бу деген бир къауум тенгин жыйып, къатынны келтирирге деп, атланып кетедиле.

Бир бёлек кюн да жюрюгенден сора, ол жаш айтхан тогъуз къарындашха барадыла. Барсала, тогъуз къарындаш да, зурнуклача тизилип, чалгъы чала. Адилгерий:

– Иш къолай болсун! – деп салам береди. 

Бары да бирден:

– Ой, сау бол! – деп, жарыкъ жууап къайтарадыла.

– Мени сизни бла бир сёзюм бар эди, – деп, Адилгерий бек артда бир акъ сакъаллыны юсюне барады.

Акъ сакъаллы:

– Мени таматама бар! – деп, кеси аллындагъын кёргюзтеди. Адил​герий анга баргъанда, ол да кеси аллындагъын кёргюзтеди. 

Алай кёргюзте, бек алларында къап-къара сакъаллы, бурулгъан къара мыйыкълы бир келбетли кишини аллына барады. Сора Адилгерий:

– Сиз тогъуз къарындаш бла да мени бир сёзюм бар эди, ыразы болсагъыз, айтыр эдим, – деди.

Ол алай айтханда:

– Аллах-Аллах, бизни къонакъдан сюйгенибиз жокъду! Жюрюгюз, жашла, – деп, ишни къоюп, бары да къошха тебирейдиле.

Сора Адилгерий ол къарасакъал кишиге:

– Къонакъны сёзюн къонакъбай жулады, айып этме! Къарындашларынгы барындан да сен жашса деп тюшюнеме, – деди.

– А, ахшы улан, дунияда къартлыкъ, жашлыкъ да адамгъа тенг келмейди. Къартлыкъ адамгъа жашаудан келирге да болады. Мен быланы барындан да таматама, алай барындан да мен жашма. Не ючюн десенг, мен къатын бла жашагъанлы, къыркъ жыл болады. Ол заманны ичинде не тюрлю къыйынлыкъ, зауукълукъ кюнде да, жууап этип, мени къатыным мени кёзюме къарамагъанды. Эр кишиге бары къыйынлыкъны да унутдургъан, не тюрлю къайгъыны да тас этген къатынды. Юйюнде къатынындан къууаннганнга къартлыкъ, къарыусузлукъ да терк келир амалы жокъду. Ма кёресе, мени къарындашларымы эм кичиси барыбыздан да къартды, не ючюн десенг, ол ёмюрде юй тынчлыкъ кёрмегенди. Жюреги тынчайып, ох деп солумагъанды. Ма анга ол къартлыкъ
андан жетгенди. Ансы, бизни ашыбыз-сууубуз да бирди, биз алыкъа бир бирден айырылмагъанбыз; не тапсакъ да, бирге ашайбыз, ишлесек да, бирге ишлейбиз. Ма алайды иш, ахшы къарындашым. Энди сени да болур бир сёзюнг, айт, ахшы улан! – деди къарасакъал.

– Да сёзюм а олду: мен Зан улу Адилгерийме, «Эрни сёзю ачыкъ» дегенча, сизни бир жангыз эгечигиз барды деп эшитгенме да, тийишли кёрсегиз, аны тилей келгенме. Кесими таныялмасагъыз да, атымы, хапарымы уа эшитген да болурсуз.

– Аллах-Аллах, Зан улу Адилгерий таныулу адамды, бизни сенден къачар жерибиз жокъду. Алай биз да бир сорушайыкъ, – деп, тогъуз къарындаш да кенгеш боладыла. Сёз тылпыулары:

– Бизни эгечибизни Зан улу Адилгерийден артыкъ тийишли болуп ким тилей келликди? Берирге керекбиз. Алай, базынып, аны эгечибизге ким айтсын? – деп, бир бирин тежедиле. 

Болсада, ахыргъа къалгъанда: 

– Санга иги тынгылар, сен бар, – деп, тамата къарындашларына айтдыла.

Таматалары, аккыл болуп:

– Кючюн-къарыуун кесигиз билесиз, кёлю тутмагъан затны айтсакъ, тогъузубузну да бир бири юсюбюзге салып тюймезми? Мен, кесим барып, бу хапарны анга къалай айтырыкъма? – деди.

– Келечиге барсанг, жукъ да айтмаз, ыразы болуп къаллыкъ эсе уа, къайдан билесе? Бар! – дедиле. 

Ызы бла кеслерини ыразылыкъларын Адилгерийге билдирдиле:

– Барайыкъ, эгечибизге айтайыкъ, ыразы болса, берирбиз, ыразы болмаса уа, зорлукъ жарамаз. Биз сюйгенликге, кеси сюймесе, биз анга абери эталлыкъ тюйюлбюз, – дедиле.

Тамата къарындаш кесини энчи отоуунда тигиу эте тургъан эгечини къатына барып олтурады.

– Къарындашым, бюгюн а ишге чыкъмай къалай къалгъанса? – деди къыз.

– Ишге да баргъанма, алай, эгечим, сени бла бир кенгешим болуп, аны ючюн келгенме. Жанынга тиймесе, айтыр эдим.

– Да нек тиеди жаныма? Айт, бир да къоркъма!  

– Ахшы эгечим, сени тилей, Зан улу Адилгерий деп, халкъ ортасын​да адамлыкъ, жигитлик бла да аты айтылгъан бир адам келгенди. Да энди, кесинге сормай, къалай жууап берирге билмей, мени келгеним анданды.

– Ха-ха-ха, – деп кюледи къыз. – Да, жанымы къыйыры, сиз тогъуз къарындашым да ыразы болупму жетди бу соруу манга?

– Угъай, сенден сёз эшитмей, биз ыразылыгъыбызны да билдирмегенбиз. Сен айтханнга кёре этерикбиз нени да.

– Алай эсе, мен сиз айтханнга ыразыма. Тогъуз къарындашым да мени аман адамгъа буюрмазларын мен уста билеме!

Къызны ол сёзлерин эшитгенлей, къарындашы, секирип къобуп, эгечин къучакълап, къарындашларына къууанып келди да:

– «Сиз айтханлай этерме», – деп айтханды эгечибиз, – деди.

Аны бла, жарашып, уллу къурманлыкъла этип, бу тогъуз къарындаш жангыз эгечлерин Адилгерийге бередиле.

Адилгерий, къызны алып, нёгерлери бла юйюне атланады. Келе келип, аны алгъыннгы къатыны тууралгъан жерде тохтайдыла. Адилгерий алгъыннгы къатыныны тууралгъан хапарын къызгъа айта тургъанлай, къыз, тилеп, къамишге кирип кетеди. Сора жашча кийинип чыгъады да, Адилгерий таба атлайды.

– Кел-кел-кел, сау кел! Сен былайда мени алгъыннгы къатынымы ёлтюрген хапарынгы жангы къатыныма айта тура эдим. Кеси да былай къамишге киргенди, – деп сюйюндю.

– Адилгерий, энди уа не тукъум къатын алдынг? – деп сорду.

– Энди уа, сени ахшылыгъынгдан, аламат къатын алгъанма. Кел бизни бла, мен жарагъандан уллу той этерикме. Сени къыйынынгы да унутуп турмайма, къайтарлыкъма, – деди Адилгерий.

– Да, сау бол, жан эсен болса, баргъан да этербиз. Алай а жангы алгъан къатынынгы былайда бир кёрсем, бек ахшы эди.

Адилгерий алыкъа жукъ да сезмейди. 

– Айхай да, бусагъат кёрюрсе, энди чыгъа болур, ашыкъма, – деди Адилгерий.

– Да мени кёп сакълар заманым жокъду.

– Алай эсе, сабыр бол! Мен аны алып келейим, – деп, Адилгерий ызына къарамаздан къамишге кирип барады. 

«Жаш» а, терк окъуна къыз болуп, Адилгерийни аллындан чы​гъып:

– Адилгерий, къайры бараса? – деп сёлешди.

– Да мен сени излей барама, – деди Адилгерий. – ол мени къатынымы ёлтюрген жаш, келип, къатынынгы бир кёрсем эди дегенди да…

– Охо-охо-охо, кёрюр, ол бизни табар. Мен аны иги таныйма. Кёрмесе да, ол мени ким болгъанымы уста биледи, – деп, къайтып, экиси да къамишден чыгъадыла. 

Нечик эсе да Адилгерий ол жашны андан сора сурап кюрешмеди. Нёгерлери бла алайдан атланып, бир ненча кюнден Адилгерийни юйюне жетедиле.

Адилгерий, битеу элни жыйып, кесини къатыны бла болгъан хапарын, аны ким урлагъанын, къалдырмай, ахшы адамларына баянлады. Тамаша, сейир той-оюн болду, къууанчын битеу эл бирден этди.

Адилгерийни алгъыннгы къатыныны къайда болгъанын айтхан, аны ёлтюрген, тогъуз къарындашны эгечин ал деп жиберген, аланы жа​нгыз эгечлери да Адилгерийни ма бу жангы къатыны болуп чыкъды.

ЁКСЮЗ ФАТИМАТЧЫКЪ 

Сабий Фатиматчыкъны анасы ёледи да, кёп да мычымай, атасы бир сабийли къатын алады. Ол кюнден башлаб’а, жазыкъ Фатиматчыкъ​ны халы ёксюзлюкден да аман болады. Ёге анасы кеси къызын ийнакълап, эркелеп, анга дарий, чилле, къатапа кийимле кийдире эди. Ол а, махтанып: «Сени быллай кийимлеринг да жокъду!» – деп, Фатиматчыкъны табалай эди. «Ёксюзню кюню къарангы» дегенлей, Фатиматны жилямагъан, тюйюлмеген кюню озмай эди. Кир да, зыккыл да болгъан жыйрыкъ​чыгъын бла кёлекчигин жууаргъа сапын тапмай, юсюн-башын къашый, эрттенден ингирге дери юй жумушланы тындырып келсе, дагъыда ашны игисин кеси къызына берип, Фатиматны аллына уа, къагъын-согъун этип, сууукъ хантны тюртюучю эди. Эрттенбла эртте туруп, суу алгъан, от этген, юй тюбюн сыйпагъан, тёшеклени жыйгъан, урчугъун къолуна алып, бузоуланы, ийнеклени кютген Фатимат болуп турса да, ёге анасы аны бир затына да бюсюремей эди.

Фатиматчыкъ, мугурайып, бурунчугъун тарта, къолундан келмезлик жумушланы да этерге кюрешгенде, ёге анасыны къызы, кундушча кийинип, кюнюн гинжиле бла ойнай ашыра эди.

Бир жол Фатимат, урчугъун да ийире, бир уллу дорбун аллында ийнек кюте тургъанлай, жашау къыйынлыгъына тёзалмай, аяусуз жиляды. Алайынлай, жел уруп, юзмелтин учурду. Юзмелт дорбун таба учханда, ол да аны ызындан чапды.

Дорбунда уа бир эмеген къатын жашай эди. Эмеген къатын, Фатиматны эслеп, дорбун теренинден:

– Ий маржа, къызчыгъым, ол кюмюшлени бирге жый да, бери ма​нга бир бер! – деп сёлешди.

Фатимат, дорбуннга киргенде, анда-мында жайылып тургъан кюмюш кесеклени кёрдю. Сора, аланы да жыйып, бир уллу тешик бла энишге тюшдю. Къараса, анда уа бир эмеген къатын кеси жангызлай олтуруп тура. Эмеген анга:

– Къызчыгъым, бел бауунгу бир тешчи, хуржунунгу да ичин тышына бир айландырчы! – деп буюрду.

Фатимат ол айтханлай этгенде, эмеген къатын кюмюшлери урланмагъанын билди. Ызы бла уа:

– Къызым, энди мен бусагъат жукълагъан этерикме. Юйню тюбю бла акъ суу саркъа башласа, мени уятырса, – деди.

Эмеген игида къалкъыгъанлай, юйню тюбю бла акъ суу саркъа тебиреди.

– Анай, тур, тур! – деп, къызчыкъ эмегенни уятды. 

Эмеген, туруп, ол акъ суудан ууучу бла алып, Фатиматны бетин жууду. Сора:

– Къызчыгъым, энди кюзгюге бир къарачы! – деди. 

Фатимат, кюзгю аллына баргъанда, кесин таныялмады: кюзгюден анга бир жаягъы кюнча, бир жаягъы айча жылтырагъан бир ариу къызчыкъ къарай эди. Кийимине уа не айтырса! Алтын халыла бла тигилген, сыйлы къумачладан этилген бир омакъ быстырла!..

Ёксюз Фатиматчыкъ, кёлю да жарып, асыры къууаннгандан, юсюне-башына къарай, ариулугъу кёзюне кёрюне да, жюрекчиги жарый, ийнеклени сюрюп, юйлерине тебиреди.

Жолда аны кёрген адамла, таныялмай, туракълай да, туурадан къарай, ариулугъуна, омакълыгъына сейирсине, хапаргъа алдыла. Ёге анасы уа, аны кёргенде, кёз къакъмай, къынгыр къарап, бир талай турду. Къаралды, кёгерди, кёрюкча кёпдю, айтыргъа сёз тапмады. Ачыуу чёкгенден сора, ийнакълагъан кибик этип:

– Фатиматчыкъ, сен былай ариучукъ да, омакъчыкъ да къалай болгъанса? – деп, тынгысыз сорду.

Фатимат ишни къалай болгъанын къалдырмай айтды. Энди экинчи кюн ёге ана ийнеклени кютерге кесини къызын жиберди.

Ёге ананы къызы да, Фатиматчыкъча, дорбун аллында олтуруп, урчукъ ийире тургъанлай, аны юзмелтин да жел дорбун таба сюрдю. Ол да аны ызындан чабып жетерге, дорбундан:

– Къызчыгъым, ол кюмюшлени бирге жый да, бери манга бир узат! – 
деп, бир таууш эшитди.

Къызчыкъ, бир бёлегин къоюнуна, хуржунуна да салып, къалгъанын ол биягъы тешик бла элтип барды.

– Къызым, бел бауунгу бир тешчи, хуржунунгу да чюйресине бир айландырчы! – деди. 

Къызчыкъ алай этгенде, кюмюшле зынгырдап тёгюлдюле.

– Къызым, мен бир кесекчик жукълайым. Сен а, юйню тюбю бла къара суу саркъса, мени уятырса! – деди эмеген.

Ол къалкъыгъанлай, къара суу чыкъды. Къызчыкъ да эмегенни уятды. Ол заманда эмеген ол къара суудан ууучу бла алып, къызны бетин жууду. Къыз, ариу болдумму деп, кюзгюге къарагъанда, кеси кесинден къоркъду: бир жаягъы ит, бир жаягъы уа маймул болуп кёрдю. Ингирде къыз юйюне сытыла, жиляй келди.

ТАБЫЛГЪАН САУБАР

Эртте-эртте, адамла узун сакъал, мыйыкъ ёсдюрген ёмюрледе, къуру тери, жюн кийимле бла жашагъан ауукълада, жерни юсюнде жаныуар, кийик да кёп болгъан кезиуледе, адамланы онглусу онгсузун урлап, хайыуанны орунунда жюрютген чакълада Ийналукъ деп бир мардасыз ёхтем хан жашап болгъанды.

Ол ёхтем Ийналукъну, замандан-заманнга узакъ жерлеге атланып, дунияны тюрлю-тюрлю сейирликлерин кёрюп, кёз ача, эрикгенин кетере жюрюген адети болгъанды.

Ма бир кюн да ол, атланып, жолгъа чыгъады. Айлана, къыдыра барып, бир уллу сууну жагъасына жетип къарагъанда, олтуруп, китап окъуй тургъан бир къарт кишини кёреди. Тюзюнлей тартып, къартны къатына барады да, атындан тюшмей:

– Эй къарт! Обур кибик, сен былайда не эте тураса? – деп, къамичини къыйыры бла къатылып тюртеди. 

Болсада ол къарт, анга бурулуп да къарамай:

– Мен жашладан, къызладан да кимни жазыуу кимге болгъанын окъуп жаза турама, – деп, сансыз жууап къайтарды.

– Да, алай биле эсенг, къартчыкъ, мени жангыз бир къызым барды да, аны жазыуу кимге боллугъун бир айтчы!

– Да аны уа айтайым: сени къызынгы жазыуу сени юй тюбюнгю сибирип тургъан къарауаш къатынны къарынындан жаратыллыкъ жаш​хады. ангыладынгмы?

Ёхтем Ийналукъ хан, аны эшитгенде, ачыуланып, къартны къолундан китабын тартып алып, чайкъалып баргъан уллу суугъа быргъады да, кеси да алайдан ызына къайтып кетди.

Юйюне жете келгенлей, жумушчуларын чакъырып: 

– Ол къарауаш къатынны ёлтюрюгюз да, мыллыгын агъачны теренине элтип, чауулгъа атыгъыз! – деп буюрду.

Ийналукъну жумушчулары къатынны элтип барадыла да, буууп, чауулгъа ташлап, ёлгенди деп, кетедиле. Алай ол къарауаш къатын, ёлмей, тунчукъгъанлай къалады, бир бёлек кюн да жашайды. Ахырында уа, кюченнгиси жетип, жаш табады. Аны да ёшюнюне къаплап, эмчегин эмизгенлей, бу къатын кеси ёлюп, жашчыгъы къалады.

Ажалсызгъа мадар къайдан да табылады. Тамам ол кезиучюкде Къазбек ханны уучулары, айлана барып, чауулну юсю бла ёте тебирегенлеринде, таш тюбюнден сабий жилягъан тауушну эшитедиле. Барып къарасала, къатын ёлюп, жанында сабийи жиляй тургъанын кёредиле. Тамаша боладыла да, къатынны басдырадыла, сабийчигин а, элтип, Къазбек ханнга саугъагъа бередиле.

Къазбек хан, къаратон болгъаны себепли, табылгъан жашны бек къууанып алады. Кесине да Саубар атап, асыраргъа береди. Жаш мардасыз женгил ёседи, юсюнде шарайыбы болмагъан акъыллы, чырайлы, жигит жаш болады. Ол себепден Къазбек хан Саубарны хыйсапсыз бек сюеди. Хар кереклисин тапдырып, кесини жашы кибик ёсдюреди.

Къазбек хан а Саубарны анасын ёлтюртген Ийналукъ ханны сюйген татлы тенги болгъанды. Аралары уа бек узакъ жол эди.

Кюнлени биринде, Ийналукъ хан кесини сюйген татлы тенги Къазбек ханны тансыкълап, кёрюрге деп атланады. Узакъ жолну къыдырып келип, къонакъгъа тюшеди. Сюйген тенгле жарыкъ саламлашып, бир бирин тансыкълай, хапарлаша, ашай-иче олтурадыла. Ол заманда Саубар, юйдегини бирича, кире-чыгъа кёрюнеди. Ийналукъ хан, аны чырайына сукъланып:

– Багъалы тенгим, сен къаратон болуучу эдинг, бу чырайлы жанны къайда тапханса? – деп сорду.

– Ол а табылгъан Саубарды, – деп ышарды Къазбек хан.

– Да табылгъан Саубар деб’а нек атагъансыз?

– Багъалы тенгим, сенден жашырыр мени керти сёзюм жокъду. Бир бёлек жыл мындан алда, мени уучуларым уугъа айлана баргъан жерлеринде, бир чауулну ичинде, анасы ёлюп, сабийи да ёшюнюнде жиляй тургъанлай, табып келтиргендиле. Мен аны кесиме жаш этип ёсдюргенме. Ма кёресе бюгюн а къаллай жаш болгъанды! Энди мен аны дунияда бир затха да тенг этмейме, – дегенде, Ийналукъ хан, ишни болушун сезип, чач тюклери забача сюелдиле. Болсада Къазбек ханнга жукъ билдирмеди, алай олсагъатлай окъуна жашны жояр хыйла къурай башлайды. Сора, лахор къызыу бара тургъанлай, къуйругъуна шинжи чанчылгъанча, секирип, ёрге турады.

– Ай медет, Къазбек, – дейди Ийналукъ, – сени кёрюрге ашыгъып, бек керек бир затны этерге унутуп кетгенме. Энди, келгенден ары, бир бёлек кюнню сенден тансыгъымы алмай болмайма. Ол себепден юйюме къагъытчыкъ жазайым да, мен барыргъа, аны тындырып турурла. Сен а табылгъан Саубардан ол къагъытчыкъны теркирек ашыр!

Къазбекни къагъытха жазылгъан затдан хапары болмай, жарагъандан бир атха да миндирип, Саубарны жолгъа ашырады.

Танымагъан, билмеген жерлеринде кёп кюнлени къыйналып, ахырын​да Саубар адам жатар кезиуге элге жетеди. Ийналукъну юйюню тёгереги​не айлана келип, жукълагъанланы уятмаз ючюн, атын кишенлеп, ат жерни жастыкъ этип, жамычысын да узун жиберип, къыртышда жатады.

Эрттенликде Ийналукъну къызы ариу Алакёз, сарайгъа чыгъып къарагъанда, кишенленнген атны отлай, жамычы тюбюнде да биреуню жатып тургъанын эслейди. Барып, жамычыны къанатын кётюреди да, тамашагъа къалады: бет чырайы, нюрю кесине мукъуладисча тартхан бир ариу жашны кёреди. Юсюне къапланып къалады дерча, жутланып, Алакёз ол жашха, кёз къакъмай, иги кесекни къарайды. Къызны жюрегине сюймеклик желимча жабышып къалады. Арып, талчыгъып келген жаш а уянмай жукълайды.

Къыз, жамычыны ёргерек кётюрюп, жашны хуржунундан къагъыт къыйыры къарап тургъанын эслейди. Сора аны бери акъыртынчыкъ алып окъуйду: «Бу къагъытны алып баргъан сизге жетгенлей, мычымай башын кесип, тёммегин, башын да адам кёрмез терен жерге кёмюгюз. Мени сакъламай, бу ишни тындырыгъыз! Ийналукъ хан».

Къыз къагъытны дуккул-дуккул этип атады да, сора: «Бу къагъытны алып баргъан жаш сизге жетгенлей окъуна, мени барырымы сакъламай, къызым Алакёзню анга берип, тоюн-оюнун тындырып туругъуз! Ийналукъ хан», – дегенни жазып, жашны хуржунуна салады.

Табылгъан Саубар бир заманда жукъудан уянып турады да, Ийналукъну «къагъытын» элтип, жумушчуларына береди. Алып, къагъытны окъуйдула, къол ызын кёредиле. 

– Аха, ханнга энди киеу табылды! – деп, уллу къууанчда ишни болдурур жолуна киришедиле. 

Жашны да сыйлы къонакъ отоугъа элтедиле. Юсюне шапала саладыла. Эрикмей турурча, жырчыланы чакъырадыла.

Табылгъан Саубар, бир уллу ханны баласыча, жарыкъ жыйынны тёрюнде эркеленип олтурады. Ийналукъ хан анга ёлюм къагъытны берип жибергенинден аз да хапары жокъду, Алакёзню бу жашха беригиз деп жазгъан сунады. Саубар, тамаша чырайлы жаш болгъанлыкъгъа, окъуй билмей эди. Тышында уа аяусуз той барады.

Кёгюрчюн боюнлу Алакёзню, шапа къызлары кийиндирип, юсюне дух къуюп, хазырлайдыла. Чачын тарайдыла, кёзюн-къашын сымарлайдыла. 

Энди къалай-алай болса да, толкъун-толкъун алгъышла бла эки ийнакъны жашау насыплары бир болду. Ала къууанч жашау бардырадыла.

Ийналукъ Къазбек тенгинде бир бёлек кюнню турады, тансыгъын алады, юйюне жиберген къагъытын да ол жазгъанча тындыргъандыла деген муратда, жолгъа чыгъады. Ханлыгъына жууукълаша келгенинде, жолда тюбеген адамла, аллында ийилип: 

– Сени жазып ийген къагъытынгы алып келген киеуюнг да огъурлу болсун! Тоюн-оюнун бек къууанып этгенбиз, – деп алгъышлайдыла.

Ёхтем хан, ол сёзлени эшитгенде, къара дыгаласха къалады. Мыйыкъ​лары, къашлары забача сюеледиле. Кёкюреги кёрюкча урады. Алгъыш этгеннге жууап къайтармай, къутургъан халлы жюрюйдю.

– Ай, эки итден бир туугъан, жетгенлей, сени мен кюл-кёмюр этип къояйым! – деп, атха къамичини сюртеди. 

Жол-жолсуз деп къарамай, кёзлерине къан чабып, атны тёртгюллетеди. Болсада, элине жетгинчи, къарангылыкъ тутады. Эл къыйырына жетип келе, аты юркюп, бир жанына секиргенде, Ийналукъ, жыгъылып, аягъы ёзенгиге бегитиледи. Ат, элгенип, чочуйду да, иери къарын тюбюне айланып, Ийналукъну бир хурттагы ёзенгиге тагъылып, ат орунуну аллына барады. 

Ийналукъну орунуна Саубар хан болуп къалды.

ХАРИБ БЛА САНАМ 

Эртте заманлада, бир бири бла антлы шуёх болуп, эки къоншу жашагъандыла. Аланы жашау болумлары окъуна бирчаракъ эди. Ол эки шуёхну, бирине жаш, бирине къыз тууса, экисин да бир юйюрлю этерге деп, антлы бегимлери да болгъанды.

Заман бара, кюнле, ыйыкъла, айла да оза, быланы экисини да къатынлары сабий табадыла. Бирине улан, бирине къыз тууады да, жашха Хариб, къызгъа Санам атайдыла.

Хариб бла Санам кюнден-кюннге ёсе, аякълана, бир бири бла ойнай тебиредиле. Бири бирине илешдиле. Ахырында, бир бирин кёрмеселе, тёзалмай башладыла.

Хариб бла Санамны алай татлы болгъанларын кёрюп, экисини да аталары, аналары чексиз къууана эдиле. Араларында этилген бегимге да чогъожлукълары жокъ эди.

Тура турса, къала да оюлады. Харибни да атасы ёледи. Быланы юйюр жашаулары оюлады, иги муратлары тюнгюлюуге айланады, жарлы боладыла. Жарлыны жууукъ этерге уа ким сюйгенди?

Хариб бла Санамны онбешишер жыллары толады. Санамны сюймек​лиги бекден-бек ёседи, Хариб да аны кибикди. Алгъын сюйюулери сабий сюйюу эди, энди уа была юйдегилениу сюйюуню аладыла. Болсада Харибни, Санам сюйгенча, Санамны атасы, бютюнда бег’а анасы сюймедиле.

Харибни атасы ёлюп, жашаулары тозурагъанлай окъуна, Санамны атасы бла анасы антлы бегимлерин бузгъан эдиле. Санамны ызындан мараучу болуп, Хариб бла бирге олтурургъа, сёлеширге да къоймаучу эдиле. Алай а, ачыкъдан тюбеялмасала да, аланы, бир чола кезиуню табып, кёрюшмеген кюнлери озмаучу эди. Аталары къол тутушуп этген бегимни юсюнден а къыз бла жаш жукъ да билмейдиле.

Кюнлени биринде Харибни анасы:

– Сени жауунг жарлы болсун. Жарлыны юсюнде итни сыйы окъуна болмаз, сёзю уа чапыракъдан ётмез. Онглу кюнюнгде татахынг онгсуз кюнюнгде бурунун чюелтир. Да, не этейик, «Кимни – аллы, кимни – 
арты» дейдиле, – деп ахсынды.

– Анам, бу жарлы, бай хапарларынг недиле? – деп, Хариб сагъая​ракъ сорду.

– Да не болуб’а, атанг сау заманда Санамны атасы юйюбюзден да чыкъмаучу эди, сени киеу этерге деп, сёз да берген эди. Ма энди уа, биз жарлы болгъанлы, санга къызын берген угъай, бурулуп сёлеширге да тенгсинмейдиле. Къатыны да кесин кёкден тюшген сунады.

Хариб, анасындан ол сёзлени эшитгенде, шош туруп, арбазгъа чы​гъып кетди. Бир къызчыкъны чакъырып:

– Санамгъа бар да, не мадар да этип, бюгюн манга жашырын бир тюбесин дегенни айт, – деп жиберди.

Санам бла Хариб тюбешдиле. Жаш сюйген къызыны не мураты болгъанын, къалай этерини хапарын да сорду.

Санам, не айтыргъа билмей, кеси аллына иш этерге да таукел болалмай, жилямсырады. Ахырында: 

– Атама бла анама кесинг да бир сагъынып кёр, – деди.

Хариб Санамны атасына келечи иеди. Болсада ол не хау, не угъай демеди. Ичинден ыйлыкъса да, абери айтмай, юй бийчем бла да бир кенгешейим деген сылтау бла, келечини ызына ашырды. Сора, барып, хапарны къатынына билдирди. Къатыны гогушча кёпдю, кёкге минди, жерге тюшдю. 

– Э киши, сен, уялмай, манга ол сёзню айтып къалай келдинг?! Акъылынгданмы шашханса?! Мени жаууму да къызын Хариб тилесин! Аты да Хариб, кеси да Харип! Мени къызым, аны чакъмакъ анасына келин болгъандан эсе, ёлюп, кебин болсун! Хариб эсе да, жазыкъ эсе да, ол бизни бетибизни бир жоймай къоймазын мен уста билеме! Алайды да, аны бу журтдан къурутур мадарны эт! – деп, къатыны эрин тырмандан сойду.

Харибни аман кюнлери башландыла. Аны думп этер ючюн, ырысхы, мал да аямадыла. Ол ишледен а Санамны арталлыда хапары жокъ эди.

Къызны атасы бла анасы, Хариб кибик, эки жарлыгъа кёп харекет, мал да берип:

– Не да этигиз, Харибни жоюгъуз. Сау болсакъ, дагъыда унутмабыз, – дедиле. 

Кюнлени биринде ол эки жарлы да, Харибге барып: «Бизни бла уугъа кел», – деп алландырдыла.

Ючюсю да, жарашдырылып, ючкюнлюк уугъа кетдиле.

Эки кюн айланып, ючюнчю кюн бир къалын агъачны ичинде азыкъ​гъа тохтадыла. Алайчыкъда ол экеуден бирлери:

– Хариб, сен да, биз да бир кесеу башны жилтинлерибиз. Алай сен бюгюннгю ишге шагъырей тюйюлсе. Биз Санам бла сени арагъызны бир кесек билебиз. Къолларындан келип, аны ата-анасы къызларын санга берлик тюйюлдюле. Бизни да, Харибни жоюгъуз деп, сени уугъа чакъыртханла ала болгъандыла. Биз сени бек сюебиз, жашауунгу да аяйбыз. Сен бир бёлек заманнга деричин элингден жанла. Халгъа къара да, андан ары иш кеси кесин кёргюзтюр. Биз а сени ёлтюрдюк дербиз да, барырбыз, – дейди да, Харибден айырыладыла.

Хариб агъачда кеси къалады. Бара барып, жолда къарангы болады да, бу жатып къалкъыйды.

Эрттенбласында уа, айлана, бурула, чырмаша барып, бир бийик тёбеге ёрлейди. Сора, къарап, узакъда бир тютюн чарс кёреди. Анасы бла Санам да эсине тюшедиле.

Хариб, тирилип, ал кёрген элине тарта тебирейди. Бир анасы, бир да сюйген Санамы акъылына сингип, чекген къыйынлыкълары да сынтыл бола, Хариб ол элге жетеди. Сора, эл ичи бла бара барып, бир тойгъа тюбейди. Бу да, тохтап, ол тойгъа къарай тургъанлай, бир киши аны къатына келеди да, элтип, муну бир жерге олтуртады. Ашатып, тойдуруп бошагъандан сора уа, хапар сорады.

Жаш кесини къадарын башдан-аякъ айтады. Ол киши бу жашны анасыны жууугъу болуп чыгъады да, тансыкълап, юйюне элтеди, жууун​дуруп, кийиндирип, тюз да кеси баласына кибик къарайды.

Жаш ана къарындашыны юйюнде бир ауукъ заманны жашады. Алай, тюню, тюшю да бир анасына, бир Санамгъа бёлюнюп, чыдамсыз болады.

Санам, сюйген жашы тас болгъандан сора, аллын халын ташлайды. Нюрлю бети – саз, жарыкъ кёлю мудах болады. Ышармай, кюлмей, булут ургъан кюнча, мутхузлай турады. Атасы бла анасы да къайгъыгъа къаладыла.

Бир кюн а къызны атасына бир къуртха къатын келип:

– Сени къызынг, эригип, мудах болуп, амандан-аманнга кетип барады. Аны кёзюн ачар ючюн, къыркъ къул эр кишиден бла къыркъ къул тиширыудан жыйын къурап, къыркъ къычырымгъа терек салдыр. Терекле араларына уа тюрлю-тюрлю ариу ийисли гокка хансла орнатдыр. Ол, жаннет кибик, бир бахча болур. Аны ичинде жюрек жапсаргъан, кёз жарытхан, мудахлыкъны кетерип, къууанчлыкъ келтирген тюрлю-тюрлю затла болурла. Къызынгы жашауун да аны бла игилендирирсе, – 
дейди.

Бу киши, айланып, отуз тогъуз къул бла къыркъ къарауаш табады. Ишин болжалына къуртха айтханча толтурур ючюн, энтта бир къул табып, къыркъ адам этерге керек болду. Ол бир адамны уа табалмады.

Сора биягъы къуртха къатын, келип: 

– Уллу бай! Сен ол бир адамны бу элледе тапмайса. Былайдан онкюнлюк жол узакълыкъда бир эл барды да, жумушчуларынгы ары жибер да, къыркъынчы къулну анда излет, – деди.

Хариб, кеси элине жол излей, адамлагъа сора, ол эл къыйырына чыкъгъанлай, байны адамлары, айлана келип, анга жолугъадыла. Сора была:

– Аха, энди байгъа къул тапдыкъ! – деп, Харибни, биргелерине алып кетип, къуллагъа къошадыла.

Къуртха айтханча, къулла терекле да, гокка хансла да орнатадыла.

Гокка хансла, терк-терк ёсюп, къып-къызыл, жап-жашил, кём-кёк, сап-сары омакъ чечекле боладыла.

Къуртха къатын къулланы хар бирисине бирер гокка чечек юздюртеди да, аланы хар бирин, башха-башха алып келип, къызгъа береди. Къыз, чечеклени алып, ийисгей келип, Хариб юзген чечекни ийисинден билип, тансыкълап, къоюнуна къысып, жиляйды.

Харибни ол къулла ичинде болгъанын ишексиз билир ючюн, Санам, къуртханы чакъырып:

– Энди гюл чечеклени келтирсенг, къайсы чечекни къайсы къул юзюп бергенин, ажашмай, толу билип келтир! – деп тилейди.

Къуртха, билмейми къаллыкъ эди, олсагъат къуллагъа барып: 

– Чечекле юзюп беригиз, – дейди.

Сора, ким къайсы чечекни юзюп бергенин ышан этип, Санамгъа келтиреди. Биягъы Харибни чечегин алгъанда, учарыкъ къушча, жюреги алгъа уруп, ахсынады. Чечекни уппа эте, эркелете келип, къуртхагъа:

– Бу чечекни ким юзюп бергенди, аны танырыкъмыса? – деп сорады.

– Танырыкъма, – дейди къуртха.

– Алай эсе, бу чечекни юзюп берген кесини ким болгъанын жазып берсин, – деп, къагъыт бла карандаш берип, къуртхадан жибереди.

Къуртха, элтип, аланы Харибге берип, Санамны айтханын да ангылатады. Хариб, карандашны алып, кесини къулланы ичинде болгъанын билдирип жазады.

Санам Харибни ол жерде болгъанын толу биледи. Сора, къуртханы кенгеш нёгерге алып:

– Къалай этейим? – деп сорады.

Къуртха, Санамны муратын ангылап, кесине жукъ да айтмай, тюзюнлей къызны атасы байгъа барады. Байгъа: 

– Къулла энди гюл бахчаладан кетсинле. Санам эригип турады, кёзюн ачар, бахчагъа чыгъып, бираз айланнган да этсин, – дейди.

Бай эркинлик береди.

Къуртха, къайтып келип, къулланы бахчадан чыгъарып, Харибни букъдуруп, къызгъа келеди.

Къулла бары да кетедиле. Къыз, терек бахчагъа чыгъып, айлана келип, Хариб болгъан жерге жетип сюеледи. Сора, тёгереги терекле бла къуршалгъан кём-кёк кёлде Харибни суратын кёрюп, симсиреп къалады. Хариб, терек башындан тюшюп, Санамны аллына келеди. Экиси да хайранлыкъда бир бирге къарап тохтадыла. Дунияда нелерин да унута, бир бирин мукъуладисча тартып, къаты къучакълашдыла. Иги кесекден сора, айырылып, бир бирине къарап, ахсынышдыла.

Къыз, бир кесек эс жыйып, жашха:

– Сен былай тура тур! Мен санга юч эшек жюгю алтын жиберейим. Ызы бла, атама барып, сюйген жашым барды, мени анга бер дейим. Ол, сени жояр акъылгъа кирип, адамла жиберсе, бир эшек жюгю алтын берип, башынгы жулурса. Мен а, ишни болумун билип, сени табарма, – 
деп, кетеди.

Хар нени да керегича этгенден сора, къыз, барып, муратын атасына айтады.

Атасы: 

– Къайдады жаш? – деп сорады. 

Къыз аны болгъан жерин айтханда, атасы, чамланып: 

– Не бери алып келигиз, неда ол болгъан жеринде ёлтюрюгюз! – деп, адамларын жибереди.

Ёлтюрюрге баргъанлагъа бир эшек жюгю алтын берип, Хариб башын къутхарады. Ала да байгъа: «Ёлтюрдюк», – деп келедиле.

Къуртха къатын а, къызны жети къаты кийиндирип, анга: 

– Энди экигиз да къачыгъыз! Атанг ызыгъыздан болса, мен сизни табарма, – дейди.

Къыз да, жаш да къачадыла. Къызны атасына хапар жетгенде, атасы, жыйын къурап, жашны ёлтюрюрге ызындан тебирейди. Сюрюп, жолда жетедиле. Жашны, байлап, келтирип, халкъ аллында ёлтюрюрге тебиреген заманларында уа, къуртха къатын, чыгъып:

– Эй, бай, дуния байлыгъы биреуде къалмаз. Къан тёгюуде бала болмаз. Женгилликни сабыр хорлар. Жалгъан байлыкъны къабыр хорлар. Кече кетер, кюн тиер. Бала жойгъан от киер, – деп, байгъа айланып сёлешди.

Бай, къызсыз къалырын билип, къуртханы сёзюн къабыл кёрдю. Къызын Харибге берип, уллу той-оюн этип, ашап-жашап къаладыла. Эсиргенле да бар эдиле. Алай уруш-тюйюш а болмады. 

Ол тойдан бери суула кёп акъдыла, жылла да кёп оздула. Энди аладан туууп къалгъан адам да эсленмейди.

АХШЫЛЫКЪ УНУТУЛМАЙДЫ 

Биз туугъунчу, буруннгу ёмюрледе, бир къызны эки жаш да бирча сюйюп болгъандыла. Къыз жашланы экисине да сёз бере тургъанды. 

Ахырында жашла экиси да, къызгъа барып:  

– Къайсыбызгъа келесе, тюзюн айт! – деп, къысып тохтагъандыла.

Къыз, экисине да къарап: 

– Энди сиз мени керти да сюе эсегиз, башлары къара, кеслери чыммакъ эки атны, келтирип, бюгече мени арбазымда къайсыгъыз такъса, ол манга эр боллукъду, – деди.

Жашланы бири, къызны айтханына бюсюремей: 

– Да, алай эсе, аллай атла келтиргеннге барырса, – деп, ачыуланып кетгенди.

Ол бирси жаш а, къыздан айырылып къалыргъа болалмай, атланы табар къайгъысына киреди. «Не ёлюрме да, жокъ болурма, неда, ол атланы табып, къызны къолгъа этерме», – деген мурат бла, атланып, жолгъа чыгъады.

Ёмюрледе эшитмеген узакъ жерлени айлана, къыдыра барып, бир элге жетеди. Ол элде эшиги ачылып тургъан бир юйню кёрюп, суусап ичерге къайтады. Къысыла барып:

– Эй! Юйде ким барды? – дейди.

Бир жаш чартлап чыгъады. 

– Ой, болгъан бары да юйдеди, жууукъ бол, къонакъ! – деп, жюгенине жабышады.

– Жууугъунг, насыбынг да кёп болсун! Мени жууукъ бола турур заманым жокъду, ичим къызып айланнган адамма, айып этмей, бир суу​сап тартдырыгъыз деп бурулгъанма.

– Айхай, айтсанг а, маржа, къонакъ! Не къайгъынг барды? Къолубуздан келген зат бла болушурбуз, – дейди жаш.

– Да къайгъым а олду: юйдегили болууда муратыма жетер ючюн, башлары къара эки акъ ат табаргъа керекме!

– Аха! Къайгъынг ол эсе, андан къыйын къайгъыдан Тейри сакъласын, атдан тюш! Атланы да табарбыз, – деп, юйге чакъырды.

Жашны сёзюнден умутлу жылыуну сезгенде, къонакъ, атдан тюшюп, юйге кирди. Жашны къатыны бла саламлашды. Суусап ичеди, ашайды, ызы бла, таянып, солуйду.

Жолоучу, ырахатланып, ызы бла жолуна тебирегенде, къонакъбай:

– Сен къонакъса, жанынгы да аямазлыкъ иш ючюн жюрюгенча кёрюнесе, сен мени юйюмде къал, ол сен излеген атлагъа мен бир барайым, – деп, кетеди.

Кёп, азмы къыдырды, бир талай кюнден къонакъбай ол жаш излеген атланы кёмюк этдирип жетеди.

Атла къолуна тюшгенде, жаш, мычымайын, ызына айланып, элтип, атланы къызны арбазында такъды. Къыз, аланы кёргенде, къууанды, кирпилдеди.

Жаш кесини керти да эрлигин кёргюзтгенде, къыз жашны тилеу​ю​не бойсунду, анга барды.

Юйдегили болуп, бир-эки жыл озгъандан сора, жаш, атланып, ол акъ атланы табып берген жашны юйюне къонакъгъа барады. Болсада бу жол барыуу алгъын жолча болмады. Жашны къатыны ёлюп, башын уллу бушуу басып тура эди.

Къайгъы сёзю бла къонакъ муну бушуууна къошулады. Жюрегин жапсарады. Бир ауукъ заманны юйюнде болады, ызы бла уа:

– Сен манга къатын алыуумда болушханса, энди сен биз жашагъан жерлеге кел, сюйгенинги сайла, ол сен манга этген адамлыкъны мен да санга этерме, – дейди.

Экиси да, атланып, энди ол жашны элине келедиле. Жаш бир да къалдырмай элни къызын жыяды, кесини ариу къатыны да къызланы арасында болады.

– Аха, багъалы тенгим! Энди сюйгенинги сайла, сен сайлагъан сениди, – дегенде, къызланы ичинден ол жашны къатынын сайлайды. 

Ол сайлагъаны тенгини къатыны болгъанын а билмейди. Айхай, аны, айтып, башхала да билдирмедиле.

Жаш кесини къатынын, кийиндирип, нёгерине берип жибереди. Жолда кетип бара, анга ишни болумун къатын кеси ачыкълап айтады.

Аны эшитгенлей, бу нёгерини къатынын, сыйлы кийимле бла кийиндирип, эрине алып келеди. Былай нек этген эдинг деп сейирсинип, тенгине сорады. Ол заманда жаш:

– Ахшылыкъ унутулмайды. Сен, мени танымагъанлай, манга этген адамлыкъны мен да толтуруп къайтарыргъа борчлу эдим. Ол себепден сен сюйюп сайлагъан тиширыугъа кеси къатынымды дерге намысым къабыл кёрмеген эди, – деп жууаплады.

ОЮМСУЗ ПАТЧАХ

Эртте заманлада бир патчах болгъанды. Аны къыралында бир деп бир жангыз тутмакъ юй окъуна болмагъанды. Аманлыкъ этгенлени, жашау низамын бузгъанланы, тутмакъгъа салмай, халкъны жыйып, аны аллында, уруп, башларын кетертип къоя эди. Алайды да, бу патчах  адам танымазча кийине да, къыралында айлана, аманлыкъчыны ким болгъанын биле да, чакъырта да, ёлтюрте тургъанды.

Патчахны ёзюрю уа, бу ёлтюрюу тёрени къабыл кёрмей, кесини жюйюсханы бла даулашхандан бошамай эди.

Бир жол даулаша келгенлеринде, патчах ёзюрюне: 

– Бек ахшы, мен, сени кеси орунума къоюп, жыллыкъ жолоучулукъгъа кетейим. Къыралда бузукълукъ, аманлыкъчылыкъ тыйылса, мен сен айтханча этерме, алай эталмасанг а, келгенлей, кеси башынгы кесерме, – дегенди. 

Андан сора патчах, бир узакъ жерге кетип, ким болгъанын да кишиге билдирмей, къатын алып жашап турады.

Айтхан болжалы жетип, ызына къайтыргъа тебирегенде, патчах, мухурун айлы къатынына къоюп: 

– Жаш тууса, бу мухурну аны онг билегине такъ, не уллу болса да, тешме, – деп, кетеди.

Патчах, биягъы жашырын келип, битеу къыралына айланып, аманлыкъчыланы кёп болуп тургъанларын кёргенди. Сора ёзюрюне:

– Къыралынг аманлыкъчыдан толу болгъанда, сен аланы къырмай нек тураса? – деп соргъанды.

Ёзюрю патчахха:

– Мен аланы жокъ этерикме, алай манга энтта бираз заман керекди, – дегенди.

– Охо, сен айтхан, – деп, патчах къыралыны оноуун ёзюрюне дагъыда бергенди.

Патчахны ол айлы болуп къалгъан къатыны уа жашчыкъ тапханды да, аны мухурун жашыны билегине такъгъанды. Жаш, ёсюп, тенглерине къошулгъанда, ала муну: 

– Кимденди бу атасыз? – деп, хыликкя этгендиле.

Жаш, юйюне келип:

– Мени атам кимди? Къайдады? – деп, анасын къысып тохтагъанда, анасы ол шахарны атын айтханды. Сора бу, сурай барып, атасы жашагъан шахарны тапханды. Жаш кеси уа мардасыз ариу, ётгюр да болгъанды. Алай айлана, жюрюй кетип, ёзюрню къызы жашагъан юйню къаты бла озуп баргъанлай, къыз муну кёреди да, чакъырып шагъырей болады. Сора къыз, бу жашха ахча берип, кесини юйюню къатында юйню сатып алдырып, кеси юйюнден жашны юйюне жерни тюбю бла жол ишлетеди. Алай бла ёзюрню къызы жашны кесине тос этеди.

Биягъы патчах, тасхагъа айлана келип, ол жашны юйюнде къонакъда къалады. Была да олтуруп тургъанлай, ёзюрню къызы, жашны чакъырта, къарауашын иеди. Жаш: 

– Къонагъым барды, – деп, барыргъа унамайды. 

Къонагъын да алып келсин деп, къыз къарауашын дагъыда иеди. 

Сора была жер тюбю жол бла къызны юйюне келедиле. Ол кече жаш – къыз бла, патчах да къарауаш бла къаладыла.

Экинчи кече патчах, ёзюрюн алып келип, къызыны не ишле этип айланнганын кёргюзтюп, эрттенликде быланы ёлтюртюрге халкъны жыяды. Жашны алгъа тешиндиредиле да, аны билегинде хан кесини мухурун кёреди. Жашын танып, ёлтюртюрге кёзю къыймайды. Ёлтюрюу кеси башына жетгенде, аны ачылыгъын сезеди, тюшюнеди, чогъожланады.

Сора жыйылып тургъан халкъгъа ол кюнден арысында адам ёлтюртюуню къойгъанын билдирди. Ёзюрню къызын кесини жашына алып, дамырлыкъ той-оюн да этди.

Ол тойну бозасын ичген неда анда аякъ бюкген адам тапсанг а, къойма!

МАХМУТ БЛА АЛАКЁЗ

Махмутчукъ юйдегиде жаппа-жангыз бир сабий эди. Гитчеликден окъуна тулпарлыгъы, жигитлиги бла эл сабийледен айырма болуп, ёсе келгенде уа, эслилиги бла да кёзге уруна башлайды. Кесини уа атдан сюйген заты жокъ эди.

Жарлы жашагъанлары себепли, он жылы жетгенлей, Махмут бешжыллыкъ жылкъычы жалгъа киреди. Беш жылдан а, айтхылыкъ жылкъычы да болуп, хакъына да жарагъан бир ат бла бир ийнек алып чыгъады. Бир ауукъ жылны къазанып ишлеп, кюрешип, юй жашауларын къолай этеди.

Кюнлени биринде атасы, Махмутну чакъырып:

– Жашым, энди биз да къарт болгъанбыз. Биз саулукъдан, юйдегили бол, – деп сёлешди.

Махмут, жюйрюк атына да минип, къыз кёре жайылады. Айлана, къыдыра барып, кеч бола, бир узакъ элге жетеди. Атым ач болмасын деп, элге кирмей, ырбында къабырлагъа къайтады.

«Къоркъуусузлукъ излесенг, къабырла болгъан жерге бар» деп, гитче заманчыгъында эшитген эди да, атын къыртышда кишенлеп, кеси къабырла ичине киреди. Айлана барып, бир жангы къабыргъа тюбейди да, башын къабыргъа салып, жамычысын юсюне жабып жатады.

Кёзлерине татлы къалкъыу кире тебирегенлей: «А-а-й, а-а-й, о-ой анам!» – деген бир таууш къулагъына чалынады.

Жаш, секирип туруп, тёгерекге къарайды, болсада жукъ кёрмейди. Ызы бла къайтып жатханлай, дагъыда: «А-а-й мен харип, жаным саулай жер тюбюнде ёлеме да!» – деген бир ачы ынычхагъан таууш эшитеди.

Махмут биягъы секирип турады, жукъусу къачады, акъылы сагъая​ды. «Ярабий, бу тамаша неди?» – деп, къабыр сайын ийилип тынгылайды, жукъ эшитмейди. «Къулагъыма бош алай чалына болур», – деп, келип жатады. Бираздан а дагъыда: «О-о-й анам, о-ой эгечим, жаным саулай къабыргъа кёмюп къойдугъуз да, ай-ай-ай!» – деген тауушланы эшитди. «Тоба-тоба», – деп, иги къулакъ салып тынгылагъанында, таууш 
ол жангы къабырны ичинден чыкъгъанын ангылады.

– Да мында уа тамаша бар кёреме да! – деп, атына минип, элге къууулады.

Орамны жортуп бара, ныгъышда лахор эте тургъан жашланы кёрюп:

– Жигитле, кече ахшы болсун! – деп саламлашды.

– Сау бол, жууукъ бол, кечги къонакъ, – дедиле жашла да.

– Жигитле, бюгюн бу элде адам ёлгенмиди?

– Да, хау, бир ахшы жаш ёлген эди да, ингир ала басдыргъандыла.

– Аны юйю къалайдады?

– Ма ол тёбени аллына барсанг, жилягъан тауушларын эшитирсе. Баргъан эт, алай а ала бюгече къонакъ алыр болумда тюйюлдюле, – дедиле жашла.

Махмут, жортуп, эшик аллына барды. Бушуу бет бла, салып, юйге кирди да, жиляй тургъан юч тиширыу бла эки эр кишини кёрдю. Къарт къатыннга айланып:

– Амма, нек жиляйсыз, не къыйынлыкъ жетгенди, айтыгъыз, билирге сюеме, – деди.

– Балам, бизге болгъанны сурама. Жашымдан туугъан кёз жарыгъымы бюгюн жер тюбюне кёмгенбиз.

– Амма, андан сора, бюгюн бу элде адам ёлюп басдырылгъанмыды?

– Угъай, балам, андан башха, киши да ёлмегенди. Къара кюн жа​нгыз мени балама келгенди.

– Да алай эсе, амма, терк окъуна чыракъла, кюрекле да алыгъыз! Бусагъат биз сени туудугъунгу къабырына барабыз, – деди жаш.

– Балам, не болгъанды, бу сёзню нек айтаса? – деп, амма, жюгене, ёрге сюелди.

– Амма, сени баланг ёлмегенди, ол къабырдан къычыра турады, – 
дегенинде, къарт къатын эсин ташлап жыгъылды. 

Къалгъан юйдеги да, бирден къычырыкъ этип: 

– Ай къонакъ, бу айтханынг неди?! Кертими айтаса огъесе бизними жапсараса, дунияда аллай иш ким кёргенди?! – деп, армау, ауара болдула.

Къонакъ биягъы ашыкъдырды да, чыракъла, кюрекле да алып, бёлек адам аны бла тебиреди. Махмут, аланы элтип барып: 

– Жашыгъызны къабыры бумуду? – деп сорду.

– Хау, буду, – дегенни айтып, ёлгенни эгечи чёгюп сытылды.

Махмут:

– Эгечим, жилягъанны къой да, келип, сен да къабыргъа бир тынгы​ла, – дегенинде, ёлген жашны эгечи Алакёз, жиляй барып, къабыргъа къулакъ салды. Сора къарындашыны: «Ай анам, ай эгечим!» – деген ынычхагъан тауушун эшитгенлей, къычырыкъ этип, кесин къабыргъа-къабыргъа урду.

Олсагъат къабырны топурагъын чачып, «ёлюкню» ачдыла. Алакёз кесин къабыргъа атады, болсада Махмут аны бошламады. 

– Сен тиширыуса. Сабыр эт, мен тюшейим, – деди. 

Тюшюп, жашны кётюрдю. Башындан узалып, «ёлюкню» ёрге чыгъар​дыла. Жаны ичинде, эси жокъ, сант эте тургъанын кёрдюле.

Олсагъатдан юйге келтирдиле. Жаш юч кюнден эс жыйды. Игиге айланды. Ол жашны юйдегисини Махмутха къарауларын а несин айтайыкъ! Къол аязларында тутханча этедиле. Алакёзню жюрюшюне, сёзюне, къылыгъына Махмут сынчылап къарайды да, жаратады, бюсюрейди.

Ол заманда жюрюген адетлеге кёре, юч кюнден сора, къарт амма, Махмутну кесине чакъыртып, хапар сорады.

Махмут, жашырмай, къыз излей айланнган хапарын айтады. Амма, аны эшитгенинде:

– Да, балам, алай эсе, былай арлакъда да бир эл барды, ары бар да, эрикгенинги кетер. Сен къайта келирге, мен санга бек ахшы къыз табарма. Сен бизге этген ахшылыкъны биз санга, башыбызны берсек да, къайтараллыкъ тюйюлбюз, – деди.

Махмут, атланып, башха элге кетди. Анда айлана, къыдыра, кеч бет алады. Элден чыгъып, ызына келе, къарангы да болуп, кёп къабырланы жаны бла ёте тебирегенлей, аллына бир къозучукъ макъырып чыгъады. «Ярабий, бу жазыкъчыкъны сюрюучюлеми къоюп кетгендиле?» – деп, къоюнуна алып, тебирейди. Олсагъатдан аты, терлеп, баралмай башлайды. Атны къамичи бла уруп-уруп кёрсе да, ат, аллына атлаялмай, тентиреп тебирейди. «Бу къозу ючюн эте болур», – деп, къозуну жерге атханда, къаяла зангырдап, ачы таууш этедиле. Къозуну атханлай, Махмутну аты къанатланып тебирейди. Бу не сейирди деп, Махмут артына къарагъанында, мардасыз бир эриши жаныуар ызындан къуууп келгенин кёреди. Къачып-къачып, аманны кебинден къутулуп, адам жата, къонакъбайына келеди.

Эрттенбласында къарт амма, Махмутну чакъырып, хапар сорады. Ол да жолда кёрген, тюбеген затларын аммагъа айтады.

Ол хапарны эшитгенде, амма, гузабаракъ да къымылдап: 

– Балам, алай кечге къалып нек жюрюйсе? Тоба-тоба, сен нечик жигит адамса, сенден сора, кече жюрюп, алайдан саулай киши къутулмагъанды. Ол санга къозучукъ болгъан башхалагъа киштик, жаныуар болуп, адам жибермей, ашап тургъанды. Балам, къурманынг болайым, сен керти да жигитсе да! – деп эркелетди. – Балам, мен санга этмеген, санга сюймеген ахшылыгъымы дунияда бир кишиге сюерик да, этерик да тюйюлме, сен анга толу ийнан! Ол себепден, ыразы болуп, жаратсанг, мени жашымдан туугъан Алакёзню къатыннга ал! Санга къатынлыкъгъа бек кёл ашап тапханым олду. Ол санга къатынлыкъ этер деп ийнанама, – 
деди.

Да Махмут сюймеген а олму эди! Алакёзню кёргенлей окъуна, Махмутну кёзлери анга илиннген эдиле. Тюзюн айтсакъ, Алакёз да жашха кесин сюйдюрмез къыз а тюйюл эди. Къабырдан чыкъгъан жашларыны къууанчын, аны бла бирча Алакёзню Махмутха берген къууанчларын да бирге этдиле. Хапарлагъа кёре, бизден сора, ол тойгъа бармагъан адам къалмагъанды. Байтамал, биз ол тамаша тойну заманында тууалмагъан болурбуз. Алай болса да хапарын айтхан да аны кёрген кибикди.

МАРАУЧУ БЛА АГЪАЧ КИШИ

Мараучу, уугъа айлана барып, бир жугъутур ёлтюргенди. Аны терисин алып, агъач ичинде асырай тургъанлай а, юсюне бир агъач киши келгенди. Жууугъуракъ да жанлап, агъач киши мараучугъа:

– Чох-чох, – дегенди. 

Мараучу иги онгсунмагъанды, болсада ол да: 

– Чох-чох, – деп саламлашханды.

Экиси да уучу къазанчыкъ бла эт биширгендиле. Ашап, тоюп, жатаргъа тебирегендиле да, агъач киши мараучугъа:

– Атынг неди? – деп, жарты-къурту ангылатып соргъанды.

Мараучу анга:

– Кесим Этдим Кесиме, – дегенди.

Хапарны андан ары созмай, экиси да жатадыла. Алай бираздан бу агъач киши мараучугъа:

– Сиз жукъласагъыз, кёзлеригиз къалай боладыла? – деп сорады.

Мараучу анга:

– Жукъласакъ, бизни кёзлерибиз уллу болуп, ачылгъанлай, жыл​тырап турадыла, – деди. Сора: – Сизни кёзлеригиз а къалай боладыла? – 
деп, кеси да сорду.

– Да бизни уа бир кёзюбюз барды да, жукъласакъ, къып-къызыл болуп турады, – деди ол да.

Бир кесек замандан агъач киши жукълайды. Кёзю къып-къызыл болуп, жилтинлери кёкге учадыла. Ол заманда мараучу жатхан жеринден шош турады. Кесини орунуна бир зылды салады, аны юсюне жамычысын жабады. Ызы бла ушкогун алып, терек башына минип, агъач кишини атып, тюз кёзюнден урады.

Агъач киши къыжырап турады да, къатында зылдыны жамычы бла бирча туурап, ызы бла, къычырыкъ этип, агъачха чабады. Ол кезиуде мараучу къачып къутулады.

Бир заманда агъач кишиле, ол жаралы агъач кишини къычырыгъына чабып жетип:

– Уо, не болуп къалды санга? Ким чыгъарды кёзюнгю? Ким этди? – 
деп сордула.

– Уо, Кесим Этдим Кесиме! Бу ишни манга Кесим Этдим Кесиме этди, – деп ёкюрдю ол жарлы.

Агъач кишиле, аны эшитгенде: 

– Да кесинг кесинге этген эсенг, биз а санга не этейик?! – деп, ызларына кетгендиле.

ТЕЛИ ЗОНДАР БЛА АМАЛЧЫ ТЮЛКЮ

Зондар деп эл таныгъан бир тели жаш болгъанды. Аны жашагъан эли бир уллу къалын агъачны этегинде эди. Зондар, ол агъачха кетип, азыкъ орунуна кырдык, къурт-къумурсха ашап жюрюгенди.

Ол агъачда уа жангызлыкъдан жалкъып тургъан бир тюлкю жашап болгъанды. Кеси да бу тели Зондарны хар этген ишин уста биле эди. Тюлкю, Зондар бла шуёх болургъа сюйюп, алай а базмай, бир ауукъ заман ашырады. Бир жол а, таукел этип, Зондаргъа келди да:

– Ой Зондар къоншум, кюнюнг ахшы болсун! – деди.

– Да, ким эсенг да, сау бол! – деп мушулдады Зондар.

– Ой, мени багъалы къоншум Зондар! Мен санга къалын агъачны къыдырып келгенме. Бу агъачны иеси экибизбиз. Экибиз да бир къош болуп жашасакъ, табыракъ болмазмы эди? – деди тюлкю.

Зондар, муш-муш эте:

– Да, болайыкъ дей эсенг, болайыкъ, къалайыкъ дей эсенг да, къалайыкъ, – деди.

– Биз экибиз бир болсакъ, Тюлкю бла Зондарлай деп, сау дуниягъа айтдырырбыз! – деп кукаланды тюлкю дагъыда.

– Да ким угъай дейди, айтдырырбыз десенг, айтдырайыкъ, айт​дыр​мабыз десенг да, къояйыкъ, – деп, Зондар сылхырына сёлешип турду.

– Зондар! Алай эсе, энди мен, ызыма къайтмай, сени бла къалайым! – 
деди тюлкю.

– Къалайым десенг, къал! Угъай десенг да, хо, угъай, – деди бия​гъы сылхыр.

Тюлкю Зондар бла бир къош болду. Хар бири, айланып, тапханын кеси ашап турушдула.

Бир кюн а тюлкю бу телиге:

– Зондар! Экибизни да ашауубуз, жашауубуз бек осалды. Агъач башында бир къой къош барды да, биз ары барыргъа керекбиз, – деп къадалды.

Зондар, асыры эриннгенден эсней-эсней:

– Да, барайыкъ дей эсенг, барайыкъ, бармайыкъ десенг да, къояйыкъ, – деди.

– Угъай, барыргъа керекбиз! – деп, тюлкю бютюнда къаты болду. Сора Зондаргъа: – Биз къойлагъа жете тебирегенлей, мен сюрюучюню туурасында жыгъылып тыпырдарма, ол манга чабар, мен тёнгереп къачарма, алай эте, къол боюнуна энербиз. Сен а къойланы бир бёлегин бёлюрсе да, сюрюрсе. Сора мен да туруп къачарма да, сени ызынгдан жетерме, – деп юйретди.

Экиси да тебиредиле. Къойла къатына жете баргъанлай, тюлкю, Зондарны букъдуруп, кеси уа, сюрюучюню туурасына чыгъып, ёле тургъан маталлы этип, тыпырдап башлады.

Сюрюучю таягъын сермеп чабады. Тюлкю тёшден тёнгерей, сюрюу​чю да аны къууа, къол аягъына эндиле.

Ол заманда тели Зондар, кюреше кетип, къойланы бир бёлегин бёлдю да, сюрюп, агъач ичине кирди. Тюлкю да, секирип туруп, къачханлай, Зондарны ызындан жетди.

Экиси да къойланы бир дорбуннга урдула, сора эрлай барын да союп, терилерин алдыла. Тюлкю, къадалып, къойланы этлерин дорбунну къабыргъаларына жаяды. Жюнлеринден жыртып, халыла этеди. Терилерин ийне орунуна тырнакълары бла тешип, жюнден эшген халылары бла тигип, Зондарны кийиндиреди.

Энди тели Зондар сууукъдан ёлмезча болду. Алай, тели Зондарны несин айтаса, бети къап-къара кир, къоллары, аякълары тыкыр, бурун сууу да тохтамай келгенлей турады.

Ол халда экиси да бир талай заманны кечиндиле. Жашаулары уа алгъа бармады. Этлерин да къабып бошадыла. Тюлкю тели Зондарны акъыллы къайдан эталсын: юйретеди, кюрешеди, – болмайды. Ахырында, кёп ойлаша келип, тюлкю Зондаргъа:

– Багъалы нёгерим! Кел, санга ханны къызын алайыкъ, сиз зауукълу жашарсыз, мен да, къарт болгъунчу, сизни жашауугъузгъа болушурма, – деди.

– Да, алайыкъ дей эсенг, алайыкъ, къояйыкъ десенг да, къояйыкъ, – 
деп, Зондар биягъы айтыучусун айтды.

Экинчи кюн тюлкю, юсюн-башын да сыйпап, сымарланып, ханнга тебиреди. Аллына барып, бир эрттеден шуёхублача жарыкъ саламлашып, ханнга:

– Эй, сыйы, къадары, даражасы да бийик болгъан жюйюсхан! Мен сени къызынг Жансуратха келечиге келгенме. Анга тийишли Зондар деп бир жаш барды, адамлыкъ, жигитлик бла да аллына киши ёталмагъан бир жаш. «Хан айтмаз, айтса къайтмаз» дегенлей, мен сени хурметли сёзюнгю эшитейим деп келгенме, – деди.

– Да, сени ариу сёзлеринги къуру къайтармаз ючюн окъуна, угъай дерге жарамаз. Келсин, къарайыкъ, кёрейик, адамлыгъын, жигитлигин сынайыкъ, сора ишни анга кёре этербиз, – деди хан.

Тюлкю, къайтып келип, Зондарны юсюне тери кийимлерин къаплатды. Сора бир уллу зылдыны да кётюртюп, экиси да ханнга тебиредиле.

Тели Зондар да ол зылдыны сыртына кётюргенлей, эл къыйырында уллу сууну кёпюрюне жетедиле. Алайда тюлкю Зондаргъа:

– Шуёхум, энди сен зылдыны, ёрге кётюрюп, кючюнг бла суугъа ташла! – деди.

Зондар тюлкю айтханча этгенлей, зылды, сууну, толкъунлатып,  жагъасындан чыгъарды. Суу тёгюлюп, элни ичине жайылады. Халкъ аны кёргенде, гузабаланып, къуугъуннга чабадыла. Ол кезиуде тюлкю Зондарны къымыжа этип, кёпюр тюбюнде букъдуруп, кеси уа ханнга къууулду.

– Эй, къудурети уллу болгъан хан! Сыртында адам чыдамагъан, Зондарны аллай бир огъурсуз аты бар эди. Келе тургъанлай, юркюп, кёпюрден суугъа секиргенди да, сууну тюбюне бата, башына къалкъый, экиси да бир чакъырым баргъандыла. Ахырында атны суу элтип, Зондар да кийимсиз къалгъанды. Энди анга бир кийимле беригиз деп келгенме, – 
деди.

Зондар, тели болгъанлыкъгъа, ариу кийинсе уа, чагъыдий санлы жаш эди.

Тюлкю, хандан кийимле келтирип, Зондарны кийиндиреди да, экиси да ханны къаласына киредиле.

Хан, туруп, Зондар бла саламлашады. Аны чий тели болгъанын хан къайдан биллик эди?!

Тюлкю уа, энди бу сылхыр бир тапсыз зат этеди да, къан жаудурады деп, къара дыгаласдады.

Хан, тамаша сый этип, халкъны жыйды. Зондарны да къызла, жашла олтургъан мияла юйге элтдиле. Тюрлю-тюрлю ашарыкъла, ичерикле келдиле. Ауузланып, ичип башладыла. Тюлкю уа башха юйде хан бла олтурады. Алай шуёхуна асыры тынгысыздан, сагъайыпды.

Энди тели Зондарны юйюне ёлю кирди. Къызланы, жашланы да алларында къангадан жан сюекни алып, къолтукъ тюбюне сукъду. Ол заманда жаш-къуш жыйындан чыкъгъан къуш-мушла тюлкюню къулагъына чалындыла. Олсагъатдан тюлкю, Зондар олтургъан жыйыннга ашыгъышлы кирип:

– Эй, сыйлы къанганы сыйлылары! Сиз айып-гурушха этмегиз, Зондар, мени юлюшюмю асырамай, аш ашаргъа не аз да амалы жокъду, – 
деп, Зондарны къолтугъундан жан сюекни алып ашады да, тели шуёхуну айыбын жулду. 

Жыйын да анга ийнанды. Ызы бла амалчы тюлкю къайтып келди да, ханны аллында жойкъулланып, кукаланып:

– Энди къурманынг болайым, жюйюсхан! Мени келечилигими
сени сыйлы сёзюнг къууанч бла кийиндирди. Биз энди, ызыбызгъа къайта, дагъыда бери келе айланмайыкъ. Мен бу элде киеу нёгерле жыяйым да, Жансурат бийчени ала кетейик, – дегенде, хан угъай демеди.

Тюлкю, эрлай киеу нёгерле жыйып, келинни алып кетдиле.

Жолну эки тенг этгенлеринде, тюлкю, киеу нёгерлени тохтатып:

– Аха, жигитле! Къонакъ хазыр болса да, къонакъбай хазыр болмаз, сиз келе келигиз, мен, алгъа барып, юйню жарашдырайым, – деп, кетди.

Тюлкю, къууула, жорта барып, эмегенлени мияла къалаларына жетди.

– Ы-ый, аман эмегенле! Тауну, ташны жандырып, кёп аскер келеди, къачыгъыз да, ол салам тишни тюбюнде бугъугъуз! – деди.

Эмегенле, къачып, тау тюбюнде салам тишни тюбюне къысылдыла. Ала да алай букъгъанлай, тюлкю, сирнек тартып, ол салам тишни къабындырды. Салам тиш а жанмаймы къаллыкъ эди?! болгъанны от алады. Эмегенле, ол тюлкю айтхан аскер жетген сунуп, ахлары кетип, къайтмаз жары къачдыла.

Киеу нёгерле да, келинни алып, эмегенлени мияла къалаларына тюшдюле. Той-оюн бошалгъандан сора уа, танг ата, юйлерине жайылдыла.

«Обур кетди да, орун къалды» дегенлей, Зондар, Жансурат, тюлкю да эмеген къалалада жашай турадыла. Жансурат да тели Зондарны ишге, сёзге, акъылгъа да бир кесек юйретеди. Аны энди алгъыннгы Зондарды деп танырыкъ да тюйюлсе. Алай а «аман адамны айнытсанг, эрининги-бурунунгу къан этер» деген сёз тели Зондарны юсюнде да кёрюндю.

Тюлкю къартайды. Ариулугъу, тирилиги да тюрленди. Ишге асыусуз болду, жылтырауукъ тюгю юйюкдю, жабагъыланды, кёзлери хымил эте башладыла. Сууукъгъа, жылыгъа да тёзюмсюз болду.

Жай чиллени бир къызыу кюнюнде тюлкю босагъа юсюнде сериуюн​де жатып, ачылгъан ауузчугъундан тилчиги да салынып, шытылары агъа тургъанлай, Зондар, юсюне келип:

– Иррр, аман ёллюк, эриши зат, болгъанны жийиргенчли эте!.. Думп бол мындан! къуру! – деп къыстады.

Ол сёз тюлкюге бек къыйын тийди, ёпкеледи. «Ай, маржама, мен да санга аны жетдирмесем!» – деп, эмегенлеге тебиреди. 

Эмегенлени биринден къалгъанлары къырылып, ол да ашаргъа жукъ тапмай тургъанлай, юсюне барып:

– Ай, зауаллы дуния тулпары, санга бу аман кюн нек келгенди? Андан эсе уа ёлген да иги эди. Сизни къалагъызда Зондар деп бир тели жашайды, аны ёлтюр да, къалангда кесинг жаша! – деди.

Эмеген барыргъа къоркъду. Ол заманда тюлкю аны кёллендирип, бир узун гырмыкны боюнуна чулгъап, алып келди. Аланы кёргенде, Зондарны ахы кетди. Алай а гула эмеген ол затны сезалмады.

Зондар, гузабагъа къалып: 

– Ай, аман тюлкю уа, ол манга айтыучу эмегенинг буму эди? – деп, къоркъуп къычырды.

Эмеген: «Тюлкю мени Зондаргъа ёлтюртюрге алып келеди!» – деп, олсагъатдан тюлкюню буууп, жуммакъ этип, къачып кетди.

Тели Зондар а Жансурат бла жашап къалды, алай ахырларыны не болгъаны бюгюн да белгили тюйюлдю.

ФАТИМАТ

Эртте, бурун заманлада, бир ханны къатыны болгъанды. Ол къатын бир жол, кюзгюге къарай келип:

– Дуния башында менден ариу болурму?! – деп махтаннганды. Алайынлай кюзгю артындан бир ауаз анга:

– Да сенден ариу а Фатимат деп ёксюз къыз барды; аны бир жая​гъы айча, бир жаягъы уа кюнча жарытады, кеси да бу элде жашайды, – 
дегенди.

Ол ханны уа бир айтхылыкъ къуртхасы болгъанды. Къатын, аны чакъыртып:

– Бу элде бир къыз барды да, ол къызны дуниядан къалай бла да къоратыргъа керекбиз. Бир амал тап, – деп къысханды. 

Къуртха, кёп сагъыш эте да турмай, къатыннга:

– Да энди сен «къыйын ауруйма» деп жат. Дарман дерле, сен а къуртхагъа айтыгъыз дерсе, ала манга келселе, мен а: «Бу элде Фатимат деп бир жаягъы айча, бир жаягъы кюнча жылтырагъан бир ёксюз къыз барды да, аны къанындан бир тамычы келтирип ичирсегиз, сау боллукъду», – десем, ала аны къоратырла, – деп юйретип кетеди.

Экинчи кюн ханны къатыны къыйын ауруйду, ёледи деп хапар чыкъ​ды. Дарман деп излегенлеринде, дарман устагъа къуртханы чакъырдыла.

Ол а, тюз да кире келгенлей:

– Бу элде бир жаягъы айча, бир жаягъы кюнча жана, Фатимат деп ёксюз къыз барды да, ол къызны кесип, къанындан бир тамычыны келтирип ичирсегиз, сау боллукъду, – деди. 

Хан, къарауашларына айтып, элде ит тутуучуланы чакъыртып, алагъа:

– Бусагъатдан ол Фатимат деген къызны, кесип, къанындан бир тамычы алып келигиз! – деп буюрду.

Ит тутуучула, терк окъуна элге жайылып, Фатиматны табып, элден бир жанына чыгъардыла. Фатимат алыкъа жукъ да билмей эди. Аны бетини нюрю асыры ариу тёгюлгенден, асыры ариу жарытхандан, ёлтюрюрге кёзлери къыймай, ит тутуучула:

– Биз сени ёлтюрюрге керек эдик, алай – ёлтюрмейбиз, къоябыз. Къайтып, бу элге, бу журтха келсенг а, сенден да жокъ бизге хайыр, бизден да санга хайыр болмаз, узагъыракъ кет, – дегендиле. 

Фатимат:

– Да, сау болугъуз, сиз манга аллай бир жазыкъсындыгъыз эсегиз, бир да къоркъмагъыз, мен бу журтха аягъымы басдырмам, – деп, жол кёл алып кетди.

Ол да иги арлакъ озгъанлай, ит тутуучула, бир итни уруп ёлтюрюп, ханны къатынына аны къаныны тамычысын алып келдиле. Къатын, ол къан тамычыны къызны къаны сунуп жалай:

– Ох-ох, – деп ахсынды. «Ёледи» деп ауругъан къатын олсагъат окъуна сау болду.

Фатимат, айлана-жюрюй кетип, бир уллу агъачны ичинде бир ариу ёзенде жети да къарындашны башы кийик териле бла жабылгъан къошларына тюшген эди. Аны кёргенде, къарындашла бары бирден:

– Ма, Аллах бизге эгеч да берди! – деп, Фатиматны сыйлы эгеч этип, къучакъладыла. 

Жети да къарындашны уа, кеслери бла итлеринден сора, затлары жокъ эди. Алтысы, алты итни да алып, уугъа кетиучю эдиле, кичи къарындашлары уа, Фатиматха къарай, юйде къалыучу эди.

Бир кюн, ала да алай уугъа кетгенлей, Фатимат,  кичи къарындашын да алып, жети тюкеннге да кирип айланып, излеп, бир ариу къумач табып, андан жетисине да башдан-аякъ кийим этгенди. Ингирликде, кийимлерин алып, кеси да омакъ кийинип, къарындашларыны алларына баргъанда, асыры ариудан, къарындашлары Фатиматны къыйналып таныгъан эдиле. Кийимле жашланы барысына да, ёнчелеп этгенча, тап болгъандыла. Фатиматны асыры бек сюйгенден, къарындашла, ингирде уудан келселе: «Фатиматха ким алгъа?!» – деп, чабып къучакълаучу эдиле.

Ол быстырланы алай ариу этгенли уа, бютюнда бек сюйюп, бютюн уллу тансыкълай эдиле.

Алай кюнлени бир кюнюнде биягъы ханны къатыны, кюзгюге къарап:

– Ах кюнюм, дунияда менден ариу болурму?! – деп керилгенинде, биягъы кюзгюню артындан бир ауаз:

– Да сенден ариу бир барды, сабийликден окъуна бир жаягъы кюнча, бир жаягъы айча жарытхан ёксюз къызчыкъ – Фатимат! Кеси уа уллу агъачны уллу ёзенинде жети да къарындашха эгеч болуп турады, – 
деп жууаплагъанды.

Сора ханны къатыны, къуртханы чакъыртып, ачыуланып:

– Алыкъа да биягъы къыз ёлмегенди. Ма ол жерде жети да къарындашха эгеч болуп турады, – дегенинде, къуртха, ол Фатиматны дуния​дан къоратмай, экинчи бери къайтып келмезге айтып, чыгъып кетди. 

Къуртха, къарт къатын сыфатлы болуп, бара-бара кетгенди да, ол къыз жашагъан жерлеге жете болурма дегенде, отунчукъла жыйгъан кибик эте, энишге ийилгенлей, уугъа бара тургъан къарындашла муну юсюне чыкъгъандыла. Ортанчыларыны ити, чабып, къуртханы таларгъа башлагъанды. Ортанчы къарындаш:

– Таламагъа къоюгъуз, мени итим хатасызгъа тиймеучюдю, – дегенди. Алай бирси къарындашлары, итни айырып, таларгъа къоймагъандыла. Къалгъанлары айтханнга ол да боюн салгъанды. «Ма, Аллах бизге энди ана да берди!» – деп, къуртханы, аягъын жерге жетдирмей, юйлерине элтгендиле.

Бир жол къарындашла барысы да уугъа кетгенлей, къуртха къатын Фатиматха бир аман зат къапдыргъанды. Сора, Фатимат артына аугъан бла, энди ёлдю деп, къууанып, ханны къатынына барып, хапарын айтханды.

Ханны къатыны да, къууанч этип, ишин алай тап мажаргъаны ючюн, къуртханы да жарагъанча ашатып, ичирип жиберген эди. Бир ауукъ замандан а, ханны къатыны, биягъы кюзгюге къарап:

– Дуния башында менден ариу жан болурму?! – дегенде, кюзгю артындан чыгъыучу ол ауаз:

– Да сенден ариу а бир барды: сабийликден окъуна бир жаягъы айча, бир жаягъы да кюнча жылтырагъан ёксюз къызчыкъ, уллу агъачны ичинде ариу талада жети да къарындашха да эгечлик этип турады, – 
деп жууаплагъанды.

Ханны къатыны, ачыуланып, жюреги атылыргъа жетип, къуртхасын чакъырып:

– Сен ол къызны энтта да ёлтюрмегенсе, аны ёлтюрмей, жашау жокъду! – деп къычырыргъа къалгъанды. 

Ол заманда къуртха:

– Не ёлюрме, не аны ахырын этерме! – деп, биягъы жары тебирегенди.

Эрттенликде къуртха, къарт киши сыфатха да кирип, къарындашланы уугъа барыр жолларына жетип, жоннгурчха жыйгъан кибик эте, алайда тохтагъанды. Къарындашла, бек кичилерин да юйде къоюп, уугъа бара тургъанлай, анга тюбегендиле. Ити, биягъы тыйдырмай, мыллыгын ол къартха атханда, ортанчылары:

– Эй, таламагъа къоюгъуз, мени итим хатасыз адамгъа тиймеучюдю! – деп къычыргъанды. 

Бирсиле уа, чабып, итни къыстап:

– Ма, Аллах берди да, ата да тапдыкъ! – деп, къууанып, къартны юйлерине элтгендиле.

Къошну тёбен жанында бир оюлгъан жерчиги бар эди да, экинчи кюн эрттенликде къарт аны ишлеп чыкъгъан эди. Андан сора жашла бютюнда уллу къууаннган эдиле.

Бир кюн жашла бу къартха: «Фатиматха иги къарай тур», – деп, бары да уугъа кетдиле. Ала да арлакъ озгъанлай, къуртха, кесин ол Фатиматланы къатларында жашаучу къарт сундуруп:

– Сен мени танымаймыса, къызым? Мен ол сизни къатыгъызда жашаучу акъсакъал кишиме да! Кел, юйге кетейик, мында нек тураса? – 
деп, къызны алдап башлайды.

Ол кюннге дери уа кичи жашны, жаратылгъанлы, аллындан кийик атламагъан эди. Ол кюн а тюз да муну аллындан, шырт деп, бир кийик къачып чыгъады. Кийик да къача, кичи къарындаш да къууа, уллу сырт​ладан ауа, къолладан ёте, терен агъачха киредиле. Алай кичи къарындаш, ушкок бла да атмай, къууа кетип, агъач ичинде жетип, сермеп, ол кийикни арт аягъындан тутады. Аны да сыртына кётюрюп, агъач ичинде бир жаяу жолчукъ бла келе тургъанлай, аякъ тауушла эшитеди да, кийикни да алай жатдырып, ушкогуна да окъ салып, хазыр болуп тохтайды. Бир заманда жаяу жолчукъда Фатиматчыкъ бла «къарт аталары» кёрюнедиле. Алайгъа дери алда келген къуртха: «Энди урайым да, ёлтюрейим», – деп, Фатиматны алгъа ётдюреди.

Аланы кёргенде, кичи къарындаш уллу сейирге къалады. Иш тап болмагъанын жюреги ангылап, илишаннга къуртханы мангылайын тутдурады. Къуртха, бетин да алгъасындырып, Фатиматны ёлтюрейим деп, къолуна бир уллу къазыкъ алады. Сора, урайым деп, къазыкъны ёрге кётюргенлей, кичи къарындаш, сампалдан басып, къуртханы къаплайды. Билмей тургъанлай, ушкок атылгъаннга Фатиматчыкъны кюнча жаннган бетчиги акъ къагъытча агъарады. Кичи къарындаш, эрлай кийигин да алып, жолгъа тюшюп, къатына баргъанда, Фатимат, аны танып, къаты къучакълайды. Сора:

– Ким ёлтюрдю, нек ёлтюрдю? – деп, къайгъылы сорады.

Жаш анга хапарны айтып ангылатады. Харамжюрек къарт къуртханы да ёлюгюн жол тюбюне атып, сау кийикни да алып, экиси да юйге баргъанларында, къарындашла, уудан келип, быланы къайдагъыларын билмей, къайгъы эте тура эдиле. Кичи къарындашны бла Фатиматны хапарларын эшитгенде уа, бек уллу сейирге къалдыла.

Андан арысында бу къарындашла, Фатиматчыкъны кишиге да ышанмай, кюн сайын кичилерин юйде къоюп, уугъа жюрюп, ашап-жашап турадыла.

Ханны къатыны уа къуртханы не къадар сакъласа да, ол артха къайтып келмеди. Ёлген къуртха къайры къайтып келлик эди?!

Бир кюн ханыша: «Ол къыз а ёлген болмазмы?» – деп, биягъы кюзгюге къарап:

– Ох, дунияда менден ариу жан болурму?! – дегенде, кюзгю артыны ауазы анга:

– Да сенден ариу а бир барды, сабийликден окъуна бир жаягъы айча, бир жаягъы кюнча жарытхан Фатимат, ёксюз къызчыкъ! Ма ол бюгюн да агъачны ичинде ариу ёзенни ортасында жети да къарындашха эгечлик этип турады, – дегенди.

Ханны къатыны ачыудан ёлюп къала эди! Асыры адыргы этгенден, олтуруп, жеринде чыдаялмай тохтагъан эди. Бар амалы тауусулуп, аскер жыйып, къурап, сауутландырып, ол уллу агъач ичинде ариу талада жашагъан къарындашла бла уруш этерге, Фатиматны да ёлтюртюрге атландырады.

Бир эрттенликде къарындашла уугъа барыргъа хазырлана тургъанлай, бир къызыл чыпчыкъ, учуп келип, аланы алларында къонуп: 
«Чу-уйт!» – деп жырлап башлайды.

Аны эслеп: «Не эсе да бир палах барды», – деп, къарындашла, уугъа да бармай, къошда къаладыла. Кичи жашны уа къарауулгъа жибередиле. Ол, барып, уллу бутакълы дыф терекге минип къараса, бир уллу аскер ала таба келе. Жаш, эрлай тюшюп, артха къууулуп барып, аскерни келген хапарын къарындашларына айтады. Олсагъат уруш кереклерин, ушкок от, окъ тапханларын бир да къоймай, къарауул жерлерине элтип, хазырланып, жашла аскерни жетерин сакълап башладыла. Аскер аллында ханны жашы келе эди. Къарындашла жетиси да бетжан салып тохтадыла. Фатиматчыгъ’а алагъа керек затны тапдырыргъа хазыр эди. Аскерни, халкъны къырмаз ючюн, къан тёкмез ючюн, ёлтюрмез ючюн: «Тохтагъыз, келмегиз, келсегиз да, урлукъбуз», – деген магъанада, тамата къарындаш ушкогун кёкге буруп атдыргъан эди. Аны атылгъаны бла, асыры къоркъгъандан, ханны жашыны къолундан ушкогуну тюшгени тенг болгъан эди, аскер да тохтагъан эди. Ол заманда ханны жашы, аскерини арт жанына барып:

– Уо хахай, алгъа, алгъа! – деп къычырыкъ этди да, аскер алгъа тебинди, къарындашла да жибермезден болдула. Уруш башланды.

Ханны жашы, алгъаракъ секирип:

– Ой аманла, къан берип, къан алыу! – деп, халкъны алгъа къозутуп, кеси артха къачар умут этгенлей, кичи къарындаш, садакъгъа узалып:

– Да халкъны энтта да бир алда, – деп, атып, тюз да мангылайындан уруп, атдан чюелтди. 

Аскер не аямай кюрешсе да, бетжан салып илишанлагъан жигитле аны иги кесегин къыргъан эдиле…

Аскерни къайтып келгенин кёрген хан бла аны къатыны: «Къарындашланы да хорлап, Фатиматны да ёлтюрюп келедиле!» – деп къууа​надыла. Алай, седиреген аскерлери жууукълашханда, жашларыны да жоюлгъанын билгенлеринде, къууанчлары жиляугъа бурулду.

Къарындашла уа, бир жаягъы айча, бир жаягъы кюнча жарытхан Фатиматчыкъны да сыйлы эгеч этип, ол уллу агъач ичинде ариу талада ашап-жашап къаладыла.

ЖАЛЧЫ БЛА БАЙ

Бир жаш жалгъа кирир акъылда айлана келгенди да, бир байны къошуна жетип:

– Кёп болсун! – деп саламлашханды.

– Сау бол. Жууукъ бол къошха, – дегенди къош иеси да.

– Жууукъ да болурбуз. Къошну иеси уа кимди? – деп соргъанды жаш.

– Менме, – дегенди ол адам.

– Санга жалчы керекмиди?

Бай бираз къым-тымыракъ этгенди да:

– Да артыкъ керек болуп да тюйюлдю, алай, барыр жеринг жокъ эсе, мында окъуна тохта. Хакъынгы аман этмем, – дегенди.

Байгъа жалчы уа керек эди. Алай жалын аз тёлер умутда, багъалы этдире эди.

Жашны жалгъа кирмей амалы жокъ эди да, тауусум этип, жаш бу байда бешжыллыкъ жалгъа тохтагъанды. Жангы жалчысы эшикге чыгъып тебирегенлей, бай:

– Да тауусум этдик, алай сени ким болгъанынгы мен билмейме. Атынгы къалай айтып къычырлыкъма? – деп соргъанды.

Жалчы, бир кесек сагъышланып:

– Мени атым а ИтдентуугъаЂнды, – дегенди.

Бай, сейирсинип, дагъыда къайтарып соргъанды:

– Ол дегенинг? Адамны аллай аты боламыды да? 

– Бир да сейирсинме, жюйюсхан. Мени андан башха атым жокъду. Мени атым тюз алайды, – деп, жалчы ишине кетгенди.

Байда бу жаш толу беш жыл жалчы болуп турады. Ол беш жылны ичинде бай, кереклиде-керексизде да, анга Итдентуугъан деп къычыра эди. Жал кезиую чыгъып, хакъчыгъын да алып, жаш кетип тебирегенди. Жал хакъгъа берген малын кёзю къыймай, бай аны ызындан:

– Ой, Итдентуугъан, къайры кетип бараса? Бери къайт, сёзюм барды, – деп къычыргъанды.

Жалчы, ызына къайтып келип, байны къатына баргъанды. Жашлыгъына хорлатып, къысхатамакъ да болмай, ырахат:

– Итден мен туумагъанма, итден сен туугъанса. Мени уа атым ма былайды, – дегенди да, атын айтханды. 

Жашны алай батыр сёлешгенине да бай сейирсине:

– Да эндиге дери кесинги атынгы манга нек айтмагъанса? Мен соруп кюрешген эдим да, – дегенди.

Ол заманда жаш:

– Санга дери да мен бир байда жалгъа тохтагъан эдим. Ала мени атымы бек уста биле эдиле, алай манга хар заманда да Итдентуугъан деп тура эдиле. Аланы алай айтханлары мени жюрегими бек сындырыучу эди. Сен да мени жюрегими сындырырса деп, мен санга байла айтыучу атымы айтхан эдим. Сен Итдентуугъан десенг, мени жаныма тиймеу​чю эди, нек дегенде сен мени тюз атымы билмей эдинг! Алай энди уа эсингде тут: итден жалчыла туумагъандыла, итден байла туугъандыла. Жалчыны хакъын бермей къыйнагъанла аладыла. Энди уа, хайда, итден туугъан, сау къал, – деп, бурулуп кетгенди.

ЧОМАРТ КЪОЙЧУ 

Эртте-эртте бир элде бир кишини къатыны ёлюп, къызчыгъы бла кеси къалгъандыла. Кюнлени бир кюнюнде ол киши, Кябагъа барып, хаж къылып къайтыр мурат этгенди. Къызы атасыны кетерине ыразы болмагъанды. Алай ол киши:

– Мен, Сыйлы Аллахны юйюнде гюняхларымы жулмай, ахыратха къалай барлыкъма? – деп, жолгъа атланнганды. Кете туруб’а, къызчыгъын элни эфендисине аманат этгенди. Къоншулары, жууукълары биз къарарбыз дегенликге, киши кимден да бек эфендиге ышанады.

Къызчыкъ дунияда болмагъанча акъыллы да, ариу да бир жан эди. Тюз да ол юйюне жарашхан кюнден башлап, эфенди, аман ниетге берилип, къыз бла тос жюрюрге излегенди. Атасы ышанып къойгъан адамны иймансызлыгъына сейирден ёле, айып да этип, къыз ич отоугъа къутулгъанды. Ишни ариу бла болмазын билип, эфенди кече белинде мынга зор этерге киргенди. Алай къыз, эфендиге хорлатмай, агъачха къачып кетгенди. Агъач ичи бла бара барып, ингир болгъанлай, бир терекге ёрлегенди. Кече узуну аны башында тургъанды. Танг аласы бла уа бир залим уучу, айлана келип, къызны кёргенди да:

– Эй, не затса сен, адаммыса, жинмисе? – деп, терек тюбюне келип соргъанды.

– Мен жин да, шайтан да тюйюлме, жазыкълыкъ жетип айланнган адамма, – деп, къыз жууап бергенди.

– Тюш бери, тигеле да, хапарынгы айт, мен болушур зат эсе, къолумдан келгенни аямам, – дегенди жаш.

– Хыянат этмем деп, Аллахны атын жюкге берсенг, тюшерме, алайсыз а – угъай! – деп, къыз тюшерге унамагъанды.

– Аллахны аты бла ант этеме, мен санга тиймем. 

Алай къаты ийнандыргъанында, къыз терекден тюшгенди. Къыз да, жаш да бир бирлери бла саламлашхандыла. Алайдан экиси да бирге жашны юйюне келгендиле. Къыз, бираз солугъандан сора, ариу жарашдырып, жашха эфенди бла болгъан хапарын айтханды.

Бир ауукъ замандан а къыз бла жаш бир бирин сюйгендиле. Сора бу къыз ол уучу жашха барып, къууанч бла жашап башлагъандыла. Кёп да турмай, быланы экисине да бир аламат жашчыкъ туугъанды. Бир жол бу къыз:

– Сен эркинлик берсенг, барып, атамы бир кёрюп келир эдим. Энди ол, сау эсе, Кябадан да къайтхан болур, мени да къайдагъымы билмей, инжиле болур, – деп тилегенди.

– Айхай, жаным, айхай, бек тийишлиди барыргъа. Жашчыкъны да ала бар, анга да къууаныр, – деп, эри ыразы болгъанды. Сора, арба, ат да къурап, жолгъа ашарыкъ, атасына да саугъа хазырлап, юй бийчесин ашыра чыкъгъанды. Ол заманда къатыны:

– Кесим жангыз барыргъа сюймей эдим, арбачыдан сора да, бир нёгер болса эди, – дегенди.

– Мен барайым, кимни да нек къыйнайсыз, – деп, биргелерине къайын атасы тебирегенди.

Къоюнунда жашчыгъы бла келин, къайын атасы, арбачы жолгъа атланнгандыла. Бара барып, бир уллу сууну боюнунда кече къалыргъа тохтагъандыла. Азыкъ ашагъандыла, хар ким жукъларгъа жатханды. Кече къайын атасы келинине кир ниет тутханды. Келин унамагъанды.

– Мен айтханны этмесенг, жашынгы суугъа атарыкъма, – дегенди киши.

– Зорда марда жокъду, сюйгенингча эт, ёнге, жаным чыкъмай, ол сен айтхан затны мен унамам, – деп сюелгенди келин.

Киши, кесини туудукъчугъун, анасыны къоюнундан тартып алып, суугъа атып:

– Мен айтханны этмесенг, сени боллугъунг да алайды, – деп, дагъыда келинине къадалгъанды.

Къайын атасыны къоймазлыгъын билгенде, къатынчыкъ, къутулуп кетип, башын суугъа атханды. 

Сууда бара барып, жаны саулай бир айрыкамгъа чыкъгъанды.

Ол да алай олтуруп, не этерге билмей тургъанлай, айрыкамны бир жанында бир уллу къой сюрюу кёрюннгенди. Къойчу жаш а, ол сюрюуню ызындан келе келип, арлакъда сыртындан тюшюп жатханды.

– Энди барайым да, аны кесиме жаш этейим, ол манга болушур, – 
деп, къатын, барып, жашны ауузуна эмчегин салгъанды. 

Алайда экиси да ана-бала болгъандыла. Сора къатын бу жашха:

– Мен къыйынлыкъ жетип айланнган бир адамма, мени тиширыу болгъанымы сен адамгъа айтмай, юсюме киерге эски эр киши кийимле табып, мени атанга къой жалгъа жарашдыр, – дегенди.

Жаш олсагъатлай анга кийимле келтирип кийдиргенди. Ингирде юйюне элтип:

– Атам, бир аламат къойчу тапханма, аны къой жалгъа алмай амал жокъду, – дегенди.

– Да алайыкъ, сен ыразы эсенг, мен да угъай демейме, – деп, жашны атасы ыразы болгъанды.

Алай бла къатын беш жылгъа къой жалгъа жарашханды. Ол болжалны ичинде къойланы ариу кютюп, заманы жетгенде, жалына бир бёлек къойчукъну да алып, жолгъа тебирегенди. Атасыны ыразылыгъы бла уа, биргесине эмчек жашын да алгъанды. Талай заманны тюрлю-тюр​лю жерледе айланнгандыла, къойлары да кёп болгъанды. Сора была бирде къошларын жети жол айырылгъан жерге салгъандыла. Андан болур эди, кеслерине да къонакъла таймаздан келип башлагъандыла. Келген къонакъ​гъа уа была да къонакъбайлыкъ этмей къоймагъандыла. Ол себепден къатыннга Чомарт Къойчу деп атагъандыла. Къатын да хар келген къонакъгъа эрин, атасын соруп тургъанды.

Къатынны эрини бу затладан хапары болмагъанды. Жашны атасы:

– Келинни да, жашчыкъны да ата юйюне элтгенме, тансыкъларын алсала, келирле, – деп алдагъанды.

Кёп заман озгъандан сора, жаш, къайгъылы болуп, къоймай, атасын да биргесине алып, излей кетип, къызны атасын тапханды. Къызны атасы уа, эфенди аны: «Къызынг ёлгенди», – деп алдагъан эди да, керти да алай болгъан сунуп тургъанды. Жаш да, жашны атасы да, къызны атасы да, салып, эфендиге барып, хапар соргъанларында, эфенди:

– Мен аны кеси къолум бла асырагъанма, жаназысын да кесим къылдыргъанма, – деп, жалгъан шагъатла туудуруп башлагъанды.

Алай болса да къызны эри бла атасы эфендини, къоймай, биргелерине алып, тёртеулен болуп, бары да къызны излерге атланнгандыла.

Кёп заманланы кёп жерледе айланып, арыгъан да этип, ач да болуп, жети жол айырылгъан жерде Чомарт Къойчуну хапарын эшитгендиле.

– Ярабий, ол Чомарт къойчу бизни тойдургъан да этер эди, аны кибик, ол адамланы кёп жюрюген жеринде къыздан да бир хапар айтыр эди, – деп, салып барып, Чомарт къойчуну къошуна тюшгендиле.

Къыз эрин, атасын, къайын атасын, эфендини да таныгъанды, ала уа муну танымагъандыла. Таныб’а, къайдан танырыкъ эдиле: кёп жылланы ичинде аны сыфаты да тюрленнген эди, андан сора да юсюне кийгени эр киши кийимле эдиле. Къатын, аланы таныса да, кесин танымагъанча этгенди. Ариу, къошха кийирип, олтуртханды, тынчайт​ханды. Эмчек жашы уа, эрлай бир аламат къойну союп, хант этгенди. Къонакълагъа ашатхандыла, ичиргендиле. Жатарны аллы бла къызны атасы Чомарт Къойчугъа:

– Ярабий, былай-былай, къызым, жашчыгъы да биргесине, тас болгъанды, дунияда аны кёргенинг неда хапарын эшитгенинг иш жокъмуду? – деп, жарашдырып соргъанды.

– Да аллай адам кёргеним болмагъанды, ёнге сиз айтхан къызгъа ушаш бир тиширыуну ала-чола хапарын а къачан эсе да эшитгенме. Айт десегиз, унутмагъан эсем, айтырма, – дегенди Чомарт Къойчу.

Олсагъатлай окъуна эфенди бла жашны атасы элгеннгендиле, къоркъ​гъандыла, къошдан къачып чыгъарча болгъандыла, къызны атасы бла эри уа, къууанып:

– Ай, маржа, айт, – деп, кёзлери, башлары жарып тилегендиле.

– Хапарны башлардан алгъа, сизден бир тилеригим барды, аны этсегиз, айтырма, алай болмаса уа, айталлыкъ тюйюлме, – дегенди Чомарт Къойчу.

– Не зат дейсе, аурууунг тас, не десенг, аны этербиз, болгъан мюлкюбюзню санга берирбиз, – дегендиле къызны атасы бла эри.

– Мен хапарны бошагъынчы, къошдан эшикге киши чыкъмасын, тышындан да къошха киши кирмесин, – дегенди.

– Айхай, айхай! – дегендиле.  

Сауут-саба алып, къатынны эмчек жашы эшикни сакълагъанды, къатын да, сюрюучю таягъын къолуна алып, хапарны башдан-аякъ айтып тебирегенди.

– Быллай-быллай бир адам, Кябагъа тебирегенинде, кесини къызыны аманатын бир эфендиге берген эди. Ол эфенди къызгъа зор этерге тебирегенде, къыз, башын алып, агъачха къачхан эди. Къызны быллай-быллай бир жигит мараучу табып, юйюне элтип, экиси да бир бирлерин сюйюп, эр-къатын болгъан эдиле, бир жашчыкъ да туугъан эди алагъа. Къатын, жашчыгъын да биргесине алып, атасын кёрюрге бара тургъанлай, аны ашыра келген къайын атасы, жолда келинине аман ниет тутуп, зор этерге излеген эди. Келини унамагъанда, къайын атасы, сабийчикни да суугъа атып, келиннге чапханда, келин башын суугъа атхан эди. Андан, сууда бара барып, бир айрыкамда чыгъып, бир сюрюучю жашчыкъ бла ана-бала болуп, тиширыу болгъанын да жашырып, эр киши кийимле кийгенди... – деп, Чомарт Къойчу хапарыны артына жетгинчи, къызны эри бла атасы, муну болумун ангылап, эфендини бла къызны къайын атасын алайда окъуна уруп ёлтюрюрча болгъандыла.

Ол эки аманлыкъчы уа:

– Къойчуну айтханы терсди, алдагъан этеди, – деп, дауур-сюйюр этгендиле.

– Олтуругъуз, олтур, бир биригизге хыны этмегиз, хапарда ётюрюк, керти да болады. Мен эшитгеними айтама, сёзюмю артын бошаргъа къою​гъуз, – дегенди Чомарт Къойчу. Ала сабыр болгъанлай а: – Жангылмай эсем, хапарда айтылгъан адамла сиз болурсуз, – дегенди.

Эфенди бла къызны къайын атасы жерге кирлик болгъандыла, эри бла атасы уа:

– Алайды, жаным, алайды, – дегендиле.

– Ма ол къызны атасына бу къарт бек ушайды, – деп, къыз кесини атасын кёргюзтгенди.

– Керти айтаса, ол менме! – дегенди къарт.

– Ма ол аманат алгъан къызына зор этерге чапхан эфендиге бу ушайды, – деп, Чомарт Къойчу эфендини кёргюзтгенди.

– Ётюрюкдю, Аллах бла ант этеме, ётюрюкдю! – деп, эфенди кюйгенди-бишгенди.

– Ма ол да къызны эри мараучугъа бек ушайды.

– Кертиди, – деп силкиннгенди жаш.

– Ма бу къарт да, ол келинине зор этерге умут этип, уланындан туу​гъан сабийни суугъа атып, келинин суугъа секиртгеннге бек ушайды, – 
деп, къайын атасын кёргюзтгенди.

– Алай деген неди?! Муну айтханына ийнанмагъыз, бу дунияны бир бирге юсгюрюрге тебирегенди. Бу аман ётюрюк сёзле бла Аллахны чамландырады, – деп, кесин ариуларгъа кюрешгенди ол да.

– Ма ол эшикни сакълап тургъан жигит – ол къатынны эмчек уланыды, сизге бу хапарны айта тургъан Чомарт Къойчу уа – ол къыз кесиди, – деп, къыз, бёркюн алып, къонакълагъа къутас чачын ачханды.

Иш ачыкъ болгъанды. Атасы бла эри къызны бир бирлеринден алып къучакълагъандыла, къууанч болгъандыла. Эфенди бла къызны къайын атасы саудан ёлгендиле. Алайда болгъан адамланы жыйып, ол эки аманлыкъчыны эки эмилик атны къуйрукъларына къаты байлап, бошлагъандыла. Эмилик атла, чочуп-чочуп, уруп, аланы бут-бут, къол-къол этгендиле.

Была уа, бир бирлерин табып, къууанч бла юйлерине келип, жашап къалгъандыла.

ХАЛАЛ СОМЛА

Эртте-эртте, бек эртте бир бай ханны бир ариу къызы болгъанды. Кюнлени бир кюнюнде хан, бешжыллыкъ жалгъа тохтап, къолунда ишлеген бир жашны, хакъын бермей, ачыуланып:

– Къарынынга ашагъанса, – деп къыстагъанды. 

Барын да кёрюп тургъан къызы: 

– Атам, ол жарлы жашны, хакъын да бермей, урушуп, нек къыстадынг? – дегенди.

Сора бай къызына да ачыуланады: 

– Сен жалчыгъа жазыкъсындынг, жарлы жашаргъа сюе болурса, – 
деп, мыртазакъларын чакъырып: – Муну, элтип, эл къыйырында бир жарлы жашагъан юйню къатына атыгъыз да келигиз! – деп буюрады.

Ала да, къызны алып барып, эл къыйырында бир жер юйчюкню эшигин къакъгъандыла. Юйден хан къыстагъан жарлы жаш чыкъгъанды. Къыз анга хапарын айтханды.

Сора экиси, юйленип, бирге жашау этип башлагъандыла. Къызны жюзюклерин, сыргъаларын сатып, аны бла бираз кечиннгендиле.

Андан сора жаш иш излей кетгенди. Бара барып, узакъ элде бир байгъа ишге жарашханды, малчы болуп, юч жыл турургъа сёз бергенди. Бай:

– Жылынга юч халал сомму аласа огъесе онбеш харам сомму ала​са? – деп соргъанды.

– Юч халал сом алама, – дегенди жаш. 

Сора, жылы жетип, жаш жалын алгъанда, байгъа: 

– Юйюме элтип келейим, – деп тилегенди.  

Бай айтханды: 

– Мен алай ары барама да, бере келирме, – дегенди бай.

Алай айтып, юч сомун алып кетгенди. Бара барып, бир элде базаргъа къайтханды, жалчысыны ахчасына бир кюзгючюк сатып алгъанды, дагъыда бара барып, бир башха элде бир байда къонакъда къалгъанды. Эрттенбла тургъанында, байны къызы, кюзгю орунуна челекде суугъа къарап, чачын тарай тургъанын кёрюп, ол кюзгючюкню кёргюзтгенди.

Сора къыз, къууанып, сейир-тамаша болгъанды. Алада кюзгю болмагъанды. Къыз, атасына барып: 

– Муну багъасына не дей эсе да, берип, манга алчы, – деп тилегенди. 

Атасы да ол кишиден тилеп, ол да сатаргъа унамагъанча этип, эм ахырында юч тюмен алтын ахчагъа сатханды. Андан сора бу бай, барып, жарлы жашны къатынына ол ахчаланы бергенди. 

– Эринги биржыллыкъ хакъыды, энди эки жылдан келликди, былагъа юй ишлетсин деп ийгенди, – дегенди да, кетгенди.

Бай ызына келгенинде, жаш хапар сорады. Бу да: 

– Тура эди тынч-эсен, – деп къояды.

Жаш кетгенли, къатыны жашчыкъ табып тура эди. Бай, аны айтмай, жашырып къояды.

Тура туруп, биягъы жашны экинчи жылы жетгенлей, энтта юйюме жетип келейим дегенинде, бай, иймей: 

– Мен бере келирме, – деп, ахчасын алып, жолгъа чыгъады.

Бара барып, бир элде базардан жашны юч сомуна киштик сатып алады. Бара барып, дагъыда бир башха элде бир байда кече къалыргъа къайтады. Сора муну аллына ушхууур салгъандыла да, къолларына къазыкъла алып, ючеулен тёгерегине сюелгендиле.

Бай, къоркъуп: 

– Не этесиз? – деп соргъанды. 

– Чычханла ашаргъа къоярыкъ тюйюлдюле, – дегендиле ол ючеулен.

Алай а бу, ийнанмай: 

– Къайда? Къазыкъларыгъызны атчыгъыз, – дегенди. 

Къазыкъланы былай атханлай, тёрт жаны чычхандан толуп, ушхуууруна чабышхандыла.

Бай, олсагъатдан машокдан киштикни чыгъарып, юй тюбюне ийгенди. Киштикчик эрлай чычханланы барын да сойландыргъанды. Аны кёрюп, къонакъбай:

– Кеси тартхан бир алтын берейим, бу киштикни манга сат! – деп тилегенди.

Къонакъ да, хо деп, киштикчикни кеси ауурлугъу тенгли алтыннга берип, жолуна кетгенди. Сора, бара барып, жарлы жашны юйюне жетгенди. Барса, жарлы жашны къатыны ол жер юйчюкню орунуна, къалача, бир тюплю-башлы юй ишлетип, жашчыгъы да жангы жюрюй тура эди.

Бу да: 

– Ма, бу ахчаланы эринг ийгенди, энди кеси да бир жылдан келлик​ди, мынга ырысхы, мал къурасын дегенди, – деп, къатыннга алтынланы берип, кетип къалгъанды. 

Къайтып келгенинде, жаш, чабып, хапар соргъанды. Бу да биягъынлай: 

– Тура эди тынч-эсен, ийген ахчанга къууанды, салам айта эди, – 
деп къойгъанды.

Юч жылы жетип, жаш эли, юйю таба кетгенди. Кетип бара, ызындан бир киши жетгенди да, биргесине келгенди, чыртда сёлешмегенди. Жаш: 

– Нек сёлешмейсе? – деп соргъанында, ол: 

– Мен бошунакъгъа сёлешмейме, юч акъыл сёз юйретейим, юч сом бере эсенг, – дегенди.

Жаш, болсун деп, юч сомун бергенде, ол киши:

– Биринчиси – жёнгеринге харамлыкъ тутма. Экинчиси – кече тюзде къалсанг, къулакъ ичинде къалма. Ючюнчюсю – ишни артын бил-
гинчи, женгиллик этме! – деп юйретип, жашны озуп кетип къалгъанды.

Жаш, бара барып, жолда ючеуленнге тюбегенди, ала бла жёнгер болуп, бара баргъанды. Бек къызыу кюн болгъанды да, суусапдан ёлюрге жетип, бир къуюгъа тюбегендиле. Сора, сен тюш, мен тюш дегендиле да, жаш: 

– Мен тюшейим, – деп, къуюгъа тюшгенди. Тюшсе, аны тюбюнде адам сюеклени кёрюп, къоркъуп, тёгерегине къарап, бир жанында бир уллу тешик эслеп, ары киргенди. Кирсе, аны ичинде бир дорбун, анда уа – бир ариу къыз, бир уллу макъа, бир жаш. Саламлашханларындан сора, ол жаш мынга:

– Жаш, бу макъамы ариуду, огъесе ол къызмы ариуду? – деп соргъанды.

Жаш, экисине да кезиу къарап: 

– Жюрегинг къайсысын сюе эсе, ол ариуду, – дегенди.

Олсагъатлай олтуруп тургъан жаш, секирип, ёрге туруп, муну къучакълагъанды, сора, къамасын сермеп алып, ол къызны башын юздюргенди. Алайда ол жарлы жашха хапарын айтханды:

– Бу къыздан къачып, жерни тешигине киргенимде да, ызымдан къуууп келгенди, мени ал деп, мен а андан эсе ол макъаны да аллыкъ​ма. Ол баш сюеклени кёремисе – ала бары да къыз ариуду дегенледиле, башларын юзюп баргъанма, энди сен мени башыма бош этдинг, ол алтындан алалгъанынгы ал, – деп, бир алтын къалауну кёргюзтгенди. Жаш болгъанын аладан толтургъанды, башында жёнгерлерине суу ийген​ди, кеси да чыкъгъанды да, алагъа хапарын айтханды, ызы бла алтынларын къуйгъанды, бир кесегин жашырыргъа да излегенди, алай а сатып алгъан сёзю эрлай эсине тюшюп, алтынланы барын да ортагъа салып, тенг юлешгенди.

Кетип бара, кеч болуп, была бир жерде тохтайдыла. Жарлы жаш:

– Келигиз, сыртда къалайыкъ, – дейди. 

Алай а жёнгерлери, унамай, къулакъ ичинде къалгъандыла, бу уа сыртда къалады. Кече бир уллу ырхы келгенди да, жолоучу жёнгерлерин алып кетгенди...

Бу жаш а, келе келип, элине жетеди. Сатып алгъан юч сёзюмю экисине тюбедим деп сагъыш этгенди. Излеп, жер юйчюгю болгъан жерге барса – бир уллу юй, арбазы-бауу жарашып, бир байны ыстауаты. Сейирсинеди, кече болгъаны себепли, сорургъа киши кёрмей, терезеден къарайды. Къараса – юй ичинде кесини къатыны, ары-бери чабып, омакъ кийинип, жумуш этип айлана, эки-юч жыл болгъан жашчыкъ да юй тюбюнде ойнай. Сора жаш, мен кетгенлей, мени тиширыуум башхагъа эрге барып, бай болуп, сабий да табып турады деп ачыуланады. Алай а сатып алгъан сёзю эсине тюшюп, сабыр болуп, юйге киреди.

Къатыны, къууанчлы болуп, чабып, муну къучакълайды. Жаш хыны болургъа излесе да, къатыны муну, эрлай омакъ кийиндирип, къонакъ юйге элтеди. Кирсе – уллу юй толу къонакъла, ашай-иче, къайын атасы да, бу жалда тургъан бай да мында. Къызны атасы, мынга чабып, ийнакъ-къучакъ болады, кёп ариу сёзле айтады.

Ол байым а бери къалай чыкъды деп, жаш сейирсинеди. Сора бай, жарашдырып, хапар айтып, жашха болгъанны ангылатады. 

– Тюзюн айтсам, сен кетип къаллыкъ эдинг да, аны ючюн жашырып тургъанма, сора сен, женгиллик этип, къатынынгы ёлтюрюп къойма деп, сенден алгъа келгенме. Ызынгдан жетип, юч акъыл сёз сатхан киши да мен эдим, санга кесими танытмай кетген эдим ансы, – дегенди.

Да бек татыулу ашап-жашап къалдыла деп, хапарлары энтта да айтылады. Аны кёрмегеним кибик, кесим алай ёлмейим.

ЮСЮП 

Эртте-эртте бир ханны онеки жашы болгъанды. Аланы онусу – алда къатынындан, экиси да – артда алгъан къатынындан эдиле. Артда юйдегисинден жашларыны таматасыны аты Юсюп, гитчесини аты Бунями болгъанды. Ханны он жашы, кеслерини малларын жюрютюп, къошда тургъандыла. Эки гитче жаш а – юйде аталары-аналары бла. Бир кюн жашла, къошха тебирегенлеринде, аталарына:

– Ата, Юсюпню да бизни бла ий, къошда бузоулагъа къарар, – деп тилегендиле.

– Бу алыкъын гитчечикди, къошха чыгъар заманы болмагъанды, – 
деп, атасы иерге унамайды. 

Андан сора, кёп турмай, Юсюп, жукълап уяннганында, атасына:

– Бюгече бир аламат тюш кёрдюм, – дейди.

– Хайыр болсун! Не кёрдюнг? Айт, тынгылайым, – деп, атасы Юсюпню къатына олтурады.

– Ай да, кюн да, онбир жулдуз да тюз башымдан чыгъып, мени тёгерегиме айланып, баш уруп кёрдюм, – деп, Юсюп тюшюн айтады.

– Ай бла кюн ананг бла манга кёрюнедиле. Онбир жулдуз онбир къарындашынга кёрюнедиле. Биз, къачан болса да, санга бир жалынчакъ боллукъ болурбуз, сен бу тюшюнгю къарындашларынга билдирме, ала санга зарлыкъ этмесинле, – деп, атасы Юсюпге юйретеди.

Экинчи жол да Юсюпню къарындашлары, къошха тебирегенлеринде, аталарындан:

– Юсюпню да бизни бла къошха ий, – деп тилейдиле. 

Алай, аталарыны ыразы болмагъанына къарамай, Юсюпню да биргелерине алып кетедиле. Бара барып, жети жол айырылгъан бир жерде тохтап, къарындашла бир бирине:

– Бизни атабыз бизни барыбыздан да Юсюпню бек сюеди, биз муну дунияны башындан тас этейик, – деп, аны бир терен къуюгъа атадыла да, кёлегин къаннга бояп, атасына алып барып:

– Бюгече малланы къыйырында жатып тургъанлайыбызгъа, Юсюпню бёрю ашап къойду, – деп, къан жугъу кёлегин кёргюзтедиле.

– Бёрю зат да ашамагъанды, не этген эсегиз да, кесигиз ёлтюрдюгюз, – деп, аталары, ийнанмай, жиляйды. 

Къарындашла, аталарына жууап да къайтармай, ызларына, къошха, чыгъып кетедиле. Жети жол айырылгъан жерге жетгенлеринде, жарым патчахны саудюгерчилери къуюдан атларына суу ичирирге тебирегенлерин кёрюп, алайда тохтайдыла. Саудюгерчиле челекни къуюгъа жиберип, ёрге тартханлай, сау-саламат Юсюп, челекге тагъылып, чыгъып келеди. Саудюгерчиле анга бирда мардасыз къууанадыла. Юсюпню сау чыкъгъанын кёрюп, къарындашлары, чабып жетип:

– Бу бизни къулубуз эди, къайдан чыкъды? – деп ачыуланадыла.

– Къулугъуз эсе, бизге сатыгъыз, – деп, саудюгерчиле тилейдиле.

Къарындашлары Юсюпню бир къара сомгъа сатадыла да:

– Сакъ болугъуз, къачып кетмесин, – дейдиле. 

Саудюгерчиле Юсюпню, алып барып, сабийи болмагъан къаратон жарым патчахларына саугъагъа бередиле. Ол, бирда мардасыз къууанып, сыйлы кийимле да кийдирип, аны кесине жаш этеди. Юсюп, кимни да кёзю тохтарча, бек ариу жаш болгъанды.

Арадан талай заман ётгенден сора, жарым патчахны къатыны Юсюпню сюе башлайды. Бир кюн ол къатын, жюрек сезимин ичинде тыялмай, Юсюпге сюймеклигин айтады.

– Ол дегенинг неди? Мен санга анамса деп турама, – деп, Юсюп чарлайды.

– Хо демесенг, эриме айтып, мен сени ёлтюртген этерикме, – деп, къатын да ачыуланады. 

Муну бу хапарын эшитип, къоншу къатынлары:

– Сен, жарым патчахны къатыны болгъанлай, кесинги да бу ариулугъунг бла, жумушчунгу сюесе, – деп айып этедиле.

– Сиз манга бош айып этесиз. Келчигиз мени юйюме! – деп, къатынланы барын да кесини юйюне къонакъгъа чакъырып, хар бирини къолуна бирер быхы бла бирер бичакъ берип: – кесигиз да, ашагъыз, – 
деп, Юсюпню аланы аллары бла оздурады. 

Къатынла, Юсюпню ариулугъуна сейирсинип, эслери кетип, бары да бармакъларын бичакъ бла кеседиле.

– Ыхы, къалайды?! Энди манга айып этерикмисиз? – деп сорады къатын.

– Энди санга айып этмейбиз, – деп, къатынла, кесген бармакъларын да байлап, юйлерине кетедиле. 

Эри юйде болмагъан заманны марап, биягъы къатын Юсюпге, ачыкъ этип, сюймеклигин алгъындан эсе деменгили айтады.

– Экинчи къайтарып, бу затны манга сагъынма! – деп, Юсюп эуюл болуп тохтайды.

Къатын, дертленип, эрине барып:

– Аман адамны айнытсанг, эрининги-бурунунгу къан этер дегенлей, сен кетгенлей, Юсюп, манга артыкълыкъ этеме деп, мыллыгын атханды да, къачып, кючден къутулгъанма, – деп, жиляп тарыкъгъанды.

Жарым патчах, ачыуланып, Юсюпню тюрмеге салдырады. Юсюп болгъан тюрмеде уа, аманлыкълары чыгъып, патчах тутдургъан эки нёгери болгъандыла. Аланы бири, Юсюпге къарап:

– Алан, сени тюшден хапарынг жокъмуду? Бюгече тюшюмде патчах бла бир тепсиде ушхууур ашап кёрдюм, – деп сорады.

Юсюп, не айтыргъа билмей, эсине келип:

– Сени эрттенбла, къагъыт ийип, патчах башынга бош этдирликди, кесинг да эски ишингде ишлериксе, – дейди.

Аны эшитгенлей, ол бир нёгери да, тюш кёрмегенлей, Юсюпню хыликкя этип:

– Мен да тюшюмде табакъ бла бир хычинни башыма салып кётюрюп баргъанлай, учуп келип, къушла ашап кетдиле, – дейди.

– Сени эрттенбла патчах, ушкок бла урдуруп, ёлюгюнгю эшикге атдырлыкъды, мыйынгы къаргъа-къузгъун ашарыкъды, тюшюнг анга кёрюнеди, – дейди Юсюп.

– Угъай, мен, тюш кёрмегенлей, сени алдап айта эдим, – деп, ол адам къайгъылы болады.

– Айтырынгы айтдынг, сени боллугъунг алайды, – деп къояды Юсюп.

Эрттенбла, тап, Юсюп айтханча, бир нёгери, башына бош болуп, юйюне барып, эски ишине жарашады. Бир нёгерин а, ушкок бла уруп, ёлюгюн орамгъа атадыла да, къаргъагъа, къузгъуннга аш болады.

Арадан талай заман ётгенден сора, патчах тюшюнде тогъуз семиз ийнек бла тогъуз арыкъ ийнек, тогъуз толу будай баш бла тогъуз къуру будай баш кёреди. Сора ол тогъуз семиз ийнекни тогъуз арыкъ ийнек ашагъанын, ол тогъуз толу будай башны да тогъуз къуру будай баш ашагъанын кёрюп, уянады.

Патчах, билгичлени жыйып, тюшюн сорады, алай а билгичле аны тюшюне жууап эталмайдыла. Бу хапарны эшитип, тюрмеден бош болуп келген адам патчахха:

– Мени тюрмеде Юсюп деп бир нёгерим бар эди, ол сени тюшюнгю биллик эди, – дейди.

Патчах, Юсюпню тюрмеден чакъыртып, тюшюн айтады. Юсюп, бир кесек тынгылап, сагъыш этип:

– Мындан ары тогъуз жылны битим бек мардасыз уллу болуп, адам аш да, мал аш да бек эркин боллукъду. Тогъуз семиз ийнек бла тогъуз толу будай баш анга кёрюннгендиле. Андан сора тогъуз жылны жерге тюк чыгъарыкъ тюйюлдю. Тогъуз арыкъ ийнек бла тогъуз къуру будай баш тогъуз семиз ийнек бла тогъуз толу будай башны ашагъанлары анга кёрюнеди, – деп, патчахны тюшюню магъанасын айтып береди.

Патчах, Юсюпню акъыллылыгъын, аны адамлыгъын, эслилигин да жаратып:

– Сени тюрмеден бош этеме, кесинг да мени къолумда ишле, – дейди.

Юсюп, патчахны айтханын унамай:

– Мени терслигим, тюзлюгюм айырылмай, тюрмеден чыгъарыкъ тюйюлме, – деп, не ючюн тутулгъаныны хапарын башдан-аякъ патчахха айтады.

– Керти да алай болгъанына шагъатынг бармыды? – деп, патчах Юсюпге сорады.

– Ийнанмай эсенг, ол бармакъларын кесген къатынлагъа сор, – дейди. 

Патчах, ол къатынланы барын да чакъыртып, соруу этеди. Къатынла Юсюпню терслиги болмагъанын, терс жарым патчахны къатыны болгъанын айтдыла. Олсагъатдан патчах, жарым патчахны чыгъарып, орунуна Юсюпню салады. Ала экиси да, биригип, тогъуз жылны битген мирзеуню, бир бюртюгюн къоратмай, кюфлеге жыядыла. Мал ашны да аны кибик этедиле. Тап, Юсюп айтханча, тогъуз жылдан сора жерден жукъ чыкъмай, тёгерек эллеге уллу ачлыкъ жете башлайды. Узакъ жерледен келип, халкъ быладан, алтынларын, кюмюшлерин аямай берип, мирзеу алып башлайдыла.

Ол жыллада бир къатын бла бир киши, онбир да аладан жашыракъ адам, садакъа жыя, къаланы къатына келедиле. Юсюп атасын, анасын, харам къарындашларын да таныйды. Къарындашлары Юсюпге къалай этгенлерин кеслерине айтдыртады.

Атасын, анасын биргесине къояды, къарындашларын а къыстайды. 

– Къыстама, барыбыз да сени къарын жалчыларынг болайыкъ, – 
деп, тилеп-жалбарып, ала да алайда къаладыла.

Аны кёрмегенибиз кибик, ауруу-талау кёрмей къалайыкъ.

АКЪЫЛГЪА ТЮШЮННГЕН 

Эртте-эртте Умар деп бир адам болгъанды. Аны бир жашы бар эди. Ол жаш, элден-элге барып, кесин кёргюзтюп, омакъланып, хауле айланнган болмаса, башха иш этмегенди. Хар баргъан элинде кесича хауле жашланы жыйып, ала бла ичип, эсирип айлана эди. Кёлю уа, башым булутла бла тенгди, тап, аладан да бираз ёрге озады деп, алай болгъанды.

– Хаулеликни къой, ичгини сюрген онгмайды, – деп, атасы не къаты кюрешсе да, жашы анга тынгыламагъанды.

– Манга не жарлылыкъ жетерикди? – деп къойгъан болмаса, атасыны айтханы къулагъына да кирмей эди.

Кюнле, айла, жылла оза, Умар къарт болгъанды. Ёлсе, артында къалгъанлагъа ачлыкъ-жаланнгачлыкъ, жарлылыкъ жетерден къоркъуп, бир темир юй ишлетгенди. Жашыртын ол темир юйню чардагъына алтын жыйгъанды да, бир жыжымчыкъдан бери ким тартса да, юсюне алтын къуюлуп къалырча этдиргенди.

Бир жол Умар бир бек аурукъсуннганында, жашын чакъырып:

– Мен не кёп тиледи эсем да, сен бир да тынгыламадынг, тюшюнмединг. Малынгы, ырысхынгы бошасанг, «Умарны тели жашыча» деп айтдырмаз ючюн, ол чардакъдан къыйыры къарап тургъан, мен кеси къолум бла такъгъан жыжымны тюбюне бир шинтик сал да, боюнунга аны такъ да, аякъларынгы тюбюнде шинтикни бир жанына тюрт да, бууул да, ёл да къал. Алайсыз жашауунг боллукъ тюйюлдю, ёлюр кюнюнге деричи, жыжымгъа къолунгу уа тийирме, – деп осуят этгенди. 

Жашны кёлюне: «Атам харип сер болуп сёлешеди ансы, мен бу мюлкню, бу ырысхыны къайдан бошарыкъма, аны бошагъынчы бир жашагъа эдим ансы, андан сора ёлсем да, жарсырыкъ тюйюл эдим», – 
деген акъыл келсе да, атасыны кёзюне къарап, жукъ айталмай, хар айт​ханын толу этерге сёз бергенди.

Бир ауукъ замандан атасы ёлгенди, мюлкге иеликни къолгъа алгъанында, жаш аны андан да бек зыраф жоюп, элни хаулесине ашатыуну, ичириуню алгъындан да кемсиз этип тебирегенди.

Ырысхысы алыкъын тауусулмагъан эди да, ала да, ызындан къалай айтсала да, кёзюнден сёкмей эдиле, хаман къара махтау берип тура эдиле.

«Ол мен мюлкюмю ашатхан адамла барысы да саудула. Мен бюгюн алагъа берсем, ала да кезиулерине бизге болушурукъдула. Мен алагъа барсам, ала да манга, адам жюрютюп къолундан келмезча, мал, ырысхы да берип иерикдиле», – деп, жашны акъылы алай эди. Алай бла кюнлени бир кюнюнде бу жашны мюлкю тауусулгъанды.

– Бар, жашым, бир зат эт, ёлюп къалабыз ачдан, – деп, анасы, къоймай, жашын ол ичгичи жёнгерлерине ашыргъанды. 

Барып, бирине тюбеп, кюлюп, ышарып сёлеширге мурат этгенди. Алай болгъанлыкъгъа бурунча ол анга жууап бермегенди. Бек ачыуланып, мудах да болуп, андан озуп, дагъыда бирине баргъанды. Ол да, аны кибик этип, сёлеширге да унамай, жууукъ бол деп да айтмай, ызына айланып, юйюне кирип кетгенди.

Андан да бек эрини салынып, къайтып кетерге болмай, юйде къарт анасы ачдан ёле, эки аягъын тыпыр ташха салып, жаягъына таянып, эсней тургъанын кёзюне кёргюзтюп, дагъыда къалгъан тенглерине-жууукъ​ларына айланнганды. Барындан да тапханы бир жууап болгъанды.

Кеси кесини насыбын тыялмай, палах этгенин ангылап, атасыны сёзлери эсине тюшюп, бурунун къысха-къысха тарта, бёркюн къолуна алып, жолда ташха, агъачха абына, къайтып келип, юйге киралмай, эшик аллында тырхыкчыкъда олтуруп, сагъышланып тургъанлай, анасы, юйден юсюне чыгъып:

– Къайда тенглерингден келтирген малынг, мюлкюнг? – деп соргъанды.

Жаш, мурулдап къойгъан болмаса, анга ачыкъ жууап этмегенди. Анасы:

– Бир адам, атангы заманындан таныш кёре эдим, жолну озуп бара, мени эшик аллында эслеп, къайтып, атдан тюшюп, хапар-хайыр соруп, жетген дуниябызны айтханымда, жазыкъсынып, бек мудах да болуп, ма бу жангыз апасыны берип кетгенди да, ёле башласакъ, бир гыржын кесек алып къабарбыз деп, асырап тура эдим. Сени жюрегинги быллай бир къыйналгъанын кёрмеге эдим да… Бир кюнню алгъа ёллюк болурбуз да, ёлейик, не этерикбиз, – деп, апасыны жашына бергенди.

Апасы къолуна тюшгенлей, жаш, чабып барып, башха зат тапмай, эки къой ёпке алып, тенглерине тебирегенди. Агъач ичи бла барлыкъ эди да, агъач ортасына жетгенлей, анасына хапарын айтмай кетгенин эсине тюшюрюп, ёпкелени къайын терекни башында бутакъгъа тагъып, ызына къайтып, анасына хапарын айтып, жан солуу этип жетсе, богъурдакъ кемирчегинден къалгъанын къанатлыла ашап, аны да ары-бери тарта тургъанларын кёргенди. Бек мудах болгъанды, алай болса да, этер амал тапмай, тенглери жыйылып тургъан жерге баргъанды.

Къарап, жашны кёргенлей, биреулен:

– Аланла, Умар улу сыйларгъа арбалары бла ашарыкъ-ичерик алып келеди, – деп масхара этгенди.

– Ол бюгюн арбалары бла былайгъа келтирлик ашарыкъ-ичерикни агъач жаныуарла бизге къошулсала да, бошаялмабыз, – дегенди экинчиси да.

– Бизни угъай, ол саулай къыралны да тойдурур, ашатыр, ичирир, – 
деп, бир бирлерине къарап, кёз къысып, бары да хыликкя этип кюлгендиле.

Жашха ачыу тийип, жюреги да къыйнала, нёгерлерине ёпкелени хапарын айтханды. Аны эшитгенлеринде, кюлкю андан да уллу болгъанды.

– Ёпкелени къанатлыла къалай ашарыкъдыла, адам ийнанмазлыкъ затны бу къалай айтады? – деп, бек уллу айып этгендиле. 

Ким аллындан, ким артындан кюле, хыликкя этип, жан-жанындан сызгъыра, ол да, ыйлыкъгъандан, бёркюн кёзлерине басханлай, къайтып, юйюне келгенди.

Ашаргъа аш, ишлерге иш тапмай, ачдан таза къарыусузгъа жетгенди. Сора, атасыны осуяты эсине тюшюп, жаш:

– Ёлеме да, ёлеме, орамда ауузум ачыла, сюйгенни-сюймегенни арасында ёлмейим да, атамы осуятын да толтуруп, ол къолу бла жарашдырып кетген жыжымчыкъны кесиме асмакъ этип ёлейим, – деп, атасы хазырлап кетген асмакъ жыжымчыкъ болгъан темир юйчюкде кесин асаргъа акъыл этгенди.

– Анам, мен мындан кёп бу элде туралмайма, турсам да, экибиз да ачдан ёлюрге башлагъанбыз, экибизни бирге киши асырарыкъ тюйюлдю, мен кете барайым. Сен а къарындашынга бар, ол, не этсе да, сени ачдан ёлтюрмез, мен да, сау болсам, келирме. Унутуп къоймай, нёгерле да алып, темир юйчюкню эшигин ача тур, кесинг жангыз а келип, юйчюкге кирме. Хайда, анам, сау къал, – дегенди.

– Бар, балам, бар, мен бек къарыусузма, алай болса да, сен айтханча, къарындашым мени ачдан ёлтюрмез, – деп, экиси да къучакълашып  айырылгъандыла.

Жаш, келип, темир юйчюкню эшигин ызына къайтарып, шинтик​ге минип, боюнуна жыжымны кийдиргенинде, дуния жарыкъ ёчюлюп, къап-къарангы болгъан эди. 

Аякъларыны тюбюнден шинтикни тюртгенде, шинтик бир жанына аууп, ол боюнундан тагъылгъанында, жыжымны арт жаны ычхынып, жаш, келип, сыртындан жерге тийгенди. Ол жыжымны къыйыры бегитилип тургъан тешикден а, зыр деп, алтын ахча юсюне къуюлгъанды.

Секирип къобуп, анасына сюйюнчюге чапханды. Барып, анасыны от жагъагъа тёнгереп, ачдан къарыусуз болуп тургъанын кёрюп, анга да жукъ айтмай, къатларында тюкенден тюрлю-тюрлю ашарыкъла алып жетдирип, анасыны аллына салып, ол да аз-аз къабып, аязып, хапар соргъанды. Жаш, жашырмай, битеу болумун айтханында, анасы жилягъан, къууаннган да этгенди.

Энди жаш, ичгини, хаулеликни да къоюп, хар затын орунуна салыр къайгъыгъа киргенди. Кече да, кюн да ишлеп, кюрешип, ол хазыр ахчаны да алып, атасыны заманындача, мал, ырысхы да къурап тебирегенинде, биягъыла:

– Эй, бёрюню баласы бёрю болады, атасыча, ишин алай къурады, биз аны къозутханыбызны аман этгенбиз, андан эсе ариу айтып турсакъ, бу бизге мындан ары да аш эди, кесибиз кеси ырысхыбызны кесдик, – 
дегендиле.

Бир кюн жаш халкъны жыйды, бир талай заманны багъылып тургъан бир ёгюзню кесди, ашарыкъ-ичерик кёп этди. Ашарыкъ тепсилеге салына башланнганлай, эшикге чыгъып кетди. Ол юйреннген жазыкъла, ашыгъып, эринлерин, бурунларын жалап, бир бирлерине:

– Жанларыбыз чыгъып къалады, тепсиле жетмеймидиле? – деп, жаякъ этлерин чайнай тургъанлай, жаш, эшикден кесин мудах кибик этип кирип, олтуруп, баш энишге къарап тохтады.

«Санга жукъ болгъандан эсе, биз ёлюп да къалайыкъ», – дегенча, кёзюне жютю къарап, бир аууздан:

– Бир ариу халынг, ариу кефинг бар эди, былай салкъын, мудах нек болдунг? – деп сордула.

– Ёзге мудахлыгъым жокъду, атамы заманындан къалгъан бир сабан темир бар эди да, аны чардакъгъа чыгъарып асырагъан эдим. Бусагъатда чыгъып къарагъанымда, чычханла, ашап, ариу къара халек этип турадыла. Кеслери да бир къыйырындан ашамагъандыла, жер-жеринден ашап, элекни тюбюча, ууакъ тешикден толтуруп, жараусуз этип кетгендиле. Не жарлы, жаланнгач болгъанымда да, мен анга тиймеген эдим, андан эсе ол ачдан-жаланнгачдан инжилген кюнлерими биринде кесиме жаратха эдим. Бюгюн мен жамауатымы, элими жыйып, той-оюн, уча этип сыйлайма деп атам осуят этген, мен да аны кёзюнден кёрюп тургъан сабан темирни чычханлагъа ашатханыма къыйналама ансы, ёзге хатам жокъду, – деп жууап берди жаш.

Кеслерине бир уллу къыйынлыкъ жетгенча, барысы да мудах кибик болдула. Аланы сынар ючюн, жаш, бир да башын кётюрмей, ахсынып турду. Бираздан а тамата орунунда олтургъан, къалгъанла таба айланып, эки къолун эки тобугъуна салып:

– Ярабий, ол чычханланы къалай тутар эдик, бизни сыйлы тенгибизни мудах этгенлери ючюн, аланы къалай къырыр эдик? – деди.

– Тейри, керти айтаса, ол чычханланы бирин къоймай къырыргъа керекбиз, – деп, жашны ичгичи тенглери бары да ыразылыкъларын билдирдиле.

Аланы ичлеринде уа бу ишледен хапары болмагъан бир жарлы адам бар эди. Ол, быланы этгенлерине бек уллу сейир болуп, ууакъ-ууакъ ышара:

– Сиз барыгъыз да менден билимли, акъыллы адамласыз, алай а мен ёмюрюмде эшитмеген неда кёрмеген затымы бюгюн былайда сизден эшите турама: аланла, чычхан темирни къалай ашайды?

Андан тебиредиле, бир бирден алып, ол жарлыны букъусун къагъып. «Тап, терс эселе да, ауузуму нек тыймадым, жулкъуп къоядыла да!» – деп, ол адам сёзге къошулгъанына сокъуранды.

Жаш, кесин, биягъынлай, мудах кибик этип, баш энишге къарап турады.

Сора бозачы тенглени таматалары, къартха айланып, хыликкя этгенча, бармагъы бла мангылайына да тигине-тигине тюртюп:

– Ой, жарлы адамдан сен къууанма, жарлы жарлы болмаз эди, башында акъылы болса, неллай бир жыл жашагъанды, алай а башына акъыл кирмегенди, энди да кирлик тюйюлдю. Сен хайыуанса да, чычхан темирни ашагъанын аны ючюн кёрмегенсе. Къалгъанла уа – кёргендиле! Айт десегиз а, дагъыда бир сейир зат айтайым, – деди.

– Айхай, айт, тамата, айхай, айт! – деп, нёгерлери къычырдыла.

– Бир жолда атам базардан бир жангы къалажюк келтирген эди. Алдым да, жатма тюбюне салдым, эрттенликде къарагъанымда, къалажюкню чычханла бир тот кесегинден къалгъанын ашап тура эдиле. Келдим да, атама хапарын айтдым. Ол а манга: «Ай юйюнг къурумагъан, алайда нартюх гённю нартюхю тюнене бошалгъан эди, чычханла уа ач болгъан эдиле да, аны ашамай, не этерик эдиле?» – деп чамланнган 
эди. Аны айтханым, чычхан темир ашамайды дегеннге бирда ийнанма​гъыз, – деди.

Сора жаш, аланы ётюрюк сёзлерине андан кёп тёзюп болалмай:

– Жамауат! Атамы мюлкю тауусулгъунчу, аны мени биргеме ма бу къауум адам ашай эди да, бары да мени бек махтай эдиле. Жарлы кезиуюмде уа: «Чий ёпкелени къанатлыла ашап кетдиле», – дегенимде, ийнаныргъа унамай, хыликкя этген эдиле. Энди бюгюн а учамы юсюнде: «Темирни чычханла ашадыла да, кетдиле», – дегениме «ийнанып» къалгъандыла. Была бизни жауларыбыздыла, адамла тюйюлдюле, – деп, бозачыланы къыстап, ашын, олтуруп, жарлыла бла бирге ашады. 

Андан сора, акъылгъа тюшюнюп, бу жаш аламат тап жашап къалгъанды.

СУУ БЛА ОТ

Эртте-эртте бир кюн, жолда кетип бара, Суу бла От бир бирге жолугъуп къалдыла.

– Салам алейкум! – деди Суу.

– Алейкум салам! – деди От.

– Къайры бараса? – деп сорду Суу.

– Анда бир жерде бир суу жер барды да, аны къурутургъа, – деди От. – Сен а?

– Мен а, анда бир юй кюе турады да, аны ёчюрюрге, – деп жууап берди Суу.

– Экибизден ким хайырлы болур? – деди От.

– Мен! – деди Суу.

– Угъай, мен! – деди От.

– Ёчешейик! – деп къычырды Суу.

– Ёчешейик! – деп, андан да бек къычырды От.

– Мен болмасам, – деди Суу, – жерде жукъ битмез эди, нартюх, будай, ашлыкъ, зынтхы, бурчакъ, чёплеу да болмаз эди. Адамла ол заманда не ашар эдиле?

– Махтанма! – деди От. – Картоф, хыяр, харбуз, хууан, наша, бадыражан, быхы, башха затла ашар эдиле.

– Ала уа, мен болмасам, къалай битер эдиле?! – деди Суу. – Суусуз къуруп къалыр эдиле да!

– Жарсыма, – деди От. – Терекледе алма, кертме, шаптал, балли, жюзюм да кёпдю. 

– Мен болмасам, терекле да къуруп къалыр эдиле, – деди Суу.

– Эт, сют, жау, бишлакъ, башха затла ашап турур эдиле, – деди От.

– Мен болмасам, – деди Суу, – кырдык къурур, кырдык болмаса, бичен болмаз да, малла ачдан къырылырла. Ол заманда эт да, сют да, жау, бишлакъ да болмаз. Дунияны тутуругъу менме!

– Мени хайырым сеникинден аз тюйюлдю, – деди От.

– Не хайырынг барды сени? – деп къычырды Суу.

– Мен болмасам, къышда адамла сууукъдан ёлюр эдиле.

– Къоркъма, – деди Суу. – Къалын, жылы тонла киер эдиле адамла, юйлерин ахшы сюртюп, эшиклерин, терезелерин къаты этер эдиле!

– Гыржынны къалай биширир эдиле? Этни, картофну, шорпаны? Башха азыкъланы уа?

– Аны ючюн сен къоркъма. Биширирге керек болмагъан аш дунияда кёпдю: ненча жемиш барды! 

– Бишмеген ашны не татыуу болады?

– Къарын толса, не башхасы барды?

Алай эте, былай эте, сёзге сёз къоша, От бла Суу сермешдиле. От тёгерекни жалын этдирип жандырды, – Суу, ол жерге къуюлуп, ёчюре башлады. От биченликге чапды – Суу, ызындан жетип, ёчюрдю. От чалманнга чапды – Суу ызындан жетди. От юйге тебиреди – Суу аны аллын тыйды. Ол заманда От кесин Сууну юсюне атды – Суу жалын отланы ёчюре башлады. Алай бла бир талай заман ётдю. Экиси да арып-талып, кюреше тургъанлай, къолунда таягъы бла бир къарт киши, быланы къатларына келди да:

– Эй, Суу бла От, салам алейкум! – деди.

– Алейкум салам! – дедиле ала да.

– Не кюрешесиз? – деп сорду къарт.

– Ёчешген этебиз, – деди Суу.

– Къалай? – деди киши.

– От мен хайырлыма, мен кючлюме деп кюрешеди. Мен а – угъай, мен хайырлыма, мен кючлюме дейме, – деди Суу.

– Айхай! – деди От.

– Угъай, менме хайырлы да, кючлю да! – деди Суу.

– Менме, менме! – деди От.

– Угъай, менме! – деди Суу.

Экиси да жангыдан сермешдиле. 

Къарт киши, Сууну ары, Отну бери атды да:

– Тохтагъыз, мен айырайым сизни. Экигизни да хайырыгъыз да, кючюгюз да кёпдю. Къайсыгъызны да дунияда хайыр да, хата да этерге къолугъуздан келликди. Бюгюнден ары уа ёчешиуню къоюгъуз, – деди.

НАМЫС

Эртте заманлада бир тар ёзенде бир бай киши жашап болгъанды. Бир кюн ол, эрттенбла эртте туруп, эшикге чыкъгъанды да, терен жау​гъан къарда юйден бир ыз кетип тургъанын кёргенди.

– Ярабий, мал, адам да къозгъалгъынчы, бу не ызды? – деп, ызлай барып, ол ызны бир чырпы ичине кирип тургъанлай тапханды.

– Ий, маржа, сен не затса? Ызынга кёре, мени юйюмден чыгъып бараса, – дегенди бай.

– Мен сени ырысхынг-насыбынгма. Сенден кетип барама, алай ызымдан къуууп келгенинг ючюн, бир сюйген затынгы къоя барайым. Сюйсенг – жылкъынгы, сюйсенг – тууарларынгы, сюйсенг – къойлары​нгы, сюйсенг а – юй хапчугунгу къояйым, сайла, – дегенди Ырысхы-Насып.

– Сен былай тур. Мен, барып, юйдегим бла кенгешип келейим да, нени сайлагъанымы билдирейим, – деп, бай юйюне кетгенди.

Ол, юйюне барып, жашларын, къызларын жыйып, ишни болушун айтып ангылатды. Ала иги кесек заманны кенгешдиле: кими жылкъыны алайыкъ деди, кими – тууарланы, кими – къойланы, кими – юй хапчукну алайыкъ деп, кёп чайкъалдыла. Кенгешге къошулмай, отоуда бир жангы келинлери къалды. Аны да чакъырып соргъанларында, ол жангы келин:

– Атабыз, амал бар эсе, Намысны алыгъыз. Намыс болса, ырысхы да табылыр, – деди.

– Тюз айтаса! – деп, бары да Намысны алыргъа таукел болдула.

Бай, ызына къайтып:

– Небизни ала эсенг да, Намысыбызны кесибизге къой. Къалгъан мюлкюбюзню уа барын да элт, – деди.

– Да алай эсе, сиз мени къолуму-аягъымы байладыгъыз. Мен сизден кетмейме, – деп, ол байны биргесине къайтып, ызына келди.

Ол юйюр а, байлыгъы да къорамай, насыбы тутхан юйюр болуп къалды.

БОЛЖАЛЧЫ КЕЛИН

Эртте-эртте бир келин, къайын анасы тургъан отоуда от тамызыргъа деп, къоншуларындан от алыргъа чыгъып баргъанлай, арбаз чалыгъа илинип къалгъан бир жюн устукку тапханды. От къобураны жерге салып, жюн устуккуну алгъанды да: «Охо, муну титейим да, от алыргъа алай барырма», – деп, артха къайтханды. Титгенди. «Охо, муну ийирейим да, от алай алырма», – дегенди да, урчукъ буруп, ийирип башлагъанды. Урчугъу толгъанды, жюн да бошалгъанды. 

Сора бу келин, ийирген халысына къарап: «Охо, муну къатлайым да, от алай алырма», – дегенди да, ийирген халысын къатлап башлагъанды. Къатлагъанды, токал этгенди. Токалына къарагъанды да: «Охо, энди муну чепкен бойгъа иейим да, чык тюйюп, от алай алырма» – деп, ийирген халысын чепкен бойгъа ийгенди. Санап, чыкла тюйгенди. Чык​ларын санагъанды, оюм этгенди. «Охо, энди муну тауатха тартайым да, кисиу таракъ салып хазырлайым да, от алай алырма», – дегенди да, чепкенликни тауатха тартханды, кисиу таракъ бла ётдюргенди, чыкга тюйюлген бойну бир жанын тауат къурукъгъа, экинчи жанын къоюн агъачха бегитгенди. Къарагъанды да – тауат да бир тап, кисиу таракъ да бир тюз, чоллакъ да бир женгил. 

Келин дагъыда сагъыш этгенди да: «Охо, энди бу кесек чыкны согъайым да, от алай алырма» – деп, таукел болуп, тауатха олтургъанды. Сокъгъанды, къоюн агъач да толгъанды. Жигит келин сокъгъан чепкенине къарагъанды – ол да бир иги! «Охо, энди муну басайым да, бет къусдурайым да, жайып, къурума къоюп, от алай алырма», – деп, бу ишлени этип башлагъанды. Чепкенни жуугъанды, басханды, бет къус​дургъанды, къурутургъа жыйгъыч аллына жайгъанды. Чепкен олсагъат окъуна къуругъанды. 

Келин къарагъанды да, башына бютюнда иги акъыл келгенди: 
«Охо, энди муну бичейим да, эрим къошдан келирге, анга чепкен этейим, сора аны жыйгъыч аллында ёрге тагъарма да, от алыргъа алай барырма», – дегенди. Чепкенни бичип, тигип башлагъанды. Чепкен да битгенди. Келин, аны агъырыкъгъа тагъып: «Охо, энди, барып, от да алайым, къайын анамы отоуун жылытайым», – деп чыкъгъанды. Чыкъса уа, къар да терен жаууп, къайын анасы да босагъа юсюнде бузлап тура эди.

САНГЫРАУ ЭЛДЕ

Эртте-эртте эрттеледе бир элде сангырау адамла жашап тургъандыла. Ол элде жашагъан бир сангырау кишини юч эчкиси бир жол тас болгъандыла. «Тоба-асто, быланы къайры жер жутуп къойду?!» – деп, ол киши эчкилерин излей жайылгъанды. Излей-излей, бара барып, бир сабан сюре тургъан кишиге тюбегенди. Сабанчы да ол элден, ол да са​нгырау.

– Кёп болсун! – деп, салам бергенди эчкилени иеси.

– Этиб’а, не этеме, кёресе, сабан сюре турама! – дегенди сабанчы.

– Юч эчки эслегенинг болмадымы? – дегенди бу.

– Да кесими атамдан къалгъан мюлк жерчигим эди, – дегенди ол да.

– Ой, сау бол, къууандырдынг, сора хазна узайгъан да болмазла, – 
деп, эчки излеген кете баргъанды да, алайдан арлакъда эчкилерин тап​ханды. Эчкилерин да аллына этип, ызына айланып, келе келгенди да, ол сабан сюре тургъан кишиге жетгенди. Сора анга:

– Хурметли акъсакъал, эчкилерими табаргъа болушханынг ючюн, бу семиз акъсакъ эчкими санга береме, шо бир ал, кесерсе, халалынг болсун! – дегенди. Къулагъына бир затла чала-къула чалышып, сабанчы, ачыуланып:

– Ой, сау къаллыкъ, манга неге кёлюнг къалады, сени эчкинги мен акъсатмагъанма, мени не гюняхым барды?! – дегенди. Сора, бири бир айта, бири да бир айта, дауур болгъандыла. 

Юслерине ол элде жашагъан бир атлы келгенди. 

– Ай юйюнге, бу манга эчкилерими табаргъа болушханы ючюн, сау​гъагъа акъсакъ эчкими береме да, алмайды, мени адамгъа санамайды! – 
дегенди эчкилени иеси.

– Мен аны эчкисин акъсатхан угъай эсенг, къарап, кёрген да этмегенме! – дегенди сабанчы. 

Сора ала: 

– Энди сен бизге бир сюд эт, терсни-тюзню айыр! – деп, атлыны атыны жюгенинден тутхандыла. 

– Бу мени кесими атымды, сора сизге нек берирге керекме мен аны? – деп ачыуланнганды атлы.

Алайда ючюсю да къаугъа болгъандыла. Араны айыралмагъандыла. Сора ючюсю да, жыйылып, ол элни эфендисине баргъандыла. Жарашдырып, ючюсю да хапарны хар бири кеси ангылагъаныча айтып:

– Сюд эт да, арабызны айыр, – дегендиле.

Эфенди да аланы:

– Эй, асыл адамла, бош даулашасыз, ораза бюгюн угъай, тамбла жабылады, ораза тамбла тутуп башлагъыз, – деп ашыргъанды. Ала да кетгенлей, эфенди къатынына:

– Хычин этсенг, къабар эдик, ансы ач болгъанбыз, – дегенди. Ол да, чыгъа барып, къызына:

– Атанг тюкеннге бар да, чепкенлик ал дейди, барчы, къызчыкъ, тюкенден, сайла да, бир ариу чепкенлик алып кел, – дегенди.

«Атанг эрге чыгъаргъа эркинлик береди», – дейди деп кёлюне келип, къыз аланы къойларын кюте тургъан жалчы жашха салып баргъанды да:

– Ай жаш, мен сени къарындашымча кёреме. Мен бюгюн эрге чыгъама да, сен, къыз жёнгер болуп, биргеме барыргъа керексе, юйге кел, – дегенди.

Жалчы жаш да: «Жалчылыкъ болжалынг жетгенди, малланы къой да, кел да, жалынгы ал да, юйюнге кет», – дейди деп кёлюне келип, малланы къоюп, къыз бла бирге юйге кетгенди.

Сюрюучюсюз, кеслери алларына къалгъан малланы уа жанлы къыргъанды.

АЛТЫНЛАРЫН ТАС ЭТГЕН КЪЫЗГЪАНЧ

Эртте заманлада бир къызгъанч адам жашап болгъанды. Ашамаз эди, ичмез эди: ишлеген ахчасын жыйып турур эди. Бир ауукъ жылны ичинде кюбюрчек толу бир алтын жыяды. Ол адам, асыры къызгъанч​дан, алтынларын кесинден окъуна аягъанды. Кёзю бла кёрсе да, къолу бла тиерге уа – къайда! Алай къызгъанч эди ол.

Ахырында ол адам алтынларына къул болуп къалгъанды.

Кече-кюн да акъылы-сагъышы алтынларында эди. «Биреу алтынларымы урлап кетсе, мен не этерикме?» – деп, кёзюне жукъу кирмей башлайды. Сора: «Былай этип турургъа жарарыкъ тюйюлдю», – деп, алтынларын къабырлада басдыргъанды. «Мында алтын барды деп, кимни акъылына келликди? Кишини да угъай», – деп, кеси кесин жапсарыргъа кюрешсе да, тынчаялгъан а этмегенди. жарсып тургъандан, азгъанды, тозурагъанды.

Къабырлада ишлеген мезарасы, бу адамны тынгысызлыгъын кёрюп, ызын марлап башлагъанды.

Бир жол ол къызгъанч алтынларын, чыгъарып, санагъанды да, сора, жюреги хош болуп, биягъы басдырып кетгенди. Аны кёрюп тургъан мезарасы уа, алтын кюбюрчекни къазып чыгъарып, орунуна уллу таш басдырып къойгъанды.

Къызгъанч экинчи кюн да къабырлагъа баргъанды. «Алтынларым тура болурламы?» – деп, къаза келгенди да, алтын кюбюрчекни орунуна бир уллу таш кёрюп, кеси кесин тюйюп башлагъанды.

Ол кезиуде алайтын биреу ётюп бара болгъанды. Къызгъанч кишини халын кёрген жолоучу сейир-тамашагъа къалады.

– Алтынларымы урлагъандыла! Тюз былайда басдыргъан эдим! – деп тюе эди ол киши кесин.

– Алтыны болгъан алаймы этеди? Халкъча, юйюнгде тутуп, керекден-керекге жоя-жоя турсанг эди уа! – дегенди жолоучу.

Къызгъанч, алтынларын керти да жоярыкъ кибик, жюрегине къоркъуу кирип:

– Не-е?! Алтынларымы жояргъамы дейсе?! – деп, къычырып жилягъанды.

– Хей, Аллахны тюз къулу, алтынларынгдан файда кёрлюк тюйюл эсенг, алтынынгы ол ташдан башхалыгъы неди?! Алай олтур да, сакъла да тур, – деп кюлюп кетгенди ол жолоучу.

ЁКСЮЗ КЪЫЗ БЛА ХАН 

Эртте бир элде малчы киши жашагъанды. Аны къатыны ёлгенди да, жангыз къызы бла къалгъанды. Киши бираздан башха къатын алгъанды. Ол къатынны да алгъын эринден бир къызы бар эди да, тёртюсю да бирге жашап башлагъандыла.

Къатын ёге къызына юйде не къыйын иш болса, аны этдирип, иги ашарыкъ бермей, ариу кийим кийдирмей тургъанды. Хар не тапханын да кеси къызына тежеп, анга бир тюрлю бир иш этдирмей болгъанды.

Къызны ёлген анасыны сау заманындан къалгъан бир къашха къолан ийнеклери бар эди. Ёге ана бу ёксюзню хар кюнден ол ийнекни да кютерге, урчукъ да ийирип келирге жибере эди. Къызчыкъны къолуна уа бир къатхан гыржын берип къоя эди. Ол да, аны суугъа сугъуп, алай ашай тургъанды. Эрттенликде эртте кетсе, ингирликде къайта эди. Ёге анасы берген жюнню ийирип бошаялмаса уа, игида кечге къалыучу эди. «Нек ийирип бошамагъанса жюнню?» – деп, ёге анасы, уруп, тюйюп, чачындан тартып, къолу жетген жеринден чимдип, къызны этин кёп кере къара кесеу этиучю эди. Атасы ол затланы кёре эди, алай, къатынындан къоркъуп, кесини къызын къоруулаялмай эди.

Бир жол къыз, биягъыча, урчукъ ийире, ийнекни да кюте тургъанлай, бир уллу жел жетгенди. Жюнню жел къызны къолундан алып кетгенди. Къыз, аны ызындан чаба барып, бир уллу къолгъа тюшгенди. Къараса, ол жерде бир гитче дорбунда бир акъ чачлы къарт къатын олтуруп тургъанын кёргенди. Аны бети жарыкъ, кюле тургъаннга ушай эди. Къыз, жюрек орунуна къолун салып:

– Анам, кюн ахшы болсун! – деп саламлашханды.

– Сау бол, сау кел, къызым! – дегенди акъчач къарт къатын. – Сени башынга не къыйынлыкъ тюшгенди?

Къыз кесини юсюнден хар нени да болгъаныча айтханды. Къарт къатын:

– Алай эсе, сен, къызым, къайгъы этме. Жюнню къашха къолан ийнекни башына сал да, алай ийирип башла, – деп жапсаргъанды. Сора къызны башын сыйпап-сылап, ариу айтып: – бир башха тюрлю къыйынлыкъ чыкъса, манга кел, – деп жибергенди.

Къыз, жюнню алып, аякъ тюбюнде чёп сынмай, чабып, ийнекге келип, къарт къатын юйретгенча этгенди. Ийнекни башындан жюн ариу созулуп, халысы узун, бир кибик иничке болуп келгенди. Къыз ол кюн ёге анасы берген жюнню саулай ийирип бошагъанды.

– Нек кеч болуп келдинг? – деп, ёге анасы къызны мал орунну тазаларгъа, арбазны сыйпаргъа ийгенди.

Къыз хар кюн сайын анга буюрулгъан ишлени толтуруп, юйге алай къайтып башлагъанды. 

Ёге анасы, анга бек сейирсинип, тюерге сылтау тапмагъанды. Не этерге билмей, бир да ийнаналмай, бир кюн къызны ызындан жашыртын барып къарагъанды, къыз жюнню къашха къолан ийнекни башына салып, андан алып ийиргенин кёргенди. «Мен ойлагъанча, ийнек бла битдиреди хар ишин. Кетерейим ийнекни», – деп, юйге къайтып келгенди. Юйге келгенден сора, эрине:

– Мен тууар эт ашаргъа сюеме, ийнекни сой, – дегенди. 

Эри ийнекни сойгъанды. Къыз, аны кёрюп, жиляп, къарт къатыннга баргъанды.

– Не болгъанды, къызым? – дегенди ол.

Къыз хапарын айтып бошагъандан сора, къарт къатын анга:

– Жиляма, къызым. Юйге бар. Ийнекни сюеклеринден, терисинден, къанындан ал да, бир жерде басдырып къой. Бир кюнде ала санга жарарла, – дегенди.

Къыз ол айтханча этгенди.

Кюнлени биринде ёге анасы, кесини къызына ариу, бек сыйлы кийимле да кийдирип:

– Биз бир жерге барып келгинчи, юйню сюртюп, таза этип тур, – 
деп, къызын да алып кетеди.

Ала кетгенлей, къыз, къарт къатыннга барып, болгъан ишни айтханды. Къызны башын сылап: 

– Бир кесекчик тур, мени юч къызым да келликдиле. Ала бла барып, юйню сюртюрсюз. Сора ол ийнекни сюеклерин салгъан уругъа да къарарсыз, – дегенди ол.

Къарап-къарагъынчы, юч къыз келдиле да, къарт къатын бла саламлашдыла. Къыз бла барып, юйню сюртдюле, тазаладыла да:

– Жюр сен да бизни бла, тойгъа барайыкъ, – дедиле къызгъа. 

Сора алгъа, ол къарт къатын айтханча, къашха ийнекни сюеклерин салгъан уруну ачып къарагъандыла. Къарасала, – анда уа тюрлю-тюрлю кийимле! Аланы алып кийгенден сора, ёксюз къыз бек ариу болду. Алай ариу болду, не жомакъда, не хапарда айтылып эшитилмеген. Сора ол юч къызны биргелерине тойгъа барды.

Къызны адамла тойда кёрюп:

– Ханны къызы къайдан келген болур? – деп сейирсиндиле. 

Къызланы бек ёрге – тёрге – чыгъарып, сыйлы жерде олтуртдула.

Къызны ёге анасы уа кесини къызы бла анда болгъанды. Алагъа олтурур жер жетмей, эшик артында сюелип тура эдиле.

Бу къызланы алларына уа бек иги, сыйлы ашарыкъланы салгъандыла, сыйлагъандыла.

Къызла той бошалырдан алгъа чыкъгъандыла. Ёксюз къыз а ёге анасына ол ахшы ашарыкъладан келтирип берип, эшикге алай кетген эди. Ызымдан ёге анам жетип, кёрмесин деп, юйге ашыгъып келгенди. Юйге жетгенинде уа, бир чарыгъы тюшюп къалгъанын кёргенди.

Ёге анасы бла къызы келгенлеринде, ёксюз къыз, жукъ билмегенча этип, олтуруп тургъанды. Ёге анасы махтанып башлагъанды:

– Биз бюгюн къаллай сейирлик кёрдюк! Къаллай сыйлы, тюрлю-тюрлю ашарыкъла ашадыкъ! Ханны къызы да анда эди! Аны къалай айтып ангылатсын адам? Ариулугъу айгъа къарагъан кибик, сёлешген сёзю бал кибик татлы эди. Аллына да бек сыйлы, бек аламат ашарыкъланы салгъан эдиле. Кесинден къалгъанларындан а бизге да берген эди, ашап, бек зауукъ этдик, сен а бир затха да жарамай олтураса! – Сора: – Бюгюн не зат этдинг? – деп соргъанды.

– Да мен не зат этерик эдим? Юйню сюртдюм, тазаладым, – дегенди къыз.

Ёге анасы не айтыргъа билмей къалгъанды.

Экинчи кюн ёге къыз тас этген чарыкъны бир къатын тапханды. «Мен, жаратылгъанлы бери, быллай ариу, тап, гитче чарыкъчыкъ кёрмегенме», – дегенди ол. Не этерге билмей, ханнга алып баргъанды. Хан, чарыкъны кёрюп:

– Муну иеси бек ариу сыфатлы къыз болур. Къайда эсе да, табаргъа керекди, – дегенди. 

Сора эки къартыракъ къатын, чарыкъны алып, битеу юйлеге, эллеге барып, къызланы аякъларына ёнчелеп айланнгандыла, алай ча​рыкъ жарагъан къыз табылмагъанды. Ол къатынланы къызны ёге анасы кёргенди да, алагъа:

– Не айланасыз? – деп соргъанды. 

Ала хапарны айтхандыла.

– Алай эсе, сиз былай туругъуз, бу мени къызымы аягъына жарарыкъды, – деп, къатын къызын алып келгенди. 

Чарыкъны аны аягъына кийдирип кёргендиле, алай ол жарамагъанды. Ол заманда къарт къатынладан бири ёксюз къызны кёргенди да:

– Э къыз, бери келчи, – дегенди. 

Ёге анасы:

– Угъай, анга жарарыкъ тюйюлдю, – деп, унамагъанды. 

Алай болса да ёнчелеп кёргендиле да, чарыкъ аны аягъына гам болуп къалгъанды.

– Тапдыкъ! Нечик ариу къызды! – деп, ала ханнга айтыргъа кетгендиле, барып:

– Къызны тапдыкъ, сюйюнчюлюк бер! Бек ариу ахшы къызды. Сыфатын, ниетин да не айтдыраса! Жаякълары – къызыл алмалагъа къарагъан кибик, ауузу оймакъ кибик, кёзлери къарангы кече жулдузлагъа къарагъанча, аллай бир сейирлик ариуду. Битеу жер юсюнде андан ариу жан болмаз, – дегендиле.

Сюйюнчюге эки къарт къатыннга хан башдан-аякъ жангы кийимле этдирип бергенди. Кесине ол къызны алыргъа хазырланып башлагъанды.

Къатынла кетгенлей, ёге ана:

– Сен тыйылмагъан-жыйылмагъан, неге чыгъып кёрюндюнг къатынлагъа! – деп, ёксюз къызгъа бек урушханды.

Сора кесини къызын ханнга берирге жарашдырып башлагъанды. Ёге къызны уа, элтип, бир терен къолда агъач ичинде, эки кёзюн да чыгъарып, къоюп кетгенди.

Бир киши уа къолгъа отуннга баргъанды. Бир заманда ол бир жилягъан таууш эшитгенди. Къараса, жерге бауур тёбен тюшюп, бир къыз жиляй тура эди.

– Къызым, нек жиляйса? – дегенди. 

Къыз анга битеу хапарын айтханды. Андан сора киши:

– Мени жашым, къызым да жокъду. Къарт къатыныма бла манга къыз бол, – деп, аны юйюне элтгенди.

Къарт къатын, къызны кёрюп, бек къууаннганды. Къыз, къолундан келгенича, хар затны этерге кюрешип тургъанды.

Ёге ана уа кесини къызын ханнга эрге бергенди. Хан аны жаратмагъанды, сюймегенди: «Не эришиди, аманды», – деп тургъанды.

Дорбунда жашагъан къарт къатын а, соруп, излеп, ёксюз къызны тапханды, хапар соргъанды. Къыз да хар нени болгъаныча айтханды. Андан сора къарт къатын кишиге:

– Ма, бу алмаланы элтип, ханны юйюню аллына бар да, алмала сатама деп къычыр. Ханны къатыны, эшитип: «Неден сатаса алмаланы?» – 
дер, сен а: «Эки кёзге сатама», – дерсе. Эки кёз чыгъарып берсе, бери алып кел, – дегенди.

Киши тюз къатын айтханча этгенди. Ханны къатыны, чыгъып:

– Неден бересе алмаланы? – деп соргъанды.

– Эки кёзге береме, – дегенди киши. 

Ханны къатыны, юйге кирип, кюбюрню ачып, андан эки кёз алып, чыгъарып, къартха берип, алмаланы алып кетгенди. Киши уа, эки кёзню да алып, юйюне къайтып келгенди.

Ол кече къарт къатын эки кёзню да къызгъа салып, жатдырды. Эрттенликде къыз къопханда, аны эки кёзю да сау болуп тура эдиле.

Къыз, асыры къууаннгандан, жилягъанды. Жилягъанда, аны кёз жилямукълары, жерге тёнгереп тюшюп, алтынла болгъандыла. Жерге тюшген алтынланы къарт къатын бла киши алып, бек къууаннгандыла. Аланы чыгъарып сатып, юйле ишлегендиле, терек бахча салгъандыла, малла алып, бек бай болуп жашап башлагъандыла.

Бир кюн хан бир жол нёгерлери бла ол жерни ётюп бара болгъанды. Ол жерде къызны кёрюп, атдан кетгенди. Нёгерлери: 

– Не болду? – деп, аны ёрге къобаргъандыла.

– Ол жерде бир ариу къызны кёргенме, анга къарайма деп, атдан жыгъылдым. Жюрюгюз, кимни къызы болгъанын билейик, – дегенди хан. 

Къыз бла къартла жашагъан юйге баргъандыла. Ханны биргесине уа къызны атасы да болгъанды. Хан, нёгерлери бла къонакъ болуп, къартлада тохтагъанды.

Къонакълагъа къой союп, иги ашарыкъла этгендиле. Ала, олтуруп, кими кёргенин, кими эшитгенин айтып башлагъандыла. Бек артда къыз:

– Эркин этсегиз, мен да бир гитче хапар айтыр эдим, – деп тилегенди. 

Сора ол кесини юсюнден битеу хапарын къалай, не халда болгъанын башындан башлап, аягъына дери айтханды. Ол заманда къызны атасы, къобуп, жилямукълары жерге агъа, барып, къызын къучакълагъанды да, къызындан:

– Кесинг билесе, мен малчы болуп тургъан адамма, жукъ билмегенме, сокъурма, кеч, – деп тилегенди.

Битеу ол олтургъан адамла бек сейир этгендиле. Хан къатынын бла къайын анасын ёлтюртюрге дегенди. Алай къыз ханнга:

– Угъай, къой аланы, ёлтюртме. Къыстап къой, – дегенди.

Хан, къыз айтханнга ыразы болуп, экисин да элден-жерден къыстап жибергенди.

Алай бла ёксюз къыз, муратына, насыбына да жетип, ашап-жашап къалгъанды.

ХАСАН БЛА САНИЯТ 

Кёп жыл мындан алгъа бир уллу шахарда Даулетхан деп бек бай да, бек огъурсуз да бир хан жашагъанды. Аны, бир жашдан бла бир къыздан башха, сабийи болмагъанды. Жашыны аты – Хасан, къызыны аты уа – Къубулхан эди. Жыл дегенинг, бир кюн кибик, кёзге кёрюнмей кетеди. Хан, энди оналты жылы толгъанды деп, къызын эрге берирге оноу этеди.

Даулетхандан ючжыллыкъ жолда уа бир уллу тенгизни къатында, уллу агъачны артында, Мырзахан деген хан жашай эди. Мырзаханны да Хусей деп бир жашы бла Саният деп бир къызы бар эди. Хусей жыйырманчы жылына кирген жаш эди.

Даулетхан, бир кенг, уллу уру къаздырып, андан аты бла ким секирип ётсе, къызымы анга берликме деди. Къубулхан а бир да болмагъанча ариу да, акъыллы да къыз эди. Сейирми эди?! аны эрге берилир хапары жетмеген жер къалмады. Ол хапар Мырзаханлагъа да жетди. Ханны уа бир тауушлукъ аты бар эди. Чакъдан бир ол ат учхан окъуна этиучю эди. Хусей да, ол атха минип, жолгъа атланды.

Даулетхан къызын эрге берлик кюн жетди. Кёп байны, бийни, ханланы да жашлары, келип, хазыр болуп сюеледиле. Хусей да, аманыракъ кийинип, эришиу къачан башланады деп, ашыгъып сакълайды.

Бир заманда хан, жёнгерлери бла келип, бийик тахтагъа чыгъып олтурду да, эришиулени башларгъа белги берди.

Башланды эришиу, алай уруну бир жанындан бирси жанына бир адам да ёталмады: кимини саны къыяулу болду, кими ёлдю. Эриширге адам къалмай къалгъанында, Даулетхан тёгерегине мудах къарады. Бир заманда Хусей, акътуякъ атны къызыуландыра келип, уруну юсю бла бошлады. Ат, учуп барып, урудан ётюп, бир жюз атлам тенгли бирде тохтап, кишнеп, ёрге-ёрге секирди. Хан да, жыйылгъан халкъ да асыры сейирсиннгенден, ауузларын ачып къалдыла. Хусей а, къызны да ат боюнуна алып, учуп, туманла башына чыгъып, кёзден ташайды. Аны ким болгъанын, къайры кетгенин киши да билмей къалды.

Хан тёгерекге-башха адамла жиберди, алай къызны къайдагъысын айталгъан чыкъмады.

Даулетханны жашы Хасан бир кече тюшюнде бир ариу къызны кёрюп, аны сюйдю. Тюшюнде кёрген къыз а Хусейни эгечи Саният болгъанды, алай Хасан аны къайдан биллик эди?! Жаш да, къызны сюйюп, аны къайда излерге, къайда табаргъа билмей, мудахсынып тургъанлай, атасы Даулетхан, аны кесине чакъырып:

– Жашым, мен да къарт болуп барама. Сени къатын алыр заманынг жетгенди. Сайла да, ал бир къызны, – дегенди. 

Алай жашы къатын алыргъа унамады. Хан, не бек кюрешди эсе да, анга айтханын этдиралмады. Атасы бек къадалгъанда уа, жаш:

– Атам, не бек кюрешсенг да, мен къатын аллыкъ тюйюлме, – деп къойгъан эди.

Ол заманда Хасанны атасы, ачыуланып, жашны тутмакъгъа атдыргъан эди. Толу жыл ётгенден сора, хан, дагъыда жашын чакъыртып:

– Эт мен айтханны, ал къатын, – деп къысханды.

Алай Хасан а биягъы:

– Угъай, атам, эталлыкъ тюйюлме, къаты болма, – деп, атасыны жанына тийген эди. 

Ол заманда атасы, ачыуланып, Хасанны юйюнден къыстап жиберди.

Хасан, бара-бара кетип, кече бир уллу, къарангы агъачда къалды. Ол да жукълай башлагъанлай, эки кёгюрчюн терек башында бир бирлерине сёлешип башладыла:

– Билемисе сен бу ким болгъанын? – деп сорду бири.

– Билмей а! Бу Даулетханны жашы Хасанды, – деди экинчиси да. – Жаш тюшюнде дуниягъа айтхылыкъ ариу Саниятны кёргенди да, сюйюп къойгъанды. Атасы, не кюрешген эсе да, анга башха къызны алдыралмагъанды. Сора ол, ачыуланып, Хасанны юйден къыстагъанды. Саният а Хасанны эгечин алгъан Хусейни эгечиди, алай ючжыллыкъ узакълыгъы болгъан жерде жашайды. – Сора кёгюрчюн къызны жашагъан жерини атын да айтды.

Чыпчыкъланы хапарларын эшитген Хасанны арыгъаны, ачлыгъы да кетди. Олсагъат окъуна жолгъа чыгъаргъа кёлленди.

Экинчи кюн Хасан, бир уллу элге жетип, жол азыкъ да мадарып, дагъыда алгъа тебиреди. Кёп айлана, кёп жюрюй, кече аулакълада, дорбун тешикледе къала, жаш бир уллу шахаргъа жетди.

Энди Хасанны алай къояйыкъ да, Саниятны юсюнден айтайыкъ.

Ариу Саният да, бир кече тюшюнде Хасанны кёрюп, жашны сюйгенди. Аны ким болгъанын билмей, мудахлыкъгъа берилип тургъанды. Къыз, башха жашха бармазгъа ант этип, кечеси-кюню да кёзюне кёрюн​мей, ич ауруулу болгъан эди.

Атасы Мырзаханны Саниятха этдирмеген дарманы къалмагъан эди, алай къыз, амандан-аман бола баргъан болмаса, игиге бирда айланмай эди.

Излей-излей кетип, Хасан Саниятны тургъан юйюн тапды. Алай юйге кирир амал тапмады. Сора, Саниятны ауруп тургъанын эшитип, аны атасына: 

– Мен адамланы багъама. Сени къызынгы сау этерме, – деп барды. 

Хан да: 

– Сау этсенг, къыз сеникиди. Сау эталмасанг а – башынгы кетертирме, – деди. 

Хасан:

– Охо, болсун алай, – деди.

Хасанны кёргенлей, Саният аны таныды. Къызны кёзю-башы жарыды, жашха хапар сорду. Хасан да кесини хапарын айтды, нек келгенин да ачыкъ этди. Саният кюнден-кюннге игиден-игиге айланып башлады. Бир айдан къыз атасыны аллына саппа-сау болуп барды.

Хан, асыры къууаннгандан, не этерге билмей къалды. Экинчи кюн битеу жамауатны жыйып:

– Бу жаш болмаса, къызымы бир адам да сау эталмагъанды. Мен, сёзюме ие болуп, Саниятны анга эрге береме, – деди.

Ючюнчю кюн хан, битеу тёгерекдеги ханланы, байланы, жарлыла​ны да жыйып, эки жыйырма кюннге созулгъан аламат уллу той-оюн этдирди. Алай бла Хасан бла Саният бир бирлерин тюшлеринде угъай, тюнлеринде тапдыла, жарашыулу юйюр болуп жашап башладыла.

Айла бла, ётюп, жылла да кетдиле. Бир кюн Хасан, ханнга баш ийип:

– Багъалы хан, эркин этсенг, юйюме барып, атамы-анамы кёрюп келир эдим, – деп тиледи.

Мырзахан киеуюне юйюне барып келирге эркинлик берди.

Экинчи кюн, беш-алты нёгер да алып, Хасан бла Саният жолгъа атландыла. Бара-бара кетип, уллу агъачда солургъа тюшдюле. Хасан, эрикгенден, нёгерлерин да алып, уугъа чыкъды. Алайда таугъа жете баргъанлай, бир уллу арслан Хасанны юсюне атылды. Хасан да аны бла атыш-тутушха киришди. Бираздан жаш онглу болуп, арслан къачып башлады. Хасан, аны ызындан къууа кетип, нёгерлеринден, Саниятдан да узакъгъа ташайды да, ажашды. Саниятны да, нёгерлерин да излей кетип, тапмагъанлай, тюнгюлюп къалды.

Саният да, нёгерлери да, Хасанны кеч къалгъанына жарсып, аны излерге чыкъгъан эдиле. Ала жетмеген жер къалмады, алай жашны уа тапмадыла. Сора Саният, Хасанны табаргъа ант этип, эр киши кийимле да кийип, нёгерлерин да юйлерине ашырып, эрин излерге жолгъа чыкъды.

Кёп айланды, кёп жюрюдю, алай Хасанны не тапмады, не аны юсюнден хапар эшитмеди. Кюнлени биринде, кеси да билмегенлей, Хасанны атасыны юйюне жетди. Алай ала бир бирлерин танымай эдиле.

Саният ханнга: «Мени кесинге къуллукъ этерге ал», – деп тиледи да, анда ишлеп къалды. Хан Саниятны жигитлиги, акъылы, адамлыгъы ючюн да бек сюе эди. Бираздан ол аны бек уллу къуллукъларындан бирине салды.

Саният ханда алай жашай турсун, биз а Хасан не болуп тургъанына бир къарайыкъ.

Хасан, нёгерлеринден бла Саниятдан ажашхандан сора, бара-бара кетип, бир уллу терек бурууну ичинде бир юйге келген эди. Ол юй терекчини юйю эди. Терекчи жарлы жашай эди.

Хасан, кесини ким болгъанын жашырып, терекчиге: 

– Мени кесинге болушлукъчугъа алсанг эди, – деп тилейди. 

Киши, ыразы болуп, аны ишге алады.

Жаш, ол кюнден тебиреп, терек бурууну сакълай, тереклени тюплерин къаза, жумушата, бутакъларын ариулай башлайды.

Кюнлени биринде Хасан терек тюбюн къаза тургъанлай, кюреги бир къаты затха тирелип тохтайды. Топуракъны бир жанына кетерип къараса, – бир уллу къошун, башы да гам жабылып. Сейирсинип, Хасан къошунну жерден къазып чыгъарады. Алай алайда дагъыда бир къошунну кёреди. Алай бла жаш алайдан эки жыйырма бла сегиз къошун чыгъарады. Ичлерин ачып къараса уа – барысы да чий алтындан толуп.

Сейирден не этерге билмей, Хасан, барып, юйню иесин чакъырып келеди. Ол харипни уа, асыры къууаннгандан, эси аугъан эди. Ол кюн окъуна экиси да къошунланы, юйге кийирип, терен асырагъан эдиле. Сора жаш ол терекчи кишиден:

– Юйюме кетейим, – деп тиледи. 

Киши, Хасанны къаты къучакълап:

– Сен манга мени ёмюрюме жетерча байлыкъ бердинг. Сени атынгдан къаргъаннганлай турлукъма, алай алтынланы жартысын ала бар, – 
деди.

Хасан алыргъа унамады, алай юйню иеси, къаты болуп, алтынланы жартысын алдырды. Сора экиси да къошунланы, элтип, Хасанны шахарына тебиреп тургъан кемеге салдыла. Хасан жан халалы Саният берген алтын жюзюгюн да, къолундан алып, не тас этерме, не урлатырма деп, къошунладан бирине салып, башын къаты жапды. Сора бу ол терекчи бла саламлаша тургъунчу, кеме кетди да къалды. Экинчи кеме уа бир жылдан сора келлик эди. Не этерик эди Хасан?! Къалды кемени экинчи келирине дери. Ол кеме уа Даулетханны кемеси болгъанды.

Кеме Даулетхан жашагъан шахаргъа жетип, аны жюгюн къотарып башладыла. Къошунланы ичлерин ачып къарасала – бары да алтындан толуп! Олсагъатдан Даулетханнга айтдыла. Ол да, бек сейир этип:

– Кемеге бу къошунланы ким келтирген эди? – деп сорду кемечилеге.

– Къошунланы келтирип салгъан жашны аты Хасан эди. Кеси да бу шахарда жашайма дей эди, – деп жууап бердиле ала ханнга.

Жашыны атын эшитгенлей, Даулетхан, асыры къууаннгандан, не этерге билмей къалды: ол жаш аны жангыз жашы Хасан болгъанына толу ийнанды.

Бир къошундан Саниятны аты жазылгъан жюзюк чыкъды. Саният, аны кёргенде, Даулетхандан да бек къууанды. Алай аны ким болгъанын алыкъа киши билмей эди: Саният алыкъа эр киши кийимлеринде эди, кеси да башха ат жюрюте эди.

Саният, Хасанны сау-саламат болгъанын билип, энди аны келирин ашыгъып сакълап башлады. Ханнга уа алыкъа кесини ким болгъанын айтмады. Бир жыл ётдю. Биягъы кемени къайтыр заманы жетди. Саният да суу боюнунда аны кече-кюн да сакълай эди. 

Кюнлени биринде кеме да жетди. Кеме бла Хасан да келди. Хасанны кёргенлей, Саният аны таныгъан эди, Хасан а аны – угъай. Дау​летхан жашын кючден-бутдан таныды. Хасан, олтуруп, кесини битеу хапарын башдан-аякъ айтып чыкъды. Алайда Саният эр киши кийимлерин тешди да, узун чачы тобукъларына жете, Хасанны аллына келди. Хасанны эси ауаргъа жетишип, кесин къолгъа кючден алды. Къучакълашып, бири бирин тансыкълап, ала кеслерини хапарларын ханнга айтдыла. Хан экинчи кюн, битеу жамауатны жыйып, бир айгъа созулгъан уллу той этди. Алай бла, эки сюйген бир бирлерин табып, ашап-жашап къалдыла. Жомакъны эшитген да, алача, насыплы болсун!

ЭКИ СЮЙГЕН 

Эртте бир бай саудюгерчи жашап болгъанды. Аны байлыгъыны къыйыры-чеги жокъ эди. Саудюгерчини жаланда бир къызы бар эди. Къыз десенг да, дунияда андан ариу жан болмаз дер эдинг, аллай бир ариу жан эди. Саудюгерчини юй къуллугъун этиб’а бир жарлы киши жашагъанды. Аны уа Хажи-мурат деп бир жашы бар эди. Хажи-мурат, ёсюп, окъургъа жараулу болгъанда, аны атасы-анасы саудюгерчини къызын окъутхан адамланы бирине берген эдиле. Жаш жаланда саудюгерчиликге окъуй эди, къыз а – тюрлю-тюрлю билимлеге.

Айла ётдюле, жылла кетдиле. Къыз бла жаш да бир бирлерин терк-терк кёре тура эдиле. Экиси да бир бирлерин сюйген эдиле. Аланы аталары-аналары ол ишни эслерине да келтирмей эдиле. Алай жашап тургъанлай, къызны устазларындан бири, аны атасына барып, ма былай да былай, къызыгъыз ол жарлы кишини жашын сюеди деп, хапар билдирген эди. Къызны анасы къызына аямай урушду. Жашны атасын да кеслеринден къыстап ийдиле.

Къыз а анасына:

– Анам, сен айтханны этейим, алай сен да мен айтханны эт: сагъышлы кюнюмде тура турурча, манга бир отоу ишлет, – деди.

Анасы анга ыразы болду. Юч кюнню ичинде къызына жангы отоу ишлетди.

Къыз а аман акъыл бла юйдегисин алдагъан эди: юйдегиле жукълагъанлай, ол отоууна барып, анда Хажи-мурат бла жолугъа эди. Аны уа киши да билмегенди.

Бир кюн саудюгерчини къызы жашха:

– Энди сен бизден кетдинг. «Кёзден кетген кёлден да кетеди» дейдиле, ол кертиди. Алай сен а мени унутмазгъа ант эт, – деди. 

Жаш къызны унутмазгъа ант этди. Къыз да: 

– Мен да сени ёмюрде унутмам, – деп къаргъаннган эди.

Ма ол кюнден башлап, къызны кёлю кётюрюлюп, алгъындан эсе жарыкъ болду. Юйдегилери да аны алай тюрленнгенине бек сейир эте эдиле. Бираздан, къызны тилей, келечиле жюрюп башладыла. Кюн са​йын тогъузусу-онусу келе эди. Алай къыз барына да бирча: «Манга эрге барыргъа алыкъа эрттеди», – деп жууап бере эди. Къызны атасы-анасы да: «Кеси сюйгеннге барыр», – деп къоя эдиле. Алай бла кёп кюнле ётдюле. Бир жол а, къызны тилей, бир ариу жаш келди. Къызны анасы: 

– Къызым, хар келгенни жаратмай турдунг. Биз да, къадар жетсе, сюйгенине барыр деп, сени къысмай турдукъ. Къарачы ол ариу жашха, къалай жаратмайса аны? – деп, къызны сагъышландырды. 

Сора:

– Керти айтады анам, – деп, ол ариу жашха барыргъа сёз берди. 

Ол кюнден башлап, къыз Хажи-муратны унутду. Жаш а тюкенде тюкенчи болуп ишлей, бу затладан хапары болмагъанды. Бир ингирде, ол китап окъуй тургъанлай, чыракъ ёчюлюп къалды. Жаш бек сейирсинди. Экинчи ингирде да алай болду. Ючюнчю ингирде да чыракъ ёчюлдю. Юй ичинде бир ауаз: «Хажи-мурат, нек тынчайып тураса? сени сюйген къызынг юч кюнден эрге барады. Ашыкъ. Сен анга ол са​нга белгиге берген жюзюкню кёргюзтсенг, къыз ёлюп къаллыкъды, сора, барып, къашларына къолунг бла тийсенг а, – сау болуп къаллыкъды», – 
деди.

Той этиллик кюн Хажи-мурат, эртте туруп, къызны юйюне барды да, къызны чыгъарып келе тургъанларында, анга къыз кеси белгиге берген жюзюкню кёргюзтдю. Жюзюкню кёргенлей, къыз ёлюп къалды. Тойгъа жыйылгъан халкъ бушуу-бушман болду. Къызгъа этмеген амаллары къалмады, алай ол сау болмады. Къызны гуллагъа салып, асыраргъа
оноу этдиле. Ингирде уа къызны ёлюгюн ол бек сюйген отоууна кийирип, сакъларгъа эки адам салдыла. Кечегиде уа Хажи-мурат, къалауурлагъа ахча берип, къыз болгъан отоугъа кирип, гулланы ачып, къызны къашларын къолу бла сылады. Алайлай къызгъа жан кирди. Сескенип къобуп: 

– Мен къайдама? – деп сорду. 

Кесини гуллада тургъанын кёрюп, къыз, къоркъуп, жанын жашха атды. Хажи-мурат аны кеси юйюне элтди. Жашны атасы-анасы, къоркъуп, не этерге билмей къалдыла.

Экинчи кюн къызны асыраргъа деселе, – гулла ичинде къыз жокъ! Сора къызны анасы эрине: 

– Кёремисе Аллахны бизге ачыуланнганын, къызны, келип, мёлекле алып кетгендиле, – деди.

Къызны ашына Хажи-муратны да чакъырдыла. Хажи-мурат, ашагъан-ичген да этмей, къыйырда олтура эди. Жыйылгъанла анга: 

– Нек мудахса, нек ашамайса? – деп, къайтарып-къайтарып сорадыла. 

Сора жаш, туруп:

– Багъалы къонакъла, бир кюн мен бу юйде бир гюл тапхан эдим, ол бек ариу гюл эди. Сора ол, хууерилип, энди уа жангыдан чакъгъанды, – 
деди.

Халкъ:

– Бу не айтады, хууерилген гюл экинчи къалай чагъады? – деп, жашны хыликкя этип кюлдю. 

Алайдан жаш, туруп, юйюне барып, къызны келтирип:

– Ма, къарагъыз. Ийнанмай эдигиз да, – деп, ортагъа чыкъды.

Халкъ, асыры сейирсиннгенден, жукъ айталмай къалды. Къызны атасы бла анасы уа:

– Биз къызыбызны бу жаш алса тийишлиге санайбыз, – дедиле.

Адамла да ол оноуну къабыл кёрдюле. Сора къызгъа бла Хажи-муратха кёп кюнлеге созулгъан уллу той этдиле. Алай бла Хажи-мурат, сюйгенин табып, ашап-жашап къалды.

УРУЧУНУ СЮЙГЕН КЪЫЗЫ 

Мындан алгъын кёп заман эл къыйырында бир тирменчи бла къатыны жашап болгъандыла. Аланы уа Зайнаф деп бир ариу къызлары бар эди. Къызгъа онсегиз жыл толгъанда, атасы-анасы аны эрге кимге берейик деп сагъышлана башлагъандыла.

Зайнафны уа Жаннетхан деп бек сюйген тенг къызы болгъанды. Бу къызла, жашырмай, не ичги сёзлерин да бир бирлерине айта эдиле.

Кюнлени бир кюнюнде, ат кереклери да кюмюшден болгъан, бир ариу къуралгъан фаэтонда, биреулен тирменчиге Зайнафны тилей келеди. Къызны атасы-анасы да: «Къызыбызны быллай бай адам тилей келген эсе, бермей къояргъа жарамаз», – деп, ичлеринден бек къууандыла. Зайнаф да, жашны жаратып, Жаннетханнга:

– Къарачы, Жаннетхан, нечик бай адамды бу мени тилей келген жаш. Атам-анам да ыразыдыла, мен анга барлыкъма, – деп, къууанып айтды. 

Тенг къызы да:

– Кертиди, бек бай адам кёрюнеди. Аллайгъа уа бар, – деди.

Сора келечи, кете туруп, тирменчиге:

– Къызыгъызны элтирге къачан келирме? – деп сорду.

Тирменчи да:

– Да не къадар терк этсенг ишни, ол къадар бир иги болур, – деди. – 
Къыз кеси да ыразыды, чырмау кёрмейме.

Киеулюк да, жууукъ заманда келип, къызны элтирге сёз берип, сёз да алып кетди.

Зайнафны атасы-анасы хапарны жууукъларына айтыргъа, жашны юсюнден да сорургъа эки-юч кюннге юйден кетдиле. Ала кетгенлей, Зайнаф бла Жаннетхан да, кесине билдирмей, киеуню юйюн, жерин, байлыгъын да бир кёрейик деп, жолгъа чыкъдыла.

Эки къыз да, излей кетип, бир терен, къарангы агъачны ичинде киеуню юйюн тапдыла. Барсала, – эшик аллында бир огъурсуз ит, адам а – жокъ. Ит юргенде, анга да гыржын атып, жууаш этдиле да, юйню ичине кирип бардыла. Барсала, экинчи эшикни аллында да бир уллу ит. Анга да гыржын берип, ючюнчю отоуну эшигине жетдиле. Алайда да бир уллу ит кёзлерин жандырып тура эди. Итни аллында уа – ит тегене бла бир къан. Биягъыча, анга да гыржын берип къутулуп, къызла бир уллу отоугъа кирдиле. Анда уа – бир уллу хант къанга, аны юсюн​де – 
юч жыйырма аякъ, аллай бир да къашыкъ, юч жыйырма да кётюрт​ме орундукъ. Жаннетхан бла Зайнаф, бу затланы кёрюп, сейирсинип, кетерге бла кетмезге билмей, абызырап тургъанлай, бир адам тауушла эшитилдиле. Къызла орундукъладан бирини тюбюне кирип букъдула.

Бир заманда биреулен, келип, хант къангагъа азыкъ салып, чыгъып кетди. Олсагъатдан талай адам юйге муштухул кирдиле, – ала барысы да эр кишиле эдиле. Аланы ызларындан а тёртеулен бир ариу тиширыуну созуп келдиле. Юйню мюйюшюнде уа бир башкес, балтасын да къолуна алып, сакълайды. Тиширыу:

– Жанымы къоюгъуз, тилейме. Мени хатерими этмесегиз да, къарынымда сабийге жаныгъыз аурусун, – деп жалынды.

Алай ол адамла аны жазыкъсынмадыла, урдула да, ёлтюрдюле. Тиширыуну къолунда алтын жюзюгюн алалмай, балта бла уруп, бармагъын чартлатдыла. Жюзюгю бла бармакъ, чартлап барып, бугъуп тургъан Зайнафны къоюнуна тюшдю.

Энди уа эки къыз да, асыры къоркъгъандан, не этерге билмейдиле. Бармакъны уа Зайнаф, алып, къоюнуна терен букъдурду.

Чыракъны да жандырып, башкесле бармакъны аямай изледиле, алай тапмадыла.

Уручу башкеслени бири:

– Ким эсе да мында бир тыш адам барды, ансы бу не аламат, не сейирди, бармакъ къайры тас боллукъ эди?! – деди.

– Да ким боллукъду да мында? Итле бери бир кишини да жиберлик тюйюлдюле, – деди бирсилери.

Бирлери уа орундукъ тюбюне кирип излерге тебирегенлей, жёнгерлери анга:

– Къой, юйюнге, не этесе муну, адам бар эсе да, къайры кетерикди? Эрттенбла табарбыз адамны да, бармакъны да, – деп, хыны-хыны айтдыла.

Бираз заман озгъанлай, башкесле бир арбачыны кийирип келдиле да, башын кетердиле, аны атларын а ат орунда атлагъа къошдула. Уручуланы таматалары уа – Зайнафны тилей баргъан:

– Атланы тап жерге жыйыгъыз – эрттенликде ала манга керек боллукъдула, – деп, ол адамладан бирине буюрду.

Дагъыда бираздан а бир уучу жашны сюйреп кийирип келдиле. Жаш, жанымы сау къоюгъуз деп, бек эриулю тиледи, алай аны да урдула да, башын кетердиле. Хар ёлтюрюп баргъан адамларындан чыкъгъан къанны уа ит тегенелеге къотара эдиле. Ёлюклени артда къайры эсе да элтип кете эдиле.

Аллай мурдар ишлеринден сора, барысы да хант къангагъа ашаргъа олтурдула. Ичги челек бла къуйгъан кибик жюрюйдю. Бираздан барысы да кеф бола башладыла. Таматалары, туруп:

– Да энди ахча кюбюрюбюз да тола кетгенди. Биразчыгъы къал​гъанды да, ол азчыкъны уа тамбла, мен къызны юйюне баргъанлай, тап этербиз. Тирменчини ахчасы бек кёп болгъан хапары барды, – деди да, жёнгерлерини кёллерин кётюрдю.

Аманлыкъчыла, аллай хапарла айта, этген огъурсуз ишлерин да эсгере, кёп олтурдула. Сора, бир заманда барысы да жатдыла да, къаты жукъугъа батдыла. Кёп бармай, къалауурла да шошайдыла, чыракъ да ёчюлдю.

Ол заманда эки къыз да, букъгъан жерлеринден чыгъып, жукъ​лап тургъан уручуланы ичлери бла эшикге шыхыртсыз къутулдула. Эшик аллында итле уа, асыры адам къандан тойгъандан, алагъа къарагъан да этмедиле. Юйден чыкъгъанлай, экиси да юйлери таба думп болдула.

Танг атып, кюн чыгъа башлагъанлай, Зайнаф бла Жаннетхан юйге жетдиле. Къызны атасы-анасы да, жууукъларындан къайтып, тойгъа хазырлана тура эдиле. Алайда Зайнаф бла Жаннетхан къайда болгъанларын да, битеу не кёргенлерин да тирменчиге бла къатынына толусунлай айтдыла. Къызны атасы бла анасы, асыры сейирсиннгенден, ауузларын ачып, не этерге билмей къалдыла. Зайнаф дагъыда: 

– Мени тилеген адам бек байды, алай аны байлыгъы мурдарлыкъ бла тюшген байлыкъды. Бизге да, мени элтирге келген сылтау бла, нёгерлерин да жыйып, тонаргъа келликди, – деп ангылатды.

Тирменчи олсагъат башкес уручуланы тыяр амал табыуну къайгъысын этип башлады. Сора, патчахха барып, аны аскерин хазыр этип, «киеу» келгенлей, тёгерегин къуршалап, уручу мурдарланы тутаргъа хазырланды.

Экинчи кюн «киеу», алты ат жегилген ариу фаэтоннга да минип, нёгерлери бла тирменчини юйюне жетди.

«Киеуню» кёрсенг а, несин айтдыраса, ойнай-кюле, – бек жарыкъ. Тирменчи тойну-оюнну башлатды. Къонакъла да ашаргъа-ичерге киришдиле.

Бир заманда Зайнаф «киеуге»: 

– Бюгече тюш кёрдюнгмю? – деп сорду.

– Бизни тоюбузну-оюнубузну болмаса, башха зат кёрмегенме, – деди ол.

– Да мен а сейир тюш кёргенме, – деп, Зайнаф тюнене кече уручуланы юйлеринде болгъан ишлени тюшюнча айтды. 

Алайлай «киеу», ишни осалгъа тергеп, ёрге туруп башлады.

Зайнаф:

– Олтур, олтур, мен алыкъа тюшюмю айтып бошамагъанма, – деди да, хапарын андан ары бардырды. Сора: – Ийнанмай эсенг, ма ол сиз ёлтюрген тиширыуну бармагъы, – деп, букъдуруп тургъан жюзюгю бла бармакъны кёргюзтдю.

Уручуланы таматасы – «киеу» – не этерге билмей, кесин терезеге атды. Алай терезе тюбюнде орналып тургъан аскер «киеуню» да, аны башкеслерин да, ычхындырмай, тутуп, патчахха элтдиле. Уручуланы урлап-тонап жыйгъан ахчаларын, байлыкъларын да барып келтирдиле. Тирменчиге, этген иши ючюн, сыйлы саугъала бердиле, андан сора аны юйюрю ашап-жашап къалды.

УЛУТХА

Эртте бир жарлы киши бла бир бай киши къоншуда жашап болгъандыла. Бай хар жаны бла да жарлыны ырбыннга къыса тургъанды. Къайда малын къауулгъа тыя, къайда, бахчасына суу салгъанда, сууун 
тыя, къайда жолу бла ётдюрмей, дагъыда анга кёре хар жаны бла онгсуз этгенди. Жарлы уа, харип, байгъа хата тежеген угъай, аны ол ишлерине тёзюп окъуна тургъанды. Жарлыны жукъ айтмагъаны бла хайырланып, бай, эсине не тюшсе, аны этип къоя эди. Бир кюн а бу бай, жарлыны жангыз ийнегин къауулгъа тыйып, жарлы баргъанда уа, къатына да къоймай, къыстап, ызындан да итле бла къуудуруп жибергенди. Жарлыны ийнегин берирге уа эсине да келмегенди. Жарлы, андан ары чыдаялмай, салып, сюдге баргъанды. Сюд этиучю адам а, тынгылап, там​бла келирсе деп къойгъанды. «Тамбла» дегени уа улутха алып кел деген магъананы тутханды. Жарлы киши аны сезгенди, алай несин элтирик эди?

Сагъыш эте кетип, бу жарлы, сатаргъа деп, аяп, кеси да ашамай тургъан жумуртхачыкъларын четеннге жыйып баргъанды. Сюдю, къууа​нып, кишиге ишни тап этерме деп сёз бергенди.

Бай, жарлы кишини алай этгенин билип, экинчи кюн сюдюге бир семиз тана элтип баргъанды. Ол да, танагъа къууанып, байгъа уллу сёз береди. Бай, ыразы болуп, юйюне келеди.

Бир кюн быланы сюдге чакъырадыла. Экиси да барадыла да, сюдю сорууун башлайды. Жарлы киши, улутхамы унутуп къояды деп:

– Мен жумуртханы агъындан да тазама, – дейди сюдюге.

Сюдю уа анга:

– Жумуртхаланы тана сындыргъанды, – деп къояды.

КЪОШУНЧУКЪ

Эртте-эртте бир къатын жашап болгъанды. Аны сабийи жокъ эди. Алай кюнлени бир кюнюнде ол къатын сабий орунуна бир къошунчукъ тапханды. Бушуу-бушман болгъанды: «Аллах къурамады, сабий тапмай, къошун табып къойдум да», – деп ачыу этгенди.

– Охо, энди сен бу къошунчукъну да не этериксе, андан эсе манга бер да къой, – деп, къошунчукъну аначылыкъ этген къатын тилегенди.

– Да, керти да, мен аны башымамы урлукъма, сени болсун, – дегенди да, къатын къошунчукъну аначысына бергенди.

Ол а элтгенди да, къызына кёргюзтгенди. Къыз анга бек къууаннганды. Сора ала жау къайнатхандыла да, къошунчукъгъа къуйгъандыла. Къошунчукъда жау бузлагъанды. 

Бир эрттенликде къошунчукъ бузлагъан жауу бла дингил-дингил дегенди да, кетгенди. Баргъанды да, анасыны юйюню аллында тохтап: 

– Ой ынна, эшикни ашчы! – дегенди. 

Анасы эшикни ачханды, къараса – ол а къошунчукъ жау келтирип тура эди. Къууаннганды да, къошунчукъну юйюне элтгенди. Жауун эритгенди да, чоюннга къуйгъанды. Биягъы къошунчукъ дингил-дингил этип кетгенди. Бара баргъанды да, бир юйню эшик аллында тохтагъанды. Ол юйню къызы чыкъгъанды да, къошунчукъну кёргенди. Баргъанды да юйге:

– Ой анам, къошунчукъ тапханма, – дегенди.

– Охо, аурунг, иги эди да ол а, жауубузну къуяргъа орун тапмай тура эдик да, – дегенди анасы.

Эритгендиле да, жау къуйгъандыла. Жау бузлагъандан сора, биягъы къошунчукъ дингил-дингил этип кетгенди. Юйюню аллына келип:

– Ой ынна, эшикни ашчы! – деп къычыргъанды. 

Анасы эшикни ачып къараса, биягъы къошунчукъ толу жауу бла келип тура эди. Анасы элтгенди да, къошунчукъну жауун эритгенди. Сора жауну биягъы чоюннга къуйгъанды.

Биягъы къошунчукъ дингил-дингил этип кетгенди. Тёнгерей кетгенди да, суу боюнунда къызла быстыр жууа тургъанларын кёргенди. Жашыртын баргъанды да, ол быстырланы игилерин-игилерин жыйгъанды. Сора ызына атланнганды да, дингил-дингил этип, юйюне келгенди.

– Ой ынна, эшикни ашчы! – дегенди.

Анасы эшикни ачханда:

– Ой ынна, жегенни тутчу, – дегенди. 

Анасы жегенни тутханды. Къошунчукъдан ариу дарий быстырла жегеннге къуюлгъандыла.

– Былай этсе, сабий да кюсетирик тюйюлдю, ай Аллах ыразы боллукъ! – дегенди къатын.

Быстырлары тас болгъан къызла уа аланы излейдиле да, тапмайдыла.

Сора бир заманда къошунчукъ тёнгерегенди да жетгенди, биягъы быстырланы къалгъанларын да къошуннга басып башлагъанды. Къызла аны кёргендиле да, чапхандыла. Быстырларын сыйыргъандыла да:

– Оу-у, ол бирси быстырларыбызны да бу урлагъан болур, – дегендиле да, къошунчукъдан кёргендиле. 

Къошунчугъ’а санга айтханмы этерик эди? Сора къызла, тутхандыла да, анга балчыкъ къуйгъандыла да, жибергендиле. Къошунчукъ, дингил-дингил эте, биягъы юйюне келгенди.

– Ой ынна, эшиклени ашчы, – дегенди. 

Анасы эшиклени ачханды.

– Ой, ынна, чоюнну тутчу, – дегенди.

Анасы чоюнну тутханды. Къошунчукъ ичиндеги балчыкъны жауу болгъан чоюннга къуйгъанды да, ол а жау бла къатыш болгъанды да къалгъанды.

– Ой, кюнюнг къурусун, хайырынг, хатанг да тенг болду да, – дегенди да, анасы къошунчукъну ургъанды да, ууатханды.

Аны кёзюбюз бла кёрмегенибиз кибик, ауруу-талау да кёрмей турайыкъ!

ОРАДАДА БЛА ЖАБАГЪЫ

Тёрт туугъан къарындаш бир элде къоншу жашагъандыла. Ала барысы да бир улакъчыкъ сатып алгъандыла да, аны жаны саулай юлешгендиле. Улакъ ёлген иш этсе, хар ким кесини юлюшюн арсарсыз алып кетерча белгилегендиле. Жаз башында тёрт къарындаш да, бир болуп, элни бал батманларын, жыйып, къошха чыгъаргъандыла да, бир къарындашны бал къошха къараргъа къойгъандыла. «Улакъ да къошда турсун», – деп оноулашхандыла. 

Бир жол улакъчыкъны аягъы сыннганды да, балчы аны быстыр бла байлагъанды. Улакъчыкъ да бал батманла ичинде чикай-чикай эте айланнганды. Жазгъы жунчуу, кирши кюнлени биринде балчы, къошчугъунда отчугъун да кёмюп, къош эшикни уа этмей, отуннга кетгенди. 

Сууукъгъа чыдамсыз кютю улакъчыкъ, от жагъагъа келип, кюлге жатады. Байланнган аягъы кюлге терен ташаяды да, быстыр, мыдыхха жетип, къабынады. Къургъакъ быстыр терк окъуна жанып, улакъны тынгысыз этеди. Амалсыздан, улакъ къошну теренине къачып киреди да, къошха ёртен салады. Жана тургъан къошха чыдаялмай, улакъ, къачып, бал батманла ичине кирип, битеу бал батманлагъа да от салады. Балчы къошха къайтып келгенде, аны эки кёзюне къан чабады, башы къара къайгъыгъа къалады. Элни бал батманларын къалай тёлеригине асыры сагъышланнгандан, ёлюр сагъышын да унутханды.

Иш Тёреге тюшеди. 

Тёрени тёрюнде Орадада олтурады. Хыйсапсыз кёп адам жыйылып, сейирсинип тынгылайды. Кюйген батманланы иелери тёрт къарындашдан батманларын тёлетирге излейдиле, къарындашлары да битеу айыпны сыннган аякъны иесине салыргъа кюрешедиле.

Орададаны башчылыгъында тёречиле, шагъатны, даучуну да соруп бошап: «Битеу кюйген батманланы, улакъны, къошну да сыннган аякъны иесине тёлеу этерге», – деп, кеслерини оноуларын баямлайдыла.

Кими мудах, кими да жарыкъ болуп, элни адамы юйюне къайтады.

Ол жыл къыш эртте тюшген эди. Жашчыкъла аямай бузда ашыкъ ойнай эдиле. Орадада, атланып, жолгъа чыгъады да, ашыкъ ойнай тургъан жашчыкълагъа тюбейди. Жашчыкъла кимни ашыгъы озгъаныны юсюнден даулашханлары къулагъына чалынады. 

– Алан, сен а Орададаны кесаматынлай эте кёреме, – дейди бир жаланнгач жашчыкъ. 

Орадада, атдан тюшюп, ат айылларын тартхан кибик эте, жашланы даулашларына тынгылайды.

Кесини этген оноуун жашла терсге санагъанларын ангылап, жаланнгач жашчыкъны кенгешге чакъырады.

– Жашчыкъ, Орадада къарындашлагъа къалай терс сюд этген эди дейсе? – деп сорады.

– Да къалай этиб’а, сыннган аякъ кеси къайры бараллыкъ эди? Аны сау аякълары элтип, отну къошха да, батманлагъа да салгъандыла, ахырында уа кеслери да кюйгендиле. Сыннган аякъны не терслиги боллукъ эди? – дегенди жашчыкъ.

Орадада сагъышланады. Сора, атына да минип, ызына къайтады да, Тёрени, халкъны да жыйып, ишге жангыдан къарайды. Тёлеу сыннган аякъны иесине угъай, сау аякъланы иелерине салынады. 

ТАЛ ТЕРЕКЧИК БЛА САНГЫРАУКЪУЛАКЪ

Бир жаш тал терекчикни тюбюнден бираз арлагъыракъда бир уллу сангыраукъулакъ чыгъады. Кеси – уллу, къалпагъы уа бир жанлыракъ болуп ёсюп башлайды.

– Къарындашым, санга ненча жыл болады? – деп сорады ол тал терекчикден.

– Юч жыл, – дейди тал терекчик.

– Мен а дуниягъа жангыдан келгенме. Алай мен бюгюн окъуна сени тенглиме. Мындан ары къалай этебиз, къарындашым, къарайма да, манга былайда орун жетмезча кёрюнеди. Сен былайдан бир жанына кетсенг, къалай болур эди? – дейди сангыраукъулакъ.

– Да тохтай бир тур, – деп, тал терекчик кертиси бла да къайгъылы болады. – Эки-юч кюннге бир сабыр эте тур да, андан ары уа кёрюрбюз, – дейди.

Алай эте, бир кюн ётеди, эки кюн ётеди. Сангыраукъулагъ’а кюн сайын угъай, сагъат сайын ёсюп барады. Талчыкъ, алгъындан да бек къоркъуп, сагъышха къалады. Алай ючюнчю кюн жетгенде, сангырау​къулакъ, башын кётюралмай, бир жанына жантая башлайды.

– Талым, къарындашым, бармыса? – деп сорады сангыраукъулакъ.

– Барма, – дейди талчыкъ.

– Мен бир жанына – къыйсыгъына аууп, башым кётюралмазча ауур болуп, кетип барама, – дейди ол талчыкъгъа.

Башын кётюралмай, бир жанына жантая барып, сангыраукъулакъ, аууп, чирип, кесин да къурт ашап, жокъ болуп къалады.

Тал терекчиг’а, ёсюп, уллучукъ да болуп, бюгюннге дери да жашап турады. 

КЁСЕ БЛА ЖАШЧЫКЪ 

Эртте-эртте бир элде бир жарлы къатынны бир жангыз жашчыгъы болгъанды. Ол къатынны бла жашчыкъны юйлеринде, бир гоппан будайдан башха, мирзеулери къалмагъан эди. Жашчыкъны анасы, ол будайчыгъын да берип, жашын тирменнге жибереди.

– Къайда да, жашым, – дейди ол къатын, – кёсе болгъан тирменнге барма.

– Ахшы, анам, бирда кёсе болгъан тирменнге кирмем, – деп, жашчыгъы да сёз береди.

Будайчыкъны да улакъ къапчыкъ бла къолтукъ тюбюне салып, жашчыкъ тирменнге жортуп кетди.

Тирменле боюнуна жетип: «Энди бу тирменнге кирейим», – дегенлей, аллына бир эриши кёсе чыгъып къалды.

Жашчыкъ, аны кёргенлей, терк-терк атлап, алайдан озуп тебиреди.

– Жашчыкъ, къайры бараса? – деп сорду ол кёсе.

– Унуму  тирменде тартыргъа, – деди жашчыкъ.

– Да мени тирменим бош турады, анда нек тартмайса? – деди кёсе.

– Угъай, анам кёсе болгъан тирменде тартма дегенди, – деп жууап​лады жашчыкъ.

Кёсе, терк окъуна, къысха жол бла чабып, жашчыкъдан эсе алгъа жетип, экинчи тирменни аллында сюелди.

Жашчыкъ, былайда да кёсе сюелгенин кёрюп, арлакъгъа озуп тебиреди.

– Жашчыкъ, къайры бараса? – деп сорду биягъы кёсе.

– Унуму тирменде тартыргъа, – деди жашчыкъ.

– Мени тирменим бошду, анда тарт, – деди кёсе.

– Угъай, анам кёсе болгъан тирменде тартма дегенди, сени тирменингде тартырыкъ тюйюлме, – деди жашчыкъ.

Биягъы кёсе, къысха жолну жашчыкъдан алгъа жетип, тирменни аллында сюеледи. Жашчыкъ, кёсени кёрюп, арлакъны кетип тебиреди.

– Жашчыкъ, къайры бараса? – деп сорду кёсе.

– Унуму тирменде тартыргъа, – деп жууаплады жашчыкъ. 

– Мени тирменим бошду, анда тарт, – деди кёсе. 

– Угъай, анам кёсе болгъан тирменде тартма дегенди, сени тирменингде тартырыкъ тюйюлме, – деди жашчыкъ.

– Да, ахшы улан, мында кёсе болмагъан тирмен жокъду, сора сен къайсы тирменде тартырыкъса?

– Алай эсе, ол бек алгъа кёрген тирмениме барайым, баям, бирсиледен ол мажалыракъ болур, – деп, жашчыкъ артха айланып кетди. 

Биягъы кёсе, жашдан алгъа жетип, тирменини аллында сюелип тура эди.

– Жашчыкъ тирменнгеми келесе? – деди кёсе.

– Хау, тирменнге келеме.

 – Да ананг не айтыр, мени тирменимде тартсанг?

– Айтып, не айтырыкъды? Мында кёсе болмагъан тирмен жокъду сора уа!

– Алайды, ахшы жаш, алайды. Кел, мени тирменимде тарт, – деп чакъырды кёсе.

Будайчыкъны тирмен кюфге къуйдула, тирмен ташла, тыхар-мухур этип, тёгерек бурула башладыла, канкурак
 да къагъып-къагъып, будай бюртюкчюклени кюфден тирмен ташны тешигине тюшюре башлады.

Кёп бармай, будай ариу акъ ун болуп чыкъды, жашчыкъ унну къапчыкъчыгъына къуяр умут этгенлей, кёсе: 

– Тутчу, унунг иги ун болгъан эсе, бир кёрейим, – деп, ундан ууучуна алып, тюкюрюк мылы этип кёрдю.

– Асыры къаты болду кёре эдим, – деп, суучукъ къуйду. – Асыры хыра болду кёре эдим, – деп, ундан къошду. 

Алай эте, битеу унчукъну суу бла къатышдырып, тылы этди да бошады.

– Энди бу тылыны кётюрюпмю айланырыкъса, ётмек этейик да, былайда сыгын отда биширейик, – деди кёсе. 

Ол, уллу сыгын от этип, ётмекни табала бла къызыу отха салды. Жашчыкъ, тылыны ётмек эте туруп да, ётмекни табала бла отха сала туруп да, бир сёз айтмай, къарап турду.

Кёсе ётмек этерге, аны биширирге да уста эди. Аны къолу аш этерге тап жарашханын, аны усталыгъын жашчыкъ бек жаратды. Ётмек бишгинчи, ауузун ачып, сёз айтмазгъа кесине борч алды да, ол борчун бузмай толтурду.

Ётмек бише башлагъаны аны ариу ийисинден билине башлады. Кёсе табаны ачып къарады. Къараса, ётмек, къып-къызыл бишип, адам кёзюн алмазча, ариу зат болуп тура эди. Ол ариу бишген, аламат ийис этген ётмек адамны аууз сууларын келтире эди.

Жашчыкъ бишген ётмекни, сермеп алып, къолтукъгъа уруп, юйге кетерге башлады.

– Тохта, иги жаш, – дегенни айтды кёсе, – бу иги ётмекден мени да юлюшюмю бер.

– Не юлюш берликме мен санга? – деди жаш.

– Да мен санга керексизгеми ётмек этип кюрешгенме? 

– Ким тилеген эди сенден ётмек эт деп? 

– Ахшы, алай эсе, ётмекни былай сал. Экибизден ким тап ётюрюк айталса, ётмек аныкъы болур, – деди кёсе. 

– Болсун. Алгъа сен айт! – деди жашчыкъ.

– Мен, – деди кёсе, – бу сен кёрген тирменимде бир кечеге жюз арба будай тартып чыкъгъан кечелерим болгъанды.

– Оу-у! Ол а ётюрюкмюдю?! – деп кюлдю жашчыкъ. – Энди кезиу мениди. Жаз башында, хар ким акътереклерин ариулагъан заманда, бизни къоншубуз да тереклерини бутакъларын жукъарта тебиреди. Аны кесген бутакъчыкъларындан бирин алдым да, юйге келтирдим. Сора, жерни къазып, ол акътерек бутакъны орнатдым. Суучукъ къуя, суучукъ къуя, ол терекни, ёсдюрюп, уллу этдим. Ол, ёсе-ёсе кетип, кёкге жетди. Терегими кёкге жетгенин билип, кесими да ары чыгъарлыгъым келди. Терек сыйдам эди, не къол бла тутар, не аякъ салыр жери жокъ эди. Не амал этип чыгъаргъа бирда билмедим. Сора эсиме бир зат тюшдю. Эсиме тюшген а неди десенг, барып, гюрбежиден ат туякъладан чыгъарылгъан нал чюйлени жыйып келип, аланы уруп, терекге алай минерге кереклиси. Ишни болжалгъа салмай, гюрбежиге бардым, жерге атылып тургъан эски нал чюйлени хуржунларыма жыйдым да, терегиме келип, чёгючню алып, ишлеп тебиредим. Чюйню ура да, мине, терек бла кёкге чыкъдым. Кёкге чыкъгъан да алай тынч тюйюлдю. Къыйын болса да, чыкъдым. Ой, чыкъсанг а, аллайгъа чыкъ! Тёп-тёгерек, кёз тутхан къадарда, адамны басдыргъан будай, тенгиз чайкъалгъанча, чайкъала тура эди. Биргеме оракъ да ала чыкъгъан эдим да, мычый турмай, будай оруп башладым. Мен да энди арый ушайма деген заманда, аллымдан бир тюлкючюк чыгъып, менден къача башлады. Алайлай оракъны сызып жибердим да, барып, арт аягъына оракъ сапны бауу чырмашды, жарлы тюлкю, этер амал тапмай, оракъ ора башлады. Ол – оракъ оруп, мен – гысты къысып, кюн ортагъа дери ишледик. Къарап-къарагъынчы, ол уллу ёзен гыстыдан толду. «Энди бу тюлкю да бир солусун», – деп, тюлкюню солургъа бошладым. Къарасам, тюлкю къачып барады. «Аха, алаймыды этеригинг?» – деп, биягъы оракъны ызындан сызып жибердим да, барып, биягъы арт аягъына оракъ бау чырмашды. Тюлкю оракъ оруп башлады, мен да, гысты къысып, тюлкюню ызындан къысха барама. Алай бла, ол уллу ёзенни хазнасын къоймай бошай кетгенде, тюлкючюкню ичи кюйюп ёлдю. Тюлкюню неден ёлгенин билир ючюн, мен аны ичин жардым. Ичин жарып къарагъанымда, тюлкюню къарынында –
бир къагъыт. Ма ол къагъытда: «Кёсе, ётмек жашха къалады!» – деп жазылып тура эди. 

Жашчыкъ, ётмекни къолтукъгъа уруп, кетип башлады.

– Шо, Аллах ючюн, бир къапдыр! – деп тиледи кёсе.

– Жанынг чыкъса да, къапдырмаз эдим, – деди жашчыкъ.

– Ананг ёлмесин, шо эки шай багъасы ётмекчик сат, – деп жалынды кёсе.

– Бер эки шайынгы! – деди жашчыкъ.

– Эки шайны юйде берирме, шёндю жанымда ахчам жокъду, – деди биягъы хыйлачы.

Жашчыкъ эки шай багъасы ётмек кесип, кёсеге берди. Къалгъанын а юйге алып келди. Жашчыкъ къыйырындан кесилген ётмекни юйге алып келгенинде, анасы: 

– Ётмекни жартысы уа къайдады? – деп сорду.

– Эки шай багъасын кёсеге сатханма, – деди жашчыкъ.

– Кёсе берген эки шайынг а къайда? – деди жашчыкъны анасы.

– Кесе юйде берирге айтханды, – деди жаш.

– Барып, бусагъатдан алып кел! – деп, анасы жашчыкъны кёсени юйюне жиберди. 

Жашчыкъ кёсени арбазына келгенинде, кёсени къатыны юзгеле жыя тура эди.

– Кёсе юйдемиди? – деп сорду жашчыкъ.

– Юйдеди. Не этесе кёсени? – деп сорду къатыны.

– Эки шай берлик эди да, аны алыргъа келгенме.

– Ой харип, кёсени къайгъысы сени эки шайынг тюйюлдю. Ол ёле турады, – деди кёсени къатыны.

– Ай таланнган, ёле тура эсе, жарлы кёсени кёре кетейим, – деп, жашчыкъ юйге кирди. 

Кёсе, жатып, жан бере тура эди да, жашчыкъ аны къоюп кеталмады.

Кёсени къатыны жашчыкъгъа: 

– Бар да, маржа, бу жарлы кёсе иймансыз жан алып кетгинчи, бир эфенди чакъырып кел, – деп тиледи.

– Да сизни манга берирге эки шайыгъыз жокъду сора, эфендиге берирге ахча къайдан табарыкъсыз? – деп сорду жашчыкъ.

– Охо, алай эсе, иймансыз ёлсюн да кетсин, – деди кёсени къатыны.

Жан бере тургъан кёсе осуятын эте башлады. 

– Мен ёлсем, – деди кёсе, – къабыр къазар адамым жокъду. Ёлюгюмю, къолан кийизге чулгъап, кешенеге салып къоярсыз, – деп, жан берди. 

Кёсе ёлдю, къатыны жилямсырады.

– Энди не этейик? – деп, кёлю бла сорду жашчыкъ.

– Да эшек арбаны жегейик да, ёлюгюн да къолан кийизге чулгъап, къабырлагъа элтейик. Сен болушмасанг, манга киши болушурукъ тюйюлдю. Кёсени сюйген адам жокъду, – деди кёсени къатыны.

– Да болушайым, харип, болушайым, – деп, жашчыкъ эшекни арбагъа жекди. 

Была экиси да, кёсени ёлюгюн арбагъа салып, къабырлагъа жетдиле. Сора, элтип барып, ёлюкню бир эски кешенеге сукъдула. Кёсени къатыны, арбаны да алып, юйюне кетди. Жашчыгъ’а кешене аллында олтуруп къалды.

Кеч кире башлагъанда, кёсе башын кётюрюп къарады. Олсагъатдан жашчыкъ:

– Кёсе, эки шайымы бер! – деп къычырды.

Кёсе жангыдан «ёлдю» да, кешенеде тынчайды.

Кеч болуп, тёгерек къарангылыкъгъа тумаланнганда, кёсе, жангыдан «тирилип», башын кётюрдю.

– Кёсе, эки шайымы! – деди жашчыкъ. 

Кёсе башын кийиз тюбюне букъдурду.

Кёсе, жашчыкъны кетерин сакълап, юйюне къайтыргъа ашыгъып, жашчыкъ да кёсени къобарын сакълап, экиси да бир бирни марлап турушадыла. Ол заманда юч уручу урлагъан затларын юлеширге къабырлагъа келдиле. Ол аманлыкъчыла аланы былайда киши кёрмезлигин иги биле эдиле.

Уручула тонагъан затларын юлеше тебиредиле. Тоноу юлешиу тюз кешене къатында бардырыла эди. Уручула урланнган затланы юч юлюш этип бошай келгенлей, арада бир алтын бичакъ къалды. Аны юсюнде уллу даулаш болдула.

Даулаша келип, бир бирге сауут бла да темирчилешдиле. Ахырында ол уручуладан бири, бичакъны сермеп алып: 

– Мен бу бичакъ бла бу ёлюкню, уруп, эки этип къойсам, бичакъны манга беремисиз? – деп, бичакъ бла къолан кийизге чулгъаннган ёлюкню туураргъа керилди. 

Бичакъны кесине тиеригин сезгенлей, кёсе секирип къопду. «Ёлюкню» къопханын кёргенлей, уручула, хапчук-хабурларын да къоюп, аямай къачдыла.

– Кёсе, эки шайымы бер! – деп башлады жашчыкъ.

Кёсе ол къадар ырысхыны эки юлешип тебиреди, жашчыгъ’а: 

– Эки шайымы, эки шайымы! – дегенлей турду.

Уручуланы къоркъгъанлары бир кесек ётгенден сора, ол кешенеде не этилгенни билир умут этдиле. Сен бар, мен бар болдула. Даулаша келгенде, аладан бирлери, барып, къараргъа таукел болду.

Уручу, къоркъа-къоркъа, кешенеге жууукълашды. Ол да кешенени терезесинден бери къарагъанлай, кёсе, аны бёркюн сермеп алып, жашчыкъгъа:

– Ма, эки шайынг ючюн! – деп берди.

Уручу къачып келди да, солууун да кючден ала, нёгерлерин болмагъанча къоркъутду.

– Не болду? – деп сордула уручула нёгерлерине. 

– Болуб’а, не боллукъду? Къабырлада ёлюкле битеу къобуп, ол къадар ырысхыдан адам башындан экишер шай жетдиралмай кюрешедиле. Мени бёркюмю да бирлерине эки шай ючюн бердиле. Биз былайдан терк къурумасакъ, ала бизни да юлешип къоярыкъдыла, – деди да, уручула алайдан думп болдула.

Кёсе, ырысхыны, юлешип, эки тёбе этип, бирин жашчыкъгъа берди, бирсин а кесине алды.

Алай бла жашчыкъ юйюне эки шайын да, аны юсюне башха ырысхычыкъ да алып къайтды.

БИЛГИЧЛЕ 

Бир элде юч эгиз къарындаш жашап болгъандыла. Ала бир ёгюзню багъып семиртгендиле. Ол ёгюз, асыры жылтырагъандан, кёз къаматханды. Къарындашла аны суу ичерге жиберселе, эл анга тамаша этип къарай эди. Аллай семиз ёгюз бу тийреледе ёмюрден бери да болмагъан эди.

Бир кече ёгюз урланып чыгъады. Жашла, эрттенликде ёгюзню орунунда тапмай, бушуу-бушман этедиле. Сора, эрлай къуралып, ёгюзню излей, жолгъа чыгъадыла.

Бир уллу ёзенни ичи бла ызланнган жолну тутуп баргъанлай, жашла эрттен чыкъда сюзюле тургъан чаллыкъгъа эс бурадыла. Чыкъ къалын тюшгенден, биченликде ызла кёзге уруна тура эдиле. Къарындашладан бири:

– Былайтын къадыр озгъанды, – дейди. 

Экинчиси:

– Ол къадыр чубур эди, – дегенни айтады. 

Ючюнчюсю да: 

– Аны бир кёзю уа сокъур эди, – деп къошады. 

Эрттен аяз бетлерин сылай, жан-жанларындан чыпчыкъла да жырлай, чибинле да жангы къозгъала, жолоучула, тохтамай, кетип барадыла.

Былагъа биреулен жолугъады да:

– Жол болсун, ахшы уланла! – деп саламлашады.

– Ой, сау бол! Жол Аллах берсин! – дейдиле къарындашла да.

– Жашла, былай ары хайыуан озуп иш кёрюрмю эдигиз? – деп сорду ол адам.

– Сен излеген къадырмы эди? – деди жашладан бири.

– Къуйругъу уа чубурму эди? – деди экинчилери.

– Кёзю да сокъур? – деп къошулду ючюнчюлери да.

– Тамам алайды. Къалайда кёрдюгюз?

– Тейри, биз кёрмегенбиз, – деп, жашла бир аууздан жууапладыла.

– Къалай кёрмегенсиз?

– Кёрмегенбиз, – дедиле къарындашла.

– Ай, юйюгюзге ахшылыкъ кирликле, къадырмы эди деп соргъанла сиз тюйюлмю эдигиз?

– Биз эдик.

– Алай эсе, къалайда кёргенигизни айтыгъыз, – деди жолоучу.

– Биз сени къадырынгы кёрмегенбиз сора, къалайда кёргенибизни къайдан айталайыкъ? 

Даулаш кёпге созулду, жолоучу ишекли болду. «Была къадырны жоюп, энди тюзюн айтыргъа сюймейдиле», – деп эсине келди да:

– Не этген эсегиз да, мени къадырымы сиз жойгъансыз ансы, кёрмеген малыгъызны сокъур болгъанын да, чубур болгъанын да къайдан биллик эдигиз? Келигиз тёреге. Ол бизни ортабызны айырыр, – деп, жолда жолукъгъан киши жолоучуланы тёречиге келтирди. 

Тёречи жашладан жумушларын айтырларын изледи.

– Бизни санга бир жумушубуз да жокъду, – дедиле жашла.

– Сени уа манга не жумушунг барды, Аллахны сюери боллукъ? – 
деп, тёречи ол кишиге айланды.

– Бу ючюсю мени тас болгъан къадырымы кёргендиле да, энди къайда кёргенлерин айтыргъа унамайдыла. Быланы бир хаталары жетмесе, нек айтырыкъ тюйюл эдиле? – деди даучу.

Тёречи жашлагъа:

– Сиз къадырны къайда кёрген эдигиз? – деп сорду.

– Биз аны кёрмегенбиз, – дедиле жашла.

– Сора аны къадыр болгъанын къалай билгенсиз?

– Жибиген жолда хайыуанны ызлары ариу сакъланнган эдиле, ол жолда, андан башха, ыз жокъ эди. Ол туякъ тамгъала ат аякъ ыздан гитчерек, эшек аякъ ыздан уллуракъ эдиле. Алай болса уа, къадырны ызы боллугъун билген къыйын тюйюл эди, – дедиле жашла.

– Ол болсун. Сокъур болгъанын а неден билдигиз?

– Жолда отлай баргъан хайыуан эки жанына да айланып отлайды, аны ким да биледи. Алай а хайыуан сокъур болса, ол кёрген кёзю айланнган жанын отлап барады ансы, сокъур кёзю болгъан жанын отламайды. Ол къадыр да бир жанына айланып отлагъанды ансы, бирси жанында отлагъан ызы жокъ эди.

– Ол да хайыр. Чубур болгъанын а къалай билдигиз?

– Чыкъда баргъан хайыуанны тёрт аягъы тёрт ыз къояды, къуйругъу да, сюйрелип, ыз этип барыргъа керекди. Бу жолда уа бешинчи ыз кёрюнмей эди. Ма аны ючюн биз ол къадыр чубур болур эди деп ойлагъанбыз.

– Тюз айтасыз, жашла, барыгъыз жолугъузгъа, – деп, тёречи бу жашланы бошлап къойду.

Жашла, ёгюзню излей кетип бара, жолда бир чыпчыкъчыкъ былай жилягъанын эшитип, къулакъ салдыла:

– Жашай эдиле бир элде юч эгиз, 

Багъа эдиле ала бир ёгюз. 

Болгъан эди ол хайыуан бек семиз, 

Хайырланалмадыла андан юч эгиз.

«Бу хайырсыз чыпчыкъ да бизни масхарайды. Не ёлюрбюз, неда ёгюзюбюзню табарбыз, алайсыз юйге къайтыу жокъду!» – деп, къарындашла алгъа бютюнда таукел болдула.

Бара барып, бир уллу элни къыйырындан кирдиле да, арбазы адамдан толуп тургъан бир ариу межгитни кёрдюле. Сора:

– Ёгюзюбюзню урлагъан киши былайда болур! – деп, бир аууздан къычырдыла.

– Аны урлагъан кишини эки кёзю кёк болур, – деди бир жаш.

– Аны эки кёзю кёк болса, сакъалы сары болмай амалы жокъду, – 
дегенни экинчи жаш айтды.

– Эки кёзю кёк болса, сакъалы сары болса, аны аты да Сосурукъа болмай амалы жокъду, – деди ючюнчю эгиз.

Жашла жамауатха жууукъ келдиле да, салам бердиле. Жамауат жашланы саламларын алды. Межгит аллында узун шинтикде олтургъан намыслы къартланы ортасында юсю-башы да ушагъыулу бир кёккёз, сарысакъал киши барды. Жашладан бири, ол кишиге жууугъуракъ барып: 

– Сосурукъа, былай бир келсенг эди, сени бла бир кенгешир ишчигибиз бар эди, – дегенлей, ол кёккёз киши, секирип къобуп, жашланы алларына келди. 

Бир кесек бир жанлы туруп, жашла Сосурукъаны ортагъа алдыла да:

– Бизни ёгюзюбюзню не этгенсе? – деп сордула.

– Мен сизни ёгюзюгюзню кёрмегенме.

– Биз жалгъан сёзлю адамладан тюйюлбюз, ишни тюзюн билмей, адамны керексиз сёз бла жанын къыйнамаучубуз. Ёгюзню бусагъатдан къолубузгъа берип къоймасанг, иш аманнга кетерге болур, – дедиле эгизле.

– Жашла, – деди жумушагъыракъ ауаз бла Сосурукъа, – энди былайда дауур этмегиз да, юйге жууукъ болугъуз! Ёгюзню юсюнден да юйде сёлеширбиз. 

Сосурукъа, эгизлени юйге элтип, хан къонакъланыча къубултду. Къонакълыкъгъа къой сойду. Жашланы кеслерин бир энчи отоуда олтуртдула да, эшик юсюне бир сынчы салдыла.

Эт бишип, тепсиге хант келгенде, эгизле этге, гыржыннга, Сосурукъаны кесине да бирер чурум тапдыла:

– Бу гыржын къабырлада битген будайны унундан этилгенди, – деди бир эгиз.

– Бу эт а итле бла ёсген къойну этиди, – деди экинчи эгиз.

– Бу киши кеси да некяхсыз туугъанды, – деди ючюнчю эгиз. 

Эшик аллында жашырын тынгылап тургъан сынчы бу хапарны Сосурукъагъа айтды. Ол, кесини тирменчисин чакъыртып:

– Бу бусагъатда тартылгъан унубуз къайда битген будайданды? – 
деп сорду.

– Ол а къабырлада битген будайданды, – деди тирменчи. 

Сосурукъа терк окъуна къойчусун да чакъыртды.

– Ол къонакълыкъгъа союлгъан къой къайда ёсген эди?

– Ол а, – деди къойчу, – анасындан ёксюз къалып, итле бла аш ашап ёсген эди.

Мычымай, анасына барып, Сосурукъа:

– Анам, мени атам бармы эди? – деп сорду.

– Атанг болмай а, атанг бар эди, алай сен некяхсыз туугъан эдинг. Бийибиз некях этдирирге унамай, атанг бла мен бек кёп къыйналгъан эдик.

Сосурукъа жашланы билгичле болгъанларын ангылады. Сора, ала олтургъан отоугъа келип:

– Жашла, мен сизни билгичле болгъаныгъызны билеме. Энди бир сынап кёрейим да, ол сынаугъа чыдасагъыз, таза билгичлесиз. Андан къутулсагъыз, ёгюзню да берип жибереме, – деди.

– Сына, сына! Биз хазырбыз! – дедиле къарындашла.

– Мени къолумдагъы не затды?

– Сени къолунгдагъы тёгерек затды, – деди эгизледен бири.

– Ол тёгерек болса, аны тышы къаты болур, – деди эгизлени экинчиси.

– Ол тёгерек болса, аны тышы да къаты болса, аны ичи да татлы болур, – деди эгизлени ючюнчюсю.

– Билдигиз, – деди Сосурукъа, къолун ачып, анда жашырып тургъан къозну кёргюзте. – Энди, жашла, бу ёгюз сизни халал хакъыгъыз болгъанына мен толу ийнандым. Ёгюзюгюзню сюрюп, ахшы жолгъа, къууанч жерге барыгъыз! – деп, билгич жашланы жолларына ашырды.

ИШ КЁЛЛЮ ЖАШ 

Жюже бий жашына къатын алыргъа эрттеден къаст эте эди. Жашын къыз кёре жиберир ючюн а, бир иги нёгер керек болгъанды. Аллай нёгер жаш излей, Жюже эл сайын барып айланнганды. Алай айлана келип, бир уллу базаргъа киреди. Ол базарда Жюжени кёзю бир жаш адамгъа илинеди.

– Ай, ахшы улан, сен манга жалчыгъа келмезми эдинг?

– Ол а къаллай иш берлигинге кёре болур, – деди жаш адам.

– Артыкъ къыйын иш берлик тюйюлме, – деди Жюже.

– Хакъы уа къалай боллукъду?

– Бек ыразы этерикме.

– Жарашайыкъ: этдирлик ишинги да белгили эт, берлик хакъынгы да туура эт, – деп тохтады жаш.

– Мени бир жангыз жашым барды, – деп башлады хапарын Жюже. – 
Ол артыкъ ариу ишленнген жаш тюйюлдю. Хар нени да хазырын таба юйреннгенди да, кеси акъылы бла жукъ мажаралмайды. Энди мен аны юйдегили этсем сюерик эдим. Алай аны бир къыз бла танышдырыр ючюн, жашыма бир ахшы нёгер керекди. Мен сени, ахшы улан, ма ол мурат бла жалчы этеме. Хакъынга – бир къунажин берирме, ишни тынгы​лы этип, кёлюме жеталсанг а, юсюне бир зат къошаргъа да болурма.

– Келишдик! Мен хазырма, – деп, жаш да, бий да къол тутушдула. 

Бий, базардан бир харбыз бла бир сау ётмек алып, артмакъларына салды да, экиси да аны юйюне тебиредиле.

Жете келгенлей, бий жалчыны бар тамамлар иши бла да шагъырей этди. Минер атларын, аланы иер-жюгенлерин кёргюзтдю. Жол азыкъ​ларын къолуна тутдурду. Ол базардан алгъан ётмегин, харбызын да жалчыгъа берди.

– Энди тамбла сиз жолгъа атланырыкъсыз. Элден танг къарангысы бла чыгъаргъа керексиз. Аны ючюн а, атыгъызны, кесигизни да иги тынгылы хазырлагъыз! – деп, Жюже бий кетип къалды.

Бий алайдан ташайгъанлай, жалчы бла жаш, олтуруп, ётмекни, харбызны да ашадыла. Сора жумушакъ тёшекледе хурулдап жукъладыла.

Тынгысыз бий, жашланы не эте тургъанларын сынчылай, бир-эки кере да келеди, алай жашланы, къатыдан-къаты жукълай баргъан болмаса, уяныр халларын эслемеди.

Кюн къушлукъгъа келгенде, жашла кериле-созула башладыла. Кёзлерин ууа, эсней келип, жашла жолоучу боллукъларын сагъына тебиредиле. Ол кезиуде бий быланы юслерине кирип келди да, жалчыгъа: 

– Ахшы улан, жолгъа къачан чыгъар умутунг барды? – деп сорду.

– Да алыкъа кечми болгъанды? Бусагъат кетебиз.

– Сен бир жары да бараллыкъ тюйюлсе, хакъынгы ал да, арбазымдан думп бол, – деди.

Экинчи жалчысы да ол халлы этди да, бий аны да къыстады. Ахшы жалчы излей, Жюже, андан ары да айлана кетип, бир уллу элге келди. Къышны бек сууукъ кезиую. Тёгерекни бузкъаудан, туман басып, орамла учхалауукъ, къымылдап къарыу жокъду. Элде уа уллу той барады, халкъ тёгерекден басынып къарайды. Бюгюн бери келмеген хазна адам къалгъан болмаз.

Тюз ол той этилген жерден узакъ болмай а, бир бахча ичинде, эки ёгюзню сакълап, бир жаш сюеле эди.

– Салам алейкум! – деп, Жюже анга салам берди.

– Алейкум салам! – деди жаш да.

– Алан, сен бу уллу тойгъа нек бармайса?

– Мен тойгъа кетсем, бу бузкъаудан кюн ёгюзлерим учуп жыгъылсала, манга тойдан не хайыр келликди?

– Сен манга жалчы болмазмы эдинг? – деп сорду бий.

– Хакъын жаратсам, жалчы болургъа угъайым жокъду, – деди жаш.

Этер ишин да айтып, хакъына да жарашып, бий бу жашны, биргесине алып, юйюне келтирди. Сора, этиучюсюча, харбызны бла ётмекни хант къангагъа салып кетди.

Жалчы, эки женгин да жингирикге дери артха къайырып, шапа​лыкъ этип башлады. Харбызны, кесип, ич жумушагъын башха табакъгъа салды. Ётмекни да кесип, ич жумушагъын айырып, харбызны ич жумушагъы болгъан табакъгъа салды. Сора ол табакъны, кётюрюп барып, бийни аллына салды. 

– Биз, жашла, къыйыр къатыларын ашасакъ да, жетер. Уллу адам тишден да хазна болмайды, сен жумушагъын аша, – деди.

Эрттенликде бий: «Жашла не эте тура эселе да, бир къарайым», – 
деп келгенинде, жалчы, эки атны да ариу жуууп, иерлерине жау сюртюп, жым-жым жылтыратып тура эди.

Танг тюбюнден жарыгъынчы, жалчы хар затны да хазыр этди. Жашла, атланып, жолгъа чыкъгъанда, бий: 

– Не да болсун, уллу агъачда кече къалмагъыз, – деп юйретди.

– Бек ахшы, – дедиле жашла. 

Алай бла узакъ жолоучулукъ башланды. Эки атлы, баралгъанлары къадар бара кетип, бир уллу агъачха жетдиле. Агъачдан чыкъгъынчы, бек кеч болду. Бийни жашы артха къала башлады, жалчы нёгерин, не кюрешди эсе да, артыкъ атлаталмады. Жолоучула бир кенг талагъа жетгенлей, бий улу: 

– Былайда жатабыз, – деди. 

– Жюже бийни уллу агъачда кече къалмагъыз дегени уа? – деди жалчы.

– Ол анда жаншай турады, мен мындан ары бараллыкъ тюйюлме, – 
деп тохтады бий улу.

Бий жаш айтханны этмей жалчы не этерик эди? Талада атланы кишенледи, кырдык жыртып, мулжар этди. Бийни жатдырып, кеси уа отунчукъла жыйды. Къургъакъ отунладан отчукъ тиргизип, анга чоюнчукъну асды. Сора шауданнга суу алыргъа кетди. Къайтып келсе, бир уллу эмеген, чоюнчукъну да бир жанына сызып, отчукъну да аякълары бла малтап, кете тебирегенин кёрдю. Жалчы, эмегеннге ачыуланып, аны ызындан болады. Эмеген, бара кетип, бир уллу журтха жетеди. Ол журт​ну жашау юйлерини арбазлары тёртгюл буруу бла бегитилип эдиле. Ол тёртгюл арбазны тёрт мюйюшюнде тёрт чыракъ жана эди.

Эмеген, къабакъ эшикден ары киргенлей, хахай этип, арбазгъа битеу эмегенлени жыйды. Сора:

– Бизни жерибизни жийиргенчли адамла малтап, кир-кипчик эте турадыла. Ала, от салып, жерибизни кюйдюрюрге боллукъдула. Жюрюгюз, аланы жерибизден къурутуп келейик! – деп къычырды.

Эмегенле, тишлерин къыжыратып, «душманланы» жокъ этерге къураладыла, бир бири ызындан тизиледиле.

Бек алгъа жангызбаш эмеген сюеледи, аны ызындан экибаш, юч-баш, тёртбаш, эм ахырында уа тогъуз башлы эмеген сюеледи.

Эмегенле тизиле тургъунчу, бийни жалчысы эмегенлени къабакъ эшиклерини аллында терен уру къазады. Жалчы жаш уруну асыры терен къазгъандан, кеси аллына андан чыгъалмайды. Ол да къалай этерге билмей тургъанлай, эмегенлени алларында келгени уругъа ташайды. Жалчы, секирип, аны инбашына минди, ол да алай тургъанлай, уругъа экинчи эмеген жыгъылды. Жалчы, секирип, экинчи эмегенни инбашына минди. Алай эте, ол урудан чартлап чыкъды. Сора эмегенлени урудан башын къаратханын ёлтюре барады. Кюреше кетип, эмегенлени барын да къырып, къошчугъуна къайтып келгенде, бий хурулдап жукълай эди. Ол, эмеген да кёрмей, хата-хайыр да сезмей, хар затны да тургъаныча тургъан суна эди.

Жалчы от да тиргизди, аш да этди, бийни да уятып, аллына ушхууур салды.

Энди жолоучула, жатып, ырахат тынчайдыла. Танг атханлай, жалчы секирип къопду да, аш жылытып, атланы жерлерин салып, жолгъа хазырлады. Бий улу уа хазыргъа кесин къошду.

Ашап-ичип, атланып кете бардыла да, бир элге жетдиле. Былайда бир ариу къызны кёрюп, бек жаратдыла. Ол къыз бир бай кишини къызы эди. Ол бай юйге жолоучула къонакъ болуп тюшдюле. Къонакъбай бек жарыкъ болуп къонакъ алды. Ол, элни жашын-къызын жыйып, уллу той этди. Къонакъла келген жумушларын айтханда, къонакъбай:

– Киеулюкге биз, кесибиз сюйгенча, тёше-мёше жатар жер этип жатдырайыкъ. Ол иги татлы жукълагъан кезиуде тилеген къызыгъыз жаш жатхан отоугъа кирир, жашыгъыз олсагъатда уянса, къыз – сизниди; уяналмаса уа – жашны башын кесербиз, – деди.

Жалчы ол оноугъа:

– Бир жолгъа сынау бла иш битерге жарамаз. Юч кере сынамай, жарарыкъ тюйюлдю, – деп къошду.

Къонакъбай анга угъай демеди. 

Алай бла юч кечени сынау бардырыргъа тохташдырдыла.

Биринчи кече жашны жумушакъ къуу тёшекге жатдырдыла. Ол къаты тёшекде да уяналмаучу эди, жумушакъ тёшекде уа къайдан уяналлыкъ эди. Жаш энди татлы жукълагъан болур деген заманда отоугъа байны къызы кирип келди. Отоуда ары-бери да айланды, жаш уянмады. Сора къыз чыгъып кетди да, терек бахчадан эки чий алма юзюп келип, жашны хуржунуна салып: «Сен, харип, ма была кибик, чий адамса», – 
деп кетди.

Экинчи кюн жалчы бийге урушду: 

– Сен не тукъум адамса, алай жукълап турсанг, сени башынгы кесериклерин нек унутаса?

– Ант этеме, кёз къысмагъанма. Мен жатхан отоугъа чибин да кирмегенди, – деди бий улу.

– Была уа недиле? – деп, жалчы аны хуржунундан чий алмаланы чыгъарып кёргюзтдю.

Экинчи кече да жетди. Биягъыча, жумушакъ жер этип, бий улуну жатдырдыла. Ол татлы жукъуда болгъан кезиуде байны къызы отоугъа кирип келди. Алгъын кечесиндеча, тёгерек айланды, алай жаш уянмады. Чыгъып кетип, терек бахчадан эки чий алманы алып келди да, жашны жан хуржунларындан бирине салып: «Сен, харип, ма былача, чий адамса», – деп, чыгъып кетди.

Жалчы, биягъыча, бийине къаты урушду. Ол а, ант этип, кёкге чыкъ​ды, жерге тюшдю:

– Бюгече, – деди, – арталлыда кёз къысмагъанма. 

– Да, алай эсе, была уа не затладыла? – деп, жалчы бий улуну жан хуржунларындан чий алмаланы чыгъарды. 

– Энди бир келсин, мен аны чийин кёзюне кёргюзтюрме! – деди бийни жашы.

Жалчыны башын къайгъы басды. «Энди муну ёлтюртюп, элге не айтып къайтайым?» Болсада жалчы амал тапды. Ол, жашны тырнакъ​ларын кесген сылтау бла, бир бармагъын бичакъ бла иги кесди да, аны жарасын а туз бла байлады, жаш, жиляй-улуй кетип, кече ортасына кюч​ден къалкъыды. Ол къалкъыгъанлай, жалчы ол кесилген бармакъны узун чарх халы бла къаты къысды. Халыны къыйырын а, терезе бла чыгъарып, юйден тышында кеси тутуп тохтады. Кёп да бармай, байны къызы отоугъа кирип келди. Олсагъатдан жалчы жаш халыны хыны тартды, жарасы ачып, бий улу да секирип къопду. Алай бла къонакъла къыз къоллу болдула.

Эрттенликде байны жууукълары, жыйылып:

– Келтир, жашны башын кесебиз, – деп сюелдиле. 

Жалчы уа, жашны келтирир орунуна, къызны жаулугъун чыгъарып келди.

– Энди къыз сизниди, – деп, бай той-оюн этип башлады. 

Адетде болгъаныча, той этип бошагъанлай, къонакъла ызларына къайтыргъа тебиредиле. Бай арбалагъа хапчук-харекет да жюклеп, нёгерле да къурап, къызын ашыртады. Жалчы уа дагъыда бир тёрт-беш къуру арба тиледи. 

– Мени жолда ырысхым къалгъанды, аны жюклей кетерик эдим, – 
деди. 

Бай беш арба да, аланы жюрютюрге адамла да берди.

Жолда жалчы ол эмегенле жашагъан журтха къайтды, ол уллу арбазда харекет-хабур дегенинг толу эди. Ма ол ырысхыны беш ёгюз арбагъа жюклеп, жалчы жол нёгерлерини ызларындан жетди.

Келинни, ырысхыны да жалчы бийни юйюне алып келди. Бий, анга асыры ыразыдан:

– Алгъын бир жашым бар эди эсе, энди эки жашым болду, – деп къууана эди.

Сора, жалчысыны хакъын да толу берип, келген ырысхыны да эки тенг этди. Ол кюнден башлап, бий жалчыны кеси жашынча кёрюп жюрюдю.

ОБУРЛА

Бизни элде бир белгили къыз бар эди. Айтылып жюрюген жашладан ол къызгъа келечи жибермей хазна бири да  къалмагъан эди. Болсада ол къыз жаратхан жаш чыкъмады. Ёзденле, бийле, байла да жюрюдюле, алай къыздан жууап киши алалмады.

Мен а, бир бош сюрюучю жаш, ол къызгъа лакъырда этерге окъуна базынмай эдим.

Бир кюн, къойла да ызымдан кириш тартып, бара тургъанымлай, дуппурдан энишге къарадым. Къарасам, юч къатын сууну боюну бла жолну ёрге келе. кесим кесиме: «Бу жерледе тиширыу айланыб’а ким кёргенди?» – дейме. Сора: «Маржама, быланы бир марламасам», – деп, ызларындан къарайма. Къатынла, ол терен къолну бир таша жерине киргенлей, тешинип, къыппа-къымыжа болдула да, элтип, быстырларын бир жерде букъдурдула. Ол жерни эсге алдым. Сора была, къумда тёнгерей кетип, бёрю сыфатха кирип, къойла таба айландыла.

«Барсагъыз – барыгъыз, мен а этерими кесим билеме», – деп, букъдургъан быстырлары таба сюртюлдюм. Сора быстырларын, ала букъдургъан жерден алып, башха жерге букъдурдум. Сюрюуюме къайтханымда уа, юч бёрю да бир арыкъ къойну, сюйреп, ёзеннге эндирип бара эдиле. Къайгъы этмедим: «Элтсегиз – элтигиз. Арты неде тохтарын кёрюрбюз», – 
деп, къойларыма кетдим.

Бир заманда жаргелле тюплеринден: «Тотурукъ, ой, Тотурукъ!» – 
деген таууш къулагъыма чалынып, жаргелле таба жетгенимде, гелеуледен юч баш къарап тура эди.

– Ой, аурууунгу алайыкъ, къорунг болайыкъ! Биз терсбиз, бу жолну кеч! Бир жангылгъанны Аллах да кечеди. Сени да, бизни кибик, къарт къатынлагъа жанынг аурусун, – деп жалындыла ючюсю да.

– Мен сизни не танымайма, не билмейме. Менден излегенигиз неди? – 
дедим.

– Бир арыкъ къарт къоюнгу тутхан эдик да, ма, келип, сюрюуюнге къошулду, – деп, къойну кёргюзтдюле. – Бизни быстырларыбызны бер, жанынга къор къатайыкъ!

– Мен сизни быстырыгъызны, затыгъызны да кёрмегенме.

– Сенден башха, бу жерледе адам айланмагъанды. Сенден сора, бизни быстырларыбыз болгъан жерни да бир киши биллик тюйюл эди. Сен бизни кийимлерибизни берсенг, биз санга кесинг сюйген нохтабауну этербиз.

– Кийимлеригизни тапсам, этер ахшылыгъыгъыз не боллукъду? – 
дедим.

– Мен, – деди биринчи обур, – башдан-аякъ кийим этип кийиндирирме.

– Мен а, – деди экинчи обур, – иери, жюгени бла бир чапхан ат берирме.

– Мен да, – деди ючюнчю обур, – элде бек айтылгъан къыз – Айжарыкъны санга къалынсыз берирме.

Ма алай бла къатынланы кийимлерин да бердим, ала да сёзлерине кертичи болдула.

Бири манга этген кийимлени кийип, орамгъа чыкъгъанымда, тау бий келген сунуп, хар ким, аллыма келип, баш ура башлагъан эди. Артыгъыракъда, ол чабар атны кюмюш иерин-жюгенин салып минсем, элде манга къарамагъан адам къалмай эди.

Аллай жашха уа Айжарыкъ да кёз къаратмай болалмады. Келечи жибергенимлей окъуна, сёз берип жибердиле.

БУЗОУЧУ БЛА ШАЙТАН

Чопай, эрттенликде бузоуланы кютерге сюрсе, агъачда чыпчыкъланы жырлагъанларына, аланы сызгъыргъанларына бек сейирсинип тынгы​лаучу эди. Бюгюн да ол жашил кырдыкда сыртындан тюшюп, бузоула да отларгъа къадалып тургъан кезиуде, тюк басхан къынгыр бутларын да баймакъ баса, аяз ургъаны сайын ары-бери чайкъала, къайдан эсе да шайтан чыгъып къалды.

– Кёп болсун, Чопай! – деди ол.

– Ой, сау бол, сау кел, жууукъ бол, шайтан!

– Чопай, былайда не ишлейсе?

– Бузоула кютеме.

– Сен кютмесенг, бузоула кеслери отлаялмаймыдыла?

– Ол мени ишимди.

– Къой, харип, къой! Бузоула сенсиз да отлаялырла. Бу жарлы хайыуанланы да ары-бери тыя, жанларындан этгенсе, кесинги да башынгы аурутуп, ийнеден ётерик болгъанса. Андан эсе солугъан эт: бир жашауунг минг боллукъ тюйюлдю. Жашлыкъ адамгъа жаланда бир кере бериледи, – деди шайтан.

– Бар, харип, бар жолунга. Ол къадар иги сёзюнгю да керексизге къоратма. Мен ол сен алдаучуладан тюйюлме. Мени бузоуларым тойсала, кесим да тояма. Аланы бири тас болса неда жыгъылса, мени жукълагъанымдан эсе манга уллу заран тюшерикди.

– Да мен къалай алдайма? Ол мен айтхан сёзледе бир ётюрюк бармыды?

– Айтхан а бек тюз этгенсе, алай, адамны бир алдар ючюн, жюз керти сёз айтыргъа керекди.

– Керти сёз бла адамны алдагъан болмайды. Алай сени ким эсе да бир бек къаты алдап турады.

– Не бла? – деп сейирсинди Чопай.

– Не бла болуб’а, сен жарлыны, тангны буруну бла къобарып, бузоу орунну аллына сюейдиле. Эрттен сууукъдан аякъларынг юшюй, къайда ийнек жатхан жерде, къайда жылы тууар мешхутда аякъ жылытыргъа кюреше, жан кечиндиресе. Сен жарлыны ашынг – чайкъалгъан айран бла нартюх гыржын; жукълар, солур заман тапмай айланнган а – башынг. Ол алданнганынг кёлюнге ётмеймиди?

– Угъай, ол алданнган тюйюлдю. Ол адамны баш кечиндирген мадарыды.

– Ол сёзюнг а бек кюлкюлюдю.

– Да аны не кюлкюлюгю барды?

– Ай юйюнге, сенича жашланы кёбюсю, эрттенбла татлы жукълап, сюйген затларын ашап, юслерине таза кийимле кийип, сюйгенлерича, ойнап-кюлюп жашайдыла.

– Аллайла санга ушайдыла. Ала, кеслери ишлемей, алдау бла башхаланы хакъларын ашайдыла.

– Да, Чопай харип, сен кишини алдаялмагъандан къыйналып жашайса. «Амал билген – амал бла, амал билмеген – аман бла жашайды» деп, сёз барды.

– Мен, кишини да алдамай, кеси къыйыным бла жашаргъа сюеме. Не къыйынлыкъгъа да чыдаргъа юйренип, чыныкъгъан адам болуп ёсерге сюеме. Мени атам-анам да мени алай юйретедиле.

– О, ха-ха! Ол кюлкюлюкге бир къара! – деп, шайтан кёз акъларын айландырып, тюклю къынгыр къоллары бла къарынындан тутуп, кырдыкга аууп, аууз кёмюклери да, шытыла болуп, чачыла, аяусуз кюлюп къа​тады.

– Айт-айт, ишлерге бюгюнден юйренмесенг а, заман табылмаз! Ол ишлерге юйренмегенле уа ачдан ёле болурла, бир бар! Мени тюз айтханымы терсге санай эсенг, от тёбеси бол! Маржаса, ол тыкыр аякъларынг айры болгъунчу, бузоуланы тёгереклерине айланып турмасанг. Мен ёмюрюмде бир тюз сёз айтхан эдим да, анга да сени ийнандыралмадым.

– Ёмюрюнгде къуру ётюрюк, терс сёз айтып жюрюй эсенг, шайтан, санга уа хар ким да керти, тюз сёз айтыпмы жюрюйдю?

– Манга да айта болурла терс сёз а, алай мен хар кимни сёзюне да бир чурум тапмай къоймайма. Мени алдагъан бек къыйынды.

– Сен чурум табалмай къалсанг а?

– Аллай сёзню киши табаллыкъ тюйюлдю.

– Мен тапсам, не бересе?

– Мен бир шарайып, бир чурум табалмагъан сёз айтсанг, – мен сен айтханны этерге, табалмасанг а, – сен мен айтханны этерге. Келишдикми?!

– Болсун.

– Айт, алай эсе, Чопай.

Чопай, шайтанны ауузун тутар ючюн, кёп сагъыш эте да кюрешмей, хапарын башлайды: 

– Бюгюн мен, бузоуланы сюрюп, сыртха чыкъгъанлай, бир бёрю бир къушну тюпге уруп ашай тургъанлай, юсюне чыгъып къалдым.

– Да къуш да аллай къуш болур эди, – деп, шайтан узун тили бла тюклю эринлерин жалады.

– Аллай къуш болуб’а, эки къанаты – эки отоу болгъан къуш.

– Да отоула да аллай отоула болур эдиле.

– Отоула уа – ичлеринде тюе балала, чабып, эркин ойнагъан отоула эдиле.

– Тюе балала да аллай тюе балала болур эдиле.

– Тюе балала уа, айтдырмай къоймай эсенг, бир кёл бар эди да, ала ары кирселе, ол кёл тюе балаланы тобукъларындан ёрге озмай эди.

– Кёл да аллай кёл болур эди, – деп, шайтан самаркъау этди.

– Кёлню сурасанг а, жууугъум, – деди Чопай, – анга эрттенбла бир таш атсанг, ол таш ингирге дери тюбюне жетмей эди.

– Да, харип, – деп ышарды шайтан, – кюн да аллай кюн болур эди!

– Кюнню уа бирда айтмай къой. Эрттенбла бугъагъа айланнган ийнек ингирге бузоуу бла къайта эди.

Аны эшитгенлей, шайтан жыйырылды, къууурулду, къынгыр, тёрт гуппур болду. Ол, урчукъча, тёгерек айлана кетди да, санлары къурушуп, тили тутулуп, тыпырдай башлады. Ахырында, ол шайтан бузоучугъа бир тап жууап табалмагъаныны ачыуундан, жаны чыгъып, сын къатды да къалды.

Чопай, сырт башына чыгъып, жамычысын да таягъына тагъып, аны тёгерегине аяусуз тепсеп, аякъ бюге эди: «Эй, шайтан! Бузоучуну алдайма деп, жангылдынг! Биреуге къазгъан урунга кесинг жыгъылдынг», – деп жырлай эди.

УРУЧУНУ ЖАШЫ

Эки кёзден бирин къоймагъан эки уручу болгъандыла. Аланы аякълары жетмеген, ала малын, жылкъысын сюрмеген хазна жер къалмагъанды. Ол экисинден бири ёлгенде, аны жашчыгъы ёксюз къалады. 

Тенгини жашын атып къоймай, бир баш кечиндирир амалгъа юйретир ючюн, сау къалгъан уручу нёгерини юйюне келеди. Ол, хайыр-хапар да соруп, ёксюз жашчыкъны анасына ахчачыкъ да берип, кетерге башлайды.

Ёлген уручуну къатыны эрини тенгинден:

– Мени эрим бла сен, жан бла тёммек кибик, татлы тенгле болуучу эдигиз. Энди мени къолумда бу ёксюз жашчыкъ бир затха юйренмей къалып кетеди. Сенден башха, бизни жан аурутур адамыбыз жокъду. Къор-садагъа болайым, бу сабийге бир оноу эт, – деп тилейди.

– Ахшы, – дейди уручу, – келсин мени бла. Мен анга кесим бил​генни юйретирме.

Алай бла жашчыкъ уручу бла жолгъа атланады. Кетип бара, была жолда бир улакълы эчкини башындан тартып баргъан кишини кёредиле.

– Кел, ол кишини улакъчыгъын урлайыкъ, – деди жашчыкъ.

– Ай юйюнге! Адам эчкини башындан тартып бара тургъанлай, аны улагъын къалай урларса? – деп сорады уручу.

– Былай бир къарачы, мен аны къалай урласам да, – деп, жаш​чыкъ жолгъа чырпыла кесип атады. 

Эчкини улагъы чырпыланы бутакъчыкъларын кемире къалды. Жолоучу уа, эчкисини башындан тартханлай, озуп кетеди. Жол жанында бугъуп тургъан уручула, жолоучуну озма къоюп, улакъны сермеп тутадыла да, элтип, бир ташада букъдурадыла. Улакъны иеси, ол анасыны ызындан келмегенин кёргенинде, эчкисин да жол жанында чырпыгъа байлап, улакъны излерге артха атланады. Жолоучу алайдан озгъанлай, жашчыкъ нёгерине: 

– Кел, ол эчкини да урлайыкъ, – дейди.

Была, иеси къайтхынчы, эчкини урлап, боюнун кеседиле да, башын а батмакъгъа сугъуп, мюйюзлерин къаратып къоядыла. Кеслери уа ташадан къарап турадыла. Киши келип къараса, эчки къойгъан жеринде жокъ. «Ярабий, улагъым тас болду эсе да, эчкими тапха эдим», – деп къараса, эчкиси батмакъгъа батып.

– Ай таланнган, энди батмакъгъа уа не ишге кирдинг? – деп, ол киши эчкини мюйюзлеринден тартама десе, башы, юзюлюп, къолуна келеди.

– Батмакъгъа батхан эчкими чыгъарама деп, башын юзюп алдым ушайды да, – деп, жолоучу, тешинип, батмакъгъа киреди. 

Кийимлерин жол жанына салып, эчкисин чыгъарыргъа батмакъгъа кирген кишини жашчыкъ быстырларын да урлап кетеди.

Бу жарлы киши батмакъдан топуракъ жугъу да, сууукъ да болуп чыкъды. Кийимлерин излейди. Аланы уа – тапсанг, къойма: кийимлерин ким эсе да алып кетип тура эди.

– Ай мени къара шайтан къаргъагъан кёре эдим. Энди эчкиден, улакъдан да айырылдым, кийимлерими да урлатдым. Энди жарлы жанымы саулай юйюме бир жетдиралгъа эдим, – деп, кишичик жолну мукъут этип бара тургъанлай, аллындан бир бёлек аскер чыгъады:

– Эй, алан, бюгюн алай исси да тюйюлдю, нек къызыл къымыжа болгъанса? – деп сорады аскер тамата.

– Манга келген кюн мени жауума да келмесин! – деп жиляды жарлы киши.

Аскерчиле кишини масхара-хыликкя да этедиле, кюледиле. Ол жарлы уа, асыры уялгъандан, башын кётюрмей, кёзден ташайгъынчы, жортханлай барады.

Уручу жашчыкъ аскерчиле ол жарлы адамгъа этген масхарагъа ыразы болмайды:

– Бу жолдан сора, мен жарлы адамны малына къол жетдирмем. Алай ол ханны аскерине уа жарлы кишини кёлю кенгер иш этмей къоймам, – дейди.

Ханны аскери кече къалыргъа бир тюппе-тюз жерни сайлайды. Алайда атланы, иерлерин алып, отларгъа бошладыла да, гёзетге бир аскерчини жибердиле. Шапала от этип, отха эт къазанла асдыла. Къалгъан аскерчиле уа, аш бишгинчи, солургъа жатдыла. Арыгъан аскерчиле терк окъуна хурулдап жукъладыла, шапала уа, къадалып, къазанланы къайнатадыла.

Уручу жашчыкъ шапалагъа келеди да:

– Аланла, сиз да бир кесек солугъуз, къазанланы мен къайнатайым, – 
дейди.

– Хайда, маржа, эт бишсе, бизни терк уят! – деп, шапала арсарсыз жатып жукълайдыла.

Къазанлада эт бишгенлей, жашчыкъ этлени, къазанладан чыгъарып, тана тулукъгъа жыяды, шорпаларын гыбытлагъа къуяды да, къазанлагъа уа ат терликлени сугъуп кетеди. Аскер а, жукъ да сезмей, ырахат жукълайды.

Жашчыкъ, гёзетчиге барып:

– Сени ашаргъа чакъырадыла. Атлагъа, сен келгинчи, мен къарай турурма, – дейди.

Ол кетгенлей, жашчыкъ, эрлай атладан бирине минип, жылкъыны будуман этдирип сюреди. Уручула, атлагъа этни, шорпаны да жюклеп, жылкъыны да сюрюп, думп болуп кетедиле.

Гёзетчи къайтып келгенинде, аскерни ырахат жукълагъанын кёрюп, сейирге къалады. От тютюн эте, къазанла тылпыу эте, от къатында уа бир дерге шапа да жокъ. Эт бишген эсе, кесим алып да ашаялырма деген муратда, къазаннга узалды.

Узалса уа, этни орунуна ат терликни чыгъарады. Анда бу гёзетчи гузаба кётюреди. 

– Сиз, манга эт къоймай, этни кесигиз ашап нек тауусхансыз? – дейди.

Шапала, ашыгъышлы къобуп, къазанлагъа чабышадыла. Хар къазандан ат терлик болмаса, эт чыкъмагъанын кёрюп, шапала сейир-тамашагъа къаладыла.

Аскер къозгъалып къобады. Кёп да бармай, аш-азыкъ да, минерге да ат болмагъаны белгили болады. Аскерчиле, ат иерлерин да аркъаларына кётюрюп, арып-талып, кеслерин да ач-суусап къысып, эллерине аманны кебинден келедиле.

Ол айыплы иш тёгерекге терк жайылады. Ханны аскери къалгъан бедишлик ханны кесине да бедиш эди. Аны хан тенглери бу иш ючюн аны хыликкя этип келгенлери ичин отлай жандырады.

Уручуну жашчыгъы уа ёседи, уллу болады. Ол энди, байланы малларын урлап, жарлылагъа юлешген болмаса, бир жарлы адамны мюлкюне тиймейди. Халкъ, муну къубултуп, той-оюн болгъан жерледе тёрге ётдюрюп, сый-намыс берип  турады.

Ханны сынчылары не бек излеселе да, халкъ бу жигитни тапдырмайды. Мынга къоркъуу келген кюн хар жарлыны юйю муну жашырыр жер хазырлап болгъанды.

Уручуну тутар ючюн, хан къуртхаланы жыйып кенгешеди. Къурт​халадан бири:

– Бир жерде бир алтын тюклю теке барды. Ол текени, эки адамгъа берип, эл сайын айландырыгъыз. Аллай белгили уручу ол текени урларгъа кюрешмей амалы жокъду. Эки къалауур салсакъ, ала уручуну тутуп къоярыкъдыла, – дейди. 

Ол оноу бла алтын тюклю текени келтирип, башындан да эки хайт деген жашха тутдуруп, эл сайын айландыртадыла.

Айлана келип, бу жашла бир элде бир тюкенни аллында тохтайдыла. Жашладан бири тюкеннге тютюн алыргъа киргенлей, бир адам, келип, текени башын тутханнга:

– Алан, нёгеринг бери кел деп чакъырады, – дейди да, текени баш бауун къолуна алады.

Не этерик эди, харип, кюндюзгю кюнде текени адамгъа ышанмай. Ол да нёгерини ызындан тюкеннге киреди.

Ол алгъа тюкеннге кирген, нёгери да кирип келгенин кёрюп: 

– Нёгерим, сен а нек келдинг, текени кимге къойгъанса? – деп, къайгъылы сорду.

– Да бир жаш сен чакъыргъан этесе, текени уа мен тутуп турайым деди да, келдим, – деди.

– Ай, бир палах болмагъа эди, – деп, жашла тюкенден чартлап чыкъ​сала, ол жерде текени аты-чууу да жокъ.

– Энди уа ханнга не бет бла кёрюнейик, къалай барайыкъ? – деп, жашла бушуу-бушман болдула.

Ол элде сурап-тинтип да кюрешдиле, алай андан бир хайыр да чыкъ​мады. Жашла, сандалып, ханнга келдиле да, ишни болушун айтдыла.

Хан терк окъуна къуртхаланы жыйды. Аланы бирлери:

– Энди мен, садакъачыча болуп, юй сайын кирип: «Этчик ашарыкъ эдим», – деп айланайым. Текени этинден ашагъан юйюмю къабакъ эшигине: «Бу юйде теке эт ашадым», – деп жазарма. Сиз а ол юйден текени ким урлагъанын тынч табарсыз, – деди. 

Ол оноуну бары да тюзге санадыла.

Къуртха, садакъа жыя, юйден юйге кире айланады. «Ай, аурууу​нгу алайым, бир этчик ашарыгъым келип ёлеме. Манга бир этчик къапдырсанг, битеу гюняхларынг кечилир эдиле», – деп, къуртха юй сайын кирип айланады. Ол тасхачы «тюлкю» уручу жашны юйюне да келеди. Жашны анасы, ол жарлы «факъырачыгъа» асыры жан аурутхандан, теке этден шишлик этип ашатады. «Факъырачы» уа, чыгъа барып, юйню къабакъ эшигине: «Бу юйде теке эт ашадым», – деп жазып кетеди.

Жаш, юйюне къайтып келе, эшикге тытыр бла жазылып тургъан сёзлеге кёзю жетеди. Бу зат ахшылыкъгъа этилмегенди деген оюм башына келип, эрлай ол тийреде юйлени эшиклерини барында да: «Бу юйде теке эт ашадым», – деп жазады.

Кёп бармай, элни мыртазакъла къуршаладыла. Эшигине: «Бу юйде теке эт ашадым», – деп жазылгъан юйню тюп этип башлайдыла. Жаш, келип, мыртазакълагъа:

– Аланла, сизни бу этгенигиз неди? – деп сорады.

– Биз эшигине: «Бу юйде теке эт ашадым», – деп жазылгъан юйню гунч этерге керекбиз, – дедиле мыртазакъла.

– Да, жюйюсханла! Бизни тийреде эшигине алай жазылмагъан юй жокъду. Сора бизни барыбызны да гунч этипми кетериксиз? – деп «сейирсинди» жаш.

– Угъай. Бизге жангыз бир юйню къурутургъа буйрукъ берилгенди ансы, башха юйлеге уа тиерге жарарыкъ тюйюлдю, – деди чериу​хан
.
Бу жол да хан муратына жеталмады. Ханны душманы, халкъны уа керти ёкюлю тутулмай къалды. Жашны шуёхлары кёпден-кёп бола барады. Хан а, муну къурутмай, жюреги тынчаймазлыгъын биледи. Энди ол жашны тутаргъа не кючюн, не ырысхысын аямайды. Билгичлени, къуртхаланы да жыйып, бек кёп кенгешгенден сора, хан, элни жыйып, межгитде уллу къурманлыкъ этерге оноу этеди. Къуртхала айтханнга кёре, ол аманлыкъчыны кёзю ханны къызына да къараргъа керекди. Халкъ межгитге жыйылса, ханны къызын межгитни отоуларындан биринде олтуртургъа оноулашадыла. Анда ханны къызы кеси жангыз къалса, ол «аманлыкъчы» ары келмей къаллыкъ тюйюлдю. Ол ары келсе, ханны къызы, ариу айтып, эслетмей, бир мыйыгъын кесип жиберсе, аны тутаргъа тынч боллукъду.

Хан къызы бла ол ишни юсюнден сёлешгенде, къыз ыразылыгъын билдиреди.

Алай бла межгитде уллу къурманлыкъ этиледи. Элни саулай ары жыядыла. Межгитде намаз эте, къурманлыкъ ашай, эл сау кечени къалады. Ханны къызы да, ол къурманлыкъгъа келип, межгитде бир отоуда олтурады. Аны кесин жангызлай къоядыла.

Кече эки тенг бола, ханны къызына уручу келеди. Жаш бек чырайлы эди. Ханны къызы да ол жашны жаратмай къоймайды. Алай, атасы юйретгенча, кокаланып, къаушалып, жашны алдаргъа не кючюн, усталыгъын да аямайды. Ол къызны ариулугъу, аны хыйлалыгъы да жашны бир кесек алдайдыла. Къызны «тузагъына» тюшгени себепли, жаш, эслемей, мыйыкъларындан бирин кесдиреди. Алай, къыз олтургъан отоудан чыкъгъанлай, мыйыкъларын бурады да, мыйыгъы кесилгенин сезеди. Сора, чабып, межгитге кирип, анда жукълап тургъан адамланы къалдырмай бирер мыйыкъларын кеседи.

Эрттенбла, адамла, уянып, эшикге чыгъар заманнга, межгитни эшиклерине къалауурла сюеледиле. Ала бир мыйыгъы кесилген адамланы тутуп башлайдыла. Жаш, келип, къалауурлагъа:

– Аланла, бу жарлы адамланы нек тутасыз, была сизге не хата этгендиле? – деп сорады.

– Хан бир мыйыгъы кесилген адамны тутугъуз деп жибергенди, – 
дейдиле ала да.

– Да мында бир мыйыгъы кесилмеген адам жокъду. Быланы барысын дамы тутарыкъсыз?

– Угъай. Бизге мыйыгъы кесилген жангыз бир адамны тутаргъа буюрулгъанды.

– Сиз а не къадар адам тутдугъуз?

– Аланы барысын да бошларгъа керекди. Биз этген мурат болмады, – 
деди къалауурланы таматалары. 

Алай бла да хан муратына жеталмады: аманлыкъчыны энтта туталмады.

Халкъ сюйген адамны тутуп къойгъан алай тынч иш болмагъанын хан энди ангылады.

Сора, элни жыйып, хан:

– Ол мени аскерими, кесими да сындырып, бирси ханлагъа хыликкя этдирген адам, мени бек масхараучу ханнга бир кёлюм кенгерча этсе, мен аны бар хатасын да кечеме, ханлыгъымы жартысын да, къызымы да берип, киеу этеме, – деп, оноуун билдирди.

Халкъда ханны оноууна ишекли болгъан адамла да чыкъдыла. Алай: «Хан айтмаз, айтса, айтханындан къайтмаз», – деген сёзге кертилигин хан жыйылгъанланы аллында этген анты бла ышандырды.

Ол кезиуде бу уручу жаш да ханны ыразы этерге таукел болады. Сора, алтын тюклю теке терини да кийип, самаркъаучу ханны аякъ жолуна кирип бугъады.

Эрттен намазгъа абидез алырдан алгъа, хан аякъ жолгъа киреди. Эрттен къарангыда зат эслемейди. Алай бир кесекден аллында сюелген алтын терили «жаныуарны» эслеп, ханны жаны тамагъына жыйылды. Ол «жаныуар», адам тилде сёлешип, ханны эсин бир кесек орунуна келтирди:

– Мени санга Аллах жибергенди. Мен сени жанынгы алыргъа келгенме. Тауушсуз, мен айтханны этип жюрюсенг, жанынгы алмай къояр​гъа да болурма!

– Жанымы алмай къойсанг, – деп симсирейди хан, – не айтсанг да, этерме.

– Алай эсе, – дейди алтын тюклю терини кийген, – кийимлеринги тешип, къыппа-къымыжа бол да, бу мен кийген алтын тюклю терини ичине кир.

«Жан алыучуну» ол буйругъун хан мычымай толтурады. Жаш, тери тулукъгъа кирген къымыжа ханны да кётюрюп, жолгъа чыгъады. Орамда сакълап тургъан атына минип, теке тулукъну да ат боюнуна алып, будуман этип ташаяды.

Хан, жашны келгенин билип, элни, халкъны жыяды.

Жигит жаш, теке тулукъну да аркъасына кётюрюп, халкъны тюз ортасына келип тохтайды.

– Былай тёгерек туругъуз да, къачхан адам иш болса, аны ары-бери жибермегиз, – дейди жаш.

Эл тёгерек турады, жаш да, тулукъну башын тешип, ичинден къымыжа ханны чыгъарып, ортагъа атады. Бу, уялгъандан, жер тешик болса, кирир эди: къапханнга тюшген бёрюча, ары-бери къачаргъа кюрешеди. Бирлени этек тюбюне бугъар умут да этеди, алай аны киши къатына къоймайды. Ол жарлы хан, отха тюшген чычханча, ачыудан къыл чайнайды. Халкъ а кюлюп къатады. Ма алай бла белгили жигит жаш ханны да, халкъны да ыразы этеди.

Хан къызын бу жигитге берип, аны кесине киеу этгенине халкъ бек къууанады. Ханнга киеу да болуп, аны ханлыгъыны эки тенгден бирине да ие болгъандан сора, белгили жигит халкъгъа не жаны бла да болушургъа онг табып тургъанды.

Алай бла уручуну жашы, ахырында халкъ сюйген жигит болуп, ашап-жашап къалды.

ЖЕТИ ЖАЛАНБЫДЫР

Бир элде бир жарлы къатынны жети жашы болгъанды. Ала, орамда ойнай, жагъалашып, кёлекчиклерин жыртхандан сора, киер кийимлери болмай, быдырчыкълары ачылып айлана эдиле.

Бир кюн ханны къызы урланнганды. Не къадар адам излеген эсе да, урланнган къызны ызына киши тюшалмагъанды. Хан, амалсыздан, садакъа юлешир акъыл этгенди. Ол садакъадан жарлы къатынны сабийлерине да бирер кёлеклик ийгенди. Жаланбыдырланы аналары жашлагъа кёлекле тиге башлагъанды. Анасы да кёлек тиге тургъанлай, жаланбыдырладан бек гитчелери, ач болуп, орамда ойнагъанын къоюп, гыржынчыкъ алыргъа юйге келгенди. Жашчыкъ, юйге кирип, анасыны кёлек тиге тургъанын кёрюп: 

– Анам, бу кёлекни кимге тигесе? – деп соргъанды.

– Ким жигит эсе, анга тигеме, – деп жууаплагъанды анасы.

– Анам, мен жигитме, кёлекни манга тик.

– Да, балам, сен, жигит болуп, не эталлыкъса?

– Эталлыгъым а олду, анам: мен бир затны ызын ызлап башласам, аны жыйысы бла тапхынчы, тохтарыкъ тюйюлме. Тас болгъан затны менден терк табаллыкъ адам жокъду.

– Ахшы, балам, сен жигитсе, сора бу кёлекни мен санга тигеме, – 
деди жашланы аналары.

Кичи жаш да, гыржын туурагъанны къолуна алып, къурлай чайнай, орамгъа чыкъгъанда, экинчи жаланбыдырны ашарыгъы келди.

Ол да, гыржын алама деп, юйге киргенинде, анасы кёлек тиге тура эди. 

– Анам, бу кёлекни кимге тигесе?

– Ким жигит эсе, анга тигеме.

– Мен жигитме, анам, манга тик кёлекни. Мени кёлегим да жокъду.

– Да сен, жигит болуп, не эталлыкъса?

– Мен а, жигит болуп, этеригим олду: къулагъымы салып тынгыласам, жер тюбюнде сёлешгенни эшитирме.

– Сен жигитсе, санга тигеме бу кёлекни, – деди анга да аналары. 

Ол да, гыржын алып, орамгъа чыкъгъаны аны таматасыны да, къозуп, ашарыгъы келип, юйге чапханы тенг болду.

Кире келгенлей, бу ючюнчю къарындаш да, анасыны кёлек тиге тургъанын кёрюп:

– Анам, кимге тигесе бу кёлекни? – деп сорду.

– Ким жигит эсе да, анга, – деди аналары.

– Анам, кёлекни манга тик, мен жигитме.

– Да, жигит болуп, сен не эталлыкъса?

– Эталлыгъым а олду, анам: мен, жумдурукъ этип урсам, нени да тюбюн башына айландырлыкъма. 

– Ахшы, балам, сен керти да жигитсе, кёлекни да санга тигеме, – 
деди аналары.

Гыржынын къурлай къаба чыкъгъан ючюнчю къарындашыны ызындан юйге тёртюнчю жаланбыдыр кирди.

Ол да анасыны кёлек тиге тургъанын кёрдю.

– Анам, бу кёлекни кимге тигесе?

– Жашым, ким жигит эсе, анга тигеме.

– Мен жигитме, манга тик.

– Сен, жигит болуп, не эталлыкъса?

– Жигит болуп, мени этеригим а олду: жумдурукъ этип урсам, не уллу тёбени да тюбюн башына бурурма.

– Сен жигитсе, кёлекни санга тигеме, –  деди аналары бу жашына да. 

Ол да, гыржын туурагъанны къурлай къаба, орамгъа чыгъып, бешинчи жаланбыдырны къозутады.

Ол жаланбыдыр да, чабып, юйге киреди да, анасыны кёлек тиге тургъанын кёреди.

– Ой анам, бу кёлекни кимге тигесе?

– Жашым, ким жигит болса, анга.

– Мен жигитме, манга тик.

– Сен, жигит болуп, не эталлыкъса?

– Мен эталлыкъ жигитлик – экеу эки жанындан тутуп тургъан зат​ны урлап кеталлыкъма.

– Сен жигитсе, санга тигеме сора, – деп, аналары аны да къууандырды.

Ол жаш да, гирахын алып, орамгъа чыгъады. Аны ызындан алтынчы жашчыкъ чабып киреди да, гыржын тилейди. Анасыны кёлек тиге тургъанын кёрюп, ол да:

– Анам, бу кёлекни кимге деп тигесе? – деп сорады.

– Ким жигит эсе, анга тигеме.

– Мен жигитме, анам, манга тик.

– Сен, жигит болуп, не эталлыкъса?

– Мен а аллай жигитлиги болгъан жашма, бир затны алып къачсам, мени ызымдан къуш окъуна жетмез.

– Сен жигитсе, кёлекни санга тигеме, – деди анга да аналары.

Эм ахырында жетинчи жаланбыдыр да келеди. Алгъа гыржын сурайды, ызы бла уа, анасы кёлек тиге тургъанын кёрюп, анга жанлайды. 

– Анам, бу кёлекни кимге тигесе?

– Ким жигит эсе, анга тигеме.

– Мен жигитме, манга тик.

– Сени не жигитлигинг барды, не зат этерге къолунгдан келликди?

– Мен а, жигит болуп, этеригим олду: ийнени, элтип, кёкге салсала, мен аны, садакъ бла атып, тюз кёзюнден ураллыкъма.

– Алай эсе, жашым, сен чынтты жигитсе, кёлекни санга тигеме, – 
деди анасы.

Ингирде жашла барысы да юйге жыйылгъанлай, аналары хар бирини кёлегин юсюне кийдиреди. Энди жашланы быдырлары да жабылады, кеслери да къууанышадыла.

– Жашла, – дейди сабийлени аналары, – бу кёлекликлени сизге хан жибергенди. Ол ханны, кёп болмай, къызы тас болгъанды. Энди сиз аны къызын излеп табаргъа керексиз. Сиз аны тапсагъыз, кесигиз айтханча, жигитлесиз. Мен да жигит жашла тапханыма ёхтемленирикме.

Жашла, олсагъатдан тизилип, ханны юйюне барадыла. Хан жашлагъа къызны къалайдан урланнганын кёргюзтеди. Жыйылаучу жашы алып жыйылап тебирейди. Къалгъанла да аны ызындан тизилип барадыла. Жыйылаучу, ызны тутуп, бир тёбеге дери барады, андан ары не жыйыласа да, ыз табалмайды. Энди кезиу тынгылаучугъа жетеди. Ты​нгылаучу тёбеге къулакъ салып тынгылайды да, эки адам даулаша тургъанларын айтады.

Тёбени тюбюнде адамла неге даулашханларын билир ючюн, ючюнчю жаланбыдырны чакъырадыла. Ол тюрслеп къарайды да, экеулен, ханны къызын ортагъа салып, неле эсе да сёлеше тургъанларын кёреди. Ханны къызы табылды. Энди аны къутхарыргъа керекди.

Тёртюнчю жаш жумдурукъ этип урады да, тёбени башын тюбюне айландырады. Уручуну кезиую жетгенде, ол, барып, экеуню арасындан къызны, эслетмей, урлап чыгъады. Уручула къызны къолдан ычхындыргъанларын терк окъуна сезип, аны ызындан боладыла. Энди къызны алып къачар заман жетеди. Чабыучу жигит къызны къарындашыны къолундан алып къачады да, окъ атылгъанлай, думп болады. Къызны ызындан сюргенле аны къарелдисин да кёралмайдыла.

Энди кезиу мараучугъа жетгенди. Ол, садакъны тартып, къызны ызындан сюргенлеге атады. Жаздырмай, аланы экисин да къаплайды.

Ол халда жети жаланбыдыр, ханны урланнган къызын алып, юйюне келедиле. Хан къызын тапханына уллу къурманлыкъла, тойла да этеди. Ол жети жаланбыдырны уа юйюне, ырысхысына да къалауур этип, аланы ашларын-сууларын, кийимлерин да кеси боюнуна алады. Ол жетиси, жети пелиуан, жети батыр болуп, ханны ышаннгылы сакълагъандыла. Хан да аланы, энди не ач, не жаланнгач этмей, иги жашаугъа чыгъаргъанды.

Аланы аналары да, жашларына къууана, къартлыкъгъа дери жашагъанды. Ахшы жашла ёсдюргени ючюн, хан къарт къатыннга хар заманда уллу хурмет этип, анга саугъала да берип тургъанды.

ЗАЛИМ

Эртте-эртте бир киши бла бир къатын жашап болгъандыла. Жашай баргъан заманда алагъа бир жаш туугъанды. Анга Залим деп атагъандыла. Жаш уллу болгъандан сора, атасы аны, сюргю жерлерине элтип, хар затха юйретип башлайды. Залим, ёгюзлени башларындан тартып, атасы уа сабан агъачны тутуп, жер сюрюп, тирлик ёсдюрюп тургъандыла. Алай, къыйынлыкъ соруп келмейди, кюнлени биринде аналары, ауруу тийип, андан къайтышмагъанлай, ёлюп кетеди.

Жашны атасы жангыдан юйленди, экинчи кере ата да болду. Бир талай жыл тынч-ырахат озду. Алай, билмей тургъанлай, къыйынлыкъ экинчи кере да быланы эшиклерин къакъды. Атасы, жашын къатына чакъырып, осуят этди:

– Балам, мени халым тап тюйюлдю. Билген Аллахды, бу мени ажал саламым болур, бу ауруудан хазна тюзелмезме... Мени сюргю жерлерими таныгъанса, барын да билгенсе, эки ёгюзюмю да санга осуят этеме, иги жаш кибик, къартлыкъ таяннгынчы, аланы къолунгдан кетермезсе. Сюрюучю жерлерибизни сюрюп файдаланырса. Жерни сюрсенг, жауу башына чыгъар, кюз артында уа, Аллах айтса, сыйынмагъан тирлик алырса. Жерни байлыгъы уллуду, балам. Осуятымы эсингде тут, унутма... 

Кёп бармай, Залимни атасы ёлдю.

Жашау а барады, жаз башы да кезиуюнде келди... Жаш, ёгюзлеге боюнса да салып, боюнсагъа уа сабан агъачын тагъып, сюргю жерлерине кетди. Эки-юч кюнден сора ёге ана, аурумай, «тёшек болду». Залим а, ингирликде келе келип, ёге анасын тёшекде кёргенлей: 

– Не этесе, анам? Не болгъанды санга? Нек жатханса? – деди, жарсыды.

– Ауруйма, балам.

– Абери уа къапханмыса?

– Хоу бирда, къапханны айтаса, тангнга не чыгъарма, не къалырма.

– Не зат къабар эдим деп келеди кёлюнге?

– Бир зат да угъай.

– Айт, анам, жер башында жюрегинг тартхан зат бар эсе, табарма.

– Керекмейди бир зат да, балам, дунияны къояргъа ушашлы болуп турама.

Экинчи кюн жашны ёге анасыны ауругъанын къоншулары да билдиле. Залим а ёге анасына биягъы: 

– Турма былай. Болур жюрегинг тартхан бир зат, айт манга, мен табарма, – деп тилейди.

Ол а:

– Балам, жюрегим тартхан жангыз бир затды: ёгюзледен бирин союп, аны шорпасындан ичсем, кесими къайтышырыкъ сунама, – дейди.

– Угъай, анам, бир башха зат тиле, атам осуят этген ёгюзледен сояллыкъ тюйюлме. Андан сора, чыпчыкъ сютю десенг да, жер башында болгъандан мен тапмазлыкъ жокъду, алай ёгюзню уа соялмам, – деди Залим да.

Иш тийреге, элге белгили болду. Залимге келечиле жюрюйдюле: 

– Аны бла къайтышырма деп, ниетине ол келген эсе, сой, жигит, – 
дейдиле. 

Залим а: 

– Угъай, соялмам. Андан сора, не айтса да, боюнум къылдан иничкеди, – деп жууаплайды.

Къатын, энди ауузуна суу алмагъанлай, тёрт кюн бла тёрт кечени ётдюрдю. Келечиле уа, кёпден-кёп болуп, жашны ортагъа алдыла. Ол заманда жаш ёге анасына: 

– Сен мени ёз анам болсанг, манга бу кюн таянмаз эди. Сени керти акъылынг бир заманда ачыкъ болур. Алай, мен ёгюзню союп, сен да жалгъан дуниягъа къайтышып, жолоучулукъгъа чыкъгъан кюн а, ёгюзге жал ёгюз табалмасам, ийнан сен манга, Аллах бла ант этеме, антымы ашамам, кесинги боюнсагъа жегерме. Бу ёкюллюк этген адамла санга шагъат болсунла, – дегенди.

Ёгюз союлду, къазан асылды. Залимни ёге анасы, ёгюзню этинден ашар-ашамаз, шорпасындан бир-эки уртлагъанлай, белинден жаулугъун тешип, олтурду. Жаш: «Ай, итден туугъан ит, мени ёгюзден айырдынг!» – 
деди ичинден.

Ёге ананы харам ниети уа: «Ёгюзледен бирин кетерсем, Залим экинчи ёгюз табалмаз. Алай болмаса, жашчыгъым жетген кюнюнде ёгюз эркинлик кёрмез», – деп болгъанды.

Залим аны ол акъылын сезгенди... Да кюнлени бир кюнюнде тирменнге барыргъа тюшгенди. Залим, элде кирмеген юйю къалмай, кёп заманны айланды, алай ёгюзюне нёгер тапмады.

Ол кюн, тынмай, аккыл болуп, юйюнде олтургъанды. Экинчи кюн а, ёкюллюк, шагъатлыкъ да этген тиширыуланы барысын да юйюне жыйып: 

– Сиз барыгъыз да бир эдигиз... Да энди антыма ёллюк тюйюлме, айып этмегиз. Тур, анам, сёзюм башында айтылгъан эди, аягъында да боллугъу олду, – дегенди.

Баш бауну боюнуна тагъып, бир ёгюзню да боюнсаны бир жанына келтирип, къатынны да боюнсагъа жегип, жолоучу болуп тебиреди.

Чыбыкъ бла ёгюзге тие, къатын да ёгюзден къалмай, жол салып кетдиле.

Элден узайып, кюн аллына бир жерге жетдиле. Ол элде межгит аллында кюн тууушда олтуруп тургъан къартла, тиширыуну арбагъа жегилип келгенин кёрюп, хайран болдула. Жаш, арба бла жете келгенлей: 

– Ассалам алейкум, жамауат! – деп сёлешди. 

– Алейкум салам! – деп, бары да ёрге турдула.

– Жигит, алай бир сабырлан. Ол тиширыуну боюнсадан бир бошла.

Жаш ёгюзню да, анасын да боюнсадан бошлады. Абаданла: 

– Былай кел, бизни таба, – дедиле. 

Залим алларына барды.

– Не затды бу ишинг, жигит, айт бизге, ангылат. Тогъуз ата-бабадан да, биз жетген заманда да быллай жумуш эшитмегенбиз. Не зулмусу барды бу тиширыуну?

Жаш ишни башындан ахырына дери айтып ангылатды. Ныгъышчыланы ичинден бир орта жашаулу киши, чыгъып: 

– Жигит, анангы боюнундан жипни ал да, мени бла кел. Юйреталлыкъ эсенг, мен санга тёртге чыкъгъан ууанык береме. Бир тюрлю бир затынг керек тюйюлдю, анангы акъ сютюнден халал болсун, – деди.

Ол киши баууну ауур эшигин ачхан заманда, бауда огъурсуздан хыйсабы болмагъан, тёртге чыкъгъан ууанык кёрюндю.

– Къалай да эт, ууаныкны бизни элни ичинде юйрет. Алай энди ол тиширыу боюнсагъа тохтамасын.

– Сау бол, менден къайтмаса да, Аллахдан къайтсын. Энди тилеригим: бир юч кюннге малны эркинлигин манга бер.

– Беш кюннге десенг да, он кюннге десенг да, мал сени эркинлигингдеди.

Жаш ууаныкга юч кюнню ичинде не бичен, не суу кёргюзтмеди. Тёртюнчю кюн а, чабыр салам чакълы биченчикни къолтугъуна сугъуп барып, ол аны къабаргъа узалгъанда уа, башына бау салып, ол биченчик бла бек аздан эки жыйырма юйге кийирген болур эди, къапдырмай.

Ууанык ёгюзню къатына келген заманда, ёгюз, алгъа аны ийисгеп, ызы бла, жууашсынып, тохтап къалды. Жаш, ёгюзлени экисине да боюнсаны салып, анасын да арбагъа миндирип, жолуна тебиреди.

Тирменден къайтып келе, биягъы кюн тууушда олтуруп тургъан къартлагъа тюбеди. Залим ныгъышха жете келгенде, ёгюзню иеси: 

– Жамауат, алай айтханыма айып этмегиз, алай бу жаш ол огъурсуз, кюйсюз ууаныгымы жаратханды. Аллах арада болсун, мен анга къызымы да берир эдим... Биригиз келечи болугъуз, – деп, сёзюн ачыкъ
айтханды.

Таматаладан бири ол келечиликни жашха жетдирди. Залим: 

– Малындан къачмагъан, адамындан къалай къачарма, – деди. 

Келечилик айтхан тамата: 

– Сау бол, жигит, толу адамлыгъынг барды, – деп, къызны алып келирге буйрукъ берди. 

Келтирдиле. Алай къыз а арбагъа артыкъ ыразы болмай олтурду. Аны атасы бу жашха: 

– Жигит, къызны бир тюрлю айыбы жокъду. Жалан айтырыгъым: жангызымды, эсирикди, эт дегенинги этмейди да, этме дегенинги этеди. Хайда, ахшы жолгъа бар, жолунгдан къууан, алгъыш биргеди, – деди.

Жол салып кетдиле. Къызны бир отоугъа кийирип, жаш ёге анасына: 

– Менсиз мынга ашаргъа бир тюрлю бир зат берме, – деди. 

Алай бла, эркинлик бермей, ашын-сууун кемлей тутду. Андан сора къыз таза боюн салып тохтады.

Кюнлени биринде Залим юйдегисине: 

– Юйюбюз тарды, мен, Аллах айтса, тамбла, ёгюзлени жегип, агъач​ха барайым, бир жарагъан эки айры алып келейим. Аны бла таш тартып, юйге мурдор салайыкъ, – деди.

– Тюз айтаса, – деди юй бийчеси. 

Жаш агъачдан жарагъан эки айры алып къайтды, ол кюн окъуна таш ташып тебиреди. Таш ташып бошагъандан сора, ол, изеу этип, юй мурдорун салып, къабыргъаларын къалап бошаргъа: «Мурдорун сала туруп чакъырмагъан эсем да, башын жапхан кюн а къайын атама да бир билдирейим», – деп акъыл этди.

Юй баш жабылгъан кюн атасы бир ючлю ууанык бла, сырасы, бозасы бла келе тургъанын къызы юй башындан къарап кёргенди. Чабып барып, атасын къучакълап: 

– Атам, Аллах ючюн, юйге жетип, ёгюзлеринги боюнсадан бошлагъанлай, ишлеп башла ансы, мында ишлемегеннге аш бермейдиле, – дегенди. 

– Хо, хо, балам, бар, сен мени аллыма чабып келгенинги адам кёрсе, айып этер. Мен а ишлеп башларма, – деди къызны атасы, жашырын ышара...

ЖАРЛЫНЫ АЙТХАНЫ ЧАПЫРАКЪДАН ЁТМЕЗ

Эртте-эртте, бек эртте, бир элден жети киши Мекка-Мадинагъа барыргъа оноулашхандыла. Аны эшитгенде, бир жарлы адам да: 

– Оллахий, мен да алагъа къошулур эдим, – деп ниет этгенди. 

Ала эки-юч кюнню ичинде, къарыуларына кёре, жол азыкъларын хазырлагъандыла. Ол жарлы киши да, юйюне келип, юй бийчесине:

– Жети адамгъа такъмакъ болама да, жол азыкъгъа не зат къурайыкъ? – дейди.

– Да къураб’а, не къурарыкъса. Эки тауугъубуз барды да, аланы боюнларын тарт. Мен а аланы да, бир юч-тёрт таба гыржын да биширейим, – дейди къатын. 

Сегизиси да жолоучу болуп чыкъдыла. Элден узайгъандан сора, кюн ортада тюш азыкъгъа олтурдула. Аладан бирине таматалыкъ этерге тюшдю.

– Келигиз, аланла, кимде не азыкъ болгъанын жазып къояйыкъ, – 
деди тамата. 

Кимини учасы, кимини жарты къою... Жарлыны уа – эки тауугъу бла юч-тёрт гыржыны.

Азыкъларын жазгъандан сора: «Кюннге юч кере ашасакъ, ма быллай бирибизге жетерикди», – деп оноулашхандыла. Да болсада жарлыны артмагъына тиймейирек баргъандыла. Алай жети кишиден бир фитначырагъы кече, адамла тынчайгъандан сора, жарлыны артмагъын ачып, гыржынларын жеринде къоюп, эки тауугъун да ашап къойгъанды.

Кюнлени бир кюнюнде жарлыгъа: 

– Чыгъар, бюгюн сени азыгъынгы ашайыкъ, – дегендиле.

Жарлы артмагъыны башын ачса – тауукъла жокъ...

– Аланла, эки тауугъум бла юч-тёрт гыржыным барды деп жаздыргъан эдим, энди уа тауукъла жокъдула, – дейди.

– Кет-кет, ким берлик эди санга тауукъ, гыржын окъуна къыйналып табаса! – деп, жазгъанларын унутханча, аны масхара этдиле.

Меккагъа-Мадинагъа жетгинчи, жарлыны жаны къыйналгъанлай барды. Кеси уа: «Аллах арада болсун, ёлмегенлей, элиме, жамауатыма жыйылсам, бу ишни бир ачыкъламай къоймам», – деп, жюрегине алады.

Хаж къылып, юйюне келгенлей, юйдегисине жан къыйынын айтды.

– Жанынгы къыйнама, буруннгулула «Жарлыны айтханы чапыракъдан ётмез» дегендиле. Не этериксе? Алай болса да, бар, бир амал изле да, не болса да, мал ал, – дейди къатыны. – Мен боза этерме. Малынгы уа соярса да, биширирсе, сора ол сени бла баргъан жети адамны да чакъырырса. Ала бла бирге уа тийрени, къоншуну да жыярса. Ашны-сууну къангагъа салгъанда: «Не зат ючюндю бу къууум?» – деп сорсала, сен а: «Атам бек иги заманны жашап ёлгенди. Аны аса-темир таягъын ёрге тагъып къойгъан эдим, аны уа къол тутхан жерин чычханла кемирип, атны жалкъасында къылы тенгли бир жерчиги тыйып турады», –  де.

Жарлы юй бийчеси айтханча этди. Ол атасыны аса-темир таягъыны юсюнден айтханда, нёгерлеринден бири: 

– Оллахий, болур! – деп, туз-гыржынны юсюнде Аллах бла ант этди.

– Аланла, къарагъыз бу адамгъа! Мекка-Мадинагъа жолоучу болуп чыкъгъан заманыбызда, эки тауугъум урланнганды дегенимде: «Ким берлик эди санга эки тауукъну?» – деп, масхара этип, бетими жерге къаратхан эдинг да. Бюгюн а, атамы аса-темир таягъын чычханла кемирип, атны боюнунда къыл тюгю тенгли жерчиги тыйып турады дегенимде: «Оллахий, болур!» – деп ант этесе. Мындан чыгъып кетигиз, туз-гыржынымы ашаргъа тийишли адамла тюйюлсюз, – деп, хажи жёнгерлерин юйюнден къыстагъанды.

ТУЗЛУ ХЫЧИНЛЕ

Бир амманы къаты жюрекли, огъурсуз келини болгъанды. Ол келин, къайын анасын сюймей, башха жашаса, аны жумушундан къутулур эдим деп, хаман хычинле этгенди. Бир хычиннге тузну ахшы къуюп, адам ауузуна алмазча этип, аны къайын анасына салып тургъанды. Ол да, келинине, былай деп, жукъ айталмай, ашагъан да эталмай, бир-экичик къап да, ары тюрт да, ачлай къал, – бек абызырагъанды. Азгъанды. Къарыусуз болгъанды. Жашы аны эслемегенди, хычин этип, келини аммагъа аламат къарайды деп тургъанды.

Ачдан онгсуз болгъан амма: «Мен былай бла ажымлы ёлюрге тебирегенме. Къызыма барайым, ол жан аурутур», – деп, къоншу элде къызына баргъанды.

Къызы анасыны алада жашаргъа келгенин онгсунмагъанды, алай а жукъ айтмагъанды. Киеу а иги адам болгъанды, къайын анасына къууаннганды, къой кесип, аммагъа къонакълыкъ этгенди. Отха къазан бла эт асып, жумушха къарай, амманы къызы да, киеую да тышына чыгъып кетгендиле. Амма, от жагъадан арлакъда таянып, баш къагъа тургъанды.

Эт бишер заманда къызы, кирип, аммагъа салынырыкъ сыйлы сюеклени къазандан чыгъарып, бусхулгъа чырмап, къалкъып тургъан анасыны узун этегини тюбюне салып, чыгъып кетгенди.

Бир кесекден а ол да, киеу да келгендиле. Этни чыгъарып, тепсиге сала башласала – аммагъа салынырыкъ сыйлы сюекле жокъ болуп тура. Сейирсинип, тёгерекге, тапкагъа, тепсиге къарайдыла, излейдиле, –
жокъ.

– Анам, ёрге бир къопчу, юйде, сенден ёзге, жан жокъ эди, сен къапхан болурса! – дегенди къызы. 

– У-оу, ол а не хапарды?! – дегенди амма.

– Болмагъанны гырылдама! – деп къыжырагъанды киеу юй бийчесине. – Сен ананга къаллайла сёлешесе?!

Алай а, жанына тийип, амма ёрге къопханды. Этегинден этле тюшгендиле.

– Жашыртын алмасанг, биз сенденми аярыкъ эдик? – дегенди къызы.

– Къой, болмагъанны айтма! Сенден чыкъгъанды бу да, сенсе гынттылы, къайгъылы! – дегенди киеу анга. 

Аммагъа да ариу айтханды. Алай а амманы жюреги къыйналгъанды, кёлюне чабаргъа жетгенди. Эс ташлагъанды. Ыйлыкъгъандан, жерге кирлик болгъанды. Эс жыйып:

– Къоюгъуз бла хантыгъыздан эсе келиними туз хычини игиди. Юйюме кетейим, ач болсам да, сыйым бла ёлейим! – деп, чыгъып кетгенди. 

Киеую ариу айтып кюрешгенди, – къайтаралмагъанды.

Юйюне келе, амма чегетчикни арасы бла баргъан жолчукъда, жиляй: «Къой, фасыкъ къызымы бал гыржынындан эсе, харам келиними туз хычини мажалды!» – дей баргъанды.

Ол кезиуде жашы чегетчикде отун жыя тургъанды да, анасыны ауа​зын эшитгенди. Сейирсинип, алгъа атлап, терек ташадан тынгылагъанды. Кесин а кёргюзтмегенди.

Анасы, ол сёзлени, жиляй да, айта, озуп кетгенди. Жашы уа, отун да алып, артдан келгенди. Сагъышланнганды, сейир этгенди. 

Келин, биягъынлай, эрлай, хычинле этип, тепсиге салгъанды. Ашай башлагъандыла.

Анасы биягъы хычинни, ашамай, ары тюртгенлейине, юй бийчесине эслетмей, узалып, жашы анасыны аллында хычинден къапханды. Къапса уа, аллайны къапсын, ичи-тышы да – туз гюттю, бёрю оту!

Жаш, жукъ айтмай, тепсиден къобуп кетгенди.

Экинчи жол да, биягъынлай, ингирде тепсиге олтургъандыла да, юй бийче, келтирип, хар кимни аллына хычин табакъланы салып, нени эсе да алыргъа ызына бурулгъанлайына, жаш, марап туруп, сермеп, амма бла келинини табакъларын эрлай ауушдургъанды. Келин да олтуруп, бары да табакъларына узала башлагъандыла. Талай замандан бери къарыны тоюп аш ашамагъан амма ырахатланып ашагъанды. Келини уа, хычининден бир къабып, чайнай башлагъанлайына, жыйырылып, эслетмезча, ууучуна тюкюргенди. Экинчи кере къапханды да, дагъыда алай болгъанды. Сора, эр кишиси эслейди деп къоркъуп, кесин тёздюрюп, хычинин ашагъанды. Ашап бошагъандыла да, жатхандыла.

Эр киши къопханды да, эшикге чыкъгъанча этип, юйде чырт суу къоймай, барын да, чыгъарып, тышында тёкгенди. Киргенди да, жатханды.

Кече келин суусап болгъанды. Туруп, аш юйде сауутланы, челеклени жокълагъанды, алай а бир деп бир тамычы суу табалмагъанды. Орамдан арлакъда баргъан суучукъ болгъанды. Тамам амалсыз болуп, кечегиде, челек да алып, келин ары жумулгъанды. Марап тургъан жаш, къарангыда кесин эслетмезча, арлакътын ызындан жумулгъанды. Ти​ширыу, жетип, челекге алыргъа да тёзалмай, эрлай бауурундан къапланып, суу тогъуп башлагъанды. Жаш, сермеп, аны чачындан тутуп, башын суугъа-суугъа батдыргъанды, тунчукъдура башлагъанча этгенди. Ол да, суу ичерин да унутуп, алмосту бууду деп, къоркъуп, къобар, къачар дыгалас этгенди, алай а ычхыналмагъанды, къобалмагъанды. Жаш, ол танымазча, башха ауаз бла:

– Ич, ич, битеу сууну ичип боша! Анагъа аман – былай болады! – 
деп, дагъыда аны башын суугъа-суугъа кёмгенди.

Келин:

– Ай, бу жол бир сау къалсам, амманы мен къол аязда тутар эдим. Туз хычинни татыуун энди билдим! – деп жилягъанды. – Не зат эсенг да, бу жол бир сау къой, энди акъыллы болдум! – деп жалбаргъанды. 

– Ма, ал сууунгу! – деп, челегин да къолуна тутдуруп, жаш эрлай думп болуп кетгенди. 

Сора, келип, жатып, жукълап тургъанча этгенди. Тиширыу, бир заманда эсин жыйып, челегин да алып келип, юйге шыбыртсыз, жашыртын кирип, орунуна жатханды. Баш иесини солугъанына тынгылап кёрюп, ол уянмаздан жукълагъанча ангылап, кёл басханды. Ол жолдан сора тузлу хычин этгенни къойгъанды. Ол угъай, амманы не кереклисине да ажымсыз къарап, ыразы этип тургъанды.

АКЪЫЛЛЫ КЪЫЗ БЛА ЮЧ СОРУУ

Бурун заманлада бир акъыллы, иги хан болгъанды. Ол, ким не айтып кюрешсе да, юйленирге, юйюне тиширыу келтирирге унамай тургъанды.

– Сыйлы хан, ай юйюнге, былай нек этесе, сен къарт болмаймы турлукъса? Санга уа, къалгъанлагъа кибик, сабий керек тюйюлмюдю? Заманында сабийлеринги ёсдюрсенг иги болмазмы? – деп, ол ханнга жу​уукъ-тенг алай айтсала, ол да: 

– Айхай, сабийлери болса, алагъа иги оноу эте билген, игиге юйрете билген, аллай бир акъыллы, мени кесиме да эс тапдыра турур кибик, бир эсли тиширыу керек эди, – деп, кишини жаратыргъа унамагъанды.

– Былай этип, кишини сан этмей турсанг, акъыллы тиширыу къайдан табарыкъса? Сагъыш эт! – дегендиле адамла.

Ахырында бу хан:

– Юч соруу берейим да, аланы жууапларын билип айталгъан къызны келтирмей къоймам! – дегенди.

Ханны адамлары ханлыкъда битеу къызланы жыйып, хан да юч сорууун бергенде, ол къызланы бири да аланы тюз жууапларын айталмагъанды.

– Ханны юч сорууу берилмеген къыз къалдымы? – деп соргъандыла.

– Угъай, – дегендиле. Алай, дагъыда жокълай кетип, жумушчуланы бирини къызы алыкъын чакъырылмагъанын айтхандыла.

– Аны да чакъырыгъыз! – дегенди хан.

Чакъыргъандыла.

– Эрттенбла ингирни арасы неллай бирди? – дегенди хан.

– Эрттенбла ингирни арасы биркюнлюкдю. Кюн, эрттенбла чыгъып, ингирде батып кетеди, – дегенди къыз.

– Кёк бла жерни ортасы уа неллай бирди? – деп соргъанды хан.

– Кёк бла жерни ортасы уа – бирди. Бир къарап – экисин да кёресе!

– Ётюрюк бла кертини ортасы уа?

– Ётюрюк бла кертини ортасы уа – тёрт элиди! – деп, къыз къулагъы бла кёзюню ортасына къол аязын салады. – кёз кертини кёреди, къулакъ ётюрюкню эшитеди. Кёз бла къулакъ ортасы уа тёрт элиди.

Ол къызны акъыллылыгъына сейирсинип, хан аны алгъанды.

ЭКИ КЪАРЫНДАШ БЛА БИР БАШХА ЖАШЧЫКЪ

Бир къарындаш бирси къарындашына къонакъгъа баргъанды да, эшегин босагъа къатында такъгъанды. Эшек, ычхынып, къайры эсе да кетгенди. Эки къарындаш да, эшекни излей бара тургъанлай, бир жашчыкъгъа жолукъгъандыла да, анга:

– Эшек кёрмегенмисе? – деп соргъандыла.

– Къаллай эшек? Сол кёзю сокъур болгъан, арт аягъындан акъсагъан, сыртында да арпасы бла эски жашил машогу болгъан эшекними излейсиз?

– Ыхы, ма ол эшекни излейбиз. Къайдады ол?

– Угъай, мен аллай эшек кёрмегенме, – дегенди жашчыкъ.

– Къалай кёрмегенсе?! Сен аны сокъурлугъун, акъсакълыгъын, юсюнде жюгюн да билесе, къайда болгъанын билмей амалынг жокъду! – 
деп, къарындашла ачыуланнгандыла.

– Ётюрюк жарамаз, сизни эшегигизни мен кёрмегенме, – деп, жашчыкъ жолуна тебирегенди.

Ала жашчыкъны, къолундан тутуп, эшегибизни ол урлагъанды деп, тюзюнлей тёреге элтгендиле.

– Аланла, – дегенди жашчыкъ, – мен жолда эшекни ызын кёргенме. Онг арт аягъыны ызы, аны бирси аякъларыны ызыча, терен тюйюлдю, атламы да къысхады. Ол эшек онг арт аягъындан акъсагъанын ким да билликди. Жолну онг жанында хансла ашалыпдыла. Сол жанында хансны кёрсе эди, эшек аланы да ашар эди. Сол кёзю сокъурду. Эшек терек къатында къабыргъасын ышыргъа тохтагъанды да, терек юсюнде жашил халыланы къойгъанды. Машокдан акъгъан арпа бюртюклеге кёре уа, тешиклери бла эски машок болгъанын билгенме.

Быланы барына да тынгылап, тёре, ол эки къарындашха да аяусуз урушуп, жашчыкъны жолуна бармагъа къойгъанды.

ДУНИЯ быЛАЙ ТУРМАЗ

Эртте, биз туумагъан ёмюрледе, бир шахарда бир бек ахшы киши болгъанды. Ол киши кеси ёмюрюнде бир адамгъа бир капек къыйматы заран этмегенди неда, аман сёз айтып, кишини жанын аурутмагъанды. Кимге не бла болушайым, не бла жашаууна жарайым деп айланнганды.

Бир жол, шахардан чыгъып бара, ол киши эл сабанларына жетгенде, боюнсаны бир жанына ёгюзню, бирси жанына уа бир кишини жегип, сабан сюре тургъан биреуню кёргенди. Ол боюнса тюбюнде кишиге жазыгъы келип, къатларына жанлап:

– Иш къолай болсун! – деди.

Салам къайтармагъанлары ачыу тийип: 

– Сен кесинг да адам суратда кёрюнесе, кесинг кибик бир адамны боюнсагъа, кёлюнг барып, къалай жегесе? – деп сорду.

Сабан сюрген:

– Ол мени къулумду, мен анга не сюйсем да этерге эркинме, сени аны бла ишинг жокъду, – деп ачыуланды.

– Ахшы киши, бу сени къулунг эсе, манга сат! Кеси тартхан тенгли бир алтын берирме, – деди.

Болсада ол сатаргъа унамады.

Ол боюнса тюбюнде тургъан къул бу ахшы кишиге:

– Эй, адыллы адам, сен мынга ырысхынгы къоратма, дуния былай турмаз! – дегенде, ахшы киши да жолуна кетеди.

Болсада сау жылны ичинде ол боюнсада тургъан киши бу ахшы кишини тюшюнде да, тюнюнде да эсинден кетмей турду. 

Бир жол а дагъыда, алайтын кетип бара, элге къайтып, сураса, ол къулну, азат болуп, кеси юйюнде жашап тургъанын эшитеди. Дагъыда бир жылдан, айланып, биягъы элге къайтханда, ол къул элге оноучу болуп тургъанын кёреди. Эки жылдан а ол къул къыралгъа баш болуп къалады.

Сора бу ахшы киши, ол къулгъа барып:

– Сен бу бийик даражагъа къалай жетдинг? – деп сорду.

Ол а, айтыучусуча:

– Дуния былай турмаз, – деп къойгъанды.

Бир бёлек замандан а ол къул патчах ёледи. Биягъы киши, келип, аны къабырыны сын ташында «Дуния былай турмаз» деген жазыуну кёреди. Сора: «Энди ёлдю, дуниядан кетди, бу былай нек айтхан болур эди?» – деп, сейир-тамаша болады.

Бир талай жылдан барып къараса, ол къабырланы барын да суу алып, ол сын ташны уа ким эсе да суу ыздан чыгъарып, «Дуния былай турмаз» деген, онгмай, жазыуу да тургъанын кёреди.

Сын ташха терен сейирсиннген халында къарап, ол ахшы киши: 

– Да, кертиди, адамны жашаууну, ауалы болгъан кибик, ахыры да боллукъду: къартаяды, ёледи, жашауу бирча турмайды, сагъатла бла тюрленеди. Бу сын ташны иеси аны билип айтханды. Ол затны кертилигине бу сын таш кеси да шагъатды, – деп оюмлай, юйюне кетди.

ПАТЧАХ БЛА БИР БАЙНЫ ЖАЛЧЫСЫ

Бир жол бир патчах, халкъыны не ишлеп, къалай жашау этгенин билир муратда, зыккыл кийимле кийип, къолуна да таякъ алып, жаяу​лай, жолгъа чыгъады.

Узакъ да бармай, жол жанында илипин къаза тургъан бир жалчыны кёрюп, озады. Ингирде патчах, юйюне къайтып келе, биягъы жалчыны алайда кюреше тургъанын кёрюп, къатына жанлап:

– Эй, алан, ишинг къолай болсун! – деп саламлашады.

– Ой, сау бол, къолай да Аллах берсин! – деди анга жалчы.

– Кёп иш этгенча кёрюнесе, алгъан ахчангы уа къайры жибересе? – 
деп сорду патчах.

– Алгъаным хазна тюйюлдю, болсада бир бёлегин суугъа атама, андан къалгъан бир бёлегин борчума береме, андан къалгъан бирин ёнкючге кесим береме, андан да къалгъанын а къатыным бла кесим ашайбыз, – 
деди.

Не кёп ойлашса да, патчах бу сёзлени магъанасына тюшюнмейди. «Да бу къалай болады? Эрттен намаздан ахшамгъа дери жер къазып, тапхан ахчасын суугъа неге атады? Неда, кеси борчундан къутулмай тургъанлай, тапхан ахчасын биреуге ёнкючге неге береди?» – деп, патчах кёп сагъыш этди.

Алай, не кёп кюрешсе да, бу сёзлеге тюшюнюрге патчахны акъылы жетмеди. Сора ол:

– Мен бош адам тюйюлме, сизни патчахыгъызма. Ханлыгъымда халны билейим деп, бюгюн зыккыл кийим кийип чыкъгъанма. Алайды да, сен манга бусагъатдагъы сёзлеринги магъанасын айт. Мен а аны ючюн санга юч алтын берейим, – деп, жалчыгъа юч алтын узатды. – Алай мен эшитирикни башха адамгъа айтма, – деп, къаты билдирди.

Алгъан алтынларын къоюнуна салып, жер къазгъан жалчы сёзюн былай башлады:

– Мени жашауум билямукъ блады. Бир кюннгю иш хакъыма туз сатып алама да, аны билямукъ бишген суугъа атама. Экинчи кюн иш хакъымы атам бла анамы аш-сууларына береме. Алагъа къараргъа борчум болгъанын кесинг да билесе. Ючюнчю кюнюмю хакъын сабийлериме къоранч этеме. Мен бусагъатда алагъа къарамасам, мен къарт болсам, ала да манга къарамазла. Сен ол затны да билесе. Тёртюнчю кюн хакъымы уа къатыным бла кесим ашайбыз. Тоймасакъ да, аманны кебинден кечине барабыз, – деди.

Юйюне къайта келгенлей, патчах, кесини къыралыны жан-жанына атлыла чапдырып:

– Мени бир элберим барды, аны магъанасын ким билсе, анга патчахлыгъымы жартысын береме, – деп хапар салады.

Къаланы ары, бери жанындан байла, бийле, эфендиле, къуртхала да жыйылдыла. Ала бла бирча, ол жалчыны иеси да келди. Тюрлю магъанала жоралап кюрешдиле, алай болса да бири да билип айталмады.

Бир кюн ол жалчыны иеси, аны ишлегенине къарагъан сылтау бла келип, сёз арасында:

– Патчах манга бир къыйын элберле сорду. Тапхан ахчасыны бир бёлегин суугъа атады, бир бёлегин борчуна береди, бир бёлегин ёнкюч​ге береди, андан къалгъанын а кеси хайырланады. Аны къалай билирге боллукъду? Аны ойлаша, башым кёпгенди, билиб’а болалмайма, – 
деди.

– Да юйюнге, ол элберни патчахха мен юйретгенме да, аны бла уа элни неге къыйнап кюрешеди бу, – деп сейирсинди жалчы.

– Тохта, сен бу элберни магъанасын билемисе? – деп сорду жалчыгъа иеси.

– Да билмей а. Патчах кеси аны ючюн манга юч алтын бергенди! – 
деп махтанды жалчы.

– Ай юйюнге, мен юч алтын угъай, эки кере юч алтын окъуна берейим, сен манга ол элберни магъанасын айт ансы, – деди иеси.

Жарлы жалчы, алты алтынны хапарын эшитгенде, къууанып, патчахны: «Менден сора, кишиге да айтма», – дегенин да унутуп, элберни жууабын айтды да къойду.

Бай, олсагъатдан патчахха барып, элберни жууабын айтады. Алай патчах, ол затны байгъа ким айтханын билип, жалчыгъа къаты ачыу​ланады. 

– Ай, ант ургъан, сени мен бир кёрейим! Айтхан сёзюнде турмагъанын кёремисе аны! – деп жаныды.

Патчах алайда окъуна жалчыны чакъыртып, асмакъгъа асаргъа буюрады. Жалчыны, келтирип, патчахны аллына элтедиле. Ол заманда жалчы ол тогъуз алтынны да къоюнуна салып келеди.

– Сен кесинги байынга элберни магъанасын неге айтдынг? – деп, патчах ачыулу кёзлери бла къарады. – Экибизни сёзюбюз къайдады? Мени бла бир кёрюшгюнчю, кишиге ауузунгдан сёз чыгъарма деген эдим да, сёзюнгде нек турмадынг?

– Да бир кере кёрюшгюнчю деген эдинг. Андан бери уа мен сени бла бир ненча кере окъуна кёрюшгенме. Айтдырмай къоймай эсенг, мен сени юч кере кёргенме. Ма, ётюрюк эсе, – деп, къоюнуна узалып, алтынларын къол аязына жайып, патчахны кёзюне кёргюздтю. – Ма, хар алтында сени башынг кёрюнюп турады, – деди.

Ол заманда патчах, байны жалчысына айтыргъа жууап тапмай:

– Аперим! – деп, дагъыда юч алтын берип жиберди. 

Ол жалчыны иеси байгъа уа патчах, жукъ да бермей, ачыуланып, итни къыстагъанлай къыстагъанды да къойгъанды.

БИР АБЫННГАН МИНГ СЮРЮНЮР 

Заманланы бир заманында эки къарындаш болгъандыла. Аланы бири жарлы, бири уа мал иеси болуп жашагъанды. Бай къарындашны аты Къасай, жарлы къарындашны аты уа Ийнал эди.

Къасай, кеси кибик бир байны къызын алгъанда, шапалыкъ этерге, учаланы биширирге да Ийналны чакъыргъанды.

Ийнал, къарындашлыкъ жюрек бла барып, Къасайны къурманлыгъын этген заманда, бир къойну башын, аякъларын да къатынына берип: 

– Бишир да, сабийлеге ашат, – деп жибергенди. 

Биреу а, аны эслеп, Къасайгъа барады да: 

– Ийнал этлени, урлап, юйюне жибереди, – деп тил этеди.

Аны эшитгенде, Къасай, Ийналгъа келип:

– Къурманлыкъ этледен юйюгюзге ийгенмисе? – деп сорады.

Ийнал къарындашына:

– Да, хау, бир къойну башын бла аякъларын сабийле ашасынла деп ийгенме, – дегенинде, Къасай: 

– Алан, мен сени къонакълагъа кесилген къурманлыкъны жаланбыдыр сабийлеринге ташы депми чакъыргъан эдим бери? – деп къычырды.

Ийнал, ийменерек да болуп: 

– Да халкъ ашагъан къурманлыкъдан ала да къапсынла деп ийгенме да, къызгъана эсенг, аны тюбюнде къалмабыз, къайтарырбыз, – деп жууаплады.

– Къапсала уа, халкъдан къалса къабар эдиле, – деп, тюртерек тырман этди Къасай.

– Ярабий, бу тюклю аякъла ючюн не уллу тырман этдинг, бай къарындашны къатында жарлы къарындаш жашамаймыды?!. Андан эсе келмегеним, кёрмегеним да ол аякъла болгъа эдиле! – деп кючсюндю Ийнал.

– Да сени уа жарлы менми этгенме?! Сен да болсанг а бай! Сен да мен туугъан ата-анадан туугъан ушайса да! Сен манга къарындаш болмагъа эдинг да! – деп, Къасай оспар-оспар сёлешди.

– Да, ыйлыгъа эсенг, бу элни санга къоюп, сен болмагъан жерге кетерме, сора, зауукъ этип, ыйлыкъмай жашарса, – деди анга Ийнал.

Къысхасы, сылтау болмагъан жерде терен чурумлагъа жете, бир бири бетине къарамазлай болдула. Ахырында Къасай, Ийналны ол элден къурутур ниет бла, уручуду деп, тёреге тарыкъды. Да не? «Байны сийдиги тирмен айландырады», «Жарлыны сёзю уа чапыракъдан ётмейди» деген сёзле жашаудан алыннгандыла.

Кюнлени биринде Ийналны тёреге чакъыргъанларында, сабийлери аны бутларына чулгъанып жилядыла. Ийнал а тёреде кесине не тюрлю дау айтылырын да алыкъа билмейди.

Къасай атха минип, Ийнал жаяулай – жолгъа чыкъдыла. Экиси да бир бирге кёз-къаш бермей, бара барып, бир элге жетедиле. Ийнал бек арыйды, бек талчыгъады, суусап да болады. Сора бу, суу тилей, бир юйге бурула тебирегенде. сылжыраргъа этеди деп, Къасай аны ызындан ат бла чабады. Аны чабыуул этип келгенин кёргенде, Ийнал, къоркъуп, хунаны башы бла арбазгъа секирди да, къолунда ауругъан сабийчиги бла олтуруп тургъан къатынны юсюне тюшдю. Ол заманда къатын, чексиз элгенип, хыны секиргенде, ауругъан сабий, аны къолундан ычхынып, ташха тиеди да, ёледи.

Энди жазыкъ Ийнал саудан ёлдю, суусабын, арыгъанын да унутду. «Къыйынлыкъны азындан кёбю игиди» дегенча болду. Халкъ басынды. Къасай да жетди. Сабийни атасы бир жанындан сюелип, анга не затла этмедиле!

Дауурну ахырында, Ийналны мурдаргъа да тергеп, экиси да муну тёреге бирден сюрюп тебирейдиле. Ала атлыла, ол жаяу – кетип бара, эшеги балчыкъгъа батып, чыгъаралмай кюреше тургъан бир адамны юсюне жетедиле.

Ол адам эшегини къулакъларындан тутуп тартханын кёргенде, Ийнал болушургъа барады да, эшекни къуйругъундан тутуп тартханлай, ол хужулукъну къуйругъу, юзюлюп, къолуна келип къалады.

Эшекни иеси аны кёргенде, кёзлерине къан чапды.

– Да сени уа юйюнг оюлду да, кел да, эшекни къуйругъун юз деп, сени ким чакъыргъан эди? – деп, ол да Ийналны тёреге сюргенлеге къошулду.

Не этерик эди? «Ташны ата билмеген, башына урур» деп, ёкюнюп тебиреди. Сагъышдан башы кёпдю. Ачыудан кеси кесин жоярча болду.

Юч даучу да, Ийнал да кетип бара, бир жар къыйыры бла озаргъа тюшдю. Ол заманда Ийнал: «Энди мен тёреге барсам да бир, бармасам да бир. Тёре, аланы къоюп, мангамы ийнанырыкъды? Андан эсе, аланы табасы болмай, кеси кесими ёлтюрейим», – деп, жардан энишге секиреди да, тюбюнде сюрюу кюте тургъан жашны юсюне тюшюп, аны билегин бла бутун сындырады.

Ыхы, энди бютюнда онгду! Ол сюрюучюню атасы да алагъа къошулуп, тёреге тебиредиле.

Алгъыннгы даучула аздыла дегенча, энди уа бу да тёртюнчюге къошулуп, тёреге жетдиле. Ийнал, тагъылгъан ат кибик, эшикде сирелип къалды, ала уа тюзюнлей тёре жыйылыучу юйге кирдиле.

Сокъур насып да болады. Ийнал эшик аллында сюелип тургъанлай, тёречи, ишине келе, Ийналны юсюне болду.

– Да, жюйюсхан, мени тёрт адам болуп келтиргендиле. Сен мени бу ишден къутхарсанг, мени мюлкюм да сени болур, кесим да ёмюрюмде сени юй жумушчунг болурма, – деп тиледи.

Тёречи Ийналны сёзюне бюсюреди. Кеси да аман адам болмаз эди, баям.

– Кёрюрбюз, – деп, юйге ётдю.

Дауачыланы кёрдю. Ийнал да кирди.

– Не жумуш бла келгенсиз? – деп сорду тёречи.

Къасай, туруп, Ийналны кёргюзтюп:

– Ма бу мени къурманлыгъыма мени мюлкюмден онеки къоюму сойгъанды, менден эркинлик болмай, къонакъланы юлюшлеринден урлап, бир къойну башын, аякъларын да юйюне жибергенди, – деди.

– Ахшы, андан сора айтырынг бармыды?

– Угъай, жокъду.

– Да бу киши юйюне жиберген баш бла аякъланы, сен башха адамгъа берирге деп, юлюшге айыргъанмы эдинг?

– Угъай, аллай зат а болмагъанды. Алай ол аланы менден эркинликсиз жибергенди.

– Ол да ахшыды. Ол баш бла аякъладан ёзге, бу адам сени къурманлыгъынгдан жукъ иш а ашагъанмыды?

– Угъай, андан сора ашаргъа къоймагъанма, – деди Къасай.

Ол заманда тёречи:

– Ыхы, энди ангылашынды. Сен къурманлыкъны халкъгъа деп этгенсе. Халкъ ойнай, жырлай, учангы ахшысын ашагъанда, Ийнал а онеки къойну сойгъанда, бир баш бла тёрт аякъ ашагъанды. Дагъыда сен урлагъанды деп сюелесе. Сени бетинг къайдады?!. Тёрени оноуу: Ийнал къурманлыкъ этсе, сен да аны онеки къоюн союп, бир баш бла тёрт аякъ урларса, хайда, бар, – деп, Къасайны алай ары ашырды. Сора:

– Экинчи дауачы
, айт дауунгу, эшитейим, – деди.

– Мени айтырым а олду: бу адам, хунадан секирип, къатынымы къоркъутханды да, сабийими аны къолундан тюшюртюп ёлтюргенди, – 
деди экинчи дауачы.

– Ахшы. Да ол сени къатынынгы билипми къоркъутханды?! Ургъанмыды?! Неда сабийинги ат да, ёлтюр дегенмиди?! – деп сорду тёречи.

– Да аны уа билмейме, мен алайда болмагъанма, – деди ол экинчи дауачы.

Тёречи да:

– Ыхы, да сора сени къатынынг сабийин андан къоркъуп атмагъан​ды, тауушдан къоркъуп атханды. Тауушну тёреге чакъырсанг, ол заманда ишинге къарарбыз, бар, – деп, экинчи дауачыны да юйюне ашырды. 

Ол да тайды.

Тёречи:

– Ючюнчю дауачы, айт, энди сени да эшитейик! – деди.

– Мени эшегим батмакъгъа батып, мен да аны чыгъаралмай тургъанлай, бу адам, чаба келип, балчыкъдан чыгъарама деп, аны къуйругъундан тартханды да юзюп къойгъанды! Юзгени кибик, энди сау да этсин! – деди ол да.

– Ахшы, – деди тёречи. Сора: – Сени эшегинг, къуйругъу юзюлгенликге, кёрюрюнден, эшитиринден неда жюрюрюнден жарты боллукъ тюйюлдю. Жыгъылгъанда, къуйругъун, уруп, кеси сындыргъан эсе да, ол бизге белгили тюйюлдю. Сен эшекни батмакъгъа батдырмасанг, ол эшекни къуйругъун тартырыкъ да, юзерик да тюйюл эди. Терс сен кесингсе, бар, – деп, аны да юйюне жиберди. 

Ол да башын къашый чыкъды. Тёречи:

– Аха, тёртюнчю, сени уа не дауунг барды?

Тёртюнчю:

– Мени дауум олду: жашым жар тюбюнде къойла кюте тургъанлай, бу адам, башындан секирип, юсюне тюшгенди да, билегин, бутун да сындыргъанды, – деди.

Тёречи:

– Ыхы. Да сени жашынгы алайда тургъанын ол къайдан биллик эди? Неда, барып, ол секирир жерде тюбюне кирип нек тура эди? Ол а, жардан секирип, сени жашынга тийгенде, ачымагъан сунамыса? Кёзюнг тёзмей эсе, ол, барып, жарны тюбюнде турур, сени жашынг а барсын да, башындан секирип, аны билегин, бутун да сындырсын. Анга къабылмыса?

– Угъай, мени жашым ол бийик жардан ёмюрде да секирмез, – деди тёртюнчю.

– Да бар сора, экинчиде жашынг аллай къоркъуулу жерде хатаны сакълап турмасын, – деп, тёречи аны да ашырды.

Андан арысы къалай болгъанын билеме деген а алдарыкъды.

АТАСЫНЫ ЖАШЫНА ОСУЯТЫ

Бир кишини жангыз бир жашы бар эди. Аны юйдегили этгенден сора, ол кишиге ауруу тийип, ёлюр ууахтысы жууукълашханды. Ол заманда бу, жашын чакъырып, анга юч затны этме деп, осуятын къойгъанды:

– Биринчиси, ёмюрюнгде кесингден къарыулу адамгъа ёнкюч ахча берме. Экинчиси, къатынынга ичги сёзюнгю айтма. Ючюнчюсю, къарыу​суз, аман жууугъунгу айнытма. Не да болсун, мен айтханны унутма, – 
деп, киши ёлгенди. 

Аны жашы уа, урунуп, ырысхы этген адам болгъанды. Элни бийи бир кюн, ёнкюч ахча тилете, анга бир адамын жибергенди. Жаш, атасыны осуяты эсине тюшюп, ёнкюч ахча бермегенди. Бермегенин къатынына да айтханды. Ол бий адамын экинчи кере да жибергенди. Жаш бермезден болгъанды. Алай а къатыны, оноугъа къатышып:

– Башы къайтыр затны нечик тыяса, айып болмазмы? – деп сюелгенде, жаш ол бийни адамына ёнкюч ахча бергенди.

Жашны уа бир жарлы жууугъу да болгъанды. Ол аны хар кереклисине да къарап, жашауун ёсдюрюп, байыкъдырып тургъанды. Алай жарлы жууугъу дагъыда анга ыразы тюйюл эди.

– Мен андан бай болуп, ол манга тилекчи болуп турса, нечик ахшы боллукъ эди! – деп зарланнганды, жашны онгмазын да сюйгенди.

Бир ауукъ заман озгъандан сора, жаш ёнкюч алгъан ахчангы бер деп, бийге баргъанды. Алай ол бий, сылтау этип, бермей къайтаргъанды. Экинчи кере баргъанда да, алгъынча этип жибергенди. Ючюнчю кере баргъанда уа, ол бий, халкъны жыйып:

– Жамауат! Бу эл мени элиммиди? – деп соргъанды.

– Хау, сени элингди, – дегенди жамауат.

– Бу эл жашагъан жер мени жериммиди? – дегенди бий.

– Хау, сени жерингди, – дегенди жамауат.

Ол заманда бий, бу жашха бурулуп:

– Да сора сен, ахшы улан, мени жеримде къазаннган ахчангы са​нга ёнкюч бергенме, энди ызына къайтар деп, манга неге келесе? – деп, жукъ да бермей, зыбыр сёлешип къыстагъанды.

Жашха бек ачыу тийгенди. Бийден ахчаны дертин алыр мурат этгенди. Ёзге амал тапмай, бийни терек бахчасында ойнай тургъан жашчы​гъын урлап, элтип барып, ол бийни къажауу бир кишини юйюне берип: 

– Мен излегинчи, кишиге билдирмей сакълагъыз, мен сизни къу​уандырырма, – деп кетгенди. 

Сора, юйюне къайтып: 

– Бийни жашын, урлап, ёлтюргенме, – деп, къатынына хапарлагъанды.

Бий, жашым тас болду деп, халкъына къуугъун этди. Битеу эл изледи, тапмады. Жаш гунч болду.

Бий, кёп сагъыш эте келип, ол ахчасын алгъан жашдан башхагъа ишекли болмады. Аны халкъ арасында бетин жояр, намысын сындырыр ючюн, аман акъыл этип, къуртханы чакъырды. Къуртха, келип, бийни аллында жюгюндю.

– Къуртха! Сен не да эт, ол мени къанлым болгъан жашны халкъ арасында бетин уялт, юйюрюн да чачарча, бир мадар эт! – деди бий.

Къуртха, бир кюн жашны аллына барып: 

– Балам, сени къатынынг тос жюрюйдю, сен аны бла къалай жашайса? – дегенди.

Аны эшитгенде, жаш, ачыуу бла келип, къатыныны къыркъыуун берди. Экинчи кюн ишден келгенде уа, къатынын юйде тапмады. Сейирми эди? къуртха, аны къатынына барып: 

– Сени эринг, сени ёлтюрюп, башха къатын алыргъа айланады, ачыуланып келликди, ол келген заманда юйден бир жанына сылжыра, – 
деп, къатынны къоркъутхан эди.

Энди къатыны да юйде болмай тургъанлай, эри юйюне келгенде, къуртха, бу жашха барып, биягъыча, къатынындан тил этгенди.

Эри, сакълап туруп, къатыны юйге къайтханлай, кесеме деп, къатынын тюбюне салды. Къоншулары басынып, сыйырыргъа чапдыла. Ол заманда къатын халкъ аллында:

– Сен адам ёлтюрюрге эртте юйреннгенсе, энди мени да бийни жашын ёлтюргенлей ёлтюрюргеми тебирегенсе? – деп, эрин даулагъанды. 

Халкъ, ол сёзню эшитгенде, бийге жашыны хапарын билдиргенди. Олсагъатдан бий жашны тутдургъанды. Тёреге бердиргенди. Тёре ёлтюрюрге хукму этгенди. Болсада муну ёлтюрюр адам табылмады.

Ахырында аны кесини ол жарлы жууугъу мен ёлтюрейим деп чыкъ​ды. Ол чыкъгъанда, бу жаш аяусуздан кюлгенди.

Халкъ, сейирге къалып:

– Ёлюрюнгю аллында ненге кюлесе? – дегенде, жаш:

– Мени атамы манга юч осуяты бар эди. Ол осуятланы ма энди эсиме тюшюрюп кюлеме.

– Не осуяты бар эди атангы? – деп соралады халкъ.

Жаш:

– Биринчиси – кесингден къарыулугъа ёнкюч ахча берме деген эди. Экинчиси – къатынынга ичги сёзюнгю айтма деген эди. Ючюнчюсю – аман жууугъунгу айнытма деген эди. Энди бюгюн мен, ол сёзлени кертиликлерин кёзюм бла кёрюп, ачыудан кюлеме. Мен, атамы осуятын толтурмай, бу юч жангылычны этгенме. Бийни жашы уа ёлмегенди. Менден алгъан ахчасын ызына къайтарса, бийни жашы, табылып, аллына келеди, – дегенде, бий жашны ахчасын къайтарды.

Жаш да бийни баласын, алып келип, къолуна берди.

Жаш аман жууугъун да кесинден кенг этди, къатынын да юйюнден къуууп кетерди. Андан сора къалай болгъаны уа алыкъа белгили тюйюлдю.

ТАУУКЪ – АЙТА БИЛГЕННГЕ ЗАУУКЪ

Эртте-эртте бир бай патчах болгъанды. Аны юйдегиси тёртеу эдиле: кеси, къатыны, сора бир жашлары бла бир къызлары. Ол патчахны элинде уа бир жарлы къарт киши да жашагъанды. 

Кюнлени биринде, «жашау сюйген жалынчакъ» дегенлей, ол къарт киши бир тауукъ кеседи да, муну кёлюн бир алайым деп, патчахха барады.

– Даражасы бийик жюйюсхан! Жангыз бир тауукъ мюлкюм бар эди да, сени уллу хурметинге къурманлыкъ этип келтиргенме. Энди сен ол керекли да тюйюлсе, алай санга ыразылыгъымы билдирмей болалмадым, – 
деди.

– Да, харип, келтиргенинг ючюн, сау бол! Алай энди, келтиргенинг кибик, юлешген да эт, – деди патчах.

– Да, алай эсе, жюйюсхан, сен юйдегини угъай, къыралны да башыса. Аны ючюн мен санга тауукъну башын тийишли кёреме. Бийче уа юйде, сибиртгича, хар затха ышыла айланады да, аны ючюн тауукъну къуйругъун анга береме. Къызынг а, тауукъ къанатлы кибик, башха юйге учуп кетерикди да, аны ючюн тауукъну къанатларын анга береме. Жашынг а, сен ёлсенг, сени орунунга оноу этип жюрюрюкдю да, аны ючюн тауукъну аякъларын анга береме. Тауукъну андан къалгъан тёммеги уа кесиме къалыргъа тюшеди, – деп, къарт келтирген тауугъун юлешип чыкъды.

Патчах, къартны сёзге алай усталыгъына сейирсинип, ышарды да, махтап, ахшы саугъала да берип ийди.

Ол жарлы жашагъан элде ёмюрюнде адамгъа ахшылыкъ этмеген а бир адам жашагъанды. Бу жарлы адамны патчахха баргъан хапарын ол да эшитди. Сора:

– Эй-я, ол, бир тауукъ элтип, саугъа алгъанды, мен а тёрт тауукъ элтип барсам, аны тенгли тёрт саугъа алып да келирме, – деп ойлашды.

Бир кюн а тёрт тауугъун кесип, жарашдырып, салып, патчахха барды. Кукаланып:

– Жюйюсхан, сени хурметинги уллу кёрюп, бу тёрт тауукъну санга ыразылыгъымы билдирир мурат бла келтиргенме, айып этме, – деди.

– Да ахшы, аны ючюн бек сау бол! Алай а, келтире билгенинг кибик, юлешген да этерсе?! – деди.

– Да мен быланы нелерин юлеше турлукъма, къабыл этип алсагъыз, – деп жууап къайтарды. 

Ол заманда патчахны ачыуу чыгъып:

– Да сен мени сорууума адамча жууап эте билмейсе, сора бу тауукъланы нек алып келгенсе? Сен келтирмесенг, мен тауукъ тапмаймамы? Манга сени тауукъларынг керек тюйюлдюле. Сени сёзюнг, адамлыгъынг керекди. Бар, ол жарлы къарт кишини чакъырып кел! – 
деди.

Киши абызырады, жунчуду, терледи; барыргъа бирда сюймеди. Сюймесе да, бармай не амалы бар эди?! Къууулуп келди да, къартха: 

– Сени жюйюсханыбыз чакъырады! – деди.

«Ай, бу аман адам мени бир палахха чакъырта болур», – деп, жарлы кишичик патчахха буюгъа, тартына келди да:

– Жюйюсхан, буюрдунг да, келдим, – деп, аллында сюелди.

Патчах анга:

– Ахшы, келдинг эсе, ахшы. Бу сени жанынгда сюелип тургъан мени хурметиме бу тёрт тауукъну алып келгенди. Энди ол тёрт тауукъну сен юлешсе эдинг деп чакъыртханма, – дегенде, къартны къоркъууу да тайып, тауукъланы къолгъа алды. Сора:

– Да, жюйюсхан, тёрт тауукъдан бирин жашынг бла санга берсем, сиз юч боласыз. Бирин да къатынынг бла къызынга берсем, ала да юч боладыла. Къалгъан эки тауукъну кесиме алсам, биз да юч болабыз. Барыбыз да кёлкъалдысыз тенг болдукъ, – деди.

– Ыхы, тёрт тауукъ! Сёзню да керегича табып айта билген, жашауну таплыгъын да кесине бура билген къартны кёрдюнгмю? – деп, биягъы къартны махтап, саугъа да берип ашырды. Ол бирсине уа, чамланып:

– Кет, мени кёз туурамдан къуру! Сени сёзюнг да, къылыгъынг да, тауугъунг да тас болгъун! – деп къыстады.

АЛЛАЙ ТЁРЕ ДА БОЛАДЫ

Тюзюн айтсакъ, болгъанмыды-болмагъанмыды, белгили тюйюлдю, хапарда айтылады, кёрген адам а табылмайды.

Оза келген ёмюрледе эллени биринде бир къарт киши бла къарт къатынны юч къызлары болгъанды. Аланы таматалары «сокъур» эди, ортанчылары – «сангырау», кичилери да – «чолакъ».

Дагъыда бир элде уа бир къарт къатынны юч жашы болгъанды. Аланы таматалары кёзден бек жютю, ортанчылары шыхыртны бек эшитиучю, кичилери да къолдан бек чемер эди дейдиле. Бир кюн жашланы аналары:

– Жашларым! Энди мени да кёресиз: халыны, алып, ийнеге суууралмайма. Башыгъызгъа мадар этигиз! – деди.

Ол заманда жашланы таматалары:

– Анам, эсингдемиди, мени атам, ёле туруп: «Жашым, къатын алсанг, кёзю кёрген тиширыуну алма, сокъурну ал!» – деген эди. Мен, сокъурну болмаса, башханы аллыкъ тюйюлме, – деди.

Ортанчылары:

– Манга да атамы: «Сангырауну болмаса, къулагъы эшитгенни алма», – деп, осуяты барды, мен да сангырауну аллыкъма, – деди.

Кичилери да:

– Манга уа, чолакъны болмаса, башхасын алма деп, атамы осуяты барды. Мен да чолакъдан ёзгесин аллыкъ тюйюлме, – деп тохтады.

– Да, балаларым, жанларым, атагъыз бир зат билмей айтхан болмаз, ол айтханлай этигиз, – деди аналары да.

Жашла ючюсю да къатын излей жайыладыла. Жолда кетип бара, абадан къарындашлары чогъожланады да: 

– Угъай, мени саным сау, къанымы алгъа ургъан заманы, атам айтханлыкъгъа, мен сокъур тиширыуну аллыкъ тюйюлме! – деп тохтады.

– Да, алмасанг – алма. Санга ким дау этеди?! Сюйгенинги сюйре, – 
деп, эки къарындашы башха жолгъа бурулуп кетедиле. 

Ол эки къарындаш да, айлана, къыдыра барып, ол къыяулу къызланы юйлерине къонакъгъа тюшдюле. «Излегенибизни тапдыкъ!» – деп, жашла бир бирине жюрек ыразылыкъларын билдиредиле.

Жашла, къонакъ адетде сыйланып бошагъандан сора, къалай-алай эсе да, къызла бла игирек шагъырей боладыла. Ызы бла, заманны узайт​май, къызланы аналарына сёзню ачыкълап саладыла.

Къызланы аналары:

– Да, жашларым, мени къызларым кими сокъур, кими сангырау, кими да чолакъды. Ала, сизни кибик, тартып, темир юзген жашлагъа тийишли тюйюлдюле сора уа, – деп, жашланы жапсарып сёлешеди.

Жашла:

– Угъай, анабыз, кёлюнге башха зат келмесин, биз кесибизге тюз да аллай тиширыула излеп келгенбиз, – деп, керти муратларын билдирдиле.

– Да, алай эсе, жаныгъыз ыразылай этигиз. Ма къызла – ма сиз. Аталары бла мени сартын, тыйгъыч жокъду, – деди.

Къысхасы, жашланы бири сангырауну, бири да чолакъны сюзюлтюрге жарашдыла.

Абадан къарындашлары да, айлана барып, бир бай юйге къонакъгъа тюшгенди. Ол юйню чынтты да ариу бир къызын кёреди. Ол къызны тёрт саны сау, кёзю, къулагъы да къыяусуз болады. Аны хар затха къолу жарашып, юйде шапалыкъ этип айланнганына жашны кёзю илинеди.

Сагъыш эте келип, ахырында бу жаш, къыяусуз къызны алып, юйюне келеди. Ол кезиуде бирси эки къарындашы да, аныча, къатынлары бла келедиле. Адетде жюрюгенича, халкъ, жыйылып, тойларын-оюнларын да этип, чачылды.

Бир талай кюнден бир къарт къатын, жашланы аналарына келип:

– Эгечим, келинлеринг нечикдиле, жаратамыса? – деп сорду.

– Да, эгечим, жаратмай не этейим, кеслери ушатханларын алгъандыла. Кичи жашым, чолакъ къатын алгъанма деп, бирни келтиргенди, чолакълыгъын да эслемейме, хар затха къолу жарашхан бир алтын адам кёрюнеди.

– Аха, эгечим! Сен билемисе, ол урламайды, къолу жютю тюйюлдю да, «чолакъды» деп, аны ючюн айтадыла. Ол бек игиди! Ортанчы жашынг а не тиширыу келтиргенди?

– Да аны да несин айтаса, сангырауду деп келтиргенди, алай не айт​санг да, эшитеди, ёресине бир алтын терекни сюеп къойгъан кибикди.

– Эгечим, ол да огъурлулукъду! Ол сангырау тюйюлдю, ол аман ушакъланы эшитмейди, осал къуш-мушлагъа тынгыламайды да, «сангы​рау» деп аны ючюн айтылады! Ала бары да ахшы. Абадан жашынг а не къатын келтиргенди?

– Ой, эгечим, аны уа сурагъан да этмей къой! «Сауну, байны алгъанма!» – деп, бирни келтиргенди да, сёзю – ачы, къолу – жютю, айтханымы уа бирда эшитмейди. Болсада не этейим? Сёз къошаргъа къоркъуп, жарлы кибик, тынгылап турама. Эгечим, сенден несин жашырайым, сёлешсе, тауушу къулакъларымы шешдиреди. Аякъ-къашыкъгъа узалса уа, барын да ууатыпмы къояды дерсе. Эки да, юч да къычырмасам а, сёзюмю эшитип, жууап бермейди. Андан эсе, сангырау да, сокъур да, чолакъ да болгъан ол болгъа эди, – деп ахсынды.

КЕРТМЕ КЁСЕ

Болгъанмыды, къалгъанмыды, аны Тейри билсин. Къачан эсе да бир заманланы заманында кёселе жашагъандыла. Ала юч тюрлю болгъандыла. Биринчи тюрлюлери – Тау кёседи. Аны тюклери жангыз сакъалыны жютюсюнде болады. Экинчи тюрлюлери – Медет кёсе. Аны анда-мында бирер тюгю болады. Ючюнчю тюрлюлери уа – Кертме кёседи. Бу кёсе тюксюз, кертмеча, сыйдам къымыжады.

Кертме кёсе ойнаргъа, кюлюрге, чам этерге да бек сюйгенди, кеси уа бек жарлы эди дейдиле. Алай а Кертме кёсени аякъдан жюйрюклюгю, къолдан тулпарлыгъы, сёзге да усталыгъы аны ашсыз этмегенди.

Кюнлени биринде Кертме кёсе бек ач болду. Хуржунларын къармай кетип, сом бла къара сом ахча тапды.

Кертме кёсе кёп сагъыш этди. Сом бла къара сомгъа не зат алып ашайым деп, акъылы сыртха-тюзге да жетди. Ахырында, тартып, бай къоншусу Малбайгъа барды.

– Ой, салам алейкум, эл таныгъан бай къоншум!

– Кел, не керекди, Кертме кёсе?

– Кереклим олду, сом бла къара сом кюмюш ахчам барды. Аны сен алып, арыкъ-марыкъ болса да, манга бир мал берирми эдинг деп келгенме.

– Кюмюш ахчамы дейсе? 

– Да, хау, кюмюш ахча.

– Аха, кюмюш ахча эсе уа, алыргъа да болурма, – деп, бир аман къотур улакъны келтирип берди.

Кертме кёсе улакъны къайдан алсын: 

– Улакъны да, ахчаны да санга береме, бир ишек бер, – деди.

Малбай алдана тургъанын сезалмады: «Да мындан артыкъ манга не керекди? Бу алышыу аман тюйюлдю. Бир жангыз ишекге бир улакъ да, сом бла къара сом да тапсам, нек алышмайма? Мен алдамай эсем, ол а мени алдамайды», – деп, ишекни берип, улакъны, ахчаны да Кертме кёседен алды.

Кёсе дагъыда хыйла этди: 

– Эй, мени аты чыкъгъан таныгъыулу байым, энди манга бир семиз ирик берсенг, озса да, санга озсун, ишекни да, улакъны да, ахчаны да санга къоюп кетер эдим, – деди.

Да Малбай, харип, тюшюналмаса, не этерик эди? анга да ыразы болду. Жараулу бир семиз ирикни, келтирип, кёсеге берди.

Ол заманда Кертме кёсе Малбайгъа:

– Эй, мени байым, сен мени нечик уллу алдадынг! Бир ирикге бир ишек, бир улакъ, сора сом бла къара сом да алдынг. Аллай сатыу бла мен энтта да санга келе турурма, – деп, ирикни алып кетди.

Малбай а, кесин кёсеге алдатханын билмей, уллу къууанып: 

– Ой, маржа, аллай сатыула бла къуруда келе тур, – деп, ызындан къычыра къалды.

КИШТИК КЪУЙРУГЪУ БЛА ОЙНАГЪАНЛАЙ

Бир элде эр бла къатын жашагъандыла. Эр, бек аламат уучу болмагъан эсе да, бир узун мылтыкъны да тагъып, мараучулагъа къошула айланнганды. Мажарып, кёп зат эталмаса да, аны жашаугъа талпыныуу уллу эди.

Къатын а эрине ушамагъанды. Эрини хар бир къылыгъын, халын да уста билип, аны бла къалай жашарыны эбине да тюшюнюп, кесин артыкъ бек къыйнамай болгъанды. Ол себепден, эри бир абери алып келсе, аны хылжы-мылжы бишире да, эрине къапдыра, кеси уа, тохтамаздан, чайыр чайнагъанлай, ышныр эте, бир къоншудан бир къоншугъа кире, кюнюн ишсиз-кючсюз ашыра эди.

Бир жол къатынны эри кесини мараучу нёгерини юйюне баргъанды. Нёгерини къатыны чепкен согъа тургъанлай кирип, аны бла:

– Кюнюнг ахшы болсун, эгечим! – деп саламлашды.

– Ахшылыкъ кёр, жууукъ бол, – дегенни айтып, ол да, къоюн агъачны артындан ёрге турду.

– Турма, эгечим, турма, ишинги эт, мен уучу нёгерими излей келген эдим. Юйде жокъмуду?

Нёгерини къатыны:

– Кел, ёт, олтур! Былай ары чыкъгъанды да, бусагъат къайтыр, – 
дегенде, багъалы этдирген кибик этсе да, ётюп, тырхыкга чёкдю.

Къатын тауатны артына чёгюп, чоллакъны къанатландырып тебиреди. Аякълары бла кисиу бауланы кезиу-кезиу баса, кисиу таракъла аркъау халыны араларын айыра, чоллакъ да эки халыны арасы бла жырылдап, ары-бери ётгенин кёргенинде, мараучу кишичик бек сукъланып къарады да: «Тоба-тоба, ярабий, бу ол бизде аман къатынны да былай ишлерге юйретмезми эди экен», – деп, кеси кесине сёлеше, туруп, ашыкъ-
бушукъ болуп, юйюне кетди. 

Юйюне кире келгенлей:

– Ай, сен да къатынма деп тураса, къатын а мен кёрдюм. Аны бла сени аранг кече бла кюн кибикди, – деди.

Къатын, эрине къарай келип:

– Э киши, бу къатын-матын хапарларынг недиле? Ким эсе да кёлюнге жарагъанды. Биз танымагъан ол кимди? Аллай бир сукълана эсенг, ким эсе да, нек алып къоймайса? Мен жумушугъузну этерме да турурма, – деп чам этерге кюрешди.

– Да аны манга ала турмай, сен да аныча къатын болсанг а?

– Да аны менден неси артыкъды? Ол да – къатын, мен да – къатын.

– Къатынны да къатын биледи. Башына жаулукъ къысханла бары да къатынла болуп барсала эди уа! Ол мен кёрген къатынны чепкен сокъ​гъанын менича кёрсенг эди, эй анасыны, андан арысын айтмай къояйым. Чайыр чайнай, кюн ашыргъан къатынла да бардыла, – деп кюч​бюсюреди.

Эри ол сёзлени айтхандан сора, къатын чибинледи да: 

– Да, киши, сен мени къагъып кёрме да, кесинг кесинге бир къарачы. Къоймай бергендиле ансы, мен сангамы келлик эдим? «Мараучума!» – 
деп, сен да айланаса. Нёгерлеринг ёлтюрген кийиклерин санга кётюртюп айланадыла, – деп, къатын иги танг чарлады.

– Оллох-оллох, къатын, не бек бурунунга ётдю, санга уа сёз айтып къарыу жокъ кёреме да!

– Айхай, бурунума ётер. Къайда эсе да бирни кёрюп келгенме деп, манга силкинме. Ол махтагъан къатынынгы эрича, уста киши сен да бол! Тауат ишле, къоюн агъач ишле, кисиу таракъ ишле, чоллакъ ишле! Та​уат амалтын, ийирилген хазыр урчукъларымы кюе къыркъып турады, – 
деп, бир жангыз къолда айланнганны жыйгъыч тюбюнден къайтара да, чыгъара, алты кере кёргюзтдю.

Эри къатынны хыйласын сезалмады. Урчукъла кёп кёрюндюле. 

– Эй, мен терс болуп турама да, – деп, экинчи кюн тауатлыкъ алыргъа агъачха кетди.

Энди къатын чийим чыгъады деп къоркъады да, экинчи кере да хыйла къурайды.

Эри агъачха баргъанда, ол да жашыртын аны ызындан барды. Эри, сайлап, тауатлыкъны кесип тебирегенлей, къатын, арлакъда бугъуп: 

– Тауат алгъан тауда ёлсюн, къоюп кетмесе, тюзде ёлсюн! – деп, эки-юч кере да эшитдирип-эшитдирип къычырды.

Киши сирелип тынгылады. Жюрегине къоркъуу келди. Санлары жызылдадыла, чачы бёркюн ёрге кётюрдю. «Агъач кишиге кесими ашатып къоя ушайма!» – деп, тауатны-мауатны да унутуп, юйюне тебиреди. Къатын андан алгъа юйге келген эди. Ол да бираздан сора къоркъуу бет алып жетди. Жетер-жетмез:

– Аллах-Аллах, къатын! Тауат алама деп, башыма къан жаудура эдим да. Агъач кишиден кючден-бутдан къутулуп келеме, – деп тарыкъ​ды.

Къатын, сагъайып, гузаба кибик этип: 

– Оу, киши, кесинги саулай къутулгъанынг насыпды, жарлы. Алынмай къалгъан ол тауат болсун. Ансыз жашарбыз, жанынг сау къалсын ансы, – деген кибикле этди.

Киши, тюнгюлюп къалалмай, дууала тагъып, дагъыда тауатлыкъ​гъа барды. Къатыны да, марлап, жашыртын ызындан барып, кёкенле тюбюне букъду.

Киши: «А, бисмилляхи!» – деп, терекни ургъанлай, биягъы къатын кёкен тюбюнден:

– Тауат-тауат, тауатлансын, тауат алгъан кетип къалсын. Кетмесе уа, къатып къалсын! – деп, эки-юч кере да къычырды.

Да, харип, не айтыры барды. Аны эшитгенде, кишини ахы къуруду. Къачмасам, бусагъат былайда ёлюп къалама деп ийнанды.

Къатын, терк окъуна сылжырап, юйге келди. Эрини уа несин айтаса! Ызындан жан алыучу сюргенча, хырылдап, юйюне жетди. 

Къатыны, кесин абызыратхан кибик этип:

– Оу кюнюм, эй киши, бетинг нек тюрленнгенди? Энди уа биягъы санга не палах болгъанды? – деди.

– Ай къатын, манга болгъан палахны сурама. Ай сени жауунга манга къадалгъан къара шайтан къадалсын! Энди, агъачха барып, балта урургъа къолубуздан келмей къалды да.

Къатын, ичинден кюле, тышындан а жарсыгъан кибик кёргюзтюп: 

– Тоба-тоба, мен озгъан кече тюшюмде сени алай болурунгу кёрген эдим. Айтыргъа уа ырыслап къойгъан эдим. Энди, алынмай къалгъан ол тауат болсун, аны къыллы биз къалайыкъ. Жанынг сау къалсын, чепкен сокъмагъанла жашамаймыдыла? – деп, эрин да алдады, кесини да ишден башын жулду.

ЖАХИЛ ХАКИМ

Бир уллу шахарда къатыны бла бир къаратон киши жашай болгъанды. Аны юйю, шахарны бир къыйырына жанлап, уллу чыгъана агъачны жанында эди.

Кюнлени бир кюнюнде ол кишини къарыны ауруп, хаким излей жайылгъанды.

Шахарны орамларында къыдыра келип, эшик башында жазыуу бла бир акъ къала кёргенди. Къарт кюреше кетгенди да, «Хаким» деп окъугъанды. «Ыхы, энди излегеними тапдым!» – деп, къууанаракъ, юйге киргенди. Анда хакимни кёрюп:

– Салам алейкум, багъалы хаким! – деди.

– Уалейкум салам! Не айланаса?

– Ичим ауруп келгенме.

– Ичингде не затынг ауруйду?

– Да, хаким болсам, билир эдим, санга къара деп келгенме.

Хаким, тинтип, къарап:

– Эшикге чыгъамыса? – деп соргъанды.

– Да кёбюсюнде айланыуум эшикдеди.

– Мен айтханны ангылаймыса, эшикге кеси керегинге чыгъамыса?

– Да мен жарлы адамма, хар заманда кереклиме кесим жюрюйме.

– Ай юйюнге, мен айтханны ангыламаймыса, ичинги тазаларгъа эшикге тюз жюрюймюсе?

– Мен а тюз жюрюйме, алай ичим тюз жюрюмейди.

– Аха, ичингден жукъ чыкъмаймыды?

– Бир чыгъады, бир а чыкъмайды.

– Ыхы, сени ичинг къатханды. Ма бу дарманны ал! Багъасы жарым сомду. Чай къашыкъ бла кюнден юч кере ич, – деп, хаким ол кишини юйюне ашыргъанды.

Киши, дарманны ичип, сау болгъанды. Ызы бла: 

– Мен билгич хаким болмай амалым жокъду! – деп, аптюекден ётдюрген дарманла алып келгенди. 

Юйюнде тапкала жарашдыргъанды да, дарманларын алагъа салгъанды. Эшигини башына «Билгич хаким» деп жазып, кеси да акъ халат кийип тохтагъанды.

Кечеле, кюнле озгъандыла. Ол шахарда бир адамны аты урланады. Ол адам, айлана келип, бу жангы «хакимни» юйюне тюртюледи. Къараса, эшик башында «Билгич хаким» деген жазыуну окъуйду.

Уллу хурмет бла, юйге кирип, салам береди.

«Хаким» да, аны саламын алып: 

– Не айланаса? – деп сорады.

– Мени бир жангыз атым бар эди да, бюгече урланып чыкъгъанды, энди сен билгич хакимсе да, сенден болушлукъ излеп келгенме, – дегенди ол адам.

Билгич хаким а: 

– Кюнден чай къашыкъ бла юч кере ич. Дарманны багъасы – жарым сомду, – деп, дарманла да берип жибергенди. 

Киши, дарманны алып, юйюне келгенди, сагъыш этгенди. «Мени атым урланнганды, дарман аны несине жарарыкъды?» – деп, кёп ойлаш​ханды. Болсада дарманны кюнден юч кере ичип тебирегенди.

Кишиге ётюу къаныкъгъанды. Тынгысыз болуп, атын излей, шахар къыйырына чыкъгъанды. Алай, ётюп, дыгаласха къалгъанда, адамла кёрмезча, шахар къыйырында агъачха кирип, чёкгенди. Алайда чёгюп тургъанлай, агъач ичинде ат кишнеген таууш эшитгенди. Секирип туруп барса, арлакъда тагъылып тургъан атын кёргенди. Сора: «Аха, бу уа керти да билгич хаким кёреме!» – деп, атын да алып, къууанч тыпырлы болуп, юйюне келди.

Атын тапхандан сора, ол адам, бу «хакимни» махтап, халкъгъа хапарын жайды.

Ол шахарда уа бир ийнаралны къызыны ичи къатып, ауруп болгъанды. Ийнарал, аны эшитип, къызын «хакимге» алып келеди.

Керти хакимлеча, ол къызны ауруууна тинтип, къагъып къарагъанды. Билмегенди, билмейме дерге уа къайдан унайды?! Амалсыздан, ол ётдюрген дарманын, иче турсун деп, чай къашыкъ бла мардалап бергенди.

Ийнарал, дарманланы багъасын тёлеп, къызын да алып, юйюне къайтады.

Бу «хакимни» къатыны уа, хар заманда дыгаласха къалып:

– Эй киши! Сени окъууунг, билиминг жокъ, сен къайдан хаким боллукъса?! Башыбызгъа бир къан жаудураса, багъа билмей, бирлени ёлтюрюрсе да, палахха къалырбыз, бу ишинги къой! – деп кюрешгенди. 

Киши уа, къатынына тынгыламай, ишин бардыра бергенди.

Ийнаралны къызы, игиден-иги бола, аягъы юсюне сюелгенди. Хар ким аны дарманлары жарадыла деп ийнаннганды.

«Насып алгъа урса, – эгиз-эгиз» дегенча, «хакимни» даражасы бютюнда ёрге кётюрюлдю.

Ийнарал да, тамаша «хакимни» махтап, хапарын чыгъарды. Кёп алтын да берди.

Бу киши энди уллу ёхтемге кетди. Бай болду. Жахиллигин, жарлылыгъын да унутду. Къатыны уа хар заманда, чыгъанагъа олтургъанча, дыгаласлы, тынгысыз, къоркъууда болуп турады.

– Эй киши! Энди бу ишни къой! Бир тасханг чыгъар. Бу жерден кетейик, – деп да кюрешгенди. 

Болсада белгили «хаким» къатыныны айтханына къулакъ салмагъанды. 

– Мен уллу, айтхылыкъ хаким болмай, амалым жокъду, – деп, аптюегин ётдюрген дарманладан толтуруп, хар келгеннге аланы берип турады.

Бу «хаким» жашагъан уллу шахарда бир бай саудюгерчини хазнасы тоналгъанды. Газетледе «билгич хакимни» хапарын окъуп, ол сау​дюгерчи, фаэтонуна минип, «хакимге» келеди. Хазнасы тоналгъанын айтып: 

– Бир мадар эт, тапсанг, уллу алтын саугъа этерме, – деп, сёз да береди.

«Хаким» кёп сагъыш этгенди, хазнаны табып, кёп алтын саугъа алыргъа бек сюйгенди. Жууаб’а табалмагъанды. Ахырында:

– Сабыр бол, бир эки-юч кюнню тёгерекге, дуниягъа бир къарайым, – 
дегенди.

Саудюгерчи къайтып кетеди. «Хаким» энди уллу къайгъыгъа къалып, къатынына хапарны болумун айтады.

– Къой дедим, къой дедим, – болмады. Санга быллай къара кюн келлик эди. Тауукъ къазгъа эришгенлей, кесинги усталагъа тенг этип, башыбызгъа къара палах саласа! – деп тырман этди.

Къатынына жол азыкъ хазырлатып, «хаким» узакъ жолгъа атланады. Сора, айлана-жюрюй барып, бир уллу шахарны къыйырында къазакъ чыгъып жашагъан бир юйге къонакъгъа тюшеди.

Ол юйде уа юйдегилери бла жашап тургъан юч киши бар эди. Ала ёмюрлеринде къуру уручулукъ бла жашагъан адамла болгъандыла. Къонакъгъа хапар, таурух соруп, не айланаса, не жюрюйсе деп, ушакъ башлагъандыла.

– Да мен билгичме, уста хаким, дуниягъа, халкъгъа къарай айланама, – дегенди бу киши да.

Къонакъбайлагъа дыгалас киреди, къуш-муш боладыла. «Энди бу бизни урлагъанларыбызны билип, ачыкъларгъа келгенди. Не этейик?» – 
деп, оноугъа киредиле.

Бирлери: 

– Ёлтюрейик, – деди. 

Бирлери: 

– Угъай, ол билгичди, ёлтюребиз десенг да, билликди, андан эсе бу жерден къачайыкъ, – деди.

Ючюнчюсю уа:

– Угъай, ахшы сыйлайыкъ да, билмесе, насыбыбыз, алай, билсе уа, хазна берирбиз да, къутулурбуз, – деди.

Аланы къуш-муш дыгаласларындан «билгични» аз да хапары жокъду. Къачан ашарыкъ келтиредиле деп, отоуда сакълайды.

Уручу къонакъбайла тюрлю-тюрлю ашла этип, бирлери биринчи тепси аякъны алып киргенде, «билгич», хантха къууанып:

– Аха, Аллахха шукур, биринчи келди, – деди.

Аш алып келген, ызына къайтып, мудах болуп:

– Оллахий, урлагъаныбызны билипди. «Аллахха шукур, биринчи келди», – деп, сездиргенди, – деди.

– Энди мен да бир барайым, – деп, экинчилери да аш алып киргенди. 

Биягъы, анга да къууанып:

– Аллахха шукур, экинчи да келди, – деди «хаким» биягъы.

Экинчилери, ызына айланып, тенглерине:

– Оллаха, мени да билгенди. «Аллахха шукур, экинчи да келди», – 
деп къууаннганды, – деди.

Ажымсыз болур ючюн, ючюнчюлери да бир аш табакъ алып киргенди.

– Эй, Аллахха шукур болсун, энди ючюнчю да келди, – деп, «хаким» татлы аш табакълагъа къууаннганды.

Ол да, къайтып, нёгерлерине киргенди да:

– Сизни билгенча, мени да билди, – деп хапарлагъанды.

Уручула ауарагъа къалдыла. Сора: «Энди бу палахдан къалай къутулайыкъ, биз саудюгерчини хазнасын тонагъаныбызны бу билип келгенди. Айтмаса да, биз кесибиз ангыларча сездиргенди. Биз муну харекет бла кёлюн алайыкъ. Бизни айтмазча этейик», – деп оноулашдыла.

«Хаким» а, ахшы тоюп, аладан хапары болмай, къачан тёшек салып тынчайтадыла деп сакълайды.

Уручуланы таматалары Леуан болгъанды. Ол, къууса, кесинден адам къутулмагъан, къачса, киши къуууп жеталмагъан жюйрюк эди.

Ортанчылары Луккур болгъанды. Ол аллай къарыулу болгъанды, ачыуланып сермесе, аны къолундан жаны саулай киши къутулмагъанды. Тырнакълары бла темир къадауланы кесип болгъанды.

Кичилери уа Лушкар эди. Ол окъдан кёз жуммагъан батырладан эди. Леуан жюйрюклюгю бла жеталмагъанны, Луккур къарыуу бла бюк​леялмагъанны Лушкар кесини озгъур батырлыгъы бла этип болгъанды. Болсада ала амалгъа бла хыйлагъа уста болалмагъандыла.

«Хаким» а гитче, чыркым кёсе кишичик эди. Окъуудан, билимден аппа-ариу эди. Алай а жахил хыйлагъа къулакъгъа кириучюча болгъанды. Аны сыфаты, кёселиги уручуланы кёзлерин байлап, аякъларын да кишенлегенди. 

Уручула ючюсю да бирден «хакимге» кирип келдиле. Сен айт, мен айт болдула. Болсада Леуан сёзню башлайды:

– Бизни сыйлы къонагъыбыз, билгич хаким! Сен бизни не затыбызны да билгенсе, билгенинги биз да билдик. Биз саудюгерчи ханны хазнасын тонагъанбыз. Сен, аны билип, бизге келгенсе. Энди бизни урлагъаныбызны айтма, башыбызны жул, биз сени хазна бла ыразы этербиз, – 
деди. 

Къалгъан эки нёгери да аны сёзюн бегитдиле.

«Жауун жауса, кёлге жауар» дегенча, биягъыны насыбы аллына келди. Билмегенин а къайдан сездирсин, алай кесин билгич этип кёргюзтеди. 

– Мен сизни урлагъаныгъызны эрттеден билипме. Хан саудюгерчи, хазнасын излей, аскер бла чыгъарыкъды. Мен а, сизге бир къыйынлыкъ жетдирмесин деп, аны ючюн келгенме. Мен кесим да билеме, алай сиз хазнаны къайда букъдуруп тургъаныгъызны манга кесигиз кёргюзтюгюз, мен сизге киши ишекли болмазча эталырма, – деп сёз берди.

Уручула, анга кёп алтын саугъа да берип, хазнаны букъдургъан жерлерин да кёргюзтюп, юйюне ашырадыла.

«Хаким», хазнаны тапханда, уллу ёхтем болуп, саудюгерчи ханнга билдирди. Саудюгерчи, фаэтон бла жетип:

– Не хапар, билгич хаким? – деп сорду.

– Хапар сени насыбынгды. Кёп узакъ жерлеге жетдим, сени уллу насыбынг, мени да билгичлигим хазнаны болгъан жерин тапдыла. Биргебизге отуз атлы аскер, арамгъа да юч адам аласа, сен да, мен да хазнагъа барабыз, – деди.

Саудюгерчи хан, аскерин, арамларын да алып, хазна басдырылып тургъан жерге бардыла. Ачып, хазнаны чыгъардыла. Келтирип, амбарларына салдыла.

Саудюгерчи хан «хакимге» ёмюрюне болур чакълы алтын да берди. Тамаша билимин тёгерекге жайды.

Алай аны къатыны Гурушханны алтын да, кюмюш да къууандырмайдыла. Ол хар заманда тынгысыз, шинжиге чёкгенча, дыгаласда жашайды.

– Эй киши! Сен кесинги билгич хаким этгенликге, сен узакъ бармайса. Кёпдю энди. Бир чийинг чыгъар, халкъ бедишлиги болурбуз. Бу шахардан кетейик, не этсенг да, бизни танымагъан жерде этерсе, – деп тиледи.

– Къой, къатын, къой! Менден къалгъанла бары да билипми этедиле? Дунияда бир кере жашарыкъбыз. Саудюгерчи хан алдамаймы ашайды? Аны харам мюлкюн сенми аяйса, жазыудан озмабыз, къоркъма, – деп къойду.

«Билгични» хапары эрттеден окъуна патчахха белгили эди. Патчах энди аны кесине чакъырып, сарайында ариу къарайды. Хурметлейди. Кюнлени бир кюнюнде уа патчах аны усталыгъын сынар акъыл этеди.

Сора, кесини ёзюрлерин да, «хакимни» да биргесине алып, уллу аскер бла уугъа жайлай чыгъады.

Патчах, кишиге да кёргюзтмей, бир сенгирчкени къолуна къысып, «хакимни» чакъырады.

– Сен керти да алай билгич эсенг, мени ууучумда не барды, билчи? – 
деп сорду.

Жалгъан хаким, баш къоркъууун этип:

– Ай къыйынлы сен а, бир къутулдунг, эки къутулдунг, ючюнчюде уа не аман тутулдунг! – дегенди.

– Ай, машалла, сен а керти да билгич кёреме да! Бир кере секирди – 
туталмадым, экинчи секирди – къутулду, ючюнчю сермегенимде, тут​дум, – деп, керти да муну билгеннге санап, махтау берди.

Ол кюнден сора «айтхылы билгич», патчахны билгичи болуп, къыралдан кесине ашау алып, патчахны сарайында кесини къатыны бла ёмюрлюк жашау этип къалды.

ШЫЙЫХ

Эртте-эртте бир элде эки уручу жашагъандыла. Аланы бирини аты Сары, бирини аты Къара болгъанды.

Башха иш бла къазанмай, бу жашла жаланда мал урлап баш кечиндирирге кюрешгендиле. Алай уручулукъ быланы кереклерин тамам этмегенди.

Бир кюнлени кюнюнде Сары Къарагъа:

– Шуёхум, бу жашау бизге жашау тюйюлдю, бир мадар этерге керекбиз, – дегенди.

– Да не этейик да? – деп соргъанды Къара.

Сары, бир кесек да тынгылап:

– Мен а бизни теркирек бай болур мадарыбызны билеме, – дегенди.

– Да биле эсенг, эминамы киргенди юйюнге? манга да айт! – дегенди Къара да нёгерине.

– Мадарыбыз а олду: мен урлагъан малларымы болгъан жерлерин са​нга айта турурма. Сен а маллары урланнган адамлагъа барырса да, аланы къайда болгъанларын юйретирсе. Биз бир талай кере алай этгенибизден сора, сени атынгы шыйыхха чыгъарырла. Шыйых атлы болсанг а, ишибиз къуралыр. Шыйыхлагъа кеслерин алдатыргъа, алагъа ийнаныргъа, кеслерини къыйынларын алагъа ашатыргъа хазыр телиле халкъ ичинде не заманда да табылыучудула. Сен «шыйых» болсанг, экибиз да, ишлемей, ачыкъ уручу болуп, палахха тюшербиз деп да къоркъмай, тынч-ырахат ашап-жашап турлукъбуз, – деп, Сары кесини кёлюндеги муратын уручу нёгерине айтып ангылатханды.

Нёгерини бу мадарын Къара да бек жаратханды. Экиси да айтханларыча этгендиле. Сарыны юйретгени бла, Къара кёргюзте да, маллары тас болгъан адамла аланы «таба» тургъандыла. Къысха заманны ичинде жангы «шыйыхны» хапары битеу тийреге белгили болгъанды. Алай бла «шыйых» да, аны нёгери да къарангы халкъны ырысхысын ашай, аякъланнгандыла.

Бир жолда уа бир белгили байны кёп алтыны тас болгъанды. Аны урлагъан а Сары тюйюл эди. Бай Къараны кесине чакъыргъанды да, анга:

– Мени уллу ырысхым тас болгъанды. Сен хар нени да билесе, шыйыхса деп хапарынг дуниягъа белгилиди. Эринме да, энди мени алтынымы къайда болгъанын да бир айт, – дегенди.

«Шыйых», байдан кёп ырысхы къымар умут бла, кесин бир кесек багъалы этдиргенди.

Ол заманда бай, ачыуланып, Къараны:

– Мени сени бла кёп жаншай турур заманым жокъду. Алтынымы таба эсенг, тап, тапмай эсенг а, шыйых тюйюлсе, халкъны алдап айланаса деп, хапарынгы этерикме, – деп къоркъутханды.

«Шыйых», бу палахдан башын къалай къутхарыргъа билмей, къайгъылы да, амалсыз да болгъанды. Алай а, иш иги бла тауусулур деп:

– Манга бир отоу беригиз. Мен, ары кирип, анда кесими жёнгерлерим бла сёлеширге керекме. Бир юч кюнден алгъа мени къатыма келмегиз. Юч жёнгерим бла сёлешип, дууа этип турсам, алтынны табарма, – 
дегенди.

«Шыйыхха» отоу берилгенди. Ол, анда олтуруп, тёгерегине да сагъайыракъ болуп, тюрлю-тюрлю затла мурулдап тебирегенди. байны жашырын къараргъа кирген адамлары:

– Шыйых дууала окъуй турады, – деп, хапар айтып келе эдиле.

Алай бла бир кюн бла бир кече озгъанды. Экинчи кюн да озгъанды. Экинчи кечени ортасында уа эшик къагъылгъанды. «Шыйых», туруп, эшикни ачханда, бир адам, бети-къуту да кетип, асыры къоркъгъандан, сёзлерин да бюлдюргю эте киргенди.

«Шыйых», сейирсинип:

– Аллахны сюйген къулу, санга не керекди? – деп соргъанды. 

Ол заманда ол адам:

– Сен Аллахны келечисисе, мен терс болгъанма, кеч, тилейме. Мени урлагъаным санга белгилиди. Алай мен сенден жаланда бир зат тилерикме да, аны этерге сёз берсенг, хар нени да болгъаныча айтырма, – 
деп тилегенди.

«Шыйых» сёз бергенди да, уллу сан этмегенча этип:

– Да, Аллахны сюйген къулу, алтынны сен урлагъанынгы мен тюнене окъуна билген эдим, алай энди сен аны къайда букъдургъанынгы манга кесинг айтама дей эсенг, сен тилегенни мен да этерме, – деп шыбырдагъанды шыйых ол келгеннге.

Насыпсыз уручу, асыры къууаннгандан, этерин да билмей:

– Алтынны байны ат орунуну тюбюнде басдыргъанма. Мен кесим байны къарындашындан туугъанма. Алтынны мен урлагъанымы билсе, жууукълукъгъа да къарамай, ол мени ёлтюрлюкдю. «Бай малы бла къарындашына да бет этмез» деп, нарт сёз барды. Тилейме, сен мени байны къолуна берме, – деп жалбаргъанды.

Алтынны урлагъан ким болгъанын байгъа билдирмезге «шыйых» сёз бергенди. Ол насыпсыз, аны ючюн «шыйыхха» да къолундан келген чакълы бир улутха узатып, кесин уллу насыплыгъа санап кетгенди.

Ючюнчю кюнню эрттенбласында бай «шыйыхха» келгенди да:

– Энди не билген эсенг да, айт, – дегенди.

Кесин тюрлю тапсызыракъдан да уста чыгъара билген эски уручу байгъа:

– Мен билирге керекни тамырына дери билиучюме. Сен буюргъанны да тынгылы этгенме. Алай, мен аны хапарын айтхынчы, сенден сюйюнчюлюк умут этеме, – дегенди.

– Сюйюнчюлюкню юсюнде бай сени ыразы эталлыкъды, – деп, бай да сёз бергенди.

Ма алай бла «шыйых» да, аны нёгери да балгъа батып къалгъан эдиле.

КЪАКЪ КЪУЙРУКЪ

Юч адамны эслеринде хыйлачылыкъдан бла алдаучулукъдан сора зат жокъ эди. Кеслери да ол ишни башхала ортасында угъай, кеси ичлеринде бардыргъандыла. Ала Къанамат, Исмайыл, Аскербий эдиле.

Аланы ол къылыкълары кёп адамгъа белгили тюйюл эди. Тап, кеслерини да бир бирлерине не ниет тутханларындан хапарлары бек аз эди. Къалай да болсун, араларында ышаныулукъ жокъ эди. Бир бирге ийнанмай эдиле. Алай а айланнган, жюрюген да бирге эте эдиле. Бир бири юйлерине да бара эдиле. Тенглик «жюрюте» эдиле. Кенгден къарагъан адамла алагъа: «Жандан жаннга жууукъла», – дей эдиле. Юйлеринде къатынлары да, бир бирлерине жууукъларынача къарай, жарыкъ бола, юйлеринде не къолайлары бар эсе да, аямай, сыйлы кёрюп, ашатып-ичирип ашыра эдиле.

Бир жол, Къанамат юйюнде болмай тургъанлай, Исмайыл бла Аскербий анга къонакъгъа бардыла. Арбазына кире келип:

– Эй, юйде ким барды? Къонакъ аламысыз? – деп къычырдыла. 

Къанаматны къатыны Жаннетхан, эшикни ачып, тышына чыкъды. Къараса – Къанаматны жанындан сюйген татлы тенглери.

– Къара былагъа, эшик аллында нек тохтагъансыз?! Юйге жууукъ болугъуз! – деп, къатын ариу-ариу сёлешди.

– Жууукъ да болурбуз, келин… Къанамат юйдемиди? 

– Угъай, бусагъатда мында жокъду.

– Къайры кетгенди да? – деп, къулакъ тургъузуп cордула тенглери.

– Билмейме, ийнан, ингирден алгъа къайтмам деп, чыгъып кетгенди. Да ол юйде болмагъанлыкъгъа, юй сизге хараммыды? Киригиз, ичинде сакълагъыз, ол да келир, – деп, халал къатын аланы юйге кийирди. 

Къонакъланы тынч олтуртуп, Жаннетхан уллу къара гоппан бла кёмюк этип къайнагъан бозаны береди. Ала да бозагъа бек къууандыла, алгъыш да этдиле. Жаннетхан алларына ашарыкъ да салады. Ахшы ичдиле, сыйландыла. Аскербий гоппан бла боза тарта, къарап, чырдыда тагъылып тургъан бир асыралгъан ирикни къуйругъун эследи. Ирикни къалгъан этин да Къанамат бла ашагъан эдиле, алай, тузланып, ёрге тагъылып тургъан къуйрукъну уа билмей эдиле… Экиси да ашап, тоюп, алгъыш бла чыкъдыла. Арлакъ баргъанлай, Аскербий, артхаракъ тохтап:

– Алан, Исмайыл, мен Къанаматны юйюнде бир аламат зат кёргенме, сен аны эследингми? – деди.

– Не зат эди, алан? Оллахий, мени кёзюм а бир да бир затха урунмагъанды.

– Да боза аякъны къаплай туруп, тюз да от жагъаны башында къакъ къуйрукъ тагъылып тургъанын кёрдюм, – дегенди Аскербий.

– Эй-я, кертими айтаса?

– Кертиди, Исмайыл, керти. Къанамат ол ирикни этинден бизге ашатхан эди, алай къуйругъундан а къапдырмагъанды. Биз аны урламай болмайбыз, эшта.

– Да къалай? – деп, Исмайыл сагъышлы сорду.

– Кече келип урларбыз да, ашарбыз. 

– Ахшы айтаса, кеч бир болсун…

Кеч болуп, Къанамат да юйюне къайтды.

Жаннетхан:

– Бюгюн жууукъларынг да келип кетген эдиле, – деди.

– Не жууукъла?

– Исмайыл бла Аскербий.

– Ашатхан, ичирген а этдингми?

– Да ашатмай а?! Боза да ичиргенме.

– Бозаны къайсы аякъ бла берген эдинг?

– Уллу къара гоппан бла.

– Кертими айтаса?

– Керти айтама. Бек зауукъ этип кетгендиле…

– Ай, аланы зауукъ этдирген сени ашатханынг тюйюл эди. Боза иче туруп, ол терен аякъны ёрге кётюргенлей къойгъан болмазла, ёрге къарагъанларында, ирик къуйрукъну да эслеген болурла. Ала бюгече аны урларгъа келмей къалмазла. Аны ол тагъылгъан жеринден ал да, башха жерге асыра ансы, къуйрукъдан къуру къаллыгъынгы бил.

Жаннетхан, сейирсинип, къуйрукъну асырады. Сора была жатхандыла да, жукълагъандыла. Ала да жукълап тургъанлай, Аскербий бла Исмайыл, къуйрукъну урлар муратда, тюрлю амалла бла эшикни ачып, Къанаматны юйюне киргендиле. Къанамат бла Жаннетхан да бир зат билмей жукълай эдиле. Аскербий къуйрукъну тагъылгъан жерине къарады, изледи, тапмады. Ол заманда Исмайыл Аскербийге:

– Сен ётюрюк айта болур эдинг, – деп тырман этди. 

Аскербий сагъышланады, сора, Жаннетханнга къысылып:

– Алан, къуйрукъну къайры салгъан эдинг? – деп, къулагъына шыбырдады.

Жаннетхан а жукъу арасында, Къанамат соргъан сунуп:

– Кюбюрге асырагъанма, – деди.

– Ары салгъан эсенг, ачхычларын а не этгенсе? – деп сорду.

– Тёшек арададыла, – деп, биягъы жукъусурап айтды. 

Экиси да, къууанышып, ачхычланы алып, кюбюрню ачдыла да, къуйрукъну да алып, секирдиле. Ала да кетип, бир кесек заман болгъанлай, Къанамат уяннганды. Уяннганлай окъуна, Жаннетханнга:

– Алан, къуйрукъну иги асырагъанмы эдинг? – деп сорду.

– Кет-кет, таланнган, бюгечели бери башымы безиретдинг, хата къуйрукъгъа къалгъанма, асырагъанма, – дегенди.

– Ай, юйюнге ант жетмесин, мен, бу жол болмаса, соргъанмамы да? Турчу, бир къара.

Жаннетхан, туруп, кюбюрге къараса… Тапсанг – къойма!

– Алан, мен къуйрукъну кюбюрге салгъан эдим да, энди уа жокъду.

– Башымы безиретдинг деп неге айта эдинг да?

– Да жукъу арамда, былай-былай айтып, сен соргъанча болду да, мен а айтдым, ачхычланы да соргъанча болгъанда уа, аны да айтдым.

Къанамат, секирип къобуп, эрлай кийинди да, былайтын кетген болурла деген жанына тебиреди. Бара-бара кетип, бир адам къарелдиле эследи да: «Аха, энди уа жетдим, была ол жууукъларымдыла, баям», – 
деп, умутлу болду. Ала да кете, ол да ызларындан бара баргъандыла. Къанамат къуйрукъну Аскербий кётюрюп баргъанын кёргенди. Аскербий Исмайылгъа:

– Мачы, былай бир ал, – деп, кеси жумушуна жол жанына бурулду.

Бир кесекден Къанамат, ызындан жетип, Исмайылгъа: 

– Берчи, берчи! – дегенди.

Исмайыл да, Аскербий сунуп, къуйрукъну Къанаматха узатып, кеси керегине жанлады. Къанамат а, къуйрукъну алгъанлай, артха айланды.

Аскербий, Исмайылны къатына жетип, къарады да, анда къуйрукъну кёрмеди.

– Исмайыл, къуйрукъну не этдинг? – деп сорду.

– Къара анга, алгъан да кеси этип, манга сорады!

– Къайда бергенсе сен аны манга? – деп тохтады ол да.

Арсар болушдула. Сора иш Къанаматдан болгъанын билип, артха айландыла, ызындан къуудула.

Къанаматны юйюне андан эсе алгъа жетедиле. Исмайыл арлакъда жол жанында букъду, Аскербий а, терк окъуна кёлегин тешип, эшик аллында къатынча болуп чёкгенди. Къанамат, терк-терк атлап, юйюне жетди. Босагъа юсюнде олтуруп тургъан «къатынны» кёрюп, Жаннетхан сунуп:

– Ма, иги асыра, – деп, къуйрукъну анга узатханды, кеси да кеси керегине ашыкъгъанды. 

Ол артха бурулгъанлай, Аскербий, къуйрукъну да алып, Исмайыл​гъа берип, къачаргъа болгъандыла...

Къанамат, артха къайтып, юйге киргенди. Жаннетханнга:

– Къатын, къуйрукъну къайры салдынг? – деп соргъанды.

– Да къуйрукъгъа сен кетген эдинг да, алыкъын а мен кёрген жокъду.

– Ай юйюнге, босагъа юсюнде мугурайып тургъанынглай, санга узат​хан эдим да, не этдинг?

– Аллах бирди, сен мындан кетгенли, мен а тышына да чыкъмагъанма!

Къанамат эринин къапды, хата биягъы «жууукъларындан» болгъанын сезип, жангыдан жолгъа атланды. Кеси умут этген таба муштухул тебиреди. Хаман атып, арыгъынчы, тюнгюлгюнчю сюрдю, болмады. Сора: «Мындан ары бош бармайым, быллай бирге озарыкъ тюйюлдюле», – 
деп, сагъыш этип тохташды. Ол кезиуде уа Исмайыл бла Аскербий, алайдан узакъ болмай: «Къанамат бизни ызыбыздан быллай бирге келмез», – 
деп, бир кешене, шыякы болгъан жерлеге кирип, къуйрукъну шишлер къайгъыгъа кирдиле.

Къанамат кешенеле арасында от жарыкъны эследи. Энди ала ол начасла болурла деп, жанлай барды да, бугъунуп къарады. Къараса, Исмайыл аяусуздан отну къутурта, Аскербий да чыбыкъдан шиш эте тура эдиле.

Къанамат, бугъа-бугъа, алагъа кёрюнмей, шыякы ичине къутулду. Ары ычхыннганлай, ариу, анадан туума къымыжа болуп, бетине, ёзгесине да балчыкъ жагъып, биреуню шайтанлы этерча болду.

Ол экиси да, ариу жарашдырылып, отну тёгерегине чёкгенлей, Къанамат, къычырыкъ этип, юслерине чапды. Аскербий бла Исмайыл нелерин да унутдула, асыры къоркъгъандан, жанлары кетди, отларын, къуйрукъларын да къоюп, аллары айланнган таба къачдыла. Ол кезиу​де уа Къанамат да, кийимлерин кийип, аланы ызларындан тебиреди. Сора ала да, арып, онгсуз болуп, акъырын бара тургъанлай, ызларындан жетип, жууукълашды. Экисине да кёрюнмей, айтханларына тынгылай барып, шыякыдан Къанамат чыкъгъанды деп, эслерине арталлыда келмегенин билди.

Къанаматны нёгерлери:

– Ол къабырла ичине да нек баргъан болур эдик?! Ары бармасакъ, къуйрукъдан къуру къалмаз эдик, – деп, бир бирге тырман эте, къуйрукъгъа да бушуу-бушман бола бара эдиле.

Къанамат: «Не этдим эсем да, къуйрукъну уа ашатмадым. Къыйналсам да, хорладым. Мен энтта да алагъа бир зат этмей къоймам», – 
дей, юйюне ашыкъды.

Баргъанында – эшиклери артындан этилип. «Не болгъанды?» – деп, тюйюп башлады. Жаннетхан, эшик къатына келип:

– Кимсе? – деп сорду. 

Къанамат да ёхтем ауаз бла:

– Менме, мен, ким боллукъ эдим, ач эшикни, – деди. 

Сора, юйге кирип, къуйрукъну да къатынына узатып:

– Ма энди, киши къолу тиймезча, къаты асыра, – деп берди.

КЕЛИН БЛА КЪАЙЫН АНА

Эртте-эртте бир къатын бла кишиси ашап-жашап болгъандыла. Аланы бир жангыз жашлары бар эди. Бир заманда къатынны эри ёлгенди да, анасы бла жашы къалгъандыла. Жаш уугъа айланып, анасы да, кеси да къуру кийик эт бла кечиннгендиле. Бир ауукъ жылдан сора, анасы анга къатын алгъанды. Алай а келин къайын анасына иги болмай башлагъанды. Эт ашагъанда, келин къайын анасына сюеклерин берип, этин эрине бла кесине сала тургъанды. Ол а:

– Ой, мен келиниме къор болайым, манга сюеклерин береди да, чунгурун-мунгурун да къазып, бир иги тояма! – дей эди.

Жаш а къатыны анасына алай этиучюсюн билмегенди, хар ингирден ашагъан заманда аны артха къалгъанына тынгысыз болуп тургъанды.

Бир ингирде уа жаш: «Маржама, этни кесим юлешип бир кёрмесем», – деп, этни кеси юлешгенди. Анасына этни шаугютлеринден, сюеги аз болгъан жерлеринден бергенди. Сора анасы келининден эсе алгъа бошагъанды.

– Ой, къор болайым жашыма, къазаргъа сюек тапмадым ансы, тойгъан а иги этдим, – дегенди.

Жаш муну къатыны анасына иги болмагъанын билгенди. Анасы уа келинини аман болгъанын жашына билдирмезге кюреше эди. Экинчи кюн ингирде этни келин юлешгенди. Биягъы анасы артха къалып бошагъанды. Алай ол ингирде аналары, чунгур-мунгурун къазып, зауукъ этдим, тойдум демегенди. Жаш: «Энди мынга бир амал этмей эсем, болмайды», – деп, ашап бошагъанларындан сора, юйню ичинде не суу, не суусапха ичер ёзге зат къоймагъанды. Кечени тюз орталыкъ заманында жашны къатыны, кийик этден иги ашагъаны себепли, суу ичерге уяннганды. Юйде, аямай излеп, суу тапмагъанды. Кеси суугъа барыргъа къоркъуп, кишисин уятханды. Эри: «Кесинг бар да, ич», – деп, барыргъа унамагъанды. Сора къатын суугъа кеси тебирегенди. Ол кетгенлей, жаш, къобуп, анга эслетмей, ызындан баргъанды. Къатын, суугъа жетип, суу ичерге бауурланнганлай, жаш терк окъуна, сермеп, эки бутундан тутханды. Тутханлай, суугъа-суугъа булгъагъанды. Къатын къычырыкъ этгенди. Жаш: 

– Мен – суу анасы, суулу къызма! Къайын анасына аман болгъанны хар заманда да этеригим былайды! – деп, суугъа-суугъа булгъагъанды.

Энди болур дегенден сора, къатыны эс жыйгъынчы, жаш терк окъуна юйюне къайтханды. Ахы кетген къатыны бираздан къалтырай-къалтырай келгенди. Кишиси уа:

– Санга не болгъанды, нек жибигенсе? – деп, сейирсиннген кибик этгенди. 

Къатыны, бир кесекге дери абызырап, ауузундан сёз да чыгъаралмай туруп, сора ахырында хапарын бек къыйналып айтханды. Ол кюнден сора, келин къайын анасына эт юлешгенде тап юлешип болгъанды.

ОГЪУРСУЗ КЪАТЫН

Бир къатын огъурсуз, келепен къатын болгъанды. Хар кюнде тюйюше, кишисин тюе, башын суугъа атарыкъ этгенди. Киши, къатындан да, жанындан да тоюп: «Барып, бир ахча мажарала эсем, кёрейим», – деп, юйюнден чыкъгъанды. Бара кетип, кёз байлай, бир къая къатына жетип, ол кече алайда къалгъанды. Бираздан, къайда эсе да бир тунукъ таууш эшитип, тёгерегине къарап, зат кёрмей, сейир болуп, тангнга къоркъуп чыкъгъанды. Эрттенликде, ол таууш эшитилген жанына барып къараса, уллу къая жарылгъанны эслегенди.

– Эй, ким барды мында? – деп къычыргъанда, бир эмеген чыкъ​гъанды да:

– Адам улу, къайданса, не айланаса? – дегенди.

– Жарлылыкъдан бла къатынымдан къачып барама, – дегенди киши ачыкъдан.

Ол заманда эмеген:

– Ай адам улу, манга уа дунияда, къатындан ёзге, жукъ да керек​мей эди. Сен манга бир къатын тапсанг, мен санга кёп багъалы затла берир эдим, – дегенди.

Киши табаргъа сёз бергенди. Эмеген да алгъадан окъуна анга, беш жыл ишлесе да, алалмаз тенгли бир харекет берип ашыргъанды. Харекет кётюрюп келген кишисин кёрюп, къатыны жарыкъ болгъанды, къууанып: 

– Къайдан тапдынг, ким берди? – деп соргъанды.

– Ол жерде, къая жарылгъанында, быллай затланы эсеби да жокъду, – деп, къатыннга киши алай жууап этгенди.

Ол заманда къатын:

– Ой, сен аман, аман ёлгюн! Иги кёп нек келтирмегенсе? Мени элт ары! – деп къадалгъанды. 

Киши, къатынын, элтип барып, ол къая жарылгъандан энишге эмегеннге атып, юйюне кетгенди. Бир бёлек замандан: «Ярабий, къалай жашай болурла, эмеген муну бираз жумушатхан болмазмы?» – деп, келип къараса, къатын эмегенни тюе, ол да жиляй болгъанды. Бу да сакълай туруп, къатын бир жанына болгъанлай:

– Къалайды жашауунг? – дегенди эмегеннге. 

Эмеген, жиляп, не айтсанг да, сен айтханны этерме, мени мындан чыгъар деп тилегенди. Бу да чыгъарыргъа сёз берип, къатын жукълагъынчы сакълап, гаммеш териден этилген жипни бир къыйырын эмеген ёрге атып, киши да аны уллу ташха байлап, экиси да къачхандыла. Эмеген бу кишиге:

– Сен, насыпсыз, ол аман къатын бла уллу къыйналгъанса, мен санга ханны къызын бердирейим, – дегенди. Сора: – Мен барайым да, эл ичген сууну башын тыяйым, сен а адамлагъа: «Аны, менден башха, бир киши да къыстаяллыкъ тюйюлдю, алай хан къызын манга бермесе, къыстамам», – деп да айт, – деп юйретгенди.

Айтханларыча этип, хан къызын мынга бергенди, бу да, барып, эмегеннге айтханды. Эмеген да суудан кетип, халкъ туз алыучу кёлню къатында тохтагъанды. «Энди уа не хадагъа этейик, хант туз болмай къалай жашайыкъ?» – деп, халкъ жыйылып, кенгеш болгъанды. 

Бир затха да тюзелалмай, ханны киеуюн чакъырып: 

– Суудан сен къыстагъанса, туздан да къыста, не айтсанг да, этейик, – деп тилегендиле.

Бу да:

– Бек ахшы, мени хан этсегиз, къыстарма, алайсыз а къыстарыкъ тюйюлме, – дегенди. 

Муну хан этгендиле. Бу да, ол биринчи огъурсуз, келепен къатынны быстырларын келтирип, ханны къызы жангы къатынына кийдирип, алгъын къатынына ушаш этип:

– Энди мен эмегеннге барайым, мен да анга жетерге, ма бу таякъны да инбашынга салып, сыртны башындан энишге бизни таба тебире, –
деп юйретгенди. 

Кеси да, эмегеннге чабып барып:

– Биягъы къатын, чыгъып келип, мени сокъгъанды, энди сени излейди, къач! – дегенлей, эмеген, къарап, сыртдан аууп келгенни кёрюп, къачып кетгенди. 

Была да ашап-жашап къалгъандыла.

АКЪЫЛЛЫ КЪЫЗ

Эртте-эртте бир элде бир къыз жашап болгъанды. Аны атасы къолайлы киши эди. Къыз кеси акъыллы да, ёхтем да болгъанлыкъгъа, ариу тюйюл эди: алаша бойлу, гуппуруракъ, уллубет, уллусюек эди.

Къызны атасыны байлыгъына алданып, ол элде байланы, бийлени жашлары да аны атасына келечиле жибере тургъандыла. Алай а къыз, аланы барысына да «угъайны» берип, бош, керексиз, къургъакъ махтанчакълагъа эрге барыргъа мураты болмагъанын ачыкъдан билдирип къоя эди.

Жарлыла уа ол къызны кеслерини жашларына тилерге базынмагъандыла. Алай бла, жыл саны келсе да, ол къыз эрге чыкъмай танг кесек заманны тургъанды.

Ол элде бир жаш да жашагъанды. Ол да къолайлы кишини жашы болгъанды. Ариу, чырайлы, алай а махтанчакъ, уллу кёллю, бу жашны да къатын алыр заманы эртте жетген эди, кесине къыз сайлаялмай эди ансы. Онглуланы къызлары анга эрге барыргъа унамай эдиле, бош сюрюучюню къызын алыргъа уа ол да намысына тийишли кёрмей 
эди.

Быланы заманлары озуп баргъанын кёрген къарт келечиле ол къызны бла жашны орталарында иш жюрютюп башлагъандыла. Сора экисине да:

– Сёлешигиз, ким биледи, бир бирни жаратып, бир иги юйдеги болур эсегиз а! – деп, къаты болгъандыла.

Экиси да, хапар айта, кеслери алларына къалгъандыла. Сёлеше келгенлеринде уа, къыз бу жашны кесине жарашыулу болмагъанын эслегенди, бай, белгили кишини жашы эсе да, бурунун асыры бийикге кётюргенин жаратмагъанды. Бютюнда уллу шарайыбы уа – жашны ичи, фура тал терек кибик, къуру болгъаны эди. Аны себепли:

– Угъай, мен санга баралмам. сен кесинги кимден да игиге санайса. Эрим болсанг а, сен мени даражама келишмей эдинг дегенлей, ариу болмагъаным ючюн да уялгъанлай ёмюрюнге дери барырса. Андан эсе, ахшы улан, бир башханы излесенг игиди, – дегенди къыз.

– Мен сени намысынгы кётюрюр мурат этген эдим да, болмазлыгъын кёреме. Санга менича бай жаш неге керекди?! Андан эсе бир жарлы бокълауучну эрге тапсанг, санга ол тийишлиди, – деп, жаш бу къызны хыликкя этип къопханды.

Къызгъа ачыу тийгенди, жюреги къызгъанды, болсада кесин тыйгъанды.

– Сен манга алай намыссыз нек сёлешесе? – дегенди къыз ол махтанчакъ жашха. – Жалчыла ичинде уа акъыллы, жигер жашла азмыдыла? Мен бош жалчыгъа эрге барырма, сен а кесинге бай къызны ал. Экибизден къайсыбыз ахшы жашарын а артда кёрюрбюз.

Экиси да, алай сёлешип, айырылышдыла.

Терк окъуна ол къыз айтханын этгенди: кимде болса жалчыда айланнган бир жашха баргъанды.

Ол махтанчакъ жаш да, бир узакъ элге барып, излеп айланнганыча, бир аргъы байны къызын кесине къатыннга келтиргенди.

Акъыллы къыз сайлап баргъан жалчы жаш юйренмеген, ишленмеген, кёп затдан хапары болмагъан бир жарлы адам эди. Кеси ёмюрюнде байлада жалчылыкъда белин тюзетмей айланнганы себепли, кесин къалай жюрютюрге, къонакълагъа къалай къараргъа керек болгъанын иш да билмегенди. Аны ючюн а кесини къатынындан бек уялып окъуна тургъанды.

– Къайгъырмаз, къоркъма сен, – деп, кёл этдире эди къатыны уа. – Ушагъыулу кийинип, адамла ичинде кесин жюрюте билмеклик – къыйын иш тюйюлдю. Кийим мажарыргъа боллукъду. Базар кюн жетсе, алты къойну шахаргъа сюр да, тийишли багъаларына сатып, базарда кесинге кийимле ал.

Базар кюн эри, алты къойну сюрюп, базаргъа тебирегенди. Къатыны уа, анасы саугъагъа берген окъа бёркюн башындан алып, эрине узата:

– Муну да ала бар, бир затынга жаратырса, – дегенди.

Эри, къойланы да сюрюп, базаргъа келгенди. Алай жалчылыкъдан башха, бир затха къатышмагъан жаш базарны халын билмей эди. Ол да базаргъа жетер-жетмез, ёмюрлерин сатыу-алыуда кетерген, намыссыз, алдаучу саудюгерчиле аны тёгерегинден алгъандыла, дауур этерге, даулашыргъа къалгъандыла, башын тёгерек айландыргъандыла.

Акъылын башына жыйып къараса уа – тёгерегинде адамла да жокъ, аллында къойлары да жокъ, къолунда окъа бёркю да жокъ. Аланы барыны да орунуна къолунда бир жангы ариу бухар бёрк! Базар дауурундан башы асыры бек ауругъандан, тамагъы да асыры бек къургъакъсыгъандан, бу жашны суу ичериги келгенди.

Жангы бёркюн да башына кийип, суу боюнуна баргъанды. Суу ичеме деп, энишге бауурланнганлай а, жангы бёркю башындан суугъа тюшгенди. Ол да, эс жыйып, бёркюн суудан сермегинчи, къыстау баргъан суу беркню, тёгерек айландыра, терен жерине элтгенди да, алайда уа, булгъай кетип, тау айланмасында жутханды да къойгъанды. Жаш, ауузун ачып, жагъадан къарагъанды да къалгъанды. Не этерге билмей, суу жагъада башын энишге бошлап олтургъанды. 

Ол кезиуде уа аны элинден базаргъа келген къоншулары, сора ол элде уллу тюкенни иеси, элге къайтып бара, анга тюбегендиле.

– Не олтураса? Нек мудахса? Не болгъанды? – деп соргъандыла.

– Жангы бёркюмю суу элтгенди. Къойларым, окъа бёркюм да жокъ, – 
дегенди жаш.

– Жангы бёркюнг ючюн а кёпмю берген эдинг? – деп соргъанды къоншусу.

– Алты къой берген эдим, анга къошакъгъа да къатынымы окъа бёркюн, – дегенди жаш.

– Охо-о-о, – деп кюлгенди ол, – бир бёрк ючюн алты къой да, анга къошакъгъа уа кюмюш окъа бёрк да берген телини уа бу жолгъа дери кёрмеген эдим! Да, башсыз, алты къой бла бир кюмюш окъа бёрк берсенг, он ахшы бёрк сатып алыргъа боллугъун билмеймисе сен? Ыхы, юйюнге келсенг, къатынынг санга не этерин кёрюрсе!

Къоншулары, алай айтыша, бу жашха кюлгендиле да, сора, аны да биргелерине алып, элге тебирегендиле.

Ол биягъы къоншусу уа, жолда бара, бу жалчыны, хыликкя этип, тохтамаздан кюледи:

– Ха-ха-ха! Базаргъа къойла сюрюп келип, базардан а, къойлары​нгы, бёркюнгю да тас этип, кесинг къой орунуна къайтып бараса. Сени къатынынг сени эски тонунгу къалай къагъарыгъына мен бир къара​рыкъ эдим да!

Тёзе келип, жаш:

– Мени къатыным манга бир зат да айтмаз, къаугъасына къоншуларын тынгылатып, аланы кёллерин да къачырмаз: ол аллай къатын тюйюлдю! Мени бла да бош кюрешесе: эрикгенинги кетерирге мени юйюмде санга бир да кюлкю табылмаз, – дегенди.

Тюкенчи:

– Ол айтханынг?! – деп сейирсиннгенди. Сора: – Эри терс болса, къатыны анга урушмай амалы жокъду! Сюе эсенг – ёчешейик... Сени къатынынг санга урушмай къойса, мен кесими тюкеними, ичинде битеу харекети-хапчугу бла да, санга береме! Урушса уа, андан кёп да къыйнамам: беш жылгъа манга жалчы боласа, – дегенди.

– Ахшы, – деп, жаш да тюкенчи айтханны къабыл кёргенди.

Экиси да къол тутушхандыла да, къоншуларындан шагъатла болурларын тилегендиле.

Ингирге элге келгендиле... Тюкенчи бла къоншулары эр бла къатынны ушакъларына жашырын тынгыларгъа деп, эшик артына бугъуп хазырланнгандыла.

Эри юйюне кирип баргъанда, къатыны: 

– Сау кел, наным, арыдынгмы?! Ишлеринг къалайдыла? – деп, ариу сюйдюмлю ён бла соргъанды. – Базарынг болдуму?

– Болду. Къойланы сатдым, алагъа да къошакъгъа сени кюмюш окъа бёркюнгю да берип, бёрк алдым.

– Нечик иги этгенсе! – деп къууаннганды къатыны. – «Бёркю ариу​ну – бети ариу» деп, нарт сёз барды. Иги этгенсе. Бёркюнг а къайдады да?

– Бираз тапсыз болгъанды, къатын: суу ичеме деп, суугъа бауурланнганымда, бёркюм суугъа тюшгенди да, мен ызындан болгъунчу, бёркюмю суу алгъанды да кетгенди.

– Къалай насыбыбыз тутханды! – деп къычыргъанды къатын, асыры къууаннгандан, къолларын да къагъып. – Суугъа кесинг кетмей, бёркюнг кетгени насып эди! «Башынг сау болса, бёрк табылыр» деп, тюз айтадыла. Бери манга айланчы, суугъа кетмей, сау къалгъанынг ючюн, тансыгъымы бир алайым!

– Тохта, къатын, тохта, – деп, жаш, эшикни къатына барып, эшик артындан бугъуп тургъан тюкенчиге бла шагъатлыкъгъа тургъан жолоучу нёгерлерине: – От жагъа таба келигиз, багъалы къонакъла. Юй бийчеми бла мени бусагъатда этген ушагъыбызны, баям, барыгъыз да эшитген болурсуз! Эшитгенмисиз? – деп соргъанды.

Шагъатла да, тюкенчи да уялгъандыла.

– Эшитгенбиз, эшитгенбиз, – дегендиле къоншулары. Бирлери уа, асыры сейирсиннгенден, башын да булгъай:

– Бу уа керти къатын кёреме! Бизни барыбызгъа да ма алай жашаргъа керек эди, – дегенди.

Тюкенчи уа:

– Ёчню сен къытханса. Ма, тюкеними ачхычын ал, энди ол ичинде болгъан битеу хапчугу-харекети бла да сениди, – деп, терен ахтыннганды.

Жарлы жаш уллу тюкенни иеси болгъанды. Алай ёмюрюнде кеси къыйыны бла жашай келген адам тюкен тутуп хайыр алыуну сюймегенди. Къатыны бла оноулашып, тюкенни битеу ичинде болгъан харекети бла сатханды да, аны багъасына уа хар керегин мажаргъанды, намысы жюрюген мюлк иеси болуп къалгъанды.

Киши ол акъыллы къатыны юйретген затлагъа тынгылап, экиси да иги жарашып, зауукъ этип тургъандыла. Алагъа сабийле да туугъандыла. Алай бла уа башха зат эте билмеген бу жалчы жаш, ахшы эр болууу бла да къалмай, иги къайгъырыулу ата да болгъанды. Акъыллы къыз кесине тийишли эр сайлагъан эди.

Ол махтанчакъ жашны иши уа хазна болмагъанды: алып келген бийче къатыны не тигиу эте, не хант жарашдыра, не ийнек сауа, не юй тизгинине къарай билмегенди, юйренирге да сюймегенди. Ол эр кибиги жараусуз къатыныны кёлюн ишге салдыралмагъанды.

Къарар адамы болмагъаны себепли уа, мюлкю да кюнден-кюннге, кечеден-кечеге тууарылып бошагъанды. Кимни аллы, кимни арты деп да андан айтадыла.

КЪОРКЪАКЪ ЗАЛИМНИ ХАПАРЫ

Эртте-эртте Залим деп бир къоркъакъ киши жашап болгъанды. Адам бла сёлешсе, бек батыр сёлеше эди, алай къоркъагъ’а бек къоркъакъ эди. Тюйюшюрге тюйюшсе: «Манга къалай къадаласыз, мен, тартып, темир юземе, уруп, къая бузама», – деучю эди. Жаугъа тюбесе: «Къара къамам а, къара къамам!» – дей эди. Бирде бу Залим, кесини къоркъакълыгъындан уялып:

– Мен бир жортууулгъа атланмай къалай турайым?! – деп, атланып, жолгъа чыкъгъанды. 

Кетип бара тургъанлай, анга тёрт атлы тюбегендиле да:

– Алан, жол болсун! – деп саламлашхандыла. 

– Сау болугъуз! – дегенди Залим, къоркъа-къоркъа. 

– Къайры ахшы жолгъаса?

– Да былай ары барама.

– Къоркъакъмыса огъесе батырмыса?

– Мен къоркъакъ тюйюлме, бек батырма! – дерге кюрешгенди Залим.

– Биз да, тартып, темир юзебиз, уруп, къая бузабыз, жаудан чырт да къоркъмайбыз! Атланып да андан чыкъгъанбыз! – дегендиле ол тёрт атлы да.

– Мени да жёнгерге элтсегиз а, – деп тилегенди Залим.

Ала да Залимни нёгер этип бара тургъанлай, кеч-къарангы болгъанды. «Энди бюгече былайда къалайыкъ», – деп, бир жерге бурулгъандыла. Алайынлай а:

– Эй! – деп, бир таууш чыкъгъанды. 

Залим, къоркъуп,  атлыланы орталарына кирирге кюрешгенди. Ала уа:

– Не артдан кел, неда алгъа бар, ансы ортабызгъа адам къоймазгъа антыбыз барды, – дегендиле. 

Анда Залим:

– Мени да антым барды, – не артха къалмазгъа, не алгъа бармазгъа! Жолгъа да ол ниет бла чыкъгъан эдим, – деп жууаплагъанды. 

Экинчи кюн бу, ала ортагъа къоймагъанларында, жанларында барып тургъанды. Бара кетип, бешиси да бир къаягъа тюбегендиле.

Залим жолоучу нёгерлерине:

– Къаягъа тюбесек, уруп бузарыкъбыз дей эдигиз да, энди уругъуз да, бузугъуз, – дегенди.

Ала:

– Да биз быллай къаяны айтмай эдик. Алай, къая бузама деб’а, сен да махтана эдинг, – дегендиле.

– Ай, аман къызбайла, мен а быллай къаянымы айта эдим?! Мен айтхан башха эди, – дегенди Залим да. 

Андан сора, бара барып:

– Бир кёпюрню темирин юзейик! – дегендиле. 

Сора биягъы Залим:

– Ай, аман осал затла, не аман къоркъакъласыз! Къоркъгъандан айта кёреме сиз нени да. Киши кёпюрден темир юзмейди неда, къаягъа тюбегенлей, къаяны бузмайды. Батыр алаймы болады?! Жаудан артха турмагъаннга, окъдан кёзюн жуммагъаннга айтадыла батыр деп, – дегенди. 

Сора ала Залимге:

– Тартып, темир юзерме деп, сен да айтхан эдинг да, – дегендиле.

– Мен алай темир сартындан айтмай эдим, мен жаудан артха турмауну юсюнден айта эдим, – деп жууаплагъанды. 

Алай эте келгендиле да, Залим:

– Аланла, биз терс жолну барабыз. Сиз былай туругъуз, мен бу къаяны башындан бир къарап къайтайым, не эсе да бир тауушла келедиле, – 
деп, аладан айырылгъанды. 

Сора ол къаяны башына чыкъгъанды. Аны башында ташланы хазыр этип тургъанды да, атлыла тюбюне жетгенлей, ташланы ояргъа тебирегенди. Ала да, Залимни ол муратын билип, аны ушкок бла урургъа марагъандыла.

Залим къая башындан алагъа:

– Телиле, къоркъакъла! – деп къычырып, ташланы оюп башлагъанды. Ала ташла къайгъылы болгъанлай’а, къачханды да кетгенди. Атлыла бара баргъандыла да, бир элге жетгендиле. Залим да ол элге баргъанды. Сора ол адамланы къонакъбайлары: 

– Къонакъгъа уллу той, уллу сый барды. Эриге эсегиз, ары барыгъыз, – дегенди. 

Къалгъанлары бармагъандыла, алай бири: 

– Мен бир барып келейим. Иги той-оюн, сый бар эсе, кёрейим, – деп кетгенди.

Баргъанында, Залим ол тойда тепсей тура эди. Той бир кесек замандан тохтагъанды.

Сора къартла Залимге: 

– Къонакъ, бир хапар айтсанг а, – дегендиле.

Залим:

– Кёз кёргенними айтайым огъесе къулакъ эшитгенними? – деп соргъанды. 

Къартла:

– Аман къулакъ кёпню эшитеди, кёз кёргенни айт, – дегендиле. 

– Тёрт жёнгерим да, мен да бара тургъаныбызлай, эки атлы келе эдиле. Ала къатыбызгъа жете башлагъанлай, ол тёрт атлы менден къалдыла. Мен, ол эки атлыны алларына озуп: «Къайры барасыз?» – деп сордум. «Бизни бирибиз сюйген бир къызны бир сюймеген жерине бередиле да, аны тыяргъа барабыз. Биз экибиз бир бирге антлыбыз», – дегендиле да, мен да ол эки атлыгъа нёгер болуп, жолгъа андан ары кетдик. Ол атлыла, тётр жёнгерим, алайда къоркъа-къоркъа къалдыла. Биз кетдик да, ол къыз болгъан жерге жетдик. Къызгъа келечиге барып: «Сюйген жашынг келгенди», – дедим. Къыз: «Мени бюгече чыгъар амалым боллукъ тюйюлдю, тамбла кече мен сюймегенлейине кийиндирген этерикдиле да, ол заманда мен юй артына чыгъарма, сиз да алайгъа келирсиз», – 
деп оноу этди. Къайтып келип, ол затны нёгерлериме билдирдим. Ала да, мен да къыз айтхан жерге ол белгилеген заманнга бардыкъ. Къыз, айтханыча, чыкъды да, биз да аны алдыкъ да, кетдик. Мени кёрген хапарларымдан бири буду, – деди Залим.

Ол тёрт жёнгерни бири, анга тынгылап туруп, ызына къайтып барды. 

– Ярабий, бу Залимге биз не амал этейик? Бизни сёгюп, кесин махтап, тойда хапар айта турады, – деди. 

– Биз аны бусагъат!.. – деп, жашла жолгъа чыкъдыла да, Залимни табып:

– Сен бизни бла кёп ойнадынг, энди биз санга не этейик? – деп сюелдиле. 

Ол заманда Залим бек къоркъгъанды. Сора:

– Мени къонакъбайымы бир ариу къызы барды. Мен бешибизден бирибизге аны аллыкъ эдим. Сиз былай туругъуз, мен бусагъатдан хазыр этип келейим, – деп кетгенди. 

Келеди де да – жокъ, келеди де да – жокъ, кёп сакълагъандыла – 
Залим келмегенди. Ала да кетгендиле. Кетип бара, былагъа жолда бир киши тюбегенди. Ол а биягъы Залим болуп чыкъгъанды. Аны юсюнде башха кийимлери бар эди.

– Жол болсун, аланла! – дегенди Залим былагъа.

– Сау бол, алан! Бизни бир нёгерибиз бар эди да, сен анга нечик бек ушайса! – дегендиле, сейирсинип.

– Да адам адамгъа уа ушамаймыды?! – деп жууаплагъанды Залим. 

– Сен аны бизге табалмазмыса? – дегендиле тёртюсю да. 

– Табар эдим. Аты не эди, айтып къойчугъуз?! – дегенди ол да.

– Аты Залимди.

– Аха, мен бусагъатдан аны сизге табып келейим! Сиз а былайдан тепмей туругъуз! – деп кетгенди Залим. 

Талай замандан а къайтханды да келгенди. Сора:

– Тапхан да этдим, жёнгерлеринг излейдиле деп да айтдым, келирге унамады: «Биз бешибиз нёгер болгъан заманда ала мени арагъа ётдюрмегендиле. Не алда бар, не артда кел деп къойгъан эдиле. Ол себепден мен да аланы алларына барлыкъ тюйюлме», – деп къойгъанды, – деп, биягъы Залим аланы алдап кетгенди. Не этерик эдиле? ала да кетгендиле жолларына. Залим а ол элде жашап къалгъанды. Аны биргесине уа дунияда хыйлалыкъ да жашап турады.

БИРЛИКДЕ – ТИРИЛИК

Бир кишини юч жашы бар эди. Ала, бир бирлерин кёрюп болмай, башха-башха ишлеп, хар нелерин да энчи-энчи жюрютгендиле. Ол киши алагъа:

– Жашларым, бир бирге былай аман болмагъыз. Бирикмесегиз, сизни ким да хорлар, – деп, кёп кере айтыучу эди.

Алай а жашла аталары айтханны къулакъгъа да алмагъандыла. Бир кече жашлары юйге жыйылгъанда, аталары биягъы:

– Жашларым, былай этип айланмагъыз, бир бирге иги болмасагъыз, сизни ким да бюгер, – дегенди. 

Жашладан бирлери:

– Ким бюгерикди, къалай бюгерикди? Ол деген бош затды, – дегенди. Ол заманда аталары анга:

– Барчы, эшик артында ол сибиртгини бери бир келтир, – дегенди. 

Жаш, барып, сибиртгини келтиргенди. Аталары, жашларын бирем-бирем чакъырып, хар бирине:

– Сындыр, – деп, ол сибиртгини бергенди. 

Юч жашдан бири да сибиртгини сындыралмагъанды. Сора аталары, сибиртгини бузуп, аны чачларын алып, ючюсюне да:

– Энди бир кёрюгюз! – деп бергенди.

Жашла ючюсю да ол чачланы бек тынч сындырып бошагъандыла.

Сора аталары алагъа:

– Сиз, ол сибиртгича, биригип болсагъыз, сизни киши да хорлаялмаз; алай сиз, аны мен чачхан чачларыча, энчи-энчи болсагъыз а, сизни ким да сындырыр, ким да бюгер, – дегенди.

Ол кюнден сора жашла, аталары буюргъанча, биригип, бир бирлерине сакъ болуп, билеклик этип башлагъандыла.

СЫНЧЫ ЧОРА 

Эртте-эртте бир элде Сынчы Чора деп бир киши болгъанды. Ол керти да бек сынчы, оюмлу, акъыллы адам эди. Эллилери, анга келип, акъыл, оноу соруп тургъандыла. Бу Чораны юч тулпар аты да болгъанды. Бир аты тёрт аягъына да акътуякъ эди, экинчисини мангылайында жулдуз къашхасы бар эди, ючюнчюсю уа – таза къаратор.

Чораны къатыны къаратон эди да, сабий амалтын къатыны да, кеси да мудах болуп:

– Къартлыкъ жетсе, бизге ким къарар, къолубуз-аягъыбыз тынса, ким таянчакъ болур? – деп, жюреклери инжилип тургъанды.

Бир талай замандан а Сынчы Чораны къатыны жашчыкъ тапханды. Чора да, къатыны да мардасыз къууаннгандыла, не озгъан ишлерин да къоюп, мыллыкларын атып, эслери кетип, анга алай къарагъандыла. Сабийчик бир эки-юч жылдан хайт деген, чабып жюрюген сейирлик жашчыкъ болгъанды. Атасы бла анасыны къууанчлары, жубанчлары да энди ол эди.

Кюнлени биринде жашчыкъ сюрюу кюте тургъанлай, кёнчекликге айланнган аманлыкъчыла тюбегендиле.

– Ма, Аллах берди бишген аш, жесир тапдыкъ! – деп, къууанып, жашчыкъны сермеп тутхандыла. Сора муну, къолун-аягъын да байлап, бирини ат артысына миндирип, теркден-тенгизден ётдюрюп, къайры эсе да бир кёзкёрмезге элтгендиле. Элтгендиле да, сабийи болмагъан бир къаратон кишиге сатып кетгендиле.

Жангыз балаларыны урланып кетгенине Чора да, къатыны да бек уллу ачыгъандыла, бушуу этгендиле. Бютюнда бек жашчыкъны анасы таймаздан жиляп, таралып, къара кийгенлей тургъанды.

Чора юч тулпар атына да кезиу-кезиу минип, ючюсюн да арытхынчы, жашын излеп, кирмеген жери къалмагъанды. Алай болгъанлыкъгъа атын-чууун да тапмагъанды. Ахырында уа, тюнгюлюп, излегенин къойгъанды.

Бир талай замандан элге, айлана-жюрюй, бир сатыучула келгендиле. Чораны атларына кёзлери къарап, ала:

– Атларынгы бизге сат, не дей эсенг да, берейик, – деп къадалгъандыла. 

Сынчы Чора:

– Не жерледе, къалайлада айланасыз? – деп, сынчылап соргъанды.

Саудюгерчиле кёп жерледе айланнган хапарларын айтхандыла. Сора Сынчы Чора, кёп сагъыш да этип: «Была бармагъан, была кирмеген бир жер жокъду. Атларымы былагъа сатып ийсем, айлана барып, насып болуп, жашыма бир тюбеген тёрелери болса, жарлы бала, бу атланы танып, была бла башына бир къарыу, бир мадар этер эди», – деп, таукел этип, атларын алагъа сатып ийгенди.

Ол къаратон киши уа, сатып алгъан сабийин кесине жаш этип, къойчукъларын кютдюре болгъанды.

Бир кюн жашчыкъ, тюзде сюрюуюн кюте баргъанлай, жол жанында атылып тургъан бир ат баш сюекге тюбегенди. Аягъыны буруну бла тюртюп, башын тюбюне айландыргъанды. Къарап, тишлерин кёргенлей, ол бир тулпар атны баш сюеги болгъанын билгенди. Атасыны тулпар атлары, атасы-анасы да эсине тюшгендиле. Мудах болгъанды. Таягъыны буруну бла ат баш сюекни ары-бери аунатып, жиляп:

– Эй, заманынгда сен да тулпар атны башы эдинг,

Заманымда мен да Сынчы Чораны жашы эдим, – 

дегенди.

Жашчыкъ алай тарала тургъанлай, бир атлы, артындан келип, жашчыкъны айтханына тынгылап болгъанды. Сора, жууугъуракъ жанлап:

– Кёп болсун, жигит! – деп, таууш этгенди.

Жашчыкъ, артха бурулуп:

– Сау бол! – дегенди.

– Нек жиляйса, иги жаш, не болгъанды? – деп соргъанды жолоучу.

– Жиляб’а, нек жиляйма, атам-анам эсиме тюшюп, алагъа таралып жиляйма, мен, урланып, аланы къолларындан кетгенли, ма быйыл юч жыл болду, – дегенди жашчыкъ.

– Да ат баш сюекге уа алай нек айтаса? – деп соргъанды.

– Да айтайым нек айтханымы. Заманында бу ат къарышмагъан, бир залим тулпар атны башы эди. Энди уа, ёлюп, баш сюеги, атыла-сатыла, аякъ тюпде айланады. Мен да бир заманда дуниягъа айтылгъан, хар кимге оноу, акъыл юйретген Сынчы Чораны жашы эдим. Энди уа мен да, сатылып, биреуге къул болуп, жаланаякъ, жаланбаш айланама, – 
деп, хапарын айтханды.

– Да сен муну тулпар атны баш сюеги болгъанын къайдан билесе? – 
деп соргъанды ол киши.

– Тишлеринден билгенме. Тулпар атланы уа бек да таныйма! мени атамы да бар эдиле тулпар атлары, – дегенди жаш.

– Жигит, энди тулпар ат кёрсенг а таныяллыкъмыса?

– Айхайда, танырма, нек танымайма?

– Сора кел, мен сени кесиме жаш этейим, юсюнге-башынга да иги къарарма, – деп, анга ариу айтып жалыннганды.

– Мен урланып келгенимде, мени бир адам, болгъан мюлкюн берип, сатып алгъанды. Энди мен сени бла кетсем, аны жюреги къыйналы​рыкъды. Андан ыразылыкъ болмай, кеталлыкъ тюйюлме, – дегенди.

Ол адам, барып, жашчыкъны иесинден, аны аууз мардасын берип, сатып алгъанды. Сора, жашчыкъны да биргесине алып, юйюне келгенди.

Бир кюн жашчыкъны жангы иеси, кесине чакъырып, былай хапар айтханды:

– Мен ханма. Малым, мюлкюм мардасыз бек уллуду. Алтыным, кюмюшюм бек кёпдю, алай болгъанлыкъгъа мен кёнчекликге бармай, жылкъы сюрюп, адам ёлтюрюп, жигитлигими сынамай турургъа кёлюм тартмайды. Кёнчекликге таймаздан жюрюп турама. Алай хар баргъаным сайын, нёгерлерими къырдырып, жукъ да сюралмай къайтама. Санга тюбегенимде да, кёнчекликге баргъан жеримден нёгерлерими къырдырып къайтып келе эдим. Энди, сен тулпар атланы таный эсенг, биз, излеп, аллай атла табаргъа керекбиз. Кёнчекликге баргъанда, тулпар атха минсем, манга киши да жукъ эталмаз, – дегенди.

Хан хапарын бошагъанлай, экиси да тулпар атла излей жайылгъандыла. Къол, сырт, къулакъ, ёзен къалмай, хар жерни аулап айланнгандыла. Кёп заманны жолоучу болгъандыла, кёп жерлени къыдыргъандыла, кёп жылкъылагъа къарагъандыла. Алай тулпар ат тапмагъандыла. Таурух женгил айтылгъанлыкъгъа, заман женгил къорамайды. Кёпмю-азмы жюрюдюле, ким билсин. Эм артында бир бийик сыртха чыгъып, бир терен ёзеннге къарагъандыла. Ёзен сууну боюну бла жолда бир ат арбаланы кетип баргъанларын кёргендиле.

Жаш, къарап:

– Майна, хан, тулпар атла! – деп кёргюзтгенди. 

Экиси да ёзеннге энип, сюрюп, арбачыланы ызларындан жетгендиле. Жаш къараса – атасы Чораны тулпар атлары!

– Бу юч атны манга сатмай амалыгъыз жокъду! – деп, хан сатыу​чулагъа къадалгъанды.

– Угъай, кесибиз да сатып алгъанбыз, – деп, ала сатаргъа унамагъандыла.

– Неллай бир ат, ненча алтын дей эсегиз да, берейим, сатмай амалыгъыз жокъду, – деп, хан, алларын тыйып, иерге унамагъанды. 

Ол заманда:

– Была да, сен да от тёбеси болугъуз, – деп, сатыучула бой салгъандыла.

Хан алайда, аууз мардаларын берип, юч тулпар атны да сатып алгъанды. Сора, жаш да, ол да тулпар атланы да адеж тартып, ханны юйюне келгендиле.

Бир кюн хан жашха:

– Энди биз экибиз да кёнчекликге барыргъа керекбиз. Ары барырны аллы бла уа, тюзге чыгъып, атланы чапдырайыкъ да, сынап бир кёрейик. Жерлерин салып, хазыр эт! – дегенди.

– Хан, атла кёп жегилгендиле, кеслерине да аман къаралгъанды, ол себепден бек арыкъдыла, къарыусуздула. Бусагъатда ала бла кёнчеклик​ге барыргъа жарарыкъ тюйюлдю. Иги багъаргъа, жарау да этерге керек​ди, – дегенди жаш.

Хан ыразы болгъанды. Жаш, бу ханны къойларындан сайлап, юч къой тутуп, ол юч къойну да, юч атны да багъып башлагъанды. Атасыны тулпар атларын багъа да, жарау эте, багъа да, жарау эте, алай бла бир айны тургъанды.

Ай озгъанлай а, багъылгъан къойланы бирин кесип, этин биширип, жауурун къалагъына къарагъанды.

– Алыкъын багъылыулары, жарау болуулары да жетмей кёреме, – 
деп, дагъыда бир айны бакъгъанды.

Экинчи айны ахыр кюнюнде жаш, дагъыда бир къойну кесип, жауу​рун къалагъына къарагъанды.

– Эй, энтта тюгел жараулукълары жетмегенди, – деп, ючюнчю айны да бакъгъанды.

Ючюнчю ай озгъанлай, ючюнчю къойну да кесип, жауурунуна къарагъанды.

– Аха, энди атланы багъылыулары, жарау болуулары да тамам жетгенди. Энди, хан, тюзге чыгъып, чапдырып кёрюрге боллукъду, – дегенди.

Хан да, жаш да атланы чапдырып кёрюрге тюзге чыкъгъандыла. Хан бла жаш, юч атха экиси кезиу-кезиу минип, чапдырып кёргендиле. Акътуякъ да, къашха да тор атны узакъ озгъандыла. Хан акътуякъны бла къашханы кесине алгъанды. Тор атны да жашха бергенди. Бир кюн хан биягъы:

– Жаш, юч атны да иерле, кёнчекликге барабыз! – дегенди. 

Жаш, туруп, атланы иерлегенди. Хан бир атына минип, бирин да адеж тутуп, жаш да къараторуна минип, кёнчекликге тебирегендиле. Бир кесек баргъанлай, жаш:

– Хан, санга тулпар атла керек эдиле да, тапдым. Багъып, жарау этип бердим. Санга къолумдан келгенича бир жарадым. Энди мен кёнчеклик​ге барыргъа, биреуню малын урлап, адам ёлтюрюп, жигитлигими аны бла сынаргъа сюймейме. Мени атама-анама къайтма къой, – деп тилегенди.

Хан, ачыуланып, аны сёзюн къулагъына да алмагъанды. Жаш да, алай эсенг а деп, кетип тебирегенди. Хан да муну сюргенди, ол къач​ханды. Сора хан жете тебирегенлей, жаш, атын буруп, ташны, тикни къачханды. Хан артха къала башлагъанды да, тюбюнде атындан тюшюп, адеж атына минип, жашны алай сюргенди. Хан, аха, энди уа жетеме дегенде, жаш къараторун кюнню кёзю таба буруп къачханды. Биягъы хан артда къалгъанды. Эм ахырында хан, жеталлыгъындан тюнгюлюп:

– Эй, шо алай бир кесек сабыр бол, мен сени тыймазгъа ант этеме. Жангыз бир зат сорлукъма, – деп тилегенди.

Жаш сабыр болгъанды. Хан, жетип:

– Ай, жаш, бу не аламатды, не сейирди, чапдырып кёргенибизде, тор атны акътуякъ да, къашха да узакъ озгъан эдиле. Энди уа тор ат экисин да къалай озады? – деп соргъанды.

– Ол заманда чапдыргъаныбызда, тюз жерде чапдыргъан эдик. Тюзде сени атларынг экиси да мени атымдан онглудула. Бусагъатда уа, сен мени акътуякъ бла жете тебирегенлей, ташны, тикни къачдым. Акътуякъ
атла ташха, тикге къарыусуздула. Ол себепден мен сени оздум. Сен къашха атха минип жете келгенингде уа, кюнню кёзюне айланып къач​дым. Аны да мангылайы кюннге къарыусузду да, ол себепден оздум, – 
дегенди жаш.

Алайдан хан ызына къайтханды. Жаш да жолуна кетгенди, тулпар атны, жюгенин бошлап, кесин бармагъа къойгъанды. Ат, тартып, Чораны элине келгенди.

Кече арасында юйню аллына жетгенлей, ат кишнегенди. Чора, жукъу арасында кишнеген тауушну эшитип, къатынына:

– Эй, аман къатын, тор тулпар атны кишнеген тауушу келеди. Аллах буюруп, жангыз балабыз къайтхан болур дейме! Тур, маржа! – дегенди.

Экиси да эшик аллына чыгъып къарасала, тор тулпар ат илкичге тагъылып, жашлары да аны къатында сюелип тура эди. Къучакълагъандыла, ийнакълагъандыла жашларын. Элни жыйып, къууанч, той-оюн этгендиле. Андан жаш атасы-анасы бла тынч-эсен жашап къалгъанды.

Аны кёрмей нечик къалдыкъ эсек, ауруусуз-талаусуз да алай къалайыкъ!

АКЪЫЛЛЫ УСТАЗ 

Бир ахшы устаз жашагъанды. Ол кеси да къаратон болгъанды. Аны алтыны кёп эди. Жашай тургъанды да, къатыны да ёлгенди, кесине да къартлыкъ таяннганды.

«Энди мен ёлсем, бу алтын кимге къаллыкъды?» – деп сагъыш этгенди да, кесини юйюнде окъутургъа бир жюз жарлы жашны алгъанды. 

Кийимлери, ашарлары, жатар жерлери – хар затлары да къартдан болгъандыла.

Ол жерледе уа юч аманлыкъчы жашагъанды. Ала, бу адамны алтыны кёп болгъанын билип, тонаргъа оноулашхандыла. Кече сохтала жукълагъандан сора, устазны тургъан юйюне келгендиле да, тонаргъа тебирегендиле.

– Сизге алтын керекди да, аны алыгъыз, манга уа тиймегиз, – деп тилегенди къарт ол аманлыкъчыладан.

Сора, алтын болгъан юйюн ачып, ичине бошлагъанды. Аманлыкъ​чыла кётюралгъанларын кётюрюп чыкъгъандыла. Къарт алагъа:

– Сиз – айланнган адамла, ач да болурсуз, – дегенди.

– Да биз сенде къалай ашайыкъ, алайлай от берип ёлтюрсенг, – дегендиле уручула.

– Манга ышанмай эсегиз, майна пиринч, эт. Кесигиз алыгъыз, биширигиз да, ашагъыз, – дегенди къарт. – Адам къолдан ёлюрге сюймейме, кесими ууахтым жетгинчи. Тамбла келсегиз да, берирме быллай бир алтын.

Аманлыкъчыла керти да ач эдиле: ашарыкъ этип, ашаргъа сюйдюле. Сора аланы бирлери:

– Ярабий, къарт, бир таурух айтып, кёзюбюзню бир ачсанг эди, – 
деди.

– Айхай, айтайым, балаларым, – деди къарт устаз да. – Бир жарлы киши жашап болгъанды. Ол, бир тукъум бир усталыкъ билмегени себепли, аркъасы бла базаргъа отун элтип, аны сатып, юйдегисин алай кечиндирип тургъанды. Бир кюн а, базаргъа кетип бара, ол бир бай кишини жашы къой кюте тургъанын кёргенди.

– Кёп болсун, иги жаш! – дегенди.

– Сау бол, иги къарт!

– Бу малла сенимидиле?

– Менидиле, мындан сора да кёпдю малыбыз.

– Болсун, болсун… Кесинг а бир санагъат
 иш билемисе? – деп соргъанды жарлы киши.

– Бу мал кютгенден сора, жукъ да билмейме, – дегенди жаш.

– Э-э, сен малгъа ышанма, иги жаш, бир усталыкъны тут, бир зат​ха юйрен, – дегенди къарт.

– Охо-охо, юйренирме!

Дагъыда эки жылдан къарт ол биягъы жашха тюбегенди да:

– Бир санагъатха юйренмей турамыса? – деп соргъанды.

– Турама, – дегенди жаш.

– Да юйрен, – деп, къарт къайтарып тилегенди.

– Ай къарт, сен сер болгъанса да, хапар айта тураса! – деп къойгъанды жаш.

– Ай, иги жаш, мени айтханым бир кюн эсинге уа бир тюшер, – дегенди къарт.

Бир талай жылдан къарт, кетип бара, бир аман юйчюкню къаты бла озуп тебирегенди. Къатына барса – юйчюкню ичинде сабий жилягъан тауушла. Юсю-башы да аман бир адам чыкъгъанды. Къараса – ол а байны жашы. Ала бир бирлерин таныгъандыла.

– Юсюнг да былай аман некди, сен бай эдинг да, не болгъанды са​нга? – деп соргъанды къарт.

– Ай, къарт, сени айтханынгы мен кеч ангылагъанма, ол сен кёрген малгъа бир ауруу кирди да, къырды, жарлы болдум. Сени сёзюнгю къулагъыма алмадым да, энди уа ма, кёресе, сабийлерим ачдан къырыла турадыла, – деп тарыкъгъанды жаш.

– Жибинг, балтанг бар эсе, ал да, мени бла отуннга кел, – дегенди къарт.

Жаш ол къарт бла тебирегенди. Агъачха кирип, къарт анга да, кесине да аркъа жюкле этгенди. Сора экиси да базаргъа баргъандыла. Багъасына гыржын алгъандыла да, къарт, аны юч тенг этип, эки юлюшюн жашха бергенди.

– Ай, маржа, тамбла энтта барайыкъ отуннга, – деп тилегенди жаш.

Экинчи кюн, жауунчукъ да жауа, къарт, балтасын да алып, жашха келгенди. Жаш да аллына къарап тургъанды.

– Эй, сени кючюнг бла тюнене сабийлени къарынларын тойдурдум, – 
деп, биягъы жибин алып, къарт бла отуннга кетгенди.

Ала барлыкъ жерлерине жетгинчи, жауун кючлю болгъанды. Къарт да, жаш да къая дорбунчукъгъа къысылгъандыла. Сора бу къарт балтасы бла дорбунну былай бир жерин къакъгъанды да, зынгырдагъан таууш чыкъгъанды. «Бу нек зынгырдайды?» – деп, ташны къобарып къараса – 
ташны тюбю алтындан толу.

Ол алтынны бери къотаргъандыла да, алтын юч жюк болгъанды.

– Энди эки жюк сени болсун, сени сабийлеринг кёпдюле. Манга уа бири да жетерикди, – дегенди къарт. Сора: – Сен менден жашса да, алгъа бир жюкню юйюнге элтип, къалгъанына да сауутла ала кел, – деп, жашны юйге жибергенди. 

Жаш бир жюкню кётюрюп кетгенди да, эки машок да алып къайт​ханды. Алтынны алагъа жыйып, жолгъа тебирегендиле. Бара барып, солуюкъ деп, бир къум жерге олтургъандыла. Алайда бу жашны акъылына: «Къартны ёлтюрюп, алтынын алсам, атамы бурун мюлкюн орунуна саллыкъ эдим», – деп келгенди. Аны сезип, къарт:

– Энди сен мени ёлтюресе да, ёлтюресе, бир осуят этейим да, аны толтур. Мени сабийим жокъду, алай а къатыным бууазды. Къатыным жаш тапса, анга ат сен ата, аты Болушлукъ болсун, – деп тилегенди.

Жаш да, хо деп, къартны ёлтюргенди да, аны къумгъа басдырып, алтынны да кеси юйюне элтип жашыргъанды. Бир жюгюне атасындан къалгъан малын да къурагъанды.

Къартны къатыны жаш тапханды. Ол заманда бу жаш, къартны осуятын да толтурайым, бир къурманлыкъ да элтейим деп, барып, сабийге Болушлукъ деген атны атагъанды.

Ол къатын а бир элде къаз кютюучю болгъанды. Бир кюн хан аскери бла ол элни озуп тебирегенди. Къатын, жашына къоркъуп: «Болушлукъ! Болушлукъ!» – деп къычырып, аны чакъыргъанды…

Юч аманлыкъчы да, ол устазны айтхан таурухуна асыры эс буруп тынгылагъандан, ашны да унутхан эдиле. Сора устаз: 

– Бир ашагъыз да, таурухуму андан арысын алай айтырма, – дегенди.

– Ашагъандан эсе, бу таурухунгу бир айтып боша, – деп тилегендиле аманлыкъчыла.

– А маржа, Болушлукъ, Болушлукъ! – деп, дауурну игида кётюргенди къарт устаз. Сохтала, уянып, мыллыкларын отоугъа атхандыла.

– Байлагъыз быланы, – деп, устаз ол юч аманлыкъчыны да байлатханды.

Ала уа, таурухну ахырын эшитирге сюйюп:

– Шо бу хапарынгы ахырына дери бир айтып боша, – деп тилегендиле.

Устаз хапарын андан ары бардыргъанды:

– Да ол аскерни таматасы хан келгенди да, къатыннга: «Не болушлукъ излейсе?» – деп соргъанды.

– Жашчыкъ балаганда жукълай къалгъан эди да, аны аскер малтайды деп къоркъуп, атын айтып къычыргъан эдим, – дегенди ол къатын.

– Жашчыкъны атасы уа къайдады?

– Отуннга кетип, ызына къайтмай къалгъанды.

– Да ол атны уа ким атагъанды анга? – деп соргъанды дагъыда хан.

– Аны уа ол жерде, ол жерде жашагъан бир бай атагъанды.

Хан ол адамны чакъыртханды.

– Бу Болушлукъ атны сенми атагъанса жашчыкъгъа? – деп соргъанды.

– Мен атагъанма.

– Тюз айт, Болушлукъ деп нек атагъанса? Тюзюн айтмасанг, боюнунгу кесерикме, – деп къысханды хан.

– Атасыны осуяты бар эди, – деп ычхындыргъанды ол адам.

– Да ол бош осуят тюйюл эди, – деп, хан анга ишни болгъанча айтдыргъанды.

Ол айтып бошагъанлай а, уруп, башын кесгенди. Алтынын да, малын да къатын бла жашчыкъгъа бергенди.

Ол юч аманлыкъчыны ишлерин устаз халкъгъа айтханды, халкъ а аланы тюйюп ёлтюргенди.

Аны кёрмегенибиз кибик, къыйынлыкъ кёрмей къалайыкъ.

БЕШЖЫЛЛЫКЪ ЖАШЧЫКЪНЫ АКЪЫЛЛЫЛЫГЪЫ 

Эртте заманлада сатыу-алыу къайнагъан элледен биринде тёрт сау​дюгерчи, бир минг алтынны орталарында жыйып, файдасын бёлюп, сатыу-алыу этип жюрюгендиле. Бир кюн а бир шахардан мал алыргъа кетип бара, ала жолда бир уллу терек бахчагъа жетгендиле да, алтындан толу артмакъларын терек бахчачы къатыннга аманат этип:

– Тёртюбюз да бирге къайтмасакъ, муну кишиге да берме, – деп, терек бахчаны ичине киргендиле. 

Бир уллу алма терекни ауанасында олтуруп, азыкъларын ашагъандыла. Андан сора бирлери:

– Менде дух шеша барды, аны сууу бла башыбызны жууайыкъ, – 
дегенди.

Экинчилери:

– Иги боллукъ эди, алай мени тарагъым артмакъда къалгъанды. Мен, барып, аны алып кёлейим, – дегенди.

– Мычымай, терк къайт, – дегендиле анга нёгерлери.

Сора бу, ол терек бахчачы къатыннга келип:

– Алтыны бла артмакъны манга бир берчи, – дейди.

– Тёртюгюз да бирге келмесегиз, бермейме!

– Эй, бу бермейме деп тохтагъанды! Ючюгюз да къычырыгъыз! – дейди ол, нёгерлерине айланып. 

Ала уа, къатын таракъны бермей тургъан сунуп:

– Бер! – деп къычыргъандыла да, къатын артмакъны бергенди да жибергенди.

Къалгъан ючеулен ол биреуленни сакълай кетгендиле да, ол а келмегенди. Сора была, бахчачы къатыннга барып:

– Нёгерибиз къайдады? – деп соргъандыла.

– Мен а къайдан билейим! Алтыны бла артмакъны алып кетген эди.

– Э, да биз, тёртюбюз бирге келмесек, аны кишиге берме деген эдик да!

– Ол, бёрюча улуп: «Бер!» – деп къычыргъанла уа сиз тюйюлмю эдигиз!

– Да биз таракъны бер деп къычыргъан эдик ансы, артмакъны бер демей эдик!

– Ол менден алтыны бла артмакъны сурагъан эди ансы, таракъны уа, сизге къычырмаса да, берлик эдим. Къарайма да, нёгеригиз алтынны алып къачханды, – дегенди къатын.

– Сандырагъанны къой да, алтынларыбызны бери тап! – деп, ючюсю да къатынны тёреге алып келедиле. 

Тёре, саудюгерчилени жанына тохтап, къатыннга:

– Алтынланы табып бер, – деп, бегим этеди. 

Бахчачы къатынны башын къайгъы басады. Къачып кетген саудюгерчини къайдан табарын билмей, орамгъа чыгъады. Аны къайгъылы болгъанын бир бешжыллыкъ жашчыкъ кёреди да:

– Амма, быллай бир неге къайгъылыса? – деп сурайды.

Башы къазан къайнай тургъан къатын анга жууап бермей кетеди. Алай жашчыкъ, ызындан болуп, къайтып-къайтып сурайды да, къатын анга:

– Къуругъан башымы сен да неге аурутаса?! Мен Аллахны чамланнганындан къуруп жюрюйме. Ажашып ёлюр эселе, ажашып келгенча, тёрт саудюгерчи, келип, алтыны бла артмакъларын къолума берип: «Тёртюбюз бирге келмесек, муну кишиге берме», – деп кетген эдиле. Бирлери уа, келип, аны алып къачып кетгенди, мени да алдап. Энди аны уа манга тёле деп, тёре бегим этгенди. Энди ол къачхан итлерин табалмай, къуруп жюрюйме.

– Амма, аны сен неге излейсе? Мени алып, тёреге бар, мен сени къутхарайым, – деди жашчыкъ.

– Къалай къутхарлыкъса?

– Ол сени ишинг болмасын, мени тёреге алып бар. 

Къатын жашчыкъны къутхарлыгъына иги ийнанмаса да, умут этип, тёреге алып келди.

Тёре да, саудюгерчиле да, бир бирге ал бермей:

– Къайдады алтыныбыз, алып келдингми? – деп къычырадыла.

– Алтын юйдеди, хазыр болуп турады. Тёртюгюз да бирге келигиз да, алыгъыз, – дейди жашчыкъ.

– Къачып кетген адамны биз къайдан табарыкъбыз да?

– Аманатха артмакъны къойгъанда, тёртюбюз да бирге келип аллыкъ​быз аны дегенсиз. Къачханыгъызны кесигиз тапмасагъыз, биз алтын тапмайбыз! – деп, къатын да, жашчыкъ да юйлерине кетедиле.

Тёрени бегими бузулуп, къатын, даудан къутулуп, къууанчха батады. Жашчыкъ да оюнчугъун ойнап къалады.

ХАРНЕБОЛГЪаН

Эртте-эртте бир элде ХарнеболгъаЂн деп бир жаш болгъанды. Элде не къыйынлыкъ да анга жетип, ол:

– Мен бу элде жашаялмайма, энди бир башха элге кёчюп да бир кёрейим, анда бай болур эсем а, – деп, барып, бир элге киргенди. 

Элге кирип, иш излеп тебирегенди да, тапмай, эм ахырында бир къатыннга келгенди. Былай да былай, жалчылыкъгъа ал деп тилегенди.

– Да мен эр кишисиз къатынма, иги жарарыкъ эсенг, алайым, – дегенди да, къатын жашны жалгъа алгъанды. 

Ол къатын юйде иш этип, жаш да тышында малгъа, бахчагъа къарап тургъанды. Бир кюн къатыннга ата юйюнден, атанг ауруйду, бек къыйынды деп, хапар келгенди. Къатын жалчы жашха:

– Мен атама жетип къайтайым, сен а юйге бек сакъ бол, хар неге да иги къара, – деп кетгенди.

Ол къатынны бир ийнеги, бир эшеги, кюф толу будайы, сора жюжеклери бла бир тауугъу болгъанды. Арбазда жумуш эте кетгенди да, жашны жукъусу келгенди. Жукълай тебирегенлей, къатын айтхан эсине тюшгенди. Къатын а: «Тауукъну, жюжеклени къуш алып кетер, сакъ бол», – деген эди.

Ол эсине тюшгенлей, жюжеклени халы бла аякъчыкъларындан бири бирине байлап, аланы да тауукъну аягъына такъгъанды. Сора, былай бираз къалкъыгъанлай, бир тауушлагъа уяннганды. Уянып къараса, къуш тауукъну кётюрюп, жюжекле да тауукъну ызындан тагъылып бара. Жаш, дунияны да къычырыкъдан алдырып, къушну къуугъанды, алай жеталмагъанды. Не этерик эди, бурунун салындыргъанды да
къайтханды. Келип къараса, ийнек, будай кюфге кирип, будайдан басып, ёлюрге жетип тура эди. Эрлай бичагъын тартып алгъанды да, аны кесип тебирегенди. Алай дагъыда кёзю къыймагъанды: «Ким билсин, энтта сау болуп къалыр эсе уа?» – дегенди да, ингирге дери сакълап тургъанды. 

Ингирде ийнекни да, эшекни да баугъа уруп, ийнек харам болуп къалмасын деп, бичагъын да хазырлап, кеси да алайда жатханды. Кечени бир заманында уа жукълагъанды да къалгъанды. Бир кесекден уянып къараса, бир зат, сойланып, хырылдай тура эди.

– Ы-ы, ийнек харам болуп къалады да! – деп, жукъу арасында айырмай, къатында жатып тургъан эшекни боюнун тартханды да къойгъанды. Аны эслеп, бушман эте къараса, ийнек да бир мюйюшде харам болуп тура эди. Жаш, ачыуланып, юйге киреди. Кирсе – кирсин, юйде уа жукъ да жокъ. Ол бауда болгъан кезиуде гудучула, келип, юйню тонап кетген эдиле.

Жаш, не этерге билмей, сау кюнню сагъышха къалып тургъанды. Экинчи кюн ингирде уа ол юйге сакъалы да, башы да акъ болгъан бир киши къонакъгъа келгенди. Жаш анга тапханчыгъын къапдыргъанды да, эшикде жатдыргъанды. Сора: «Энди мен къачайым да кетейим ансы, къатын келсе, менден бошар», – деп, къачар акъыл этгенди.

Ол акъыл бла юйге кирип, тапкачыкъда гудучула билмей къоюп кетген къошунчукъну къатына баргъанды. Къатын анга ууакъ ахчачыкъ​ла ата туруучусун жаш биле эди. Жолума болур деп, къошунчукъгъа къолун сукъгъанды. Ахчачыкъланы ууучха къысып, къолун артха тарт​ханлай, къолу чыкъмай къалгъанды. Жаш, элтип, къошунну ташха уруп сындырыр умут этгенди. Эшикге чыгъаргъанды да, ташха урама деп, алайда жатып тургъан акъсакъалны башына ургъанды да, ол къарыусуз къартны битдиргенди да къойгъанды.

Сора тебирегенди ХарнеболгъаЂн къачып. Къач да бар, къач да бар, алай бла бир гебенле къатына келгенди. «Бери кирип жукъласам, тапмазла», – деген акъылда, бир гебенни арасына кирип жукълагъанды. Ол да алай жукълагъанлай, бир киши, келип, чананы гебен къатында чы​нгылгъа тартханды да, гебенни аны юсюне аудургъанды. ХарнеболгъаЂн, киши биченни къурукъ бла басдыргъынчы, жукъ да билмей тургъанды. Киши, къурукъну салып, жипни энишге тартханлай, къурукъ ХарнеболгъаЂнны къарынындан басханды да, къычыртханды. Биченни иеси, ол къычырыкъны эшитгенлей:

– Бичен къычырды, бичен къычырды! – дегенди да, къачханды.

Сора жаш, танг атаргъа, къаллайла ычхыннган эсе да, къурукъдан ычхыннганды да, бир элге келгенди. Келсе, бир юйню къатында адамла жыйылып.

– Нек жыйылгъансыз, не болгъанды? – деп соргъанды Харнебол​гъаЂн.

– Да болуб’а, не боллукъду, бу юйню иеси кече биченнге баргъан эди да, андан: «Бичен къычырады», – деп, алынып келгенди. Аны сау этерге деб’а, битеу элледен уллу эфендиле жыйылгъандыла. Алай ол бир кишиге да тынгыламайды, айтханларын этерге унамайды.

– Да мен да уллу эфендилени бириме. Муну эшитип, сау эталырмамы деп келгенме, мени иерик эсегиз, – дегенди ХарнеболгъаЂн.

– Иймей а, юйюнге, кел, кел, сау эталлыкъ эсенг, кёр! – дегендиле ол жыйылгъанла да.

ХарнеболгъаЂнны юйге кийиргендиле. Сора бу:

– Сиз чыгъыгъыз, манга дууа этген сагъатымда, алыннган адам болмаса, киши кёрюнюп жарарыкъ тюйюлдю, – деп, хар кимни эшикге къыстагъанды да, биченни иесине келип, хапарны болгъаныча айтханды.

– Бичен къычырмай эди, биченде, къурукъ бла къарынымдан бас​дыргъанынгда, мен къычыргъан эдим, – деп, кишини тюшюндюргенди. 

Киши, аны эшитгенлей, эс жыйып, уялып:

– Энди мен бир къарт адам, мени бош къоркъгъанымы билселе, элни манга кюлгенден сора иши боллукъ тюйюлдю. Аллах бла ант эт кишиге жукъ айтмазгъа, – деп, тобукъланып тилегенди. 

ХарнеболгъаЂн да, Аллах бла ант этип:

– Сен да кишиге жукъ айтма, мен, адамлагъа кесими эфендича кёргюзтюп, бери алай киргенме, – деп тилегенди.

– Кишиге жукъ сагъыннганны къой, мен бусагъат, чыгъып, элге сенден иги эфенди жокъду деп окъуна айтайым, – деп, ол киши, эшикге чыгъып:

– Мени бусагъатда бу эфенди дууа окъуп сау этгенди, дуния башында мындан иги эфенди жокъду, – деп, ХарнеболгъаЂнны махтагъанды.

Эл олсагъатха бу муну къалай сау этди деп сейирсинип, Харнебол​гъаЂннга ким ахча, ким мал берип, бай этгендиле. Алай къалгъан эфендиле уа, ХарнеболгъаЂнны эфендилиги болмагъанын сезип:

– Бу къалай эсе да халкъны алдап айланады, – деп, барып, ханнга тарыкъгъандыла.

Хан ХарнеболгъаЂнны кесине чакъыртханды да:

– Сен эфендимисе? – деп соргъанды.

– Эфендиме, алай мен бирси эфендилеча тюйюлме, ала халкъны алдап айланадыла, мен а билгеними айтама, – дегенди ХарнеболгъаЂн.

– Да сора, сен керти эфенди эсенг, таш сал да, мени къайын атам къачан келлигин айт. Тюз айтсанг, байлыгъымы, аскерими да жартысын санга берирме, тюз айтмасанг а, башынгы кесдирирме, – деп, хан ХарнеболгъаЂннга таш салыргъа алтын ташчыкъла келтиртгенди.

ХарнеболгъаЂн, къоркъуп, не айтыргъа, не этерге билмей, ташла бла ойнай, ханнга:

– Къайын атанг не тукъум адам болгъанын айт, айтмасанг, таш тюз чыгъарыкъ тюйюлдю, – дегенди.

– Да ол а башы да, сакъалы да чыммакъ бир къартды. Тюнене келирге керек эди да, кёрюнмеди, къатыным, аны сакълай, арыкъ окъуна болду, – дегенди хан.

Хан алай айтханлай, ХарнеболгъаЂн, эсине кеси ёлтюрген акъсакъал къартны тюшюрюп, ол ханны къайын атасы болгъанын ангылады. Сора, ташланы тизген кибик этип:

– Ханым, таш бек аман чыгъады, санга айтыргъа къоркъгъан иш да этеме, – деди.

– Айт, – дегенди хан, – тюз айтсанг – байлыкъ берирме, терс айтсанг – башынгы кесерме.

Сора жаш:

– Да таш кёргюзтгеннге кёре, къайын атангы башы жарылып, ол элде, ол юйню къатында жатып турады, – дегенди.

Ханны жумушчулары алайгъа барып къарасала, ханны къайын атасыны башы жарылып тура эди. Къайтып келип, ханнга ишни болгъаныча айтхандыла. Хан бек къыйналгъанды, алай, антын унутмай, ХарнеболгъаЂннга ханлыгъыны жартысын бергенди. Ол а, аны да, ханны къызын да алып, ашап-жашап къалгъанды.

КЪЫЗГЪАНЧ

Эртте-эртте бир жаш бир байгъа къонакъгъа атланнганды да, аны юйюне жетип: «Ойт!» – деп къычыргъанды.

Байны жангыз къызы чартлап чыкъгъанды да, жаш аны бла:

– Кюнюнг ахшы болсун! – деп саламлашханды.

– Ахшылыкъ кёр, кел, жууукъ бол юйге! – деп, къыз да жашны къонакъ юйге элтгенди. 

Къонакъбай, болгъан затындан берирге кёзю къыймай, жашны аллына бир аякъ суу, бир туурагъан гыржын, бир туз гырт жибергенди. Байны къызы, бу ашарыкъланы келтирип, жашны аллына салгъандан сора:

– Ашап, жатып тынчайыгъыз, – деп, орун салып, кеси башха юйге чыгъып кетгенди.

– Кеслери ашагъан да быллай хант эсе – ашарма, алайсыз – ашамам, – деп, жаш, ол къыз кирген юйге барып, жашыртын къарагъанды.

Къараса, аталары къой баш юйюте, аналары ич эте, къызлары да къаз жулкъа тургъанларын кёргенди. Алай эсегиз а деп, жаш кирип баргъанды. Ол да эшикден доп деп тюшгенлей, аталары – къой башны юсюне, аналары – ич эте тургъан табагъына, къызлары да жырта тургъан къазыны юсюне олтургъандыла, жашха да олтур деп, шинтикни кёргюзтгендиле.

– Сени атам кибик кёргеним себепли, бир хапарым бар эди да, аны айтыргъа сюе эдим, – дегенди жаш. Сора: – Бери келе тургъанлайыма, аллыма бир жилян чыкъгъан эди. Ол жилянны башы сени тюбюнгде къой баш тенгли болур эди, аны уруп ёлтюргенимде, ол а, сени къатыны​нгы тюбюнде чегилеча, ичи тышына къотарылып къалгъан эди. Ётюрюк айта эсем, ол къызынгы тюбюнде къазча жулкъунуп олтурайым! – 
деп къаргъаннганды.

Туз бла нартюх гыржын ашатханын да къызгъана тургъан бай къонагъындан жашыргъан затлары ачыкъ болгъанына жаны бек къыйнал​гъанды. Алай а, мадар тапмай, кеслерине хазырлай тургъан хантларындан къонакъгъа да салдыргъанды.

Къонакъ, женгил-женгил къабып, къангагъа салыннганны эрлай силдегенди. Бай кишини къуру тепсиге тургъузгъанды. Сора жатаргъа къонакъ юйге чыкъгъанды. Ол кетгенлей, бай къатынына:

– Къонакъ манга салгъанынгы да ашады да кетди. Энди ачдан ёле къалай жатайым? Эки эт хычинчик эт да, бишир да, къапдыр, маржа, – 
дегенди.

Жаш, эшикден тынгылап, аланы сёлешгенлерин эшитгенди да, дагъыда къайтып келгенди.

– Тамата, мен сени атамдан башха кёрмейме, хапарымы айтып бошамасам, жукълаяллыкъ тюйюлме, – дегенди.

– Айт, маржа, айт, – дегенди бай.

– Биз жети жаш бола эдик, сени кибик, бир иги атабыз да бар эди. Ёлюрге тебирегенинде, ол, бизни жыйып: «Жашла, бир биригизни тутуп, ариу жашагъыз», – деп, осуят этген эди. Алай болса да, атабыз ёлгенли, биз барыбыз да ма былай къатышдыкъ да къалдыкъ, – деп, отда тургъан хычинлени кёрмеген кибик этип, къалакъ бла чанчхакълап, кюлге къатышдыргъанды.

Сора байны къатыны:

– Ой, юйюнг къурурукъ! Отда хычинле бар эдиле, кюлге къатышдырдынг да къойдунг! – дегенди.

– Эшта-эшта, эслемедим! – деп, жаш, чыгъып, къонакъ юйге жатаргъа кетгенди. 

Биягъы жаш босагъадан тынгылап тургъанлай, киши:

– Бюгече ол жаш манга жукъ ашатмазгъа ант этгенди, эрттенликде эртте туруп, ийнек сауарны аллында, бир от гыржын этип, отха кём, сен да ийнек саууп бошагъынчы, ол да бишер, къоюнума сугъуп кетип, тууарлагъа къарай баргъан сылтау бла, арлакъгъа барырма да, ауузланырма, – 
дегенди.

Къатыны, эрттенликде эртте туруп, эри айтханча этгенди. Къарт исси гыржынны къабаргъа малла таба жанлагъанды. Алайынлай къонакъ жаш, жетип:

– Тамата! Бир къучакълап къалайым, бир башхасы болмай, сени атам кибик кёреме, кесим да бюгюн кетерикме, – деп, кесине къаты къысып къучакълагъанды.

– Ой, жашауунг къурурукъ, къоюнумда исси гыржыным бар эди, этими кюйдюрдюнг да къойдунг! – деп, гыржыны болгъанын ачыкъ этгенди. 

Жаш ол гыржынны да жартысын алып ашагъанды. Сора, къартны къолунда къамичисин эслеп:

– Бай! Къамичинги манга берсенг а! – деп тилегенди. 

Бай, къамичисин берирге унамай:

– Юйде бир эски къамичим барды да, къатыннга айтсанг, ол аны санга берир ансы, мен муну къолумдан тюшюрмейме, – дегенди.

Жаш, юйге келип:

– Тамата къызын манга бергенди, аны бла сёз тауусуп келеме, – дегенди.

Къатын ийнанмагъанды да, къызын берирге унамагъанды.

– Алай эсе, кел, атасыны туурасына барып къычырайыкъ, – дегенди.

Была экиси да къартны туурасына баргъандыла да, жаш:

– Ой, бермейди, бермей! – деп къычыргъанды. 

Бай, эски къамичини юсюнден айтылгъан сунуп:

– Ой, бер, бер да, барма къой! – деп жууап этгенди.

Жаш, эрлай къызны атына миндирип, алып, кёз туурадан ташайгъанды.

Ингирде къарт келгенинде, къызын кёрмейди.

– Къыз къайдады? – дейди.

– Да бер деп къычыра эдинг да, ол жашха бердим да ийдим! – деди къатыны.

Бай, ачыуланып, кюйюп-бишип, тёрт жанын сермегенди, не этерик эди, жаш кёз туурадан эртте ташайгъан эди.

«ХАН БОЛАМА!» 

Эртте-эртте юч къарындаш болгъандыла. Эки тамата къарындаш, харам-халал айырмай, бай жашагъандыла. Кичи къарындаш а, харамгъа боялмай, ёле-къала кечиннген бир жарлы эди. Таматалары, аны хыликкя этип, ыйлыкъдырып, сен бизни бетибизни жояса деп тургъандыла.

Бир жол ол гитче къарындашны юйюне от тюшгенди да, аны ёчюрюр амалы болмагъандан, юйю кюйгенди да бошагъанды. Сора бу жаш, кюйген къара кесеуледен къапчыгъын толтуруп, ол элден чыгъып кетгенди. «Бу тели не этеди, – деп, къарындашлары ызындан къарап кюлгендиле, – юйю угъай, кеси да кюйюп кетсе, иги боллукъ эди!» – дегендиле. 

Жаш бара баргъанды да, бир ханны къаласына келгенди. Сора, къапчыгъын арбазда эшик артына сюеп, юйге кирип, салам бергенди.

– Кел, кел, кел, жууукъ бол, – дегендиле жашха.

– Кеч бола тура эди да, мындан ары баралмай къайтханма, – дегенди ол да.

– Да ким угъай дейди, «ингиргиде эл ташлама» дейдиле, кече былай къал да, эрттенбла кетерсе, – дегендиле къаладагъыла.

Ол кече алайда къалгъанды да, жаш эрттенбла кетерге къурала башлагъанды. Чыгъа келип, къапчыгъын ёрге кётюргенлей а:

– Тобасто, бу былай женгил нек болуп турады? Болгъан мюлкюмю сатып, алтын этип, мынга жыйгъан эдим, – дегенди да, къапчыкъны баш бауун тешгенди. 

Ол да, аны ашыра чыкъгъанла да къарасала – къапчыкъда кюйген къара кесеуле. Жаш:

– О, мен зауаллы да, мен къыйынлы! Битеу мюлкюмю жангыз кечеге къабып къойдум да! Ким эсе да, алтынымы урлап, орунуна къара кесеуле къуюп кетгенди! Энди мен къалай жашарыкъма! – дегенди да, хайда жилягъанды, хайда сарнагъанды.

«Къонакъгъа къонакъбайлыкъ эте билмегеннге атым чыгъып, бедиш​-
лик болама», – деп, хан ыйлыкъгъанды, къоркъгъанды. Жашха ариу айтханды.

– Биз терс болдукъ, адамлыкъ эталмадыкъ, алай а биз ол жангыз къапчыкъ алтынны тюбюндеми къаллыкъбыз?! Орунуна салайыкъ, – дегенди да, жашха бир къапчыкъ алтын бердирип ашыргъанды.

Аны да кётюрюп, жаш туугъан элине къайтханды. Юй, мал къурагъанды. Къарындашлары бу байлыкъгъа къалай батып къалды дегендиле да, сейирсиннгендиле, хапар соргъандыла. Жаш да алагъа: «Хар элни къой союуу башха» дегенлей, хар элде бирер затны багъалатадыла. Биз алтынны къалай кёре эсек да, бир-бир жерледе агъач кюйген къара кесеулени алай багъалайдыла. Аны эшитгенимде, юйюмю кюйдюрдюм да, кесеулени, ариу-ариуун, мажалларын сайлап, къапчыгъыма къуюп, алып барып, ма алайда-алайда, ол элде, орамда сюелип: «Эй, кюйген кесеулеге ким алтын алышдырады?» – дегенлейиме: «Мен!» – деп бири, «Угъай, мен!» – деп бири, дуния алтынларын алып чабышдыла да, эрлай алышдырдыкъ. Кесеу жетмегенле ачыу эте къалдыла», – дегенди.

Эки тамата къарындаш, керти да дегендиле да, ийнаннгандыла. «Кел, биз да юйлерибизни кюйдюрейик да, андан да уллу тулукълагъа къуюп, эрлай элтип, алтыннга алышдырып келейик», – дегендиле. Экиси да юйлерине от салгъандыла, кюйдюргендиле. Бирер уллу тулукъну кесеуден толтургъандыла да, кётюрюп, къара тер басып, жаш айтхан элге келгендиле. Сора орамда:

– Эй, кюйген кесеуге алтын ауушдурлукъ, келигиз, аламат кесеу​ле келтиргенбиз! Кесеуге алтын ауушдурлукъ! – дегендиле да, хайда къычыргъандыла. 

Киши келмегенди. Ол орамгъа да, бу орамгъа да баргъандыла, алай а:

– Бу телилеге къарагъыз! Не эсе да шашып айлана болурла! – деп, кюлюп къойгъан болмаса, киши сан этмегенди.

– Эй, бу, бизни алдап, эшигибизни жапды, – дегендиле да, ызларына къайтхандыла. 

Жашха дунияны урушхандыла, тырман этгендиле. Ол а:

– Да мен не этейим! Байлыгъынгы хапарын айт дедигиз да, айтдым. Сиз менича болалмадыгъыз эсе, мени не терслигим барды? – дегенди да къойгъанды.

Кюнлени бир кюнюнде гитче жашны къатыны ёлгенди да къалгъанды. Не этерик эди жаш, – жилягъанды, таралгъанды. Сора ёлюкню сыртына кётюргенди да, элден чыкъгъанды. Бара барып, бир ханны къаласын кёргенди. Кёз байланнган кезиуге дери сакълап, ёлюкню тышында эшик артына сюегенди да, къалагъа кирип баргъанды. Адетдеча:

– Ингир ахшы болсун! – деп салам бергенди.

– Ахшылыкъ кёр! Игилик бла кел, – дегендиле да, жашны ханны къатына чакъырып олтуртхандыла. 

Хан да муну сёзге тутуп, хапар айтыша тургъунчу, жумушчулары аш-суу этгендиле. Сора ушхууур келтиргендиле да, тепси бла алларына салгъандыла. Ол заманда жаш:

– Айып этмегиз, мени нёгерим да бар эди: тиширыуум, бери кирирге тартынып, мени тышында сакълап къалгъан эди, энди аны да бери бир чакъырыгъыз, – дегенди.

Ханны тамата къызы тышына чыкъгъанды да, къараса – къатын къабыргъагъа сюелип тура. Сора анга:

– Э къыз, былай этип нек тураса? Кел, юйге кир, ауузлан, тынчай, – 
деп сёлешгенди.

Къонакъ тиширыу жууап бермегенди. Ханны къызы юйге киргенди да:

– Уялгъандан, не жууап бермейди, не юйге кирирге унамайды, – 
дегенди.

Хан ортанчы къызын жибергенди. Ол да алай айтып къайтханды. Хан гитче къызын жибергенди. Ол да, чыгъып:

– Кел юйге, былайда сюелме да, юйде олтур, аша, тынчай, эрттенбла кетерсиз, – дегенди.

Къонакъ жууап бермегенди. Сора ханны къызы:

– Ий, быллай бир неге омакъландыраса кесинги, кел бери, келлик эсенг, – деп, билегинден тартханды. 

Ёлюк доп деп аугъанды да кетгенди. Ханны къызы кётюрюп, сюеп кюрешгенди – болмагъанды. Сора, чабып, юйге киргенди да, ишни болушун юйдегилеге айтханды.

– Ой-ой, къалай болду? – деп, юйдегиле да чабышхандыла.

Ханны къызы, жашны къатынын кеси ёлтюрген сунуп, къоркъгъанды, жунчугъанды.

– О-о, къуралмагъын мен, келе келип, жан тенгимден бошап къалдым да, – деп, жаш хайда жилягъанды.

Бу бедишлик иш элге жайылып, къан жауады деп къоркъгъанды да, хан жашха ариу айтханды, жалыннганды:

– Жиляма, мен сени кесими жашым кибик кёрлюкме, гитче къызымы да санга береме, ал, бусагъат окъуна биргенге ашырып иейим, – 
дегенди.

Жаш ыразы болгъанды. Ханны къызын да, берген малын, мюлкюн, жумушчуларын да алып, олсагъатдан элине кетгенди. Келгенинде, къарындашлары аллына чапхандыла, сейирсиннгендиле, хапар соргъандыла.

– Былай да былай. Бир къауум элде ёлгенлени басдырмайдыла, алагъа табынып турадыла. Сора ёлгени болмагъан, сау адамын берип, ёлгенни сатып алады. Ма мен да къатынымы ёлюгюн ханны къызына алышып келеме. Орамгъа чыгъып: «Эй, ёлген къатынны сау къызгъа алышдырлыкъ бармысыз?» – дегенлейиме: «Мен!» – деп бири, «Мен!» –  деп бири, хар ким чабышхандыла да, бу къызны сайлап алып келеме, –  дегенди.

Тамата къарындашла анга зарланнгандыла.

– Кел, алан, биз да алай этейик, къатынларыбызны жаш къызлагъа, байланы къызларына, алышдырып келейик, ёлгюнчю сакълай турмайыкъ да, бусагъатда окъуна элтейик, – дегендиле. 

Ургъандыла да, экиси да къатынларын ёлтюргендиле. Сора аланы да сыртларына кётюрюп, жаш айтхан элге баргъандыла. Баргъандыла да, орамда сюелип:

– Эй, ёлген къатынны сау къызгъа алышдырабыз! Ёлген къатынны сау къызгъа алышдырабыз! – дегенни айтып, хайда къычыра бергендиле. 

Дуния алагъа сейирсиннгенди, хар ким кюлгенди, хыликкя этгенди.

Къарындашла алданнганларын ангылагъандыла.

– Ай, ол итни къозутханына ийнанып, кеси кесибизге къан жаудурдукъ, юйюбюз къуруду. Жарлы да, дуниягъа бедишлик да болдукъ. Энди аны, бучхагъындан тутуп, суугъа атмай эсек, бизге жашау къалмагъанды, – деп, экиси да гитче къарындашны суугъа атаргъа оноу этгендиле. Къайтып келгендиле да:

– Сен бизни тюп этерге башлагъанса. Алай а биз сени алгъа ды​нгырдатайыкъ, – дегендиле да, тутуп, ахшы тюйгендиле. Сора, къолун-аягъын да байлап, тулукъгъа сугъуп, суу боюнуна элтгендиле. Аны атаргъа теренирек жер излей, экиси да арлакъ-берлакъ кетгендиле.

Жаш да тулукъ ичинде дыгалас эте, ынычхай тургъанлай, уллу къой сюрюуню ышыра, бир атлы алайгъа жетгенди да, тулукъну эслеп: «Аллах берди, не эсе да тапдым!» – деп къууаннганды. Тулукъну кётюрюп кете тебирегенлей а, аны ичинде не эсе да бир зат къымылдай тургъанын сезип:

– Эй, тулукъда ким барды? – деп соргъанды.

– Болуб’а, ким боллукъду биягъы менме! – дегенди жаш.

– Адаммыса?! Тобасто, сора тулукъгъа нек сугъулуп тураса да?

– Сюйюпмю сугъулуп турама?! Бездиргендиле да, эм артында ма былай суугъа атаргъа келтирип турадыла.

– Нек атадыла?

– Атыб’а, нек атадыла, элде хадауус хан ёлгенди да, манга: «Сен хан бол! Эл хансыз жашаяллыкъ тюйюлдю!» – дегендиле да, къадалгъандыла. Мен а хан болургъа унамайма, болаллыкъ тюйюлме. Энди, эришип, хан болмай эсенг, суугъа атып иерикбиз деп, ма былай эте айланадыла, – 
дегенди жаш.

Аны эшитген атлы, эрлай секирип, атындан тюшюп, тулукъну башын ачханды да, жашны бошлап:

– Ай юйюнге, хан болмайма деб’а къалай айта эдинг?! Ёзге не излей эдинг? Сюймей эсенг, мен болайым хан. Мени кесингча эт да, атыма мин да, къач. Малым да сеники болсун, – дегенди.

Жаш аны, къолун-аягъын байлап, тулукъгъа сукъгъанды да, башын къысып, жерге томалатханды. Сора ол кишини атына да минип, сюрюуню сюре кетгенди.

Эки къарындаш къайтып келгендиле. «Эм алгъа энтта бир иги ууатайыкъ да, суугъа алай атарбыз», – деп, тулукъну жангыдан тюйгендиле да тебирегендиле. Олсагъатдан:

– Хан болама, хан болама! Къоюгъуз, тюймегиз! Энди ыразы болама. Хан болама! – дегенди да къычыргъанды тулукъдагъы.

– Ай, хариб’а! Алаймы келе эди кёлюнге! Болурса сен а хан, болмай а! Бар, хан да, тап, патчах да бола-бола тур! – дегендиле да, суугъа атхандыла да жибергендиле.

Кичи къарындаш, бир мазаллы сюрюуню да сюре, юйюне къайтханды да келгенди. Тамата къарындашла, аны кёргенлей, сейир-тамаша болгъандыла, шашаргъа жетгендиле. Чапхандыла да, хапар соргъандыла.

– Асто-о, бу ишге къара, биз сени суугъа быргъап келген эдик, сен а мазаллы сюрюу бла къайтып келесе. Къалай болады бу? – дегендиле.

– Да не къалай болады? «Патчах бол!» – деп, суугъа атханлайыгъызгъа, сууну тюбюнде суу патчахны жерине бардым да тюшдюм. Мени къарап кёргенлеринде: «Ма патчах келди, ма бизге патчах табылды!» – дедиле да, чапдыла, эрлай къолуму-аягъымы бошладыла, алтын къалагъа элтдиле, ашатдыла, ичирдиле. Тахтагъа миндирдиле. «Энтта келирме, юйге бир бёлек малчыкъ жетдирип къайтайым!» – деп келгенме ансы, энтта ызыма кетерикме, – дегенди кичи жаш.

Ол заманда муну къарындашлары:

– Угъай, бу жол сен къайтма. Биз барайыкъ. Биз да бираз мал-мюлк алып келейик, кёп къалмазбыз, болмаса, артда дагъыда кесинг барырса, бизни да тулукъгъа сал да, суугъа ат, – дегендиле.

– Болсун, барыгъыз. Кёп къалып кетмегиз ансы, – дегенди да, жаш экисин да суу ызына элтгенди, къолларын-аякъларын байлагъанды, тулукъгъа кийиргенди да, суугъа атханды да ийгенди.

АКЪЫЛЛЫ КЪЫЗ

Бир тау элде айтылып тургъан бир ханны юй бийчеси ёлгенди. Бир талай заман кетгенден сора, хан, адамларын жыйып:

– Манга бир къатын алыгъыз! – дегенди.

– Аллах-Аллах, санга уа къатын кёпдю, – деп, къызланы эм ариуун сайлап тебирегендиле. 

Алай а, айланып, айланып, ханнга жараулу къатын тапмагъандыла. Бир жолда, ала орамны кетип баргъанлай, ичине кюн таякъла кирип тургъан чалман юйню аллында бир къыз арбазны сибире тургъанын кёргендиле. Бирлери: 

– Бу къыз ушагъыулу къыз кёре эдим, – дегенди да, бары да юйню аллына келип, къыз бла сёлешгендиле.

– Кюнюнг ахшы болсун, ай къыз!

– Ахшылыкъ кёрюгюз, къонакъла, сау келигиз, жууукъ болугъуз!

– Кимни къызыса сен?

– Да мен а кимни къызыма, кюнсюзню къызыма.

– Кюнсюз кеси юйдемиди?

– Угъай, кёп болмай, сегизаякъгъа минип, эл ичине кетген эди.

– Ананг а къайдады? 

– Тынмазгъа кетгенди.

Алайда ханны адамлары, къызны айтханларын ангылаялмай, жанлап кетгендиле. Ханнга баргъанларында: 

– Санга жараулу къыз тапмадыкъ, – деп, хапар айтхандыла.

Бирлери уа: 

– Ол жарлы къыз иги къыз болур деп мурат этеме, алай а ол бизге: «Атам, сегизаякъгъа минип, эл ичине кетгенди, анам да тынмазгъа кетгенди», – деди да, биз аны иги ангыламадыкъ, – деп, ханнга хапар айтханды.

Сора хан тынгылап тургъанды да: 

– Эй, ол къыз манга келмез, ол къыз акъыллы къызды. Сегиз​аякъ дегени желин толтургъан бууаз байталды, тынмаз дегени тирменди, анасы тирменнге кетгенди. Энди, ол къыз келе эсе, барып, аны манга тилегиз, – деп, адамларын, келечиле этип, къызгъа жибергенди.

– Хан алса, ол а чабып да келир, – дегенни да айтып, келечиле къызны юйюне кетгендиле. Сора, жетип:

– Юйге да игилик! – деп сёлешгендиле.

Къызны атасы да:

– Игилик кёрюгюз, келигиз, олтуругъуз, – деп, жарыкъ болгъанды.

– Кюнсюз, санга бизни хан, жууукълугъунгу излеп, кеси ийгенди. Энди сен къызынгы къалынын айт.

Кюнсюз:

– Да мен не айтайым, билмейме, къайдам, – дей тургъанлай, къыз, бир нёгер да алып, къонакълагъа кирип баргъанды.

– Хош келдигиз, къонакъла! – деп саламлашханды. Сора: – Къалын малымы кесим айтыр эдим, шериатда уят жокъду, – дегенди.

– Аллах-Аллах, айт, айт, – дегендиле келечиле.

– Хан, – дегенди къыз, – атам Кюнсюзге отуз тюлкю, къыркъ бёрю, алтмыш да бичилген ат берсин.

Биягъыла, не дерге билмей:

– Бёрюлени, тюлкюлени биз анга къайдан табарыкъбыз, алай болса да кеси да бир эшитсин, – деп, барып, ханнга хапарларын айтхандыла. 

Хан тынгылап тургъанды да: 

– Эй, мен биле эдим аны манга келмезлигин, сиз ханны келечилерибиз деп махтанып баргъанлыкъгъа, аны айтхан сёзюню магъанасы бек теренди. Отуз тюлкюсю – ханнга отуз жылдан кёп болмагъан эсе, ол бек игиди, отуз жылда ол алыкъын анга баргъан къыз бла тюлкю кибик ойнар дегениди. Къыркъ бёрюсю – ханнга къыркъ жылдан кёп болмагъан эсе, бёрю кибикди, анга барыргъа боллукъду дегенлиги. Алтмыш ат дегени уа, ханнга алтмыш жыл болгъан эсе, барлыкъ тюйюлме деген сёзюдю, – деп ёхтюннгенди.

Ханны алтмышынчы жылы бара эди… Хан къызны акъылын бек жаратханды, экинчи анга келечи иймегенди, алай а ол чырт бир затдан инжилмей жашар чакълы бир ырысхы бергенди. Кеси да жылы жылына келишген бир юй бийче алгъанды.

БАРМАКЪЧЫКЪ

Эртте-эртте бир элде бир къатын бла бир киши жашагъандыла, – ишлеучю, жигер, уста адамла, юйлери-башлары да тап, ырысхылары да толу. Алай а не медет! Аланы сабийлери болмагъанды. Анга бек къыйналгъандыла. Эрттен жулдуздан ингир жулдузгъа дери экиси да: «Я Аллах, не гитчечик болса да, тап, бармакъчыкъ тенгли бола эсе да, бизге бир сабий бер!» – деп тилеп тургъандыла. Тилеклерин къабыл этип, Аллахутагъала алагъа бир сабий бергенди. Айтханларыча, бармакъ тенгли бир гитче сабийчик. Аны кесине да Бармакъчыкъ деп атагъандыла.

Ала Бармакъчыкъны бек сюйгендиле, кесин да къол аязларында жюрютгендиле. Ол акъыллычыкъ болгъанды, айтханларын этип, не жумушларын да мажарып тургъанды.

Бир жолда Бармакъчыкъ ёгюзлени суугъа элтирге тебирегенди да, атасы анга: 

– Бармакъчыкъ, ёгюзню къуйругъундан тутма, къулагъына минип бар! – дегенди. 

Бармакъчыкъ ёгюзлеге суу ичиргенди да, артха тебирегенлеринде, ёгюзню къулагъына ёрлеялмай, къуйругъундан тутуп келе болгъанды. Суудан иги ичген ёгюз кир жуммагъын аны башына агъызгъанды да, басдырып къойгъанды. Ёгюзле юйге кетгендиле, Бармакъчыкъ кёмюлген жеринде къалгъанды.

Сууну боюну бла, къазауатдан ызына къайтып, ач аскер келе болгъанды. Тылпыу эте тургъан ёгюз кирни кёрюп, арлакъдан ашар затды деп, кёллерине алай келип, чапхандыла. Бири, жетип, алыргъа бармагъын сукъгъанлайына, Бармакъчыкъ:

– Уй, къарынымы бузуп къоя эдинг да! – деп къычыргъанды.

Аны эшитгенлей, аскер, къоркъуп: 

– Ой, ёгюз кири сёлешип башлагъанды, ахырзаман келгенди! – деп, хазналары бла алып келе тургъан арбаларын къоюп, ёлюм къайгъыда хайда къачхандыла.

Бармакъчыкъ, ары-бери этип, жуммакъдан чыкъгъанды. Юсюн суу​да жуууп, алда баргъан ат арбаны атыны къулагъына минип: «Чух!» – 
деп къычырып, арбаны жюрютюп, аны ызындан къалгъан арбала да тизилип, юйюне келгенди. 

– Арбазны эшиклерин ачыгъыз! – деп къычыргъанды. – Мен сизге хазна-хожа алып келеме!

Халкъ, аны кёрюп, жыйылып, жашларына:

– Сиз Бармакъчыкъны хыликкя эте эдигиз да, кёрдюгюзмю, ол атасына-анасына къаллай байлыкъ келтирди! Аныча тири болгъа эдигиз! – 
деп уруша эди.

БИР ЖАШНЫ ТЕЛИ АНАСЫ 

Бир жашны бир къарт анасы бла къатыны бар эди. Бир кюн келин ийнек сауа, анасы бузоу къоруй болгъандыла. Ийнек чочугъанды да, келинчик, эслемейин, таякъ бла ийнекни башына ургъанды. Къарт къатын келиннге ачыуланнганды:

– Атабыз тенгли къарт ийнекни башына таякъ бла урургъа нечик къолунгдан келди? – деп урушханды.

Келин арсар болгъанды. Къайын анасы уа:

– Теш да, кёлегинги ийнекге кийдир, сыйламай, амалынг жокъду, – 
дегенди.

Келинчик, ол алай урушхандан сора, тешинип, къымыжа болуп, кёлегин ийнекге кийдире тургъанлай, жаш келгенди.

– Не этесиз, не кюрешесиз? – деп, анасына сурагъанды.

– Не кюрешейик? – дегенди къатын. – Келин атабыз тенгли къарт ийнекни башына ургъанды да, энди уа аны сыйлата турама.

Ол заманда жаш:

– А, была уа телиледиле да! Мен быладан тели тапсам, юйге къайтырма, тапмасам, къайтмам! – деп, атына да минип, чыгъып кетгенди. Бара барып, бир элге жетгенде, эл аягъында бир юйге къайтып:

– Хей! – деп къычыргъанды. Ол юйден:

– Жууукъ бол, не адам эсенг да! – деп, эки къатын чыкъгъандыла.

– Сау болугъуз! Жууукъ болургъа ашыкъгъан этеме, жолум узакъды. Ахыратха барама да, юллем ёчюлгенди да, аны къабындырыргъа къайтхан эдим, – дегенди.

Къатынла кюлгендиле, тели болур деп, от бергендиле.

Бара кетип, дагъыда бир эл аягъына жетгенде, эки жаш къатынчыкъ бир къызны, къолу къошуннга бекленип, алып келе тургъанлай жолукъгъанды.

– Жол болсун, ахшы улан! Къайры бараса? – деп соргъандыла.

Жаш:

– Ахыратха барама, – дегенди.

– Бу къызны къолу къошуннга бекленнгенди да, дунияда бир затха жарарыкъ тюйюлдю. Биз да муну ахыратха элте эдик. Алай биз жол танымайбыз. Ахыратха бара эсенг, тиширыу хатерибизни этип, муну да ала барсанг эди, – деп тилегендиле.

– Аманат къыйын затды. Мен аны ол аман жоллада элталмам, – дегенди жаш.

Къатынла дагъыда тилегендиле.

– Къыйын болса да, къаты тилейсиз да, сиз айтханны этерме, – деп, жаш къызны ат боюнуна алгъанды.

Ол къатынладан айырылгъаны бла, къошунну ургъанды да, сындырып, къызны къолун бош этгенди. Бара кетип, бир шагъырей юйюне къайтханды. Сора:

– Мен къайтхынчы, мында тутугъуз! – деп, къызны ол шагъырейлеринде къойгъанды.

Андан кетип, бир элге баргъанды. Ол элде бир бийик юйге къайтханды.

– Хей! – деп сёлешгенде, къарауаш чыкъгъанды да:

– Жууукъ бол, не адам эсенг да! – дегенди.

Жаш:

– Сау бол! Ахыратха барама да, юллем ёчюлюп, аны къабындырыргъа къайтханма.

Къарауаш, юйге кирип, ол юйде бийчеге:

– Бир жаш ахыратха барама да, былай да былай деп къайтханды, – 
дегенди.

– Ахшы болду да, бий кеси ёлгенде, аты, кереги да мында къалгъан эдиле, ары жиберир адам а табылмай тура эди. Ол жашны бери чакъыр, андан тилейик, ол затланы бийге элте барсын, – дегенди бийче.

Къарауаш, тышына чыгъып:

– Бийче чакъырады сени, – деп, жашны юйге кийиргенди.

Жашха ашатхандыла, ичиргендиле да, бийче:

– Мени эрим жортуууллагъа барыучу киши эди. Ёлюп кетгенди. Аты, кереги уа мында къалгъанды. Анда ала себепли жарсый болур, амал бар эсе, мени хатерими кёрюп, аланы да ала бар! – деп тилегенди.

Жаш:

– Сен тиширыуса, сени хатеринги кёрмесем, айыпды. Къыйын болса да, элтирме, – дегенди.

Бийни атын да, ат керегин да жыйып, юс быстырларын да къурап, жашха бергендиле. Аланы да алып, жаш жолуна:

– Была да ючюнчю телиле, – деп кетгенди.

Элден чыкъгъанлай, бийни ахшы быстырларын да кийгенди, ол ахшы атха да миннгенди. Бара тургъанлай, бир эл къатында бир гитче къызчыкъ суу келтире жолукъгъанды. Жаш къызны сууундан ичгенди да, арлакъ кетгенлей а, къызчыкъ дунияны жабу этип жилягъанды. Ол тийре адамдан толгъанды. Адамла:

– Нек жиляйса, къызы? Не болгъанды санга? – деп соргъандыла. Жашха да: – Хей, баргъан! Алай тохта! – дегендиле.

Жаш тохтагъанды. Адамла анга:

– Нек жилятханса къызны? – деп соргъандыла.

Жаш:

– Мен къызгъа тиймегенме. Нек жиляйса деп сормагъанмысыз? – 
дегенди.

Адамла къызгъа соргъандыла:

– Ол жаш санга тиймеген эсе, нек жиляйса да сен? 

Къыз алагъа:

– Мен нек жиляймамы? Эсиме былай тюшюп жиляйма: эрге барсам, менден жаш тууса, ол, уллу болуп, бу атлы кибик, атлы болса, аскерге барып, ол жашым ёлсе, ма былай жилярма деп жиляйма, – дегенди.

Ол адамла уа:

– Да биз а, эгечибизден туугъан къазауатда ёлсе, аны къанын ма былай алырбыз, – деп, къамаларын чыгъарып, ур да, бир бирини башын кетер, бир бирини къулагъын кетер, бир бирини билегин кетер, алай бла ол тийрени къаннга алдыргъандыла. Жаш, туурадан къарап:

– А, быладан тели уа дунияда хазна болмаз! Ахыратха барсам да, тапмам быллай телиле. Андан эсе юйюме къайтсам ахшыды, – деп, ол къолу къошуннга бекленнген къызны да, ол бийни атын, керегин да алып, салып, юйюне келгенди.

ТУУМАГЪАН ЖАШЧЫКЪ 

Бир бай кишиге бир къауум жаш къонакъгъа келгенди. Бай кишини уа бир жангыз къызы бла бир жашы болгъанды. Жашла къонакъ​гъа келгенлеринде, бай киши къызын суугъа ийгенди. Къыз суугъа баргъанды да, бир жарда бир ариу гокка хансланы кёргенди. Сора къыз: «Энди мен эрге барсам, жашчыгъым болса, жашым да, мен да суугъа келип, жашчыгъым бу хансланы кёрсе, аланы алама да ойнайма деп, суугъа кетип ёлсе, не этерме?» – деп сагъыш этгенди. Алай сагъыш этип, челеклерин да салып, суу ызында олтургъанды да, ахшы жилягъанды. Къыз алай къычырыкъ-хахай этип жиляй тургъанлай, анасы:

– Ярабий, къызчыкъ быллай бир нек къалды, хайырсыз? – деп, суу ызына баргъанды.

Келсе – къызы къычырыкъ-хахай этип жиляй тургъанын кёргенди.

– Къызым, нек жиляйса, не болгъанды, мен жарлы? – деп соргъанды.

– Анам, сен сорма, мен айтмайым, манга болуру болгъанды, – дегенди къыз.

– Да не болгъанды, къызым?

– Анам, мен эрге барсам, жашчыгъым болса, сиз къарт болсагъыз, суугъа бизни ийсегиз, жашчыкъ, суугъа келип, ол гокка хансланы кёрюп, алама деп, суугъа кетип ёлсе, мен не этерме? – деп, андан да къаты къычырып жиляды.

– Оу, мени жарлы къызым! Ол къара кюнню манга нек айтдынг?! – 
деп, анасы да къызына къошулуп, ахшы жилягъандыла.

– Ярабий, бу юйлери къурурукъла тас болдула, къонакъла, сиз айып этмегиз, мен аланы ызларындан бир къарайым, – деп, аталары къызы бла къатыныны ызындан баргъанды.

Барса – къатыны да, къызы да къычырыкъ-хахай этип, бутларын, къолларын тюйюп жиляй тургъанларын кёргенди.

– Не болгъанды, нек жиляйсыз? – деп соргъанды.

– Да болуб’а, не болгъанды. Къызчыкъ эрге барса, жашчыгъы болса, кесибиз суугъа келалмай, жашчыкъны суугъа ийсек, жашчыкъ суугъа келип, майна ол жерде ол гокка хансланы кёрюп, аланы алама да ойнайма деп, суугъа кетип ёлсе, не этербиз? – деди къатын.

– Ба-ба-ба! Мени юйюм къуруп турады десегиз а, мен жарлы, мен харип, бу аман хапарны манга нек айтдыгъыз?! – деп, аталары да, алагъа къошулуп, аладан да уллу жиляу болгъанды.

Къонакъла уа юйде сакълап тургъандыла. Хайда сакъла, хайда сакъла, юйню иеси келмегенди. Сора жашла:

– Аланла, бизни къонакъбайларыбыз суудан келмейдиле, не эсе да бир палах болгъанды, жюрюгюз, барып, бир къарайыкъ, – деп, тебирегендиле. 

Ол къадар къонакъ жаш да, жыйылып, суу ызына баргъандыла. Баргъанларында – къызлары да, аналары да, аталары да, олтурушуп, бутларын, къолларын тюйюп жиляй тура эдиле.

– Не болгъанды сизге, не къан жаугъанды? – деп соргъандыла къонакъла.

– Да болуб’а, не болгъанды, къызыбыз эрге барса, жашчыкъ тапса, биз къарт болсакъ, суугъа баралмасакъ, жашчыкъны суугъа ийсек, ол да, суугъа келип, ол гокка хансланы кёрюп, алып ойнайма деп, суугъа кетип ёлсе, не этербиз деп жиляйбыз, – дегендиле.

– Ба-ба-ба, Аллах бла ант этебиз, юйюбюз къуругъанды, – деп, ол ючюсюне да жашла къошулуп, ахшы жилягъандыла. 

Сора бир жаш:

– Энди биз ол жашчыкъ суугъа кетмезча амал этейик. Дунияда къара ёгюз тапсагъыз, аны къаны бла эфендиге барып, жашчыкъ суугъа кетип ёлмезча, дууа жаздырсакъ, жашчыкъ суугъа кетмез, – дегенди.

Ол бай кишини бауунда бир уллу къара ёгюзю болгъанды, багъылып тургъан. Жашла уа дыгалас эте тургъандыла: ол ёгюзню къалай кесдирип, этин ашаргъа билмегендиле. Юйюрню алай къайгъылы кёргенлеринде, хазыр ёгюзню сылтаугъа салып сёлешгендиле.

Къызны атасы:

– Аурууунг тас болсун, бизни къызыбыздан туугъан суугъа кетип ёлмезча болсун ансы, мен а аллай уллу къара ёгюз кесейим, – дегенди.

Бай киши, юйюне келип, бауда багъылып тургъан уллу къара ёгюзюн кесип, аны юсюне дагъыда сый этип, жашланы ахшы сыйлап, къара ёгюзню къаны бла дууа жаздырып, эшикни башына жабышдыргъанды.

Дууаны жазгъанлыкъгъа, нохтабаугъа он тюмен ахча, ёгюзню терисин, этини жартысын да бергенди.

– Жолда ашай барырсыз, – деп, жашлагъа жол азыкъ да салып ашыргъанды.

Жашла кетгенлеринде, аталары:

– Ох-ох, къатын, бир къыйын ишден да къутулуп, жюрегибиз ырахат болду, жангыз жашыбыз келсе да, уллу къууанырыкъ болур бизни бу къыйынлыкъдан къутулгъаныбызгъа, – дегенди.

Ала да алай этип тургъанлай, бир заманда жашлары келгенди. Жаш келсе, бир уллу къазан бла отда семиз этле къайнай.

Жаш анасына:

– Анам, не эте турасыз, мен кетгенли, ауругъан зат этмей турамысыз? – деп соргъанды.

– Ой, балам, аллай уллу къыйынлыкъ да жетгенди, къыйынлыкъдан да къутулгъанбыз, – деп, болумуча, ол этген затларын, жарашдырып, жашына айтханды.

Жашы, кюлюп:

– Тейри, бек уллу къыйынлыкъдан къалгъан кёреме сиз, – дегенди.

– Ма, кёремисе, жашым, бу дууаны, – энди бизни къызыбыз эрге барып, жашчыгъы болса, ёмюрюнде ёллюк тюйюлдю, – деп, эшикни башында дууаны кёргюзтгенди.

– Да, анам, сиз быллай бир къырылгъан, он тюмен ачха, тёрт-беш жылны багъылып тургъан ёгюзню кесип, этин, терисин берип сакълагъан жашыгъыз къайдады? – деп соргъанды.

– Угъай, жашым, къызыбыз эрге барса, ол жаш энди тууарыкъды, – 
дегенди анасы.

– Да, анам, туумагъан айгъа салам бергенча, бу затланы эте къалай тургъансыз? Мен ёмюрюмде сизден тели кёрмегенме, энди сизден телини кёрмей, сизден телиге тюбемей, мен бу юйге къайтып кирмем, – деп, жашлары абирекге кетгенди.

Жаш, бара барып, юч-тёрт жылны айланып, атасындан, анасындан, эгечинден тели излегенди. Айлана баргъанды да, эрикгенден, урчукъ ийире тургъан бир къарт къатыннга тюбегенди. Ол бир залим ханны къатыны болгъанды.

– Кюнюнг ахшы болсун, амма! – дегенди.

– Ахшылыкъ кёр, балам, къайдан келесе, не айланаса? – деп соргъанды.

– Ахыратдан келеме, амма, сени эрингден хапар айтыргъа келгенме, бир кесек ачма, бир жукъ къапдырсанг, хапарымы артда айтырма, – 
дегенди.

Амма жашны бек уллу сыйлагъанды. Сора жаш аммагъа ахыратдан хапар айтып башлагъанды.

– Амма, эринг бек тынчды, бек эсенди, алай санга тынгысызды, къачан келликсе деп, аллынга бек къарайды. «Минерге бир ат, тёрт-беш жюз сом ахча, юсюме ич, тыш кийим, биразыма боллукъ ашарыкъ ийсин», – деп айтдыргъанды, – дегенди.

Амма, ол айтхан затланы барын да берип, дагъыда, жашым келсе, андан мажал затла табарыкъ эдим деп, жашыны аллына къарай эди.

Къонакъ жаш да, къатынны жашы келгинчи къутулайым деп, амма бергенлени атха жюклеп, кеси да минип кетгенди. Ол кетгенлей, къатынны жашы келгенди.

– Анам, не эте тураса, тынчмыса? – деп соргъанды.

– Да не этейим, жашым, турама, атангдан бир иги хапар келди да, анга да бек къууанып, айтдыргъанларын да, тапханыма кёре, тындырыргъа кюрешип ийгенме, – деп, жашына хапар айтханды.

– Анам, сора сен а не бергенсе? – деп соргъанды.

– Минерге бир ат деген эди да, атны, тёрт-беш жюз сом ахча деген эди да, беш жюз сом, киерге кийим, биразына боллукъ ашарыкъ ийгенме, балам, – дегенди.

– Ой, анам, кимге эсе да кесинги алдатханса, адам ахыратдан дуния​гъа келип къайда кёргенсе, ол къайры кетди? – деп соргъанды.

– Балам, ма былай кетгенди.

Сора ол жаш, атына да иер салып, ол къонакъ жашны ызындан тебирегенди. Бара барып, бир заманда бир дуппурдан къарап, къарелдисин кёргенди. Ол къонакъ жаш а, ызына айланып къарап, аны ызындан келгенин эслеп, атын терекге тагъып, агъачха киргенди. Ол жаш да ат тагъылгъан жерге, келтирип, атын тагъып, кеси, жашны излей, агъачха киргенди. Къатынны жашы ол жашны ызындан жетгинчи, жаш, башха жер бла ызына къайтып, эки атны да алып, къачып кетгенди. Сора къатынны жашы, къайтып, анасына келгенди.

– Жашым, не болдунг, жеталдынгмы? – деп соргъанды анасы.

– Анам, сен керти айта кёре эдим, ол сен бергенни да азсынып, мен да атымы берип келеме, – дегенди.

Ол бай кишини жашы да, юйюне келип:

– Да, атам, мен, сизден тели тапмай, бу юйге къайтмазгъа ант этип кетген эдим да, сизден тели табып келеме, – деп, атасына-анасына хапар айтып, жарашып, жашап къалгъанды.

ХАННЫ ЖАЛЧЫСЫ 

Иги эрттерекде, ханда жалчылыкъда ишлеп тургъан бир жаш болгъанды. Ол жаш ёмюрде адамны алдамагъанды, аны ючюн хан аны жаны кибик бек сюйгенди. Аны эшитип, бир къоншу хан, атына да минип, ол ханны юйюне келгенди. Сора:

– Сен мени жалчы жашым чырт алдамайды деп махтанаса, керти да алай эсе, бир кёрейим. Ёчешейик да, мен жалчынга сени алдатырма, – 
дегенди.

– Ёчешейик, – дегенди ол да.

– Не саласа ёчге? – деп соргъанды къоншу хан.

– Ол кеси кютген жылкъыны жартысы сени болур, жалчым мени алдаса. Сен а не саласа?

– Мен да бир тюкеними бла къызымы берирме, – дегенди ол келген. 

Ол ханны къызындан ариу жан а дуниягъа жаратылмагъан эди. Бу эки ханны алай ёчешгенлеринден жалчыны хапары жокъду. Бир кюн, жаш жылкъы кюте тургъанлай, былай сансыз кибик этип, къоншу хан аны къатына келгенди да:

– Жылкъыны ичинде жылкъы анасы сары байтал къайдады? Сен аны тутуп кесе эсенг, ол дуниягъа белгили ариу къызымы санга береме, – 
дегенди.

– Тоба-асто, акъылынгданмы чыкъгъанса? Мен ханыма не айтып барлыкъма сора? – дегенди жалчы жаш.

– Да ханынга азмыды жууап, жардан кетди де неда жыйын жанлы бла жагъалашама деп ёлдю де, азмыды айтырыкъ? Бир ат ючюн сен мени къызымы аласа, – дегенди. 

Жаш не этерге билмегенди, терен сагъышха кетгенди. Алай болса да, жылкъы анасы сары байталны тутуп, ол хан къарап тургъанлай, кесгенди. «Къыз кёзюме кёрюннгенинде, байталны кесдим, энди ханыма не жууап берейим?» – деп, жаш кёп сагъыш этгенди.

Сагъыш эте келип, таягъын жерге чанчып, анга жамычысын тагъып, хан орунуна кёрюп, кеси да, ол къаранчханы аллына барып, кеси аллына аны бла сёлешеди: «Жылкъы анасы сары байтал къайдады десе, къаядан кетгенди дерме. Угъай, бу ханнга жууап тюйюлдю. Жылкъы анасы сары байтал къайдады десе, жанлыгъа кесин талатып ёлтюргенди дерме». Дагъыда башын ары-бери чайкъап: «Бу да ханнга жууап тюйюлдю», – дегенди жаш. Не да болсун, жаш, ётюрюкню айталмай, этерик жууапларыны бирин да жаратмай, ахырында: «Жылкъы анасы сары байталны бичакъладым, ханны ариу къызын къучакъладым дерме», – 
дегенди да, артда тапхан жууабын жаратханды.

Жаш, жылкъыны баугъа жыйып, ханыны аллына келип саламлашханды. Къоншу хан да, халкъ да тынгылап тургъанлай, хан жалчысына:

– Алейкум салам! Жылкъы анасы сары байтал къайдады? – деп соргъанды.

– Жылкъы анасы сары байталны бичакъладым, ханны ариу къызын къучакъладым, – деп жууап бергенди жаш. 

Ёчге къараргъа жыйылып тургъан халкъны, жамауатны ичинде жаш тюз жууап бергенинде, къызны атасы хан, эринин къабып, уялып, жерге къарагъанды. Бу хан жашны андан да бек сюйгенди, къууанып, боюнундан къучакълагъанды. Андан сора, той-оюн этип, ханны къызын жалчы жашха келтиргендиле. Тюкенни да кеслерине кёчюргендиле. Ол бирси хан а бурунун салындырып къалгъанды.

ШАЙТАН БЛА АДАМ 

Бир кюн шайтан бла адам сёз бла ким кимни хорлар деп ёчешгендиле. Хорланнган а ёллюк болгъанды. Сора айтышхандыла.

Шайтан: 

– Бир!

Адам: 

– Темиркъазыкъ бирди.

Шайтан: 

– Эки!

Адам: 

– Адамны эки кёзю.

Шайтан: 

– Юч!

Адам: 

– Юч къылсыз – къобуз согъулмаз.

– Тёрт!

– Тёрт урмай, ат жортмаз.

– Беш!

– Беш бармакъгъа тюшген – ычхынмаз. 

– Алты!

– Алты къош ёгюз бла сабан сюрген – ач къалмаз.

– Жети!

– Жетегейле жетер жерлерине жетгинчи, танг атмаз.

– Сегиз!

– Сегизге миннген – арымаз.

– Тогъуз!

– Тогъуз эрге баргъан тул къатынны къоз гюрбеге салсанг да, жарымаз.

– Он!

– Он деген а олду: онг жанындан чыгъып, сол жанына батып, къара тенгизни къурута эди.

– Тенгизинг да аллай тенгиз болур эди!

– Аллай тенгиз болгъанын-къалгъанын сен бил: уллу къуш, бир жанындан учуп, бир жанына жеталмай, ортасында бата эди.

– Къушунг да аллай къушчукъ болур эди!

– Къушну къаллай болгъанын-къалгъанын сен бил: къанатларын жайса, бир къанаты ханны къаласына кёлекке эте эди.

– Ханны къаласы да чибин аучукъ болур эди!

– Ханны къаласы чибин аучукъ болгъанын-къалгъанын сен бил: эшек эшик аллында окъуса, къарауашы юйде эшитмей эди.

– Ол да гылыучукъ болур эди!

– Эшекни гылыучукъ болгъанын-къалгъанын сен бил, мени атам, ол эшекге жюз пуд арпаны да жюклеп, къоянны сюрюп тутхан эди.

– Къоян да къоян балачыкъ болур эди!

– Къоян балачыкъ болгъанын-къалгъанын сен бил: ол къоянны терисини жартысындан элде эр кишилеге бёркле чыкъгъан эдиле.

– Эр кишилеринг да жангы туугъан сабийчикле болур эдиле!

– Жангы туугъан сабийчикле болгъанын-къалгъанын сен бил: аланы ичинде жюзжыллыкъ къарт кишиле бар эдиле.

Сора анга шайтан жууап тапмагъанды да: 

– Кёпдюм! – дегенди. 

– Кёпдюнг эсенг, бузул! – дегенди да къойгъанды адам. 

Аны бла шайтан, эм арты не айтыргъа билмей, атылгъанды да къалгъанды.

ЧЫПЧЫКЪ БЛА КЪЫЗГЪАНЧ ХАН 

Эртте-эртте-эртте, адамла бла жаныуарла бир бири бла сёлеше, бир бирин ангылай билген заманда, Джутхан деп бир къызгъанч хан жашагъанды. Бир жолда ма ол къызгъанч хан къаласыны арбазында олтуруп, адамлары да тёгерегин сакълап тугъанлай, бир чыпчыкъ сюрюу, келип, арбазгъа къоннганды. Чыпчыкъла, ханны туурасында ары-бери жёбелеп, аны-муну чёплей тебирегендиле. Бир чыпчыгъ’ а, кюл тёбечикни чучхуй кетип, бир алтын апасы тапханды. Сора, къууанып:

– Къалай иги болду: кюл къаздым да, ахча тапдым, кюл къаздым да, апасы тапдым! Апасы – мени, кюл – сени! – деп жырлагъанды.

Хан, аны эшитгенлей, ахчагъа эси кетип, ачыуланып, чыпчыкъ​гъа:

– О-хо, аз сюймез эдинг! Нек болады ахча сеники?! Ол мениди! Арбаз мени эсе – апасы да мениди! Ат, бусагъат бери ат! – деп, чыпчыкъ​гъа таш силдегенди. 

Дуу деп, чыпчыкъ сюрюу алайдан учханды. Ахчалы чыпчыгъ’а, апасыны кюлге тюшюрюп, учуп, кийим жайыучу къурукъгъа къоннганды. Сора:

– Артыкъда иги! Артыкъда иги! 

Апасы – сени, къурукъ – мени! 

Мен – бийикде, сен – жерде! –

деп жырлагъанды.

– О-хо, аз сюймез эдинг! Нек болады къурукъ сени?! Арбаз да мениди, къурукъ да мени! – деп ачыуланнганды Джутхан хан.

– Апасы – сени, къурукъ – мени! 

Сен жерге къонаса, мен къурукъгъа къонама!

– Болмайды да бу! Бусагъатдан ау атып, тутугъуз муну! – деп буюр​гъанды хан адамларына. 

Олсагъатдан чыпчыкъгъа ау атып, тутхандыла да, ханнга бергендиле. Хан чыпчыкъны боюнун юзгенди. Алайына чыпчыкъ:

– Артыкъда аламат иги: 

Аман къаным кетди, 

Аман къаным – сени, 

Жангы къаным – мени! –

деп жырлагъанды.

– Юйютмесек, бу боллукъ тюйюл кёреме! – деп, хан от этерге буюр​гъанды. 

Адамлары, чабышып, от жакъгъандыла. Хан чыпчыкъны отха атханында:

– Жангырдым, артыкъда иги: 

Эски тюгюм кетди.

Эски тюгюм – сени, 

Жангы тюгюм – мени! –

деп, ол биягъы жырын жырлагъанды.

– Энди уа сен жангы тюк чыгъардан озаса. Мен сени орунунгу тапдырайым! – деп, хан бютюнда ачыуланнганды. Отдан алып, чыпчыкъны лыкъ деп жутуп жибергенди.

– Артыкъда иги: 

Жангы орунум болду. 

Эски орунум – сени, 

Жангы орунум – мени! –

деп, биягъы чыпчыкъ биягъынлай жырларгъа къалгъанды.

Хан бу ишге тёзалмагъанды да, адамларына:

– Энди сиз, къылычла алып, юсюме ёре сюелип туругъуз, сакъ болугъуз: мен хыкъ деп кёрейим, чыпчыкъ учуп чыгъар, ол былай чыкъ​гъанлай, сиз сермеп, туурап къоюгъуз!

Айтханыча, хан хыкъ дегенлейине, саппа-сау болуп, чыпчыкъ учуп чыкъгъанды. Хазыр болуп тургъан жашла къылычла бла гузаба сермегендиле. Ала, чыпчыкъны урабыз деп, ханны ургъандыла да жибергендиле. Чыпчыгъ’а, къылычланы арасы бла учуп чыгъып:

– Чик-чирик, чик-чирик, 

Артыкъда иги, 

Апасы – сени, 

Жашау – мени! –

деп жырлай, учуп кетгенди.

ЧЫЧХАНЧЫКЪ БЛА КЪОНГУРОУЧУКЪ 

Эртте-эртте бир чычханчыкъ жашагъанды. Аны боюнунда, зынгыр-зынгыр-зынгыр деп, къонгуроучугъу болгъанды. Бир кече чычханчыкъ, салам тишге кирип, будай ашай тургъанлай, къонгуроучугъун тас этгенди да къойгъанды. Сора чычханчыкъ отха баргъанды да:

– Ий, от, манга бир кесек от берсенг а, – деп тилегенди.

– Сора отну не этерик эдинг? – дегенди от.

– Къонгуроучугъум саламда тас болгъанды да, от жандырып, аны табарыкъ эдим.

– Гырт-гырт, сени кибиклеге мен от бермейме, – дегенди да къойгъанды от. 

Андан чычханчыкъ суугъа баргъанды.

– Ий, суу, манга бир кесек суу бер.

– Не этерик эдинг сора сууну? – дегенди суу.

– Да былай-былай, ол манга от бермегенди да, энди, сууну къуюп, жукълатхан этерик эдим, – дегенди чычханчыкъ. 

– Гырт-гырт, сени кибиклеге мен суу бермейме, – дегенди да къойгъанды суу да. 

Андан сора чычханчыкъ эшеклеге баргъанды:

– Ий маржа, эшекле, барыгъыз да, сууну бир бокълагъыз, – дегенди.

– Нек? – деп соргъандыла эшекле.

– Да былай-былай, мен суу тилей баргъан эдим да, манга суу бермей ийгенди.

– Гырт-гырт, – дегендиле эшекле, – биз аны ючюн сууну нек бокълай эдик, биз ол суудан ичген этебиз!

Андан чычханчыкъ, не этерге билмей, жашлагъа баргъанды:

– Ий, жашла, эшеклени чапдырыгъыз да, бир терлетигиз, ала, мен сууну бокълагъыз деп тилегенимде, унамай ийгендиле.

– Гырт-гырт, аны ючюн биз минип айланнган эшеклерибизни нек терлете эдик? – дегендиле да къойгъандыла жашла. 

Сора чычханчыкъ къатынлагъа баргъанды.

– Къатынла, жашларыгъызны бир тюйюгюз, ала мени айтханымы этерге унамайдыла.

– Гырт-гырт, мынга бир къара, аны ючюн биз жашларыбызны нек тюе эдик?! – дегендиле да къойгъандыла къатынла да. 

Эм артында чычханчыкъ, мадар болгъанын тауусуп, кишилеге барып: 

– О, кишиле, о-ха-хай, къатынларыгъыз азыкъларыгъызны урлап, ашап барадыла! – деп хахайлагъанды.

Кишиле, керти да алай болур деп, чалгъыларын да алып, къатынларын тюерге чапхандыла, къатынла жашларына чапхандыла, жашла эшеклеге чапхандыла, эшекле суугъа чапхандыла, суу отха чапханды, от саламгъа чапханды, салам кюйгенинде, чычханчыкъ да къонгуроучугъун тапханды.

Аны кёрмегенибиз кибик, ауруу-талау да кёрмей къалайыкъ!

АКЪЫЛЛЫ КЪЫЗ БЛА ТЕЛИ ЖАШ

Бир жол патчах, ёзюрюн кесине чакъырып, кёкде учуп баргъан къузгъунну кёргюзтюп:

– Ма ол учуп баргъан къузгъун бош затла къычыра бармайды. Аны не айтханын билип келирге керексе, – деп, жибереди.

Патчахны ёзюрю кёп жюрюйдю, алай, къузгъунну не айтханын билалмай, къайтып келеди. Къайтып келе, патчах къызына тюбеп, не айланнганын айтады. 

Патчахны къызы анга:

– Сен мен айтханны атама билдирмесенг, мен къузгъунну не къычырып баргъанын юйретир эдим, – дейди. 

Ёзюр къаргъанады.

– Къузгъун: «Иги къатын аман кишини, аман болса да, къоймайды, къыстамайды. Иги киши уа аман къатынны тутмайды, къыстайды», – 
дей бара эди, – деп юйретеди къыз.

Ёзюр патчахха ол юйретгенлей айтып барады. Патчах:

– Ким юйретгенин айтмасанг, боюнунгу кесеме, – деп, аны боюнуна бичакъ салады. 

Болсада ёзюрю жукъ айтмайды. 

Къыз ол заманда алайгъа жетеди, кеси юйретгенин айтады. Патчах андан сора ёзюрюн жибереди да, анга: 

– Дунияны башында бек аман жаш ким эсе да, аны табып кел, – 
деп буюрады. 

Патчахны ёзюрю дунияда мындан тели, мындан аман болмаз дерча аллай бир жашны алып келеди. Патчах къызын ол тели жашха береди. Къыз атасына жашны юсюнден зат да айтмайды, тарыкъмайды. Къызны атасы тели жашха къызын сынар ючюн бергенди. Къыз а, тели жашны да къолундан тутуп, элден чыгъып кетгенди. Къыз тели жашны таза тутаргъа, ариу юйретирге кюрешеди. Алай жаш тюрленмейди.

Андан сора къыз, инбашына артмакъ атып, тели жашха дарман излей кетеди. 

Кёп айлана кетип, къайтады. Не амал, не мадар да этип, тели жашны сау, акъыллы этерге кюрешеди.

Бир кюн ханны къызы тургъан юйюнде бир тауушла эшитеди. Сейирсинип, тохтап тынгылагъанда, бир ауаз:

– Сен алтынынгы жерни не бек теренинде сакъларгъа кюрешсенг да, табарла, – дейди. 

Къыз, барып, эри жукълагъан отоугъа жашыртын къараса, бир жилян, аны къулагъындан башын къаратып, сёлеше тургъанын кёреди. 

Экинчи ауаз:

– Сен да кесинги артыкъ бёкемге санама, жети жыл къысыр тургъан къойну табып, этин тели жашха ашатсала, сен аны ичинден бек терк чыгъарса, сора сени башынга да таякъ жетерге болур, – деди. 

Ол а жерден башын чыгъарып тургъан экинчи жилян болгъанды.

Къыз олсагъатда окъуна жети жыл къысыр тургъан къой излеп башлайды. Адамла къызгъа бек сейирсинедиле.

– Жети жыл къысыр къалгъан къойну этин ашатмасанг а, турмаз, иги адамды да сени эринг, – деп кюледиле. 

Алай къыз жукъ айтмайды, излегенин табып, жашха ашатады. Къойну этин ашагъанлай, тели жаш бирда болмагъанча акъыллы, анга кёре ариулугъу да болгъан, тюз жангыдан туугъанча болуп сюе​леди.

Жаш бла къыз, бирси жилянны да ёлтюрюп, алтынын да алып, андан ары жашауларыны оноуун этедиле. Жараулу юйле ишлетедиле. Юйлерини ичинде хар бир отоуну эшик башында: «Иги къатын аман кишини къыстамайды, иги киши уа аман къатынны къыстайды», – деп, хар адамны кёзю илинирча, ариу харфла бла жаздырадыла. 

Юйлерин алай битдиргенден сора, къыз атасын къонакъгъа чакъырады. Къызны атасы, ол юйню кёрюп, бек сейирсинеди, андан да бег’а эшик башларында жазыуланы кёргенде сейирсинеди. 

Патчах, жашны кёргенде уа, бютюнда сейирге къалады:

– Кеси кёзюм бла кёрмесем, сизни бу жашауугъузгъа ийнанырыкъ 
тюйюл эдим. Сиз менден эсе иги жашайсыз, акъылыгъыз да менден эсе уллуду, анга кёре уа патчах сен болургъа керексе, – деп, къызына къарайды. 

Къыз патчахлыкъ тиширыудан эсе эр кишиге тийишли болгъанын, кесинден эсе эри акъыллы болгъанын да атасына билдиреди. Къызны атасы патчахлыкъны жашха береди.

АКЪЫЛЛЫ СОХТА

Эртте-эртте бир ариу шахарда бир уллу миллет жашап болгъанды. Ол шахарны кёл кётюрген затлары кёп эди: бийик межгитлери, уллу юйлери, айбат терекле ёсген кенг, таза орамлары, къартла олтуруучу ариу ныгъышлары. Шахар къатында ариу чегетле, алада кёп тюрлю жаныуарла, суула, кёлле… Шахарчыла муслийман динни тутхандыла. Хар кюн сайын беш ууахты намазларын къоймагъандыла, тири урунуп, бир бири бла татлы жашагъандыла. Сабийле – жашы, къызы – бары да окъургъа жюрюгендиле, Къуран окъугъандыла, башха иш билимле алгъандыла.

Ол шахарда мектеплени биринде бир бек акъыллы устаз болгъанды. Ол устаз бир кюн дерсни башлагъанында, сохталары анга:

– Хурметли устаз, сиз, айырып, хар заманда да ортабызда энчи бир сохтаны махтап турасыз. Андан сора бир кишини хазна махтамайсыз. Алай нек этесиз? Аны бирсиледен неси артыкъды, ангыламайбыз? – деп соргъандыла.

– Ол мен берген дерсни къалгъанладан эсе тюз этеди, айтханымы, айырып, терен ангылайды, юйретгеними ойлашып, ангылап этеди, – деп жууап бергенди устаз. 

Сохтала устазны жууабына жукъ айтмагъандыла да, къадалып, дерс этерге жарашхандыла. Дерсле бошалгъанларында, юйлерине кетгендиле. 

Устаз, кеси къалып, сохталаны соргъанларыны юсюнден сагъыш этгенди. Ала аны жууабын хазна ангылаялмагъанларын жюреги сезгенди. 

Экинчи кюн устаз, сохталарына дерс иш бере:

– Базаргъа барыгъыз да, бирер тауукъ сатып алып, бир адам да кёрмеген жерледе кесип келигиз, – дегенди.

Сохтала бары да устаз берген дерсни этерге чачылып кетгендиле. Сора бир-эки сагъатдан къайта башлагъандыла. Устаз хар сохтагъа, тауугъун кесгенмиди деп, къарай баргъанды. Ала бары да башы кесилген бирер тауукъ келтиргендиле.

Бир кесек замандан, барындан да артха, устаз махтаучу сохта келгенди. Кесилмеген тауугъу бла. Ол тауугъун кесмей келгенин кёргенде, сохтала кюлгендиле. Устаз сохталагъа:

– Мен сизге не дерс берген эдим? – деп соргъанды.

Сохталадан бири, къобуп:

– Базардан биришер тауукъ алып, тауукъну киши кёрмеген жерде кесип келирге деген эдигиз, – деп жууап бергенди.

Устаз, ол кесмей келген сохтагъа бурулуп:

– Ахшы улан, сен тауукъну, кесмей, саулай нек келтиргенсе? – деп соргъанды.

– Хурметли устаз, – дегенди жашчыкъ, – мен киши кёрмеген жер табалмагъанма, къалайда да Аллах башыбыздан къарап турады. 

– Кёремисиз, ол дерсин тюз этгенди! – дегенди устаз сохталагъа. 

Сохтала, тюзюн ангылап, сагъышланнгандыла. 

ЖЫйЫ-ЧЕЧЕН БЛА АКЪЫЛЛЫ КЪАРАЧАЧ

Эртте-эртте Жыйы-Чечен
 деп бир адам болгъанды. Ол, юйюнден чыгъып, жолоучулукъгъа кетсе, жылдан алгъа ызына къайтмагъанды. Ханла, бийле, Жыйы-Чеченни жигитлигинден къоркъуп, ол не тилесе да, берип тургъандыла. Сора Жыйы-Чеченни дуния жашауундан бир хапары болмагъан бир жашы да бар эди. Бир жол Жыйы-Чечен кесини нёгерине – Батыркёзге баргъанды да:

– Мен жашыма бир акъыллы, ариу къыз излей чыгъарыкъма да, сени кесиме жол нёгерге тилей келгенме, – дегенди. 

Батыркёз да:

– Ахшы, экибиз да барайыкъ. Сени жашынга, аны дуния жашаугъа къошарча, бир къыз табып келейик, – деп ыразы болгъанды. 

Экиси да, жол азыкъларын да иги тынгылы этип, атларына минип кетдиле.

Жолда кёп тюрлю хапар да айта, была тауда, тюзде да айландыла, алай Жыйы-Чеченни жюрегине ушагъан, ол жашына къатыннга алырча къыз а табалмадыла. Сора Жыйы-Чечен, Батыркёзге къарап:

– Да биз кёп айландыкъ, кёп жюрюдюк, кёп элде кёп къыз да кёрдюк, – бирин да жараталмадыкъ. Ала барысы да игидиле, мени жашым – 
тауукъбет – аладан жюз кере да осалды! Алай, кесибиз излегенча къыз тапмай а, – къайтмабыз, – деди.

Алай бла биягъы жолгъа чыкъдыла. Сора Батыркёз Жыйы-Чеченнге:

– Энтта да бираз айланайыкъ да, сёзге уста къыз излейик. Ол къыз бизни тауукъбетибизге жарар, – деди.

Экиси да, бара-бара кетип, бир бийик тауланы ичинде бир элни кёрдюле. Ол эл таба бурулгъанлай а, элден аз узагъыракъда, юч къыз, аркъаларына да отунчукъла кётюрюп, юч бузоуну да башларындан тутуп, эл таба бара тургъанларын кёрдюле. Ол заманда жауун жауа башлады. Жыйы-Чечен бла Батыркёз, атларындан тюшюп, бир дорбуннга кирдиле. Жауун тохтагъынчы, ат жауурунлукъларын тюплерине жайып, ат иерлерин башларына салып, жамычыларын да юслерине жабып, жатдыла. Экиси да бираз жукълап уяннганларында, жауун тохтап тура эди. Терк окъуна туруп, атлагъа минип, эл таба айланнганлай, ол юч къыздан бири отунларын да тюбюне салып, бузоууну башындан тутуп олтуруп тургъанын кёрдюле да, къатына бардыла. Ол къызны уа къолтукъ тюбю жыртылып тура эди. Батыркёз, ол къызны къолтукъ тюбюнде жыртылгъан жеринде къымыжасын эслеп:

– Ай къыз, акъкъолтукъ къунажин кёргенми эдинг? – деди. 

Ол къыз, аны кесине айтханын билип:

– Акъкъолтукъ къунажин кёрмегенме. Алай сегизаякъны юсюнде ол къунажинни излей айланнганланы уа кёргенме, – деди. 

Жыйы-Чечен бла Батыркёз, кеслерине айтылгъанны билип, бир бирлерине къарашдыла. Сора Жыйы-Чечен ол къызгъа:

– Къызчыкъ, сен былайда олтуруп нек тураса? Нёгерлеринг сени къоюп нек кетгендиле? – деп сорады,

Къыз да, Жыйы-Чеченнге къарап:

– Мен отунларымы тюбюме салып олтургъанма да, ала жаууннга жибимегендиле, къургъакълай къалгъандыла, бузоууму башындан тутуп тургъанма да, бузоуум анасын эммегенди. Аны себепли мени анам мени тюерик тюйюлдю. Ол жауундан къачхан къызланы уа отунлары да жибирикдиле, бузоулары да ийнеклерин эмерикдиле. Аны себепли аланы аналары тюйген этерикдиле, – деп жууап берди къызчыкъ.

Жыйы-Чечен бла Батыркёз ол къызны айтхан сёзлерин бек жаратдыла. Сора ол къызгъа юйю къалайда болгъанын сордула. Къыз алагъа:

– Былай эл къыйыры бла барсагъыз, жууукъду да, узакъды. Эл ортасы бла барсагъыз а, узакъды да, жууукъду, – деди. – Мени юйюм элни тюз башындады. Тёгереги уллу къара ташла бла къаланыпды. Кюнню кёзю юйню ичин жарытханлай турады. Хуна тешикледен къарасагъыз, юйню ичинде не затыбызны да кёрлюксюз.

Жыйы-Чечен бла Батыркёз эл къыйыры бла «жууукъду да, узакъды» деген жол бла кетедиле. Бираз баргъанлай, атлары батмакъгъа батып, баралмай, артларына къайтып, «узакъды да, жууукъду» деген жол бла тынч бардыла. Баргъанларында, къызны юйюню ичинде олтуруп тургъанын хуна тешиги бла къарап кёрдюле. Экиси да бир бирине: «Нечик акъыллы къызды», – дедиле. Батыркёз:

– Эй, ким барды юйде? – деп, ат юсюнден къычырды. 

Ол заманда бир жаланнгач адам, юйден чыгъып, аланы юйге чакъырды, ат тизгинлеринден тутуп, атларындан тюшюрдю. Атланы да тагъып, къонакъланы юйюне элтип олтуртду. Сора ол къыз терк окъуна юйюнде болгъандан ашарыкъ этип ашатды. Атасына къарап:

– Атам, бизге къонакъ алай кёп келмеучюдю. Тапсанг, къонакъгъа бирни сой, тапмасанг а, экини да сой. Къонакълагъа къонакъбайлыкъ этмей жарамаз, – деди. 

Жыйы-Чечен бла Батыркёз ол къызны атасына айтхан сёзлерине уллу сейир болдула. «Бирни тапмаса, экини уа къайдан табарыкъ болур?» – деп сагъышландыла.

Ол заманда къызны атасы Бекмырза элде къойлары болгъанладан:

– Бир ёнкюч токълу беригиз, – деп тиледи. 

Алай анга ёнкюч токълу берген болмады. Жарлы Бекмырза, ёнкюч токълу табалмагъандан сора, кесини юч бууаз эчкисинден бирин сойду. Жыйы-Чечен бла Батыркёз ол къызны атасына: «Бирин табалмасанг, экини сой», – деп, не ючюн айтханын андан сора билдиле да, сейирге къалдыла. Жарлы Бекмырза уа эчки этни къазаннга асып, олтурду. Сора Жыйы-Чечен, Бекмырзагъа къарап:

– Мен сени къызынгы жашыма тилей келгенме. Экибиз да бир бирге жууукъ болайыкъ, – деди. 

Бекмырза:

– Менден нек тилейсе? Къызымы аты – Акъыллы Къарачачды, аны кеси бла сёлеш, аны бла жараш, – деди. 

Жыйы-Чечен Акъыллы Къарачачха:

– Къызчыкъ, сен не айтаса бизни кенгешибизге? – деди.

– Сау атам, сау анам, ала мени санга келин болуруму сюе эселе, ала берсинле, – деп жууаплады Къарачач. 

Жыйы-Чечен, къызны айтханына асыры къууаннгандан, кеси сакъалын къолу бла тутуп:

– Мен санга сакъалымы тюгю сайын мал берсем, къалынынга боллукъмуду? – деп сорду. 

Къарачач кеси чачын къолу бла кёргюзтдю да:

– Мени чачымы тюгю сайын бир мал берсенг, боллукъду, – деди. 

Жыйы-Чечен башында, сакъалында тюгюн да кёргюзтюп:

– Мени башымы да, сакъалымы да тюгю сайын бир мал берсем, ыразымыса? – деп сорду. 

Къарачач а, бир бармакъ кирирча, хуржунчукъну узатып:

– Ма муну ичин алтындан толтурсанг, боллукъду, малынг да керек​мейди, – деди.

Жыйы-Чечен, не кючюн да салып, ханла бла да урушуп, аланы да хорлап, аладан алгъан алтынланы да ол хуржунчукъгъа салып не бек кюрешди эсе да, толтуралмады. Къайтып келди да, Акъыллы Къарачач​ха:

– Мен онбеш ханны да хорладым, аладан тапханымы да алдым, алай хуржунчукъну толтуралмадым, – деп ёхтюндю. 

Къарачач а, хуржунну къолуна алып, ичине топуракъ къуюп, толтурду. Сора эм башына алтын салды да, Жыйы-Чеченнге:

– Ма кёремисе, адамны кёзю, топуракъдан башха, харекетден тоймайды, – деди. 

Жыйы-Чечен, хар нени да ангылап:

– Жашымы алып келейим, – деп кетди. 

Жашын алып келе, жолда:

– Жашым, ат юсюнде бир суусуз къазан асчы, – деди. 

Жаш, атасыны не айтханын билмей, сирнекни жандырды да, кесини атыны жалкъасын кюйдюрдю. 

Сора Жыйы-Чечен жашына:

– Аны къой да, жолну кес, – деди. 

Жашы, атындан тюшюп, къамасы бла жолну энине ызлап башлады. Ол заманда Жыйы-Чечен:

– Дунияда сен биллик жокъду, хайда, атынга мин да, кетейик, – 
деди. 

Жыйы-Чечен, хуржунундан юллесин чыгъарып, тютюн къуюп, аны ичип башлады. Сора жашына:

– Жашым, ат юсюнде суусуз къазан буду, жолну кес деген а, хапар айтып, къысха эт деген магъананы тутады, – деп юйретди.

Жыйы-Чечен, Акъыллы Къарачачны юйюне келин этип келтирди. Къарачачны хапары Чомарт ханнга да жетди. Ол а, Жыйы-Чеченни ёлтюрюп, Къарачачны кесине къатыннга алыр умут этди. Сора, Жыйы-Чеченни хан къаласына чакъырып, эки жыйырма ирикни кёргюзтдю да:

– Бу ириклени манга эки жыйырма кюннге къозлатып бер, – деди.

Жыйы-Чечен, ириклени кеси юйюне сюрюп, юй аллында оруннга жыйып, мудах болуп олтурду. Къарачач, аны мудахлыгъын кёрюп:

– Атабыз, нек мудахса? – деп сорду.

– Мен мудах болмасам, ким боллукъду? Чомарт хан манга: «Эки жыйырма ирикни эки жыйырма кюннге къозлатып бер», – деп буюргъанды, аны сагъышын эте турама, – деди.

– Атабыз, сен аны ючюн бир да сагъыш этме, хар кюнден бирин сойгъанлай тур, – деди келини. 

Жыйы-Чечен ириклени кюнден бирин сойгъанлай турду, эки жыйырма кюннге ириклени барын да союп бошады.

Чомарт хан а: «Энди Жыйы-Чеченни ёлтюрлюкме, Акъыллы Къарачачны кесиме къатыннга аллыкъма», – деп, «къозлагъан» ириклени сюрюп келир ючюн, Жыйы-Чеченни юйюне барады.

Къарачач а, Чомарт ханны келлигин билип, Жыйы-Чеченнге юйюню ортасында уллу чыпыннга инбашын тиретдирип, эки къолу бла да аркъандан тутдуруп, тюбюне да мулжар жайып, юсюне да эки жууургъанны атып тура эди. Чомарт хан юйге кирип къараса, Жыйы-Чечен, къозларгъа жатхан къатынча, юйню башындан энишге салыннган аркъандан эки къолу бла тутуп тура эди.

– Бу былай тапсыз жатып нек турады? – деп сорду. 

Акъыллы Къарачач а:

– Да, сыйлы хан, кёрмеймисе, атабыз къозларгъа жатып турады, – 
деди.

– Эркегырыу къозлагъанмы этеди да? – деп сорду Чомарт хан, Къарачачха къарап. 

Къарачач а:

– Багъалы ханыбыз, эркегырыу къозламай эсе, сени ириклеринг къайдан къозларыкъдыла? – деп сорду. 

Чомарт хан, анга жууап табалмай, жукъ айталмай, чыгъып кетди.

Дагъыда бираз тургъанлай, Чомарт хан, Жыйы-Чеченни кесине чакъырып:

– Бу ёгюзню къыркъ кюннге, боюнун да кесмей, ичинде къарын богъун да къоймай, терисин да соймай, тюгюн да кетермей, ариу сау тургъанлай, биширип, мен ашарча этип бер, – деп буюрду.

Жыйы-Чечен ол ёгюзню юйюне сюрюп келди да, мал орунда тагъып, юйюне кирип, биягъыча, мудах болуп олтурду. Акъыллы Къарачач, аны ол халын эслеп:

– Атабыз, нек мудахса? – деп сорду.

– Да, келиним, мен мудах болмай, ким боллукъду? Чомарт хан бир ёгюзню бергенди да: «Къыркъ кюннге боюнун да кесмей, терисин да соймай, ичинде къарын богъун да къоймай, ариу сау тургъанлай, мен ашарча, биширип бер», – дегенди. Мени уа ёгюзню ол айтханча этерге къолумдан келлик тюйюлдю да, андан мудахма, – деди.

– Ой, атабыз, аны ючюн сен мудах болма. Ол ириклени ашагъанча, ёгюзню да сен ашарыкъса. Къыркъ кюннге дери ёгюзге, пиринчден башха, жукъ ашатмай, атынга минип, ёгюзню тохтамай сюрюп айлан. Къыркъ кюн жетгенлей а, Чомарт ханнга бар да: «отун ташый турургъа манга жюз аскерчи бер», – де да, алагъа отун ташыт. Ёгюзню кенг уругъа сал да, тёгерегинден от этгенлей тур. Ол заманда ёгюз, хан айтханча, ариу, таза бишерикди, – деп юйретди акъыллы Къарачач къайын атасына.

Жыйы-Чечен эки жыйырма кюннге дери ёгюзге пиринч ашатып, тохтамай, сюрюп турду. Ёгюз да эти терисине сыйынмазча семирди. Сора Жыйы-Чечен, Чомарт ханнга барып, жюз аскерчи алып келди. Алагъа, аямай, отун ташытды. Ёгюзню уа, Къарачач айтханча, кенг уруда, тёгерегинден от этип, тылпыуу бла биширди да, юйюне элтди.

Къыркъ кюн жетгенлей, Чомарт хан: «Энди барайым да, Жыйы-Чеченни ёлтюрейим, келинин Акъыллы Къарачачны да кесиме къатыннга алайым», – деп барды.

Барса, Акъыллы Къарачач Чомарт ханнга:

– Кел, ханыбыз, кел, сен ёгюзюнгю этин ашаргъа келген болурса, – 
деп, къолуна бир бичакъ бла ючбутакъ шишчикни берди. 

Чомарт хан ёгюзню арт жанындан олтуруп ашап башлады. Ол пиринч бла багъылып тургъан ёгюзню къуйрукъ жауу асыры татыулу болгъандан, хан ёрге къобалмазча ашады. Сора Къарачачдан суу тиледи. Къарачач а:

– Ханыбыз, биз, сен ашарча, ёгюзню къыркъ кюннге хазыр этгенбиз. Энди санга да къыркъ кюннге дери суу ичерге жарарыкъ тюйюлдю, – 
деди. 

Чомарт хан, анга да жууап табалмай, чыгъып кетди.

Алай бир кесекден Чомарт хан Жыйы-Чеченни дагъыда чакъыртды.

– Жюз кюннге сен манга, кёкге да жетмей, жерге да тюшмей, кёк бла жер ортасында бир юй ишлеп бер, – деди.

Жыйы-Чечен юйюне къайтып келди да, биягъыча, мудах олтурду. Акъыллы Къарачач, аны эслеп:

– Атабыз, бюгюн а сен нек мудахса? – деп сорду.

– Да Чомарт хан манга жюз кюннге кёк бла жер ортасында бир юй ишлеп бер деп буюргъанды. Мен а аллай юй кёрген да этмегенме, – 
деп жууаплады Жыйы-Чечен. 

Къарачач:

– Атабыз, сен аны ючюн бир да сагъыш этме, мудах да болма. Ёгюзню эти санга жюз кюннге дери боллукъду, аша да тур, – деди. 

Кеси уа эки къарылгъач балачыкъны, уяларындан алып, эки эмчегини тюбюнде багъып башлады. Сора аланы экисин да юйюню ичинде ёрге учура да, бирине «Саман бер!», башхасына уа «Балчыкъ бер!» деп айтыргъа юйрете эди. Къарылгъашчыкъла, ол сёзлени да айтып, кёкге уча да, артха – Къарачачны эмчек тюбюне – кирип къала эдиле. Жюз кюн жетгенде, Чомарт хан да Жыйы-Чеченни юйюне келди.

– Къаллай юй ишлегенсиз сиз манга? – деп сорду. 

Анга акъыллы Къарачач:

– Ханыбыз, биз санга кёк бла жер ортасында юй ишлерге ишчилерибизни эртте окъуна ийгенбиз. Сен а кереклерин бер да, алагъа юйюнгю ишлеме къой, – деп жууап берди.

– Къайдадыла да ишчилеригиз? – деп сорду хан. 

Къарачач терк окъуна къарылгъашчыкъланы, эки эмчегини тюбюнден чыгъарып, кёкге учурду. Ханнга уа:

– Келчи, ишчилерибизни айтханларын сен кесинг да бир эшит, сора кереклерин берирсе, – деди. 

Чомарт хан эшикге чыгъып къараса, къарылгъачла экиси да бирча тохтап, ауузчукъларын да бирча ханнга айландырып, бири: «Балчыкъ бер!» – башхасы: «Саман бер!» – деп къычыра эдиле. Акъыллы Къарачач, ханнга айланып:

– Ханыбыз, бизни ишчилерибиз быладыла! Ала санга, кёкге да жетмей, жерге да жетмей, юй ишлеп берликдиле. Сен а юйню кереклерин ары чыгъар да, бер, – деди.

Чомарт хан, къарылгъачланы айтханларын эшитип:

– Ала манга юй ишлеп берликлери кертиди, алай алагъа саманны, балчыкъны берирге кимни къолундан келликди? – деп, артха айланып кетди.

Болсада, Чомарт хан Акъыллы Къарачачны асыры сюйгенден, кече жатса да, кёзюне кёрюне, жукъу кирмей эди. Не тюрлю амалла бла да, Жыйы-Чеченни ёлтюрюп, Къарачачны кесине къатыннга алыргъа кюреше эди. Кюнлени биринде ол Жыйы-Чеченни дагъыда чакъыртды да:

– Сен беш кюнден сора кел да, мени башымы гумух жюлгюч бла къургъакълай, ачытмай, ариу жюлюп кет. Ачытсанг а, мен сени ёлтюрюрме, – деп буюрду.

Жыйы-Чечен, юйюне келип, башын уллу сагъыш алып, мудах болуп олтурду. Акъыллы Къарачач: 

– Атабыз, нек мудахса? – деп сорду.

– Да, келиним, мени Чомарт хан бюгюн да чакъыргъанды да: «Башымы гумух жюлгюч бла къургъакълай, ачытмай жюлю. Ачытсанг а – 
ёлтюрген этерикме», – дегенди да, андан мудахма, – деди.

– Атабыз, бир да къоркъма, мен анга бир мадар этерме, – деди Къарачач.

Сора, эмчеклеринден аякъгъа сют саууп, анга да бал туз къуюп, гаккыланы сарыларын салып, барысын да бирге чагъып, иги, татлы локъумла этди да, къып-къызылла биширди. Жыйы-Чеченнге да бир эски, жыртылгъан чепкенни кийдирди. Эки къоюнуна локъумланы салды да:

– Атабыз, бар энди. Сен ханны башын гумух жюлгюч бла къургъакълай жюлюп башлагъанлай, аны башы ачыр да, ол элгенир. Ол заманда сен да элгеннген кибик эт да, къоюнунгдан бир локъумну тюшюр. Хан аны алыр да, къабар. Дагъыда жюлюп башлагъанлай, ол аманакъыл бек элгенир, сен а андан да иги элген. Къоюнунгдан локъумла чепкенинги жыртыкълары бла кёбюрек тюшсюнле, – тюшме къой! Ол аладан ашар да, санга: «Энтта бармыды?» – деп сорур. Ол заманда сен барысын да бер да, ашама къой. Сора ол санга: «Была не татлыладыла!» – десе, сен а: «Къарачач кесини эмчеклеринден сют саууп этгенди», – деп, алай айт. Ол заманда ол сени ёлтюрмез, – деп жиберди.

Жыйы-Чечен, ханнга барып, аны башын жюлюрге келгенин айтды. Хан, юч къалауурун къатына чакъырып:

– Бу мени башымы жюлюген заманда, мен бир элгеннгенлей, къамаларыгъызны къолугъузгъа алыгъыз. Экинчи элгенсем а, мынга буругъуз. Ючюнчю элгенсем а, уругъуз, – деп буюрду.

Жыйы-Чечен ханны башын жюлюп башлады. Хан элгенди да, Жыйы-Чечен да элгенди. Бир локъум тюшдю да, хан аны алып къапды. Локъум асыры татлыдан, энтта тюшген болурму деп, хан энишге къарады. Алай локъум кёрмеди. Жыйы-Чечен дагъыда жюлюп башлады. Хан иги окъуна элгенди. Жыйы-Чечен андан да бек «элгенди». Къалауурла да къамаларын Жыйы-Чеченнге бурдула. Аны уа чепкенини жыртыкъ​ларындан локъумла тюшдюле. Хан, терк окъуна тюшген локъумланы алып, ашап:

– Энтта бармыды? – деп сорду. 

Жыйы-Чечен къоюнундан барысын да ханнга чыгъарып берди. Хан локъумланы барысын да ашап бошады. Сора:

– Бу локъумланы ким этгенди, не татлыла эдиле?! – деди. 

Жыйы-Чечен ханнга:

– Аланы Акъыллы Къарачач, кесини эки эмчегин саууп, сютю бла этгенди, – деди. 

Чомарт хан ол заманда:

– Бар энди, экигиз да аман сагъатлы болугъуз! Къарачач кесини эмчек сютюн манга ашатды эсе, мен аны къатыннга алалмайма. Сени да ёлтюрмейме, – деп, Жыйы-Чеченни юйюне жиберди.

Ол кюнден сора Чомарт хан Жыйы-Чечен бла бир да кюрешмеди. Акъыллы Къарачач да Чомарт ханнга къатыннга бармады.

ЖЁГЕ ХАН

Эртте-эртте бир чабакъчы жашагъанды. Ол, асыры жарлыдан, кийимлерин жёге къабукъдан этип кийгенди. Аны ючюн аны атына Жёге деп айтхандыла. Бир кюн анга бир тюлкючюк тюбегенди.

– Сен чабакъчы кёрюнесе, юсюнгде кийиминг да жёге къабукъду, сен былай къалай жашайса? – деп сорады анга тюлкючюк. Сора дагъыда: – Кел, экибиз да жууукъ-нёгер болайыкъ, – дейди.

– Да мен сени бла жууукъ болуп не этерикме? – дейди анга Жё​ге.

Ахырысы-къысхасы, экиси да жарашадыла да, нёгер боладыла.

– Кел энди, санга къатын алайыкъ, сени атынг Жёге хан болсун, – 
дейди тюлкю.

Жёге ыразылыгъын билдиреди. Сора тюлкю:

– Ол жерде, ол жерде бир ханны къызы барды да, мен аны санга тилей барайым, сен а былай тура тур, – деп кетеди.

Бара барады да, тюлкю ол ханны табады.

– Сен Жёге ханнга къызынгы бер, аны малы бек кёпдю, жерни башын жапхан малы барды, – дейди.

Ала, алайда сёз тауусуп, къызны Жёге ханнга берирге ыразы боладыла. Тюлкю:

– Энди мен, барып, киеу нёгер алып келейим, сиз а къызны жараш​дырып туругъуз, – деп кетеди.

Жёгеге келип:

– Энди мен, киеу нёгер жыйып, барып, къызны алып келейим, сен а, биз къызны алып келе, анда сыртдан бери къарасакъ, суугъа секир, – 
дейди.

Тюлкю, киеу нёгерле жыйып, бир жюз атлы къурап, къызны алып, артха тебирейди. Сыртдан къарагъанлай, Жёге кесин суугъа атады. Эки тобугъун тюйюп, тюлкю, къычырыкъ этип:

– Ханым суугъа кетди! – деп, киеу нёгерлеге чабады.

Киеу нёгерле, жетип, Жёгени суудан чыгъарадыла. Тюлкю къычырыкъ этип жиляйды.

– Ханымы накъутдан, налмасдан, алтындан кийимлери бар эди. Бу уа, быстырларын суу элтип, туума къымыжа болуп къалгъанды, – дейди.

Киеу нёгерле, кёлек, кёнчек да берип, Жёге ханны ариу кийиндиредиле. Бир жарагъан ат да бередиле, иери, жюгени бла да. Жёге хан, адам къарап тоймазча, аллай чырайлы, ариу жаш болады. Барысы да, атланып, Жёге ханны юйюне тебирейдиле.

Бара барып, жолда эмегенлени къой къошларына жууукълашханларында, тюлкю киеу нёгерлеге:

– Мен алгъа барайым да, сиз жетгинчи, Жёге ханны къой къошунда малчылагъа хапар берейим, – дейди. 

Кеси уа, эмегенлени къой къошларына къайтмай, былай бир жаны бла къачып тебирейди. Аны кёрюп:

– Эй, тюлкю, не затдан къачаса, хапар айта бар, – деп, эмегенле муну ызындан къычырадыла.

Тюлкю:

– Жёге хан жюз атлы нёгери бла къатын алып келеди, мен аладан кючден къачып къутулуп келеме, – дейди.

– Ай маржа, тюлкю, тюлкю амалгъа уста болады, бизге да бир амал юйрет, биз а къалай этейик? – деп, эмегенле тюлкюден алай сурайдыла.

Тюлкю:

– Оу болсун юйюгюз, шау болсун тыпырыгъыз, мен кючден къачып барама, мени тыймагъыз, – дейди. – Сиз а не этериксиз, – къойларыгъызны къоюгъуз да, къачыгъыз!

Эмегенле къачдыла да кетдиле. Киеу нёгерле къошха жетгенлей, тюлкю:

– Келигиз, келигиз, бу Жёге ханны къой къошуду, малчыла, сизни келгенигизни кёргенлей, къоркъуп, къачып кетгендиле, – дейди. – Энди кесалгъаныгъызны кесигиз, ашаялгъаныгъызны ашагъыз.

Тюлкю ол киеу нёгерлени алайда къалдырады. Ала да къойладан кеседиле, аямай ашайдыла. Эрттенликде уа атланадыла да, кетедиле.

Бара барып, дагъыда эмегенлени тууар къошларына жетедиле. Тюлкю, тюз къой къошда къалай этген эсе да, тууар къошда да алай этеди.

Алайдан тебирейдиле да, была жылкъы къошха барадыла. Жылкъы къошда да тюлкю тюз алай этеди. Сора:

– Аты арыгъан, аты аман, башха ат тутугъуз да, алышындырыгъыз, – 
дейди да, киеу нёгерле жылкъыдан атла тутуп минедиле.

Эрттенликде атланып тебирейдиле. Энди была эмегенлени юйлери болгъан жерге жетедиле. Биягъы тюлкю киеу нёгерлеге:

– Жёге ханны юйлерине жете тебирегенбиз, къонакъ хазыр кибик, къонакъбай хазыр болмайды. Мен алгъа барайым, – дейди.

Киеу нёгерле:

– Ахшы, – дейдиле да, тюлкю эмегенлени юйлерине кетеди. Ол ары жетгенде, эмегенле ындыр баса тура эдиле. Тюлкю аланы бир жаны бла къачып тебирегенинде:

– Эй тюлкю, нек къачаса, не барды? – деп къычырадыла эмегенле.

– Ой, оу болсун да юйюгюз, тыпырыгъыз да шау болсун, мен кюч​ден къутулуп барама! – деп, тюлкю алай жууап береди.

Эмегенле:

– Ой маржа, тюлкю, бизге да айта бар, не болгъанды? – деп сурайдыла.

Тюлкю:

– Жёге хан къатын алып келеди да, киеу жёнгер кёкде чыпчыкъ иймей, жерде жилян иймей, тюбегенлерин ёлтюрюп барадыла! – дейди.

Эмегенле:

– Ай маржа, тюлкю, тюлкю амалгъа уста болады, биз а къалай этейик? – дейдиле. 

Тюлкю:

– Сиз аладан къачып къутулаллыкъ тюйюлсюз. Ма бу ындыр саламланы тюбюне киригиз, – дейди. 

Эмегенле саламланы тюплерине киредиле. Тюлкю:

– Букъу да этер, тютюн да этер, сиз къайда да чыкъмагъыз, – дейди. 

Эмегенле тюлкю юйретгенча этерге айтдыла. Тюлкю уа ол саламлагъа от тыгъады.

Ол отда жанып, эмегенле да тарс-турс деп атыла эдиле.

Тюлкю уа, барып, шапалагъа:

– Жёге хан къатын алып келеди да, юйлени жарашдырыгъыз, – деп буюрады.

Ала юйлени жарашдырадыла, келин отоуну да къурайдыла. Киеу нёгерле келедиле, келинни отоугъа элтедиле. Киеу нёгерле анда бир тогъуз-он кюнню ойнап-кюлюп, ашап-ичип турдула. Бир он кюнден сора, ызларына къайтадыла.

– Ат элталгъаныгъызны, къой-тууар элталгъаныгъызны да элтигиз, – 
дейди тюлкю.

Алай бла тюлкю, Жёге хан, аны къатыны да бу юйледе ашап-жашап турадыла. Сора тюлкюню эсине: «Мен мынга этген ахшылыкъны бу биллик болурму? Аны бир сынайым», – деген акъыл тюшеди.

Тюлкю ёхчеге ауруп жатады. Келин а, дарий, къанауат тёшекле салып, тюлкюге алай къарайды.

Тюлкю, эшикге чыкъмай, не этерин да тёшекде этип турады. Сау жыл турады алай этип. Сора Жёге хан къатынына:

– Бу аман жаныбыздан этди, муну къыстайыкъ, – дегенни айтады.

Къатын:

– Угъай, ол санга этген ахшылыкъны унутуп, анга алай этерге жарамаз, – дейди.

Жёге хан, къатыныны айтханына да къарамай, тюлкюню чууунундан тутуп, эшикге атады. Тюлкю секирип къобады да:

– Мени ауругъаным-затым да жокъ эди, сени сынайым деген эдим ансы. Тохта, санга келлик кюнню! – деп кетеди.

Барады да, эмегенле болгъан бир жерге тюшеди.

– Ол жерде, эмегенлени къырып, бир адам жашап турады. Аны ёлтюрюгюз да, алайда кесигиз сау жашагъыз, – дейди алагъа.

Эмегенледен бири:

– Мени алайгъа бир элт, – деп тилейди тюлкюден. 

Тюлкю:

– Сен мени къуйругъумдан тут да, мен сени ары элтейим, – дейди.

Жёге хан болгъан жерге эмеген тюлкюню къуйругъундан тутханлай келеди. Къатын, терезеден къарап, тюлкюню къуйругъундан тутуп, бир уллу эмегенни келгенин кёреди.

Къатын:

– Эй киши, Аллахдан аман тап, алай болса да, энди сен былай тур, мен бир чыгъайым, – дейди да, чыгъады.

Тюлкю келеди, эмеген да аны къуйругъундан тутханлай. Къатын:

– Эй, саппа-сау келгин, къарт эмегенлени этлеринден эригип тура эдик, жаш эмегенни алып келгенинги иги этдинг, – дейди.

Эмеген, аны эшитгенлей, тюлкюле аман акъыллы болгъанларын эсине тюшюрюп, аны, къуйругъундан тутуп, ёрге кётюрюп, жерге уруп жагъады. Эмеген къачады. Къатын а, эмегенни къоркъутургъа:

– Ой, аппа, къачып къутулады, маржа, тур! – деп къычырады.

Алай бла Жёге хан къатыны бла алайда ашап-жашап къалады.

УУЧУ

Эртте-эртте бир уучу болгъанды. Ол кеси да жортууулну бек сюйген, баргъан жеринден къуру къайтмагъан, этген ишинден къууанмагъан заманы хазна болмагъан киши эди.

Бир кезиуде бу уучу, кёп кере этген тюрлю-тюрлю кишиликлеринден къанмай: «Тейри, мен, кесимден кючлю биреуню табып, кесими бир сынаргъа керекме», – деп, жолоучу болады. 

Кёп заманны айлана, жюрюй кетип, бир уллу агъачха жетип, аны да къыдыра барып, агъач къыйырда бир уллу юйге тюртюлдю. Ол юйге барып, аны уллулугъуна сейир-тамаша болуп къарай кетгенде, юйню аллында, артында да бек уллу чынар терекле тамырлары бла къобарылып келтирилип тургъанларын кёрдю. «Не уллу затладыла, быланы бери келтиргенле кимле болурла? Тейри, бу юй не уллу эсе да, быллай тереклени, келтирип, бери салгъан бу юйге сыйыннган окъуна этмезге ушайды», – деп сагъышланды. 

Тереклени ёнчелеп кёреди да, хар терекни узунлугъу жюзден артыкъ 
аршын, базыкълыгъы уа беш-алты къулач болады. Сора, арлакъ кетип, бу юйде ким жашагъанын, тереклени былайгъа ким ташыгъанын билир ючюн, бугъуп, кечге дери турады.

Кеч бола уа, бир уллу, тюз ол терекледен бирича, биреулен эки терекни инбашына салып келеди да, аланы юй аллына таякъланыча атып, юйге кирип кетеди. Аны кёрюп, уучу киши бютюнда сейирге къалады.

Игида кеч болгъанда, ол, юй аллына келип:

– Эй, ким барды мында? – деп сёлешеди. 

Эки сёлешгенде да, юйден киши чыкъмайды, ючюнчю къычыргъанда да чыкъмагъанда, уучу, базынып, юйге киреди. Киргенде – юй ортасында уллу от, от жагъаны бир жанында уа бир агъач киши олтура эди. Уучуну кёрюп, ол:

– Аллах-Аллах, адам улу, къайдан чыкъдынг, не айланаса? – деп сорады. 

Уучу аны мангылайында, ай кибик, бир кёзню эслейди. Агъач кишини эришилиги айтып ийнандыралмазча, алай эди.

Былайда уучу, базынып келсе да: «Бу мени саулай ычхындырмаз, мындан ычхыныргъа не амал этейим?» – деген ойлау бла, агъач кишиге къарап:

– Сиз, агъач кишиле, не ашап жашайсыз? – деп сорады.

– Да биз тапханыбыз бла кечинебиз. Алай мен ашагъан затлада адам улундан татлы зат кёрмегенме, – дейди агъач киши.

Бу ушакъланы эте барып, биягъы уучу агъач кишиге:

– Сиз къалай жукълайсыз? – деп сорады.

– Биз а жукълагъанда, кёзюбюз къып-къызыл болады, – деди да, сора уучугъа: – Эй, адам улу, сени атынг неди? – деп сорду.

– Мени атым Былтырды, – деп алдайды муну уучу.

– Алай эсе, мен да тынчаяйым, Былтыр, сен да жукъла, – деп, агъач киши жукъларгъа башлайды. 

«Былтыр» а къайры жукъласын, мужурасын жанына салып, кесин тынчайгъан сундуруп, жукъламай, сакълыкъда турады. Агъач киши, кеси кесине базынып, къалкъып башлайды. Энди уучу, бу жукъласа, кёзю къызыл боллугъуна къарайды. «Муну кёзюн чыгъарырча не мадар? – 
деп, мужура эсине тюшюп, аны, агъач кишиге эслетмей, отха салады да: – 
жукъласа, кёзюне басарма да, чыгъарырма, жаланда ол заманда къутулаллыкъма мындан», – деген оюмда кечинеди.

Агъач киши тынгылы жукълайды. Ол заманда уучу, отха салгъан мужурасын алып, агъач кишини кёзюне басып, аны сокъур этеди. Сора къачып бугъады. Сокъур агъач киши къолуна тюшген затын урады да, ууатады, къычырыкъдан къырады. Аны къычырыгъына башха агъач кишиле, эмегенле, кёп болуп, жыйылып:

– Ой, не болду, не къычыраса, ким этди сени былай? – деп сорадыла. 

Кёзю чыкъгъан агъач киши уа, алагъа жууап эте:

– Былтыр этди бу хатаны манга, – дейди.

– Бу хатаны санга былтыр этдиле эселе, энди аны ким табарыкъды? Бизни анга быйыл эталлыгъыбыз жокъду, былтырдан бери тынгылап тургъанынг ючюн, терс кесингсе, – деп, ызларына къайтып кетедиле.

Уучу да, аладан къачып кетип, юйюне барып, юйюрю бла ашап-жашап къалады.

АКЪЫЛЛЫ КИШИ

Эртте-эртте бир акъыллы киши жашап болгъанды. Аны бир жашы бар эди. Атасы, жашын жигит, батыр этерге да кюреше кетип, юйреталмагъанында, къатынына:

– Бу жашха мени кючюм жетмейди, кел, мынга къатын алайыкъ да, бизде насып болса, иги къатын тюшер да, жолгъа салыр. Алай аман къатын тюшсе уа, бютюнда палахха къалырбыз, – деди. 

Была жашха къатын аладыла. Къатын алып, юч кюн озгъанлай, атасы жашына:

– Жюр, жашым, атланайыкъ да, жортууулгъа чыгъайыкъ, – деди.

Экиси да, атлагъа минип, жортууулгъа кетедиле. Кетип бара, жолда атасы жашына:

– Къазан ас, жол кес, – дегенни айтды.

Олсагъатлай жаш, уллу бичагъын чыгъарып, жолну узун-узун ызлады. Сора:

– Мен жолда къозу-къойну къайдан алып сояйым? – деди. 

Атасы жашына ачыуланды:

– Болмачы! Жолубузну аман кесдинг! – деди да, юйлерине къайтдыла.

Ушхууур ашап бошагъандан сора:

– Бар, жаш, отоуунгда жат, – деп, атасы жашны къатыны болгъан жерге ийди.

Жаш отоугъа кирди. Атасы, келини жашын неге юйрете болур деп, ызындан барып тынгылады.

– Алан, узакъ жортууулгъа кетген эдигиз да, нек къайтдыгъыз? – 
деп сорады къатын эрине.

– Къайтмай, не этерик эдик, атабыз тели кишиди. «Къазан ас, жол кес», – деди да, мени уа жолда къойларым, къозуларыммы бар эди сояргъа? Не къазан асарыкъ эдим? «Жолну кес» дегенине уа, бичагъымы чыгъарып, жолну ары-бери сермедим. Аны уа атам къабыл кёрмеди. «Жолубуз болмады», – деп, къайтып келдик, – деди жаш. 

Сора жашны къатыны:

– Сени атанг сейир киши кёреме! Сен андан артыкъ не этерик эдинг? – деди.

Киши, аны эшитгенде:

– А-а, бу бизге келин болмаз, жашны да жаш этмез, – деп, юйюне кирип, къатынына хапарын айтып, аны къойдурургъа таукел болдула. 

Эрттенликде, жашларына айтып, къатынын юйюне ашырдыла. Сора атасы жашха:

– Бар, къойладан бир къочхар алып кел, – деди. 

Жаш къочхарны алып келгенлей, атасы анга:

– Бу къочхарны элт да, базарда сат да, багъасын келтир, сой да, къагъын келтир, къыркъ да, жюнюн келтир. Къочхарны да саппа-саулай алып кел, – деп буюрду.

Жашны башы ол сёзледен хайран бола, базаргъа кетди. Базарда:

– Къочхарны сатамыса? – деп сорадыла. 

Бир сатама, бир сатмайма дейди. Адамла анга: «Бу телимиди?!» – 
деп кюледиле. Алай айта, къочхарны элледе, шахарлада айландыра, жюрюй кетип бара тургъанлай, жашны, терезеден къарап, бир къыз кёрдю. Чыгъып:

– Эй, жол болсун, ахшы улан! – деп сёлешди.

– Сау бол, кюнюнг ахшы болсун, ариу къыз! – деп жууап берди жаш да.

– Бу къочхарны сатханмы этесе?

– Тейри, къызы, сатарымы, сатмазымы кесим да билмейме. Атам, къочхарны сат да, багъасын келтир, къыркъ да – жюнюн, сой да – къагъын келтир, кесин да саппа-саулай къайтар деп буюргъанды да, акъылым къуруп жюрюйме, – дегенди жаш. 

Сора къыз:

– Къочхарны бери къайтар, ахшы улан, – дейди. 

Жаш къочхарны къызны юйюне къайтарады.

– Энди муну аякъларын байла, – деп буюрады къыз. 

Жаш къочхарны аякъларын байлады. Къыз, эки женгин ёрге къайырып, аны жюнюн къыркъды, сора алгъан жюнюн эки этди. Бичакъ алды да, жашха къочхарны бичдирди. Бюртюклерин алды да, тузлап, кюннге жайды.

– Ол эки жюнден бирин ал да, базарда сат, багъасына уа тютюн ал, – 
деди къыз жашха. 

Жаш, жюнню сатып, багъасына тютюн алды. Сора къыз:

– Ахшы улан, хайт дегеннге бу къыйын жумуш тюйюл эди. Энди ахшы жолгъа бар, къочхарынгы да юйюнге элт. Атанг багъасы дегенде – 
тютюнню бер, эти дегенде – ол бюртюкле къакъны, жюню дегенде – 
жюнню бер, башы дегенде – башын бер. Аланы къабыл кёрмесе уа, ма​нга къайтып кел.

Жаш, къыз айтханча этип, атасына барды да, барын да тамамлап бошагъандан сора, атасы:

– Жашым, бу затланы санга ким юйретгенди? – деп сорду.

– Тахта Сарай деген бир элде бир къыз юйретгенди, – деп жууаплады жаш.

– Ол къызны тургъан жерин кёргюзталлыкъмыса? – деп сорду атасы.

– Кёргюзталлыкъма, – деди жаш. 

Алай бла атасы бла жашы ары жетедиле.

– Къыз ма буду, – деп, жашы атасына ол къызны кёргюзтдю. 

Атасы уа ахшы киши эди да, жууугъу да кёп эди. Жууукъну, тенгни да жыйып, оноу этип, къызны жашына къатыннга алды. Тоюн юч кюн бла юч кечени ичинде этдиле. Тёртюнчю кюн атасы жашына былай айтды:

– Жюр жаш, жортууулгъа атланайыкъ. Башыбызгъа кёп файдала этейик.

Биягъы, атлагъа минип, была жолгъа чыкъдыла. Бара тургъанлай, атасы жашына:

– Къазан ас, жол кес, – деп буюрду. 

Жаш, биягъы уллу бичагъын чыгъарып, жолну кесип, сора:

– Мени былайда къоюм, къозумму барды? – деп тохтады.

– Аха, энтта да жолубуз жокъду, жолну тапсыз кесдинг! – деп, атасы, ачыуланып, биягъы ызларына къайтып, юйлерине келдиле.

Ушхууур ашап бошагъандан сора, атасы жашын отоууна жибереди, кеси уа, ызындан барып, къатыны бла не ушакъ этгенине тынгылайды. Къатыны:

– Узакъ жортууулгъа чыкъгъан эдигиз да, алай терк нек къайтдыгъыз? – деп сорады.

Жаш болгъан ишни айтады.

– Ай, аман хомух, – дейди къатыны, – аллай затланы билаллыкъ тюйюл эсенг, башынга бёрк кийип нек айланаса? «Къазан ас», – дегенде, – 
юллесине тютюн къуюп берлик эдинг. «Жол кес», – дегенде уа, сен жыр, жомакъ айтып барлыкъ эдинг.

Ол сёзлени эшитип тургъан киши къууанып, сюйюнюп кетди. Келип, кеси къатынына:

– Сюйюнчюлюк бер, – деп тохтады. – Энди бизге Уллу Тейри ахшы келин бергенди. Жашыбыз жаш боллукъду, – деп, ырахатланып жатды.

Эрттенликде биягъы атасы бла жашы жортууулгъа кетдиле. Жолда бара, биягъы атасы:

– Жол кес, къазан ас, – деп тохтады. 

Жаш, олсагъат окъуна атасыны юллесин тютюнден толтуруп, къабындырып:

– Ма къазанынг, – деп узатды. 

Сора, хапар, жомакъ айтып, жолун къысхартды. Алай бара тургъанлай, Арт агъач деп бир уллу терен агъачха киредиле. Атасы жашына:

– Мен айтханны иги ангыла. Бу агъачда абирек тонаучула бардыла. Энди сюйсенг, алда бар, сюйсенг, артда кел, – деди. 

Жаш, алгъа барыргъа базынмай, артда барыргъа ыразы болду.

– Ахшы, артдан кел сора, – деди атасы. 

Алай бла жаш артда, атасы алда барадыла. Кетип бара, быланы тёгереклерин абиреклени бир къаууму алады. Жаш, къоркъуп, атасыны аллына ётеди. Жаш эрлик эталмагъаны себепли, абирекле экисин да тутуп байлайдыла. Элтедиле да, кеслерини мекямларында атадыла. Ол заманда жашны атасы абиреклеге:

– Эй, жыйын, сиз былайда бош турмайсыз. Бизни байлап, не табарыкъсыз? – деди.

– Бизге мал, харекет керекди. Файда этерге айланабыз, – дедиле ала да.

– Алай эсе, бизни былай тутмагъыз. Жаш былай къалсын, мен а мал алып келейим, андан сора юйюбюзге эркин этерсиз, – деди киши. 

Сора абирекле:

– Угъай, атасын иймейик, кёзлери аман къызыл кёрюнедиле. Андан эсе жашын иейик, – деп оноулашдыла. 

Атасы жашына жашырын тил бла:

– Жашым, была да бир жыйындыла, айыплы болмаз ючюн, малны кёп келтир, малыбыз кёпдю. Тёрт мюйюзлюледен – тёрт жыйырма, юч мюйюзлюледен – юч жыйырма, эки мюйюзлюледен – эки жыйырма келтир. От башында булда балтаны да, хырпин билеу алып, жютю этип келтир. Айып этмезча, хайт деп кел, – деп ашырды. 

Жаш юйюне кетди.

Жолда бара, кёп сагъыш этеди: «Ярабий, бизни атабыз не тели киши эди! Тёрт, юч, эки мюйюзлюлери къайдады муну? – дейди. – Булда балтаны уа хырпин билеу бла ким жютю эталлыкъды?» Алай бла, юйюне жетеди. Жашны кеси жангыз къайтханын кёрюп, анасы бла къатыны уллу къайгъы этедиле:

– Атангы къайда къойдунг? – деп сорадыла.

– Атамы да, мени да абирекле тутхандыла, – деди жаш.

– Не айтып ийгендиле да сени? – деп сордула.

– «Тёрт мюйюзлюледен – тёрт жыйырма, юч мюйюзлюледен – юч жыйырма, эки мюйюзлюледен – эки жыйырма келтир. Сора от башында булда балтаны хырпин билеу бла жютю этип келтир», – дегенди атам. Была бизде уа къайда бардыла? – деп жууаплады жаш.

– Ай хомух, юч, тёрт, эки мюйюзлюлени тапхан къыйын тюйюлдю, бек къыйыны булда балта бла хырпин билеудю. Булда балта – сенсе, хырпин билеу а менме. Мен не къаты айтсам да, башынг ишлемесе, адам болмазса, – деп сёлешди жашны къатыны. – Болсада, сени атанг ахшы кишиди. Аны ахшы жууукълары кёпдюле. Анга болушмазлыкъ жокъду. Чыкъ элге, эл ахшысын бери жый.

Жаш эл ахшысын жыйды. Сора келин, халкъгъа битеу болгъан ишни хапарлап:

– Къайын атам сизден болушлукъ излейди. Тёрт мюйюзлюле дегени – 
тёрт жыйырма атлы ушкогу, бичагъы, къамасы бла да. Юч мюйюзлюледен юч жыйырма дегени – атлары, ушкоклары болгъанладан юч жыйырма адам. Эки мюйюзлюле дегени – къолларында мужуралары бла, беллеринде къамалары бла эки жыйырма адам. Булда балта, хырпин билеу дегени уа – жашы бла менме. Мен бу жамауатны аты бла ант этеме, бу кишилигин этмесе, мен анга къатын болалмам, – деди. Сора, жашха айланып: – Сен аланы болгъан жерлерин билесе, бу адамла бла барын да къуршала, жесирге ал. Артха турма, хайт де, хырпин билеуюнгю тас этме, – деп къошду. 

Жаш, аскер бла жолгъа тебиреп, кеси кесине: «Бир тиширыу этгенни эталмай а?» – деп, жюрек дерт алды.

Жаш аскерни абирекле тургъан жерге элтди. Абирекле жукълап тынчайгъан заманда алагъа чапды. Барын да жесирге алды. Аланы хар затларын да жыйып, жигит, батыр жаш болду. Андан сора атасыны кёлю да жерине келди.

Энди уа сизге да соруу: атасымы, келиними акъыллыды?!

КЪАРАКЪУШ

Бир жерде Къаракъуш деп бир жарлы адам жашагъанды. Ол, бир байгъа беш жылгъа жалчы болуп, аны къойларын кютгенди. Сюрюучюсюн бай бек жаратханды. Болжалы жетгенлей, жалчысына чыгъарыкъ къойларын бергенди. Къаракъуш юйюне тебирегенди. Кёпмю-азмы баргъанды, алай бир элге жетгенди да, алайда бир адамгъа тюбегенди.

– Манга бир къой бер, ахшы сюрюучю. Тилейме, бер манга бир къой, – дегенди ол адам.

Къаракъуш, анга жаны ауруп, бир къоюн бергенди.

Бара барып, дагъыда бир адамгъа тюбегенди. Ол да Къаракъушдан бир къой тилегенди. Къаракъуш анга да бергенди бир къой. Алай бла, юйюне жетгинчи, Къаракъуш къойларын адамлагъа юлешип бошагъанды. Кесине уа жангыз бир къой къалгъанды. Ол къойну боюнуна да жип салып, Къаракъуш юйюне тебирегенди.

Элине жете баргъанлай а, дагъыда бир адам тюбеп, Къаракъушха:

– Ахшы жаш, къоюнгу манга берсенг, мен санга керек бир акъыллы сёз айтырма. Артда сен манга ыспас этип жюрюрсе, – дегенди.

– Къойларымы барысын да алайлай бергенме, ол адамланы биринден да кесиме бир тюрлю хайыр алмагъанма. Бу уа жашауумда жара​рыкъ сёз айтырыкъды, – деп, сагъыш эте келип, Къаракъуш:

– Сен айтханча болсун, къойну да ал, сёзюнгю да айт, – деди.

Ол адам, къойну да алып:

– Не сюйсенг да эт, къалай сюйсенг да алай жаша, алай, ахшы тиширыугъа тюбегинчи, къатын алма. Аллай тиширыуну тапхынчы изле, – 
деди.

Алай айтып, жолоучу кетеди. Къаракъуш да юйюне къайтады. Жолоучу айтхан сёзлени бир да унутмайды. Керти да, аллай тиширыу тапхынчы, къатын алмазгъа ант этеди. Аллай тиширыуну излей, Къаракъуш кёп кюнлени жолоучу болду. Кече-кюн демей айланды, жюрюдю, таула башына чыкъды, андан ёзенлеге тюшдю, сууладан ётдю, ахырында бир элге жетди. Ол кече къонакъбайы бир къарт къатын болду. Къонагъына аш ашатып, ичирип бошагъандан сора, къарт къатын:

– Жашым, къайры ахшы жолгъаса, не иш бла айланаса? – деп сорду.

– Дунияда бек ахшы тиширыуну излеп, аны тапсам, къатыннга алыргъа деп айланама, – деди Къаракъуш,

– Жашым, къоркъма, излегенинги табарса, – деп жууап этгенди анга къарт къатын.

Эрттенбла, кетип башлагъанында, Къаракъуш ол къарт къатындан:

– Иги тиширыу табар ючюн, къайры барыргъа керекме? Сен манга болушмазмы эдинг? – деп тилегенди.

Элни, адамны да атларын айтып, «анда излегенингча тиширыу табаргъа болурса» деп, ол къарт къатын Къаракъушну ашырды.

Къаракъуш, къарт къатын айтхан адамны юйюне келип, анга къонакъ болуп тюшгенди. Юйню иеси къонакъгъа бек жарыкъ болгъанды.

– Айып этме, – дегенди ол, – сыйлагъынчы соргъаныма, ахшы къонакъ, къайрыса, кесинг да не иш бла айланаса?

– Мени жангыз бир ишим барды: дунияда бек ахшы тиширыуну излеп айланама.

– Башха ишинг жокъ эсе, ол да бек игиди, – дегенди аны къонакъ​байы.

Ушхууур ашаргъа олтургъанларында, къонакъбай киши къатынына:

– Ушхууурдан сора, харбыз ашасакъ иги боллукъ эди. Чардакъгъа чыкъ да, маржа, бир харбыз келтир, – дегенди.

Къатыны, барып, бир харбыз келтирди.

– Бу осал затды, игисин келтир, – дегенди эри. 

Къатыны, дагъыда чардакъгъа минип, дагъыда бир харбыз алгъанды да келгенди.

– Бу да къолайлы тюйюлдю, игисин тап.

Ол жол да къатыны башха харбыз алып келгенди.

– Бу осал харбызды, бар да, башхасын келтир, – дегенди эри.

Алай бла ол къатын чардакъгъа жыйырма бла бир кере чыкъгъанды. Эри жыйырма бла экинчи кере жибергенинде уа, къатыны:

– Бизни чардакъда мындан ахшы харбыз ким тапса, мени ёлюгюм аны аллына тюшсюн, – дегенди.

– Мындан игиси жокъ эсе, къой сора бу харбызны, – дегенди да, эри харбызны кесгенди.

Ашап къопхандан сора, юйню иеси:

– Бизни чардакъда жангыз бир харбыз бар эди. Мен а къатынны аллай бир ары жибергенден сора, ачыуланмай къалырмы деп жибергенме. Ачыуланмагъанын кесинг кёрдюнг. Къоншу элде аны эгечи жашайды. Эгечини халы да ма алайды. Болсада аны ханны жашы тилейди. Сен тюзюнлей ол къызгъа бар да: «Манга эрге чыгъарыгъынгы файгъамбарланы аты бла тилейме», – деп айт. Ханны келечилери сени огъурамазла, даулашып башларла. Сен а ма бу таякъны ал да, сакъ бол, аны тас этме, алагъа: «Келигиз, келечиле, таякъларыбызны юй башына сугъайыкъ да, эрттенблагъа кимни таягъы алма терек болуп чыкъса, къыз анга барыр», – де, – деп юйретгенди бу жарлы жашха.

Къаракъуш, таякъны да къолуна алып, къонакъбайы бла да саламлашып, къызны излей чыкъгъанды. Къызгъа келип:

– Кимни аты бла сюйсенг да къаргъанайым, сен менден башха адамгъа эрге барлыкъ тюйюлсе. Кел, бусагъатдан окъуна юйюме элтейим, – дейди.

Къызны юйюнде жыйылып тургъан келечиле жашны айтханына бек ачыуландыла.

– Ийнанмаймысыз? Алай эсе, келигиз, таякъларыбызны юйню башына сугъайыкъ да, эрттенблагъа кимни таягъы алма терек болуп чыкъ​са, къыз аныкъы болур, – деп сюелди Къаракъуш.

Ханны келечилери анга ыразы болдула. Таякъланы юйню башына сукъдула да, эрттенбла тюбеширбиз деп айырылышдыла. Эрттенбла барып къарагъанларында – ханны жашыны таягъы тюрленмей тура эди. Къаракъушну таягъы уа терек болуп чакъгъан эди. Андан сора Къаракъуш, къызны да алып, юйюне къайтды.

Ала, бир бирни сюйюп, татлы жашагъандыла. Алагъа кёп сабий да туугъанды. Алай, ахчалары болмай, кесерге мал тапмай, бек къыйнал​гъандыла. Алай тургъанлай, бир жол къатыны Къаракъушха:

– Мени тюймеми базаргъа элтип сат да, юйге бир керек зат ал, – 
деди.

Къаракъуш, тюймени да алып, базаргъа кетеди. Тюймени берип, анда бир ат алады. Айлана келип, бир ариу бёрк кёреди да, атны берип, аны алады. Аны да башына къаплап, юйюне тебирегенди. Бара барып, суусап болгъанды да, суу ичерге деп, черекге айланнганды. Ташха бауурланып, суу иче тургъанлай, бёркю суугъа тюшгенди. Къаракъуш, кюрешип, бёркюн туталмагъанды.

– Жукъ да алмай, къуру къол бла юйге уа къалай барайым? – деп, алайда уллу сагъышха къалгъанды. 

Ол кезиуде бир адам, аны ызындан жетип, лахор этип башлагъанды. Къаракъуш анга къалай базар этгенинден хапар айтханды. Ол адам а, кюлюп:

– Энди къатынынг сени босагъа къатына да къоймаз, – дегенди.

– Угъай, аны ючюн а мени къатыным не ачыуланмаз, не бир осал сёз айтмаз, – деди Къаракъуш.

– Ол сени къыстамаса не уа санга урушмай къойса, мюлкюмю жартысын санга береме. Ол сени юйден къыстаса уа, сен манга не берирсе?

– Сен манга берлик чакълы затны мен да берирме санга.

Ингир аласына ала Къаракъушну юйюне жетгендиле. Къаракъуш жерине олтургъунчу окъуна, къатыны:

– Не хапар? – деп соргъанды.

– Тюймеге ат алгъанма.

– Иги этгенсе, санга ат бек керекди, – дегенди аны къатыны.

– Базарда айлана келип, ол атха бир ариу бёрк алгъанма.

– Тюз этгенсе. «Бёркю аманны – бети аман» деп, халкъда сёз жюрюйдю. Сени уа бёркюнг жокъ эди.

– Юйге келе туруп, суу ичерге къапланнганымлай, бёрк башымдан суугъа тюшгенди да, аны суу алып кетгенди.

– Ой, мен жарлы! Алайлай суугъа кетип къалсанг а, не этерик эдим?! Аллахха шукур, бизни насыбыбыз уллуду, сен сау къалгъанса! – 
деп, асыры къууаннгандан, кёз жашлары келип, къатын эрин къучакълады.

Къаракъуш алай бла, ёчешгенни мюлкюню жартысын алып, къатыны бла къууанчлы жашап къалгъанды.

АКЪЫЛЛЫ КЕЛИН БЛА ЖАШЧЫКЪЛА

Эртте-эртте эки хан болгъанды. Бир ханны адамы кёп, жери, байлыгъы уа аз эди. Кюнлени бир кюнюнде ол адамы кёп болгъан хан: «Бир тюрлю сылтау бла уруш этейим да, бу къоншу ханны хорлайым. Малын да, жерин да кесиме алайым», – деген акъылгъа келгенди. Андан сора кесин урушха хазырлагъанды. Урушну башларгъа уа бир сылтау керек эди. Сора ол адамы аз болгъан ханнга:

– Сен манга буруннгу жылда ёсген алма къайсы, былтыргъы алма къайсы, быйылгъы алма да къайсы болгъанын билип, белги этип иймесенг, юйюнг къуруйду, – деп, юч бир кибик алма жибереди. 

Адамы аз хан алмаланы къолуна алып къарады да, жууабын билалмады. Сора, шинтикге олтуруп, мудах болуп тохтады. Келини, аны мудахлыгъын кёрюп:

– Атабыз, нек мудахса? – деп сорду.

– Да къоншу хан юч бир кибик алма жибергенди. Алай ала бир жылгъы алмала тюйюлдюле. Аланы бир биринден айыралмагъаным ючюн мудахма, – деди хан келинине. 

Ханны келини:

– Атабыз, ол алай къыйын иш тюйюлдю. Бери берчи алмаланы, – 
деп, аланы хандан алып, ариу акъ табакъгъа таза суу къуюп, ючюсюн да ары атды. Буруннгужыллыкъ алма сууну башында къалды. Былтыргъы алма ортасына дери суугъа батды. Быйылгъы алма уа суугъа саулай батып кетди. Сора ханны келини:

– Ма кёремисе, атабыз, сууну башында къалгъан алмагъа юч жыл болады. Ортасына дери батхан алма былтыргъы алмады. Суугъа саулай батхан а быйылгъы алмады, – деп, алмалагъа белгиле салып къайтарды. 

Хан анга бек къууанды да, келини юйретгенни да айтып, алмаланы ол адамы кёп болгъан ханнга жиберди. Анга уа бек ачыу тийди. Алай ол бир кесекден, адамы аз болгъан ханнга эки ушаш атны ийип:

– Быланы мыжыкъ ат бла туу ат къайсы болгъанын билип жиберсин, – дейди.

Адамы аз хан, атланы бир биринден айыралмай, уллу сагъышха къалды. Биягъы келини, ханны мудах болгъанын кёрюп:

– Атабыз, нек мудахса? – деп сорду.

– Не эсе да къоншу ханны бизге бир къарыны ауругъан жери барды. Ол манга бу жол эки ушаш атны жиберип, аладан къайсы мыжыкъ, къайсы туу ат болгъанын айыр деп жибергенди да, айыралмайма, – деди хан. 

Келини:

– Атабыз, аланы билген алай къыйын тюйюлдю, – деди. – Атланы суугъа къыста да, кесинг а туураларындан къара. Туу ат сууну къыйырындан ичер да, кетер. Мыжыкъ ат а сууну ортасына дери барыр да, аягъы бла къазаргъа кюрешир. Сора эки арт аягъын кенг жаяр да, суу​гъа сиер. Буруну бла сийген жерин ийисгер, башын ёрге тутар, эринлерин кенг ачып, кёкге къарар, андан сора суу ичип къайтыр. Ма, атабыз, мыжыкъ атны халиси алайды.

Хан, келини айтханча этип, атланы суугъа жиберип, ызларындан къарап, къайсы мыжыкъ ат болгъанын билди.

Урушха сылтау излеген хан а:

– Бу быланы къалай биледи? Мен не сылтау этип уруш ачайым? Сылтаусуз уруш ачаргъа уа жарамайды, – деп, кёп сагъыш этеди. 

Сора биягъы аман акъыл бла адамы аз ханнга:

– Сени ажиринг тенгиз боюнунда кишнегенде, мени тауда жылкъыларым ташлагъан этгендиле, ажиринги нек кишнетгенсе? – деп, къарауашын жибереди.

Адамы аз болгъан хан, анга жууап табалмай, элден чыгъып кетип, кеси жангыз сыртындан жатып тургъанлай, сабий жашчыкъла, чыбыкъ​ладан кеслерине атла этип, бир бирин къуууп, ханны къатына келдиле. Жашчыкъла, кимни аты иги секиреди деп, бир бирини юсю бла секире келип:

– Келигиз, чабып, ол адамны юсю бла секирейик, – деп, хан болгъанын да билмей, ханны юсю бла секирип башладыла.

Ханнга ачыу тийди:

– Кетигиз, итден туугъанла, мен хан болгъанымы кёрмеймисиз?! – 
деп, жашчыкълагъа урушду. 

Жашчыкъла, арлакъгъа къачып, тюрлю-тюрлю оюнла ойнап башладыла.

Хан, чогъож болуп, жашчыкълагъа ариу айтып, къатына чакъыра башлады. Ала уа, хан аланы тюйген этерик сунуп, аны къатына келмей ойнай эдиле. Сора хан кеси, туруп, жашчыкълагъа жууукъ барды да, жашчыкълагъа:

– «Сени ажиринг кишнегенде, тауда мени байталларым ташлагъандыла, ажиринги нек кишнетгенсе?» – деген соруугъа къалай жууап этерге боллукъду? – деп сорду.

Жашчыкъла уа:

– Сен бизге бир уллу тюе, бир бек узун сакъалы болгъан теке, бир бек къалын жюнлю къой да бер. Аны юсюне уа бирер ушкок, бирер жюз окъ да. Сора биз санга алай соргъан адамгъа къалай жууап этерге боллугъун айтып келирбиз, – дедиле.

Хан, жашчыкъладан эшитгенине къууанып, хар не дегенлерин да берди. Жашчыкъла, ол урушургъа сылтау излеген ханны элини тёбен жанындан кирип, юйлеге чабып, кёрген итлерин ёлтюрюп башладыла. Адамла:

– Къоюгъуз, итлерибизни ёлтюрмегиз, – деселе да, къоймай, итлени ушкокла бла атып къыра эдиле. 

Адамла, не этерге билмей, ханнга барып тарыкъдыла. Хан а алагъа:

– Барыгъыз да, ол сабийлени: «Хан чакъырады», – деп, бери алып келигиз, – деп жиберди.

Алай ала хан сизни кесине чакъырады деп келгенлеринде, жашчыкъла:

– Ханыгъыз бери бизге кеси келсин, биз анга барыргъа бошамайбыз, – деп, биягъы, хар арбазгъа кирип, итлени къыра бердиле.

Эллиле, барып, ханнга дагъыда тарыкъдыла. «Бизни бла сёлеширге хан кеси келсин» дегенлерин да билдирдиле. 

Болмагъанда, хан кеси, жашчыкълагъа барып:

– Итлени нек къырасыз? – деп сорду. 

Ала уа, ханны соргъанына да жууап бермей, бир арбаздан бирси арбазгъа чабып, итлени аяусуздан къыра эдиле. Хан, аланы ызларындан барып, итлени къырмазларын дагъыда тиледи. Жашчыкъла ханны тилегине биягъы къарамадыла. Сора хан жашчыкълагъа:

– Сизни уллугъуз кимди? Мен аны бла сёлеширге сюеме, – деди. 

Жашчыкъладан бири ханнга:

– Ол тюеден уллубуз жокъду, аны бла сёлеш, – деди. 

Хан:

– Мен аллай уллу демейме, сакъалы болгъан таматагъыз деп айтама, – деди. 

Жашчыкъла да:

– Бизде ол текеден уллу сакъалы болгъан жокъду. Аны бла сёлеш, – 
дедиле.

– Ай юйюгюз къурумагъан, мен алай айтмайма. Сизге оноу этген тюклюгюз кимди деп сорама, – деди дагъыда хан. 

Жашчыкъла:

– Бизни тюклюбюз ол къочхарды. Кёремисе аны тюклери жерге жете тургъанларын? Алайды да, бар да, къочхар бла сёлеш, – дедиле.

Хан, айтыргъа сёз табалмай, жашчыкълагъа дагъыда:

– Сиз итлени нек къырасыз? – деп сорду. 

Жашчыкъла, ханнга къарап:

– Итле юйде жатып тургъанда, тауда къойланы бёрюле къыра турадыла да, андан ёлтюребиз, – дедиле. 

Хан жашчыкълагъа:

– Тауда бёрюле къойланы къыргъанлыкъгъа, элде итле уа алагъа не этсинле? Сиз ётюрюк айтасыз, – дегенде, жашчыкъла:

– Угъай, ётюрюк айтхан сенсе. Алай тюйюл эсе, тенгиз боюнунда бизни ханыбызны ажири кишнегенде, сени байталларынг къалай ташлагъандыла? – деп тохтадыла.

Ол заманда хан: «Бу адамы аз ханны сабийлери окъуна былай акъыллы эселе, мен аны урушда къалай хорларыкъма. Андан эсе аны бла жарашып жашайым», – деп сагъыш этди. Ол кюнден сора эки хан да, бир бирге уруш ачмай, жарашыулукъда жашап къалдыла.

КЪАРА ЖОРГЪА

Эртте-эртте бир хан жашагъанды. Аны Къара Жоргъа деп бир аламат аты болгъанды. Хан ол атны, жылкъычылагъа аманат этип, иги къарагъыз деп, жайлыкъгъа ийгенди. «Ким да болсун, Къара Жоргъа ёлдю деп келгенни ёлтюрмей къоймам», – деп, ант да этгенди. Къара Жоргъа, тура туруп, ёлюп къалгъанды.

Жылкъычыла, не этерге билмей, юйге тигелеп келе, жолда бир жашчыкъны, гыржын да ашай, кир да эте тургъанын кёрюп:

– Жашчыкъ, неди бу этгенинг? – деп соргъандыла. 

Жашчыкъ:

– Жангымы ашайма, эскими чыгъарама, – дегенди. 

Анга да кюлюп, арлакъ озгъандыла. Бирлери:

– Аланла, ол жашчыкъ къалай ариу жууап этди, биз анга Къара Жоргъаны юсюнден бир сорайыкъ, – деп, артха жашчыкъгъа къайтхандыла да, Къара Жоргъаны хапарын айтхандыла. 

Жашчыкъ:

– Мен аны ханнга кесим айтырма, жолугъузгъа барыгъыз, – дегенди.

Сора жашчыкъ, таякъ атха минип, ханны арбазына киргенди. Хан:

– Къара Жоргъа саумуду? – деп соргъанды. 

Жашчыкъ:

– Къара Жоргъа жатханды, къабыргъасы къатханды, юч тёбеси турмайды, – дегенди.

Хан, ачыуланып:

– Алай болса, Къара Жоргъа ёлгенди! – дейди. 

Жашчыкъ да:

– Ой, хан, Къара Жоргъа ёлгенди деп, кесинг айтдынг, энди кишини да ёлтюраллыкъ тюйюлсе, – деп кетгенди.

башынга ЖЕТМЕГЕН ИШГЕ КЕСИНГИ КЪОША ТУРМА

Эртте-эртте бир элде тёрт жёнгер жаш болгъанды. Элде не аманлыкъ​ны да ала этип тургъандыла. Халкъ, аладан асыры безигенден, жанындан тойгъандан, жыйылып, аланы элден кетерирге оноулашханды. Аны эшитип, тёрт жаш да элден къачадыла. Бара-бара кетип, бир башха элге келедиле да, бир къартха тюбейдиле. Къарт, аланы не айланнганларын соргъандан сора, кесинде къалдырады. Жашланы бирини аты Ибра​хим болады. Ибрахим:

– Мен сенде ишлерге къалайым, хакъыма не берирсе? – деп сорады къартха.

– Юч жыл ишлесенг, хар жылдан бир ахшы сёзге юйретирме, – дейди къарт. 

Бирси жашла, къалыргъа унамай, башха жерлеге кетедиле. Ибрахим а къартны къойларын кютюп айланады. Жыл кюню жетгенде, Ибра​хим къартха былай айтады:

– Да, мен сенде ишлегенли, жыл кюн болду. Манга берлигинги бер, – 
дейди.

Къарт:

– Да, жашым, бизни келишгенибиз хар жылдан бир акъыллы сёз айтыуду да, акъыллы сёзню тюз юйретген дуния малындан да ахшыды. Айтайым: «Бу къысха жолду деп, ол жол бла барыучу болма», – деп юйретди.

Арада дагъыда бир жыл озду. Ибрахим, биягъыча, къартны къойларын кютюп айланады. Хакъын алыр кюн жетгенде, къарт Ибрахимни юйюне чакъырады да: «Жашым, женгил акъыллы бола турма», – деп, хакъына экинчи сёзюн да айтады.

Биягъыча, арада бир жыл озады. Жаш хакъын алыргъа келеди. Къарт анга: «Жашым, кесинге жетмеген ишге кесинги къоша турма», – 
деген ючюнчю акъыл сёзюн да эшитдирди.

Андан сора Ибрахим юйюне тебирейди. Къарт анга жол азыкъ да этдиреди. Жол азыгъына уа бир уллу гыржынны да къошдуруп:

– Муну мени атымдан элде къартлагъа берирсе, – деп ашырады.

Аны бла Ибрахим ол элден кетеди. Келе келип, эки жол айырылгъан жерде ол юч жёнгерине тюбейди. Сол жанында жол къысха тюшеди, онг жанында жол а узакъ болады. Юч жаш да, Ибрахимге тынгыламай, сол жанына кетедиле. Ибрахим а онг жанына барады. Бара барып, Ибрахим, бир буруулу юйге жетип, тохтайды. Бурууда къазыкълагъа адам башла чанчылып тургъанларын кёреди. Юйню иеси, чыгъып, аны юйге кийирди. Аш этди. Къонакъны аллына аш салып, ол ашай башлагъанлай, барып, боюнунда да алтын сынжыры бла бир уллу итни алып келди да, кеслери бла бирге ашатып башлады.

Ашап бошагъанлай а, къонакъбай ол итни бир алтын орундукъгъа жатдырады.

Ол кече ол юйде къалып, эрттенликде кетерге тебирегенинде, юйню иеси Ибрахимге жол азыкъ да этип, алай ашырады. Эшикге чыкъгъанында уа, жёнгерлерини башларын къазыкълада кёреди. Аны кёрген Ибрахимни жюрегине къоркъуу киреди. Алайдан кетип, бираз узайгъанлай, юйню иеси аны ити бла къуууп жетеди. Ибрахим къоркъады. Юйню иеси:

– Сен мени юйюмде къалдынг, бу ит бла бирге ашадынг, алай жукъ айтмадынг. Ол жукъ айтмагъанынг – сени сау къалдырды. Бу мени атамды. Мен анга былай ариу аны себепли къарайма. Ол башлары къазыкъгъа тагъылып тургъанла уа: «Бу итни былай нек багъаса?» – дегенлери ючюн ёлгендиле, – деди да, итин да алып, къайтып кетди.

Ибрахим элге саулай жыйылды. Келе келгенлей а, ол къарт кишини айтханын эте, ол берген гыржынны, элтип, бир къартха: 

– Кесими къыйынымданды, бир кёр, – деп береди. 

Къарт киши гыржынны, алып, не кюрешсе да, сындыралмайды. Жаш гыржынны, алып, кеси сындырады. Аны уа ичи алтын ахчадан толу болады. Къарт киши, алгъыш этип:

– Муну былай этген адам аман адам болмаз эди, сау болсун. Тышын биз ашасакъ да, ичин сен кесинге ал, – деп, Ибрахимге алтынланы береди. 

Ибрахим, кишини айтханларын этип, алай бла игиликге тюбеди.

ЭКИ ТЕНГ

Бир элде эки сюйген тенг – Осман бла Алий-Мурза – бир байда жалчыда эдиле. Байгъа кёп жылланы ишлеп, этлерин кёп кере тер басханды, кёп къыйынлыкъла кёргендиле. Бир кюн аладан бирлери:

– Тейри, бизни жашауубуз бек къыйынды. Бир башха амал этмесек, былай бла жашау ётдюраллыкъ тюйюлбюз. Къатын да алып, кесибизни къураргъа керекбиз, – дейди.

– Тюз айтаса, юйюрлю, юйдегили болсакъ – ол игиди, – деп, экинчиси да ыразылыгъын билдиреди. 

Бираздан эки тенг да юйдегили болуп, экиси да эки башха элге кёчюп жашап башладыла.

Кюнлени биринде эки шуёх да, жолугъуп, жашауларыны юсюнден бир бирге хапар айтдыла. Биринчиси – Осман – кесини жашауундан тарыгъып, Алий-Мурзагъа:

– Энди жашауубуз да хазна тюйюлдю. Андан эсе туура жалчылыкъ​да жашауубуз окъуна онглу эди, – дейди. 

Алий-Мурза да кесини жашауун алай бек жаратмай эди. Бираздан башха жашау къураргъа оноулашдыла да, барып, къатынларына да айтып, аладан ыразылыкъ алып, экиси да, иш излей, жолгъа чыкъдыла. Барыр жерлерин а кеслери да билмей эдиле.

Айлана, жюрюй кетип, Осман да, Алий-Мурза да бир терен агъачны ичине кирдиле. Алай, не кёп барсала да, агъачдан а чыгъалмадыла. Осман, агъачда кече къалып, эрттенликде тебирерге ыразылыгъын айтды. Алий-Мурза уа, аны терсге санап:

– Осман, ашыбыз да тауусулгъанды, ачбыз, къарыусузбуз. Агъачда къалсакъ, бёрю ашар да кетер. Этер амалыбыз жокъду, андан эсе сен терек башына мин да, тёгерекде чыракъ жарыкъ чыгъа эсе, бир къара, – 
деди. 

Осман, аны къабыл кёрюп, кючден-бутдан терек башына ёрлеп, тёгерекге-башха къарады. Иги кесек къарай кетип, узакъда бир жарыкъ кёрдю. Сора экиси да жарыкъ кёрюннген жанына тебиредиле. Арып-талып, жарыкъ чыкъгъан жерге жетдиле. Жетселе – бир гитче агъач юйчюк, анда уа – жаланда бир къарт къатын, башха адам а жокъ.

Къарт къатын алагъа бек жарыкъ болуп къонакъ этди. Хапар соргъанда, эки нёгер да жашауларыны юсюнден хапар айтдыла. Иш излегенлерин эшитип, къарт къатын:

– Иш излей эсегиз, менде къалыгъыз. Бир ийнегим барды да, биригиз аны кютер, биригиз а ол тургъан бауну тазалар. Ашатхан, кийиндирген да этерме, хакъыгъызны да ашамам, – дейди.

Осман да, Алий-Мурза да, ыразы болуп, ол ишге тохташдыла. Экинчи кюн эрттенликде Осман ийнекни кютерге кетди, Алий-Мурза уа бауну тазаларгъа къалды. Ол: «Бу мешхутну терк окъуна тёгюп бошап, ингирге дери салкъында жатып солурма», – деп ойлады да, ишге киришди. Алай, Алий-Мурза не бек къадалса да, ол аз кёрюннген мешхут бир да тауусулмай эди, тёкгени сайын къошула баргъанча кёрюне эди.

Энди аны алай къоя турайыкъ да, Османны ийнек кютгенине да бир къарайыкъ.

Ол да ийнекни къыстап чыкъгъанлай, кюн къыздырып, ийнек къатели этип, Османны чапдырып, чырпыдан чырпыгъа ура эди. Къуру чап​ханлай айланнган болмаса, ийнек, тынчайып, бир да гумхотун жерге салмай эди. Османны кёрсенг, суугъа тюшген тауукъдан башха болмай, асыры тер басхандан, арыгъандан, къысха-къысха, талакъ солуу этип, ёлюрге жетген эди. Кеси кесине уа: «Тамбла бу малны Алий-Мурза кютюп, къыйынлыгъын бла тынчлыгъын бир кёрсюн», – дей эди.

Алий-Мурза да: «Османнга нечик тынч иш тюшдю, тамбла бауну анга тёкдюрлюкме, ийнекни уа кесим кютерикме», – дей эди.

Ингирде ала экиси да, асыры арыгъандан, бир зат да ашаялмай, къыйналгъанларын да бир бирге айтмай жатдыла.

Экинчи кюн экиси да ишлени алышындырдыла. Ийнекни кютген Алий-Мурза, башха болмай, Османча, къара тер басып келди. Осман да, бауну тёге, ырмах болгъан эди. Была бир бирлерине къыйналгъанларын жашырмай айтдыла да, башха иш излерге оноулашдыла.

Танг атханлай, къарт къатын бла саламлашып, ишлегенлерине да жол азыкъ алып, экиси да андан ары тебиредиле.

Бара-бара кетип, бир уллу шахаргъа жетдиле.

– Энди уа къалай болабыз? бир затха усталыгъыбыз жокъ. Не зат эте билебиз деп айтайыкъ? – деп сорады Осман.

– Билгичлебиз дейик да, барайыкъ, – дейди Алий-Мурза. 

Экиси да, кёп сагъыш эте кетип, андан башха зат къураялмай, шахаргъа «билгичлебиз» деп барадыла.

Ол кюн а ханны къызы жуууннган жеринде алтын жюзюгюн тас этген эди. Хан, халкъны жыйып, жюзюкню тапханнга уллу саугъа берирге айтады. Алай жюзюкню киши да тапмады, тапхан эсе да – келтирмеди. Бираздан ханнга шахарда эки билгич айланнганыны юсюнден хапар жетеди. Хан, Османны да, Алий-Мурзаны да кесине чакъырып:

– Мени къызымы бек сюйген алтын жюзюгю тас болгъанды, аны кимде болгъанын билсегиз, уллу саугъа берирме. Билмесегиз а – башыгъызны кетертирме, – дейди. 

Осман бла Алий-Мурза уа:

– Ышан бизге, табарбыз, алай сагъыш этерге бизге бир ыйыкъ бер, – 
деп тилейдиле. 

Хан аланы айтханларын этеди, аш берип, кийиндирип, иги къарайды. Осман, къоркъгъандан, не этерге билмейди. Алий-Мурза уа:

– Къоркъма, былай ашай-жашай турайыкъ да, бир ыйыкъгъа бир зат болур, – деп, анга кёл этдиреди.

Ала да алай сёлеше тургъанлай, ханны шапасы азыкъ алып киреди. Ашарыкъны кёрюп, Алий-Мурза:

– Ма, Осман, бу бизни биринчи насыбыбызды, – деди. 

Шапаны уа, асыры къоркъгъандан, жаны кетди. Да къалай къоркъмай къалсын: жюзюкню табып, жашырып тургъан ол эди! Алий-Мурза айтханын кесине айтхан суннганды. Жюзюк анда болгъанны, экинчи шападан сора, киши билмей эди. Бу, анга жюзюкню багъасыны жартысын берип, жюзюкню уа кесине къойгъан эди.

Терк окъуна чабып барып, ол хапарны экинчи шапагъа айтханды. Экинчи шапа уа:

– Керти да билгенлерин мен бусагъат билейим, – деп, ингирде азыкъ​ны алагъа кеси элтип барды. 

Аны кёргенде да, Алий-Мурза биягъы:

– Бу уа, Осман, бизни экинчи ырысхыбызды, – деди. 

Аны эшитип, была жюзюкню кимде болгъанын керти да биледиле деп, экинчи шапаны да эси кетди.

Олсагъатдан шапала экиси да, келип, Осман бла Алий-Мурзагъа:

– Жюзюкню биз урлагъанны айтмагъыз ансы, не сюйсегиз да берирбиз, – деп, кёп ахча берип жалындыла. 

Алий-Мурза уа, ишни тап бола баргъанын кёрюп:

– Охо, сиз урлагъаныгъызны айтмабыз. Алай бек уллу гогушну тутугъуз да, жюзюкню аны тамагъындан ичине жиберигиз, – деп буюрады. 

Шапала ол айтханлай этдиле.

Бир ыйыкъ да тауусулду. Хан, «билгичлени» кесине чакъыртып:

– Билдигизми жюзюкню ким алгъанын? – деп сорду.

– Билмей а, сюйген ханыбыз, билгенбиз. Къызынг жюзюгюн бармагъындан тюшюргенде, аны сени бек уллу гогушунг табып жутуп къойгъанды. Ийнанмай эсенг, аны кесдир да, ичине къара, – дегенди Алий-Мурза.

Хан гогушладан бек уллусун кесдиргенди. Кесип, ичине къарасала – 
жюзюк гогушну дёрденинде тура эди. Хан, къууаннгандан, «билгичлеге» кёп саугъа, ахча да берип, юйлерине ашыргъанды.

Машок бла бир ахчаларын да кётюрюп, бизни «билгичлерибиз» юйлерине атланнгандыла. Къарангы болгъанда, къалыр жер тапмай, была къабырла ичинде къалдыла. Энди бир иги жукълайыкъ деп тургъанлай, адам ауазла эшитдиле. Алий-Мурза бугъуп барып къараса – уручула ахча букъдура тура эдиле.

Уручула ишлерин этип кетгенлей, эки нёгер да, букъдурулгъан ахчаны, эки тенг этип, машокларына къуюп, кетейик дегенлей, дагъыда бир алтын сагъат табадыла. «Мен алама, мен алама!» – деп, экиси да уллу тюйюшге-дауургъа къаладыла.

Бираздан уручула, къабырлагъа къайтып келип, жангыдан урлагъан ахчаларын букъдуруп башлайдыла. Тюйюшген, къычыргъан таууш​ланы эшитип, ёлгенле, къобуп, ачыуланып, бизни таба келедиле деп, къоркъуп, ахчаларын да атып къачадыла.

Эки «билгич» а, бекден-бек тюйюше, тёгерекни хахайгъа алдырдыла. Уручуланы таматалары уа:

– Не болса да, бир барып тынгыламай къоймам, – деп, къайтып ба​рып, тынгылайма дегенлей, эки тюйюшген да, бир бирни тюрте барып, уручуланы таматаларына жыгъыладыла. «Ёлгенле керти да, мени келгеними билип, юсюме аудула кёреме!» – деп, уручу, жанын алып, кючден-бутдан къутулду. Хапарны нёгерлерине айтды, экинчи кере къабырлагъа бармазча болдула.

Осман бла Алий-Мурза уа, бирер машок ахчаны да кётюрюп, юйлерине жетдиле. Къатынлары, асыры къууаннгандан, не этерге билмей къалдыла. Алай бла эки нёгер да ол жерледе бек байлагъа саналып жашап башладыла.

БОКАЙЧЫКЪ

Бокайчыкъны беш-алты бууаз эчкиси болгъанды. Кюн сайын ол аланы кютерге къыстай эди. Ариу алай тап жашай тургъан жеринде нек эсе да муну ингир сайын бир эчкиси артха къайтмай башлады. «Тейри, алай а болмайды!» – дегенни да айтып, бир кюн Бокайчыкъ эчкилерини ызындан сынчылап баргъанды. Бир заманда бир къара бёрю аны эчкилерине чапханды. Бокайчыкъ, къалай да этип, бёрюню тутады да, аямай тюйюп тебирейди. Ол заманда бёрю, тилленип:

– Ай медет! Энди ёлтюрмей къойсанг эди, мен санга жюз къой берир эдим, – дегенди.

– Аха, алай эсе, мен сени жанынгы къояйым, жюз къойну аллыма эт, – дегенди Бокайчыкъ. 

Бёрю алайда анга жюз къой бергенди.

Бокайчыкъ бёрю берген жюз къойну сюрюп келе тургъанлай, аллына адамла чыкъгъандыла. 

– Бокайчыкъ, бу къойланы къайдан тапдынг? – деп соргъандыла. 

Аман акъыллы Бокайчыкъ, сансыз кибик этип: 

– Сиз да эчкилеригизни, къыстап, бёрюге ашатсагъыз, ол сизге жюз къой берир, – дегенди.

Ол адамла, ашыгъып барып, эчкилерин тюзге къыстагъандыла. Бир кюн сакълайдыла, эки кюн сакълайдыла, – бёрю къой сюрюу бермейди. Алданнганларын билип, ол адамла, излеп, Бокайчыкъны юйюне келедиле. Аны анда тапмай, юйюн-кюйюн кюйдюрюп кетедиле.

Бокайчыкъ, кюйген юйюн кёрюп, не этерге билмей тургъанлай, бия​гъы бёрю, келип: 

– Этиучюнгю эт! – деп, думп болады. 

Бокайчыкъ, кюйген юйюнден къалгъан кесеулени бир четеннге жыйып, юсюне алтынла салып къояды.

Бокайчыкъны юйюн кюйдюрген адамла, къайдан эсе да къайтып келе, кюйген юйню къатында кесеуден толгъан четенни башында алтынланы кёредиле да, Бокайчыкъгъа: 

– Аха, Бокайчыкъ, бу уа неди? – деп сорадыла.

– Да сиз да, юйлеригизни кюйдюрюп, кесеулерин четеннге жыйып къойсагъыз, ол кесеуле алтыннга бурулуп къаллыкъдыла. Ма мени кесеулерим да алтынла бола турадыла, – дейди Бокайчыкъ.

Андан, чабып барып, ол адамла юйлерин кюйдюредиле, кесеулерин четенлеге жыядыла да, тап саладыла. Аямай сакълайдыла, алай болгъанлыкъгъа кесеуле алтыннга айланмайдыла. «Биягъы Бокайчыкъ мах деп бергенди!» – деп, ачыуланып, ол адамла Бокайчыкъны, излеп, табып, доммай териден этилген тулукъгъа атып, терекге тагъып кетедиле.

Бир узакъ жолоучула, уллу доммай тулукъну терекге тагъылып тургъанын кёрюп, алайгъа келип, атларындан тюшедиле. Бокайчыкъ, тулукъ ичинден адам тауушланы эшитип, кеси кесине уллу ауаз бла: «Энди къаллай бир заманым къалды мен хан болургъа?» – дейди. Аны ызындан а башха ауаз бла: «Жолоучуланы атлары жерден юзген кырдык​ларын жутуп, ол аш орунларына жетер чакълы бир заманынг къалгъанды», – деп, кеси кесине жууап береди.

Жолоучула, аны эшитип, сагъаядыла. Аланы башчылары, доммай териден этилген тулукъну къатына келип:

– Эй, сен кимсе, нек тагъылып тураса былай? – деп сорады.

– Эй, адам, сёлешме! Мен хан бола турама! – дейди тулукъ ичинден Бокайчыкъ.

– Ы маржа, мюлкюмю, юйюме элтип баргъан саугъаларымы да берейим, сюйген жерингде къала да ишлетирме, мени хан болмагъа къой! – 
деп тилейди жолоучуланы таматасы.

– Ай, тилемесенг боллукъ эди, жолоучу! Тилегеннге «угъай» демезге антым бар эди. Болсада, Аллахдан аман тап, терк тюшюр мени былайдан, кесими орунума сени салайым, – дейди Бокайчыкъ да.

Жолоучуланы таматалары, терк окъуна Бокайчыкъны тулукъдан чыгъарып, аны орунуна кеси киреди. Бокайчыгъ’а, аны терекге тагъып, атына минип, саугъаларын да къанжыгъасына къысып, кеси жолуна кетеди.

ЭМЕГЕН БЛА ЧЫГЫРЧЫКЪ

Эртте-эртте юч ёксюз къарындаш болгъандыла. Къатын алыр ниет этип, алгъа ала айырылыргъа ойлайдыла. Кеслерини уа юч затдан баш​ха ырысхылары жокъ эди – бир ёгюзлери, бир ушкоклары, бир да табакълары. Айырыла туруп, къарындашла ол юч да затны юлеше кетедиле да, гитче къарындашлары Чыгырчыкъгъа – ёгюз, таматаларына – 
ушкок, ортанчыларына уа табакъ жетеди.

Сора ортанчылары, сагъыш эте кетип:

– Ушкок бла да баш кечиндирирге боллукъду, ёгюз бла да – алай. Мен а бир табакъ бла башымы къалай тутайым? – деп ойлайды да, бир ишни ызындан болуп, ишлеп башларгъа таукелленеди. 

Ол акъыл бла жолгъа чыгъады. Айлана, жюрюй, бир уллу агъачха киреди да, тёгерегине къарай бара кетип, бир талада сабан сюре тургъан тёрт эмегенни кёреди. Къатларына барып:

– Иш къолай болсун, эмегенле! – дейди.

– Ой, сау бол, сау кел, жууукъ бол, адам улу! Къайдан чыкъдынг, не айланаса, не жюрюйсе? – деп сорадыла эмегенле.

– Да, – дейди ортанчы къарындаш, – мен иш излей айланама.

– Алай эсе, биз санга иш табарбыз. Бизге шапалыкъ эталырмыса? – 
деп сорадыла эмегенле. 

Жаш шапалыкъ этерге боюн салады.

– Энди сен, – дейдиле эмегенле, – юйге бар да, анда къой мыллыкны бизге бишир. Бир пуд тюй барды да, аны да баста эт.

Жаш, юйге барып, этилген буйрукъну толтурады да, эмегенлени келирлерин сакълап турады. Ингирликде эмегенле келедиле. Тамата эмеген, шапагъа айланып:

– Къалайда олтурайым? – деп сорады. 

Шапа, анга жууап эталмай, олтурур жерин кёргюзталмай, абызырайды. Былайда эмеген, жашха къарап:

– Сен бизге шапа болаллыкъ тюйюлсе, – деп, туруп, шапаны сыртындан бир къайишлик сыдырып, къыстап жибереди.

Жаш ызына къынгыр болуп къайтханда, тамата къарындашы, кёрюп:

– Мени бу къарындашым, барып, ишлеп, кёп ахча алып, аны ауурлугъундан къынгыр болуп келеди. Мен да барайым да, кёп ахча ишлейим, – деп зарлыкъ этеди да, жолгъа атланады. 

Айлана кетип, ол да, ортанчы къарындашы жолукъгъан эмегенлеге тюбеп, иш излей айланнганын билдирип, алада шапалыкъ этерге къалады. Эмегенле, ингирде келгенде, биягъы сорууну бередиле. Тамата къарындаш да алагъа жууап бералмагъанды. Эмегенле аны сыртындан да къайишлик алып къыстадыла. Ол да, ортанчыларыча, къынгыр болуп, юйге къайтып келгенин гитче къарындашлары – Чыгырчыкъ – кёреди. Ол къарындашларындан хапар сорады. Сора, ачыуланып, эмегенлеге дерт жетдирирге кетеди.

Бара-бара кетип, Чыгырчыкъ да эмегенлеге тюбейди. Ол да, бирси къарындашларыча, алада шапалыкъгъа тохтайды. Эмегенле анга да бередиле буйрукъ. Чыгырчыкъ эмегенлени буйрукъларын толтурады. Алай этген азыгъын, эмегенле келгинчи, эки этеди да, бир юлюшюн, кесине алып, бир жанына салады. Сора эмегенлени келирлерин сакълап турады. Эмегенле ингирликде келедиле. Таматалары биягъы:

– Къалайда олтурайым? – деп сорады. 

Чыгырчыкъ, эмегеннге къарап:

– Мен санга шинтикле хазырлап турмайма, бёркюнгю ал да, анга олтур, – дейди. 

Чыгырчыкъ айтханны этип, эмеген бёркюне олтурады. Эмегенлеге Чыгырчыкъ ашны кесине къойгъанындан къалгъанын юлешеди. Уллу эмеген, терк окъуна юлюшюн къабып бошап:

– Азыкъны къалгъаны къайдады? – деп сорады. 

Чыгырчыкъ:

– Кесиме къойгъанма, сен аны саулай ашаяллыкъ тюйюлсе, – дегенде, эмеген:

– Ол сени ишинг тюйюлдю, бюгюн ашамасам, тамбла ашарма, – деп ачыуланды. 

Ол кюн алай бла къалдыла.

Экинчи кюн эмегенле, Чыгырчыкъны да биргелерине алып, сабан ишлерине барадыла. Тюшге дери сюре келип, тюш заманда ёгюзле арыйдыла да, Чыгырчыкъгъа ёгюзлени суугъа сюрюрге буюрадыла. Чыгырчыкъ сегиз ёгюзню суугъа сюреди. Суугъа жетер-жетмез, жаргъа тюбейди да, ёгюзле барлыкъ жол асыры тардан, ары киралмайдыла. Алагъа Чыгырчыкъ суу ичирмей, артха къайтарып келеди да:

– Ёгюзлеге суу ичирмедим, жол тарды, ёгюзле кирмейдиле, – дегенди.

– Ай юйюнге! Ёгюзлени, тюртюп, суугъа атсанг эди уа, – дедиле эмегенле.

Алай бла, буйрукъларын толтурама деп, Чыгырчыкъ ёгюзлени суу​гъа сюрюп кетеди. Биягъы жаргъа жетгенде, аланы, бирем-бирем тюртюп, жардан суугъа атады. Алай бла ёгюзледен бошайды да, эмегенлеге къайтып келеди.

– Ёгюзле уа къайдадыла, нек сюрмей келесе? – деп сордула эмегенле.

– Сиз айтханча, ёгюзлени, тюртюп, жардан суугъа атханма да, ала уа ёлюп къалгъандыла, – деп жууаплады Чыгырчыкъ.

– Аллахдан аман тап! – деп, эмегенле юйге къайтып кетдиле.

Эмегенлени дагъыда бир атлары бла эки ёгюзлери бар эди. Атлары кюнден бир гебен ашагъанды.

Эмегенле Чыгырчыкъгъа:

– Ол атха кюнден бир гебенни эки ёгюз бла келтирип турурса, – деп буюрдула.

Чыгырчыкъ:

– Гебенле уа къайдадыла? – деп сорады.

– Бу ит къайры барса, ары бар, къалай келсе да, алай кел. Ол къайсы гебенни къатында тохтаса, аны келтир, – деп, эмегенле, къара итлерин да берип, ёгюзлени жекдирип, жашны ашырдыла. 

Чыгырчыкъ, итни ызындан барып, ол къатына баргъан гебенни алып, итни ызындан къайтып келеди. Юйге жууукъ жетгенде, ит аллын​да тюбеген чалманны тешиги бла кирип, юй таба кетеди. Чыгырчыкъ къарайды да:

– Кесим бу тешикден кирип кетер эдим, алай ёгюзле, арба уа къалай болсунла? Аланы ётдюралмасам а, буйрукъ толмаз, алай этерге жарамаз, – 
дейди да, ёгюзлени, кесип, союп, чалы тешик бла бирси жанына атады.

Биченни да, аз-аз, чалыны тешиги бла чыгъарады. Арбаны да, муру-чуру этип, бирси жанына атып, кеси уа эмегенлеге къайтып келеди.

– Ёгюзле, арба, бичен къайдадыла? – деп сорадыла эмегенле. – Къурлай нек къайтдынг?

– Да сиз ит баргъанлай бар, ол келгенлей кел деген эдигиз да, алай барып, алай келгенме. Къарадым да, ит чалы тешик бла кирип кетди. Ёгюзлерим, арбам, биченим алай эталмагъандыла да, аланы аз-аз ташыргъа тюшдю, – деп жууап этди.

Андан сора эмегенле Чыгырчыкъгъа:

– Энди сен буйрукъну толтурама деп, бизге палах этгенсе. Буйрукъну толтургъанынга сёзюбюз жокъду, алай жылгъа хакъынгы толу ал да, кеси жеринге бар, – дедиле. 

Чыгырчыкъ:

– Угъай. Мен бедишлик болуп кетмейме. Бир жыл сизге къуллукъ этерикме, – деп тохтады. – Мени келгеним кукук къычыргъанда болгъанды, кетеригим да ол замандады.

Эмегенлени таматасы жашына:

– Бу адам улу кукук къычыргъынчы кетмейме деп тохтагъанды, бар да, терек башына мин да, андан кукукча къычыр. Аны бу эшитсе – 
кетер, – деп буюрады. 

Эмегенни жашы атасы айтханча этеди. Кукук къычыргъанны эшитгенде, Чыгырчыкъ, сермеп, ушкокну алып, «кукукну» атып ёлтюреди. Эмеген да, Чыгырчыкъ да «кукукну» мыллыгын кёре барадыла. Баргъанда, «кукукну» мыллыгын кёредиле. 

 – Замансыз къычыргъан кукукну ёлюмю былай болады, – дейди Чыгырчыкъ. 

Сора мыллыкны асыраргъа кюрешдиле. Алай къолларында бир зат жокъ эди. Эмеген Чыгырчыкъны:

– Бар да, юйден кюрек алып кел, – деп жибереди. 

Чыгырчыкъ, юйге барып, эмегенни къатынына:

– Кюрек бер, – деп тилейди. 

Къатын кюрекни бермейди. 

Чыгырчыкъ, къайтып, эмегеннге:

– Къатынынг кюрекни бермейди, – деп, болушун айтады.

– Ол деген не сёздю? Барып, къатынны да уруп, кюрекни да алып кел, – деп буюрду дагъыда. 

Чыгырчыкъ, ол айтханлай, къатынны башына кюрек бла уруп, ёлтюрюп, кюрекни алып, эмегеннге келип:

– Биз муну асырарны аллында къатынынгы асырасакъ иги боллукъ болурму эди? – деди.

– Да аны, ёлгюнчю, нек асырайбыз? – деп сорады эмеген.

– Да ол да ёлгенди. Мен, сен айтханны этип, аны кюрек бла башына ургъанлай, ол ёлюп къалгъанды.

Къалай-алай болса да, экисин да асырайдыла. Энди эмегенни аты бла бир къызы къалады. Эмеген сагъышланады: «Энди мынга не амал?» Сора, Чыгырчыкъгъа эшитдирип:

– Бу атны не бла тутарыкъбыз? Бичен келтирирге ёгюз жокъ, арба жокъ. Атны ёлтюрюп къояйыкъ, – деди. 

Чыгырчыкъ эмегенни ол айтханын, кесине буйрукъча ангылап, атны ёлтюреди. Энди юйюрде къарт эмеген, аны къызы, ючюнчю уа Чыгырчыкъ къалдыла. Къызчыкъ гитчеди, башха адам чыгъармаса, эшикге кеси керегине кече чыгъаргъа къоркъады. Бир кече эмеген къызчыкъ эшикге чыгъарырларын тилеп жиляйды. Эмеген Чыгырчыкъ​гъа: 

– Элт, муну эшикге чыгъар, кеси керегин этсин да, артха къайтарып кел, – деди. 

Чыгырчыкъ сабийни тышына чыгъарса да, къоркъутуп, кеси керегин этдирмей, къайтарып келеди. Бир кесекден биягъы къызчыкъ жиляйды. Эмеген, ачыуланып, биягъы Чыгырчыкъгъа:

– Элт да, муну ичин тёкдюрюп кел, – деди. 

Чыгырчыкъ ол буйрукъну да толтурады. Энди юйде, эмеген бла Чыгырчыкъдан башха, киши къалмагъанды. Экиси да эригип турадыла.

– Энди, – дейди эмеген, – эригип турабыз. Кел, бир хунер этейик.

– Да не хунер этейик? – дейди Чыгырчыкъ. 

Эмеген:

– Кел, ким кёп юфгюрюп, жел этеригин сынайыкъ, – дегенде, Чыгырчыкъ:

– Болсун, – деп жууаплады.

– «Эрлик кичиден чыгъар» деп, сёз барды да, сен башла, – деди эмеген.

– Угъай, суу башындан келеди, сен башла, – дейди Чыгырчыкъ.

Эмеген анга бой салады, юфгюрюп, жели бла Чыгырчыкъны юй башына быргъайды. Эмеген, къарап, масхара этип:

– Нек миндинг юй башына? – деп сорады. 

Чыгырчыгъ’а:

– Сени боюнунгу кесерге мында бир бичакъ асырагъан эдим да, аны излей миннгенме, – деди. 

Ол сёзлени эшитгенде, эмеген, аягъы басханны кёзю кёрмей, къачып кетди. Чыгырчыгъ’а, эмегенни болгъан мюлкюне ие болуп, ашап-жашап къалды.

ЫЙНАМ

Бир юйдегиде тёрт жаш бла бир къыз болгъандыла. Жете келгени юйленип, аланы хар бири кеси башына жашап, энчи тиричилик этип башлагъандыла. Талай жылдан а аталары бла аналары ауушхандыла.

Тёрт къарындашны эм кичилери Астемир жерчиликни бек сюйгенди. Бир жолда, урлукъ атар мурат бла, бахча къаза тургъанлайына, кюреги не эсе да бир къаты затха тирелгенди. Сейирсинип, къазып алып къараса, – бир къошун толу алтын. Астемир къууанч тыпырлы болады. Жунчуп тургъан ууакъ юйдегисине быллай болушлукъ чыгъар деп, аны эсине да келмей эди да, Аллахны быллай насып бергенине кёп шукур этгенди. Биреуню жерине киргени жокъ, биреуден тилеп айланнганы жокъ, урусу-чибиси жокъ, таза халал къыйынын сала тургъан кеси жеринде, атасындан къалгъан мюлк жер кесегинде табылгъан ырысхыгъа къууанмай не этсин!

Астемир, эрлай алтындан алып барып, жарагъан мекямла, мал, ёзге ырысхы алайым деп тебирегенди да, сабыр болуп, элтип, къошунну юйюнде таша жерде асырагъанды. Сора: «Энди бу уллу байлыкъны мени къолума берилгени бошдан болмаз. Мени къолум бла къарындашларыма, эгечиме да бериле болур. Эм алгъа аланы юлюшлерин, тюз чыгъарып, кеслерине тапдырайым да, къалгъанын, кеси юлюшюмю, сюйгенимча этерме. Муну берген Аллах башыбыздан къарап турады», – деп, арыгъаны бла жатып жукълагъанды.

Жукълагъанды да, тюшюнде анасын кёргенди. Анасы анга: «Балам, санга берилген ол затны оюмсуз чачып иерге ашыкъма. Берирге заман тапмай къалмазса, алай а, ойлашып, керти кереклиге, бергенинги да ангылай билликге, адамлагъа къыйынлыкъ жетген кюн жан аурута билликлеге берирге керексе. Берирге сюйгенлеринги эм алгъа адамлыкъ​ларын, иннетлерин сына да, сора, анга кёре, алай берирсе... Керексизге чачханны Аллах огъурамайды... Мюлк адамгъа сынаугъа бериледи...» – 
дей эди.

Жаш сейирсинип уяннганды. «Да энди мен быланы къалай сынайым да?» – деп ойлашханды. Сора бир мазаллы тулукъну алып, къой кесип, аны машокга сугъуп, толтургъанды. Кеч болуп, адам кёзю байланнгандан сора, ол тулукъну кётюрюп, бир къарындашына салып баргъанды. Къарындашын чыгъарып, тулукъну кёргюзтюп айтханды:

– Къарындашым, кесим да билмей тургъанлайыма, бир уллу палах этип къойгъанма: къаугъагъа къошулуп, тюйюше-жагъалаша келип, адам ёлтюргенме. Энди, башым палахха къалмаз ючюн, адам эслемезча, ёлюкню бир таша жерге жашырыргъа керекди. Не да этип, муну адам билалмаз жерге бир букъдур, – дегенди.

– Сен оюмсуз хадауусну аллай бир палах этеринги мен биле эдим! Не этерик эсенг да, кесинг эт! Юйюмден да къорап кет, мурдар! – дегенди къарындашы.

– Да хайыр сора, – деп, машокну да кётюрюп, Астемир экинчи къарындашына баргъанды. 

Былай да былай деп, анга да бирсиге айтханыча жасагъанды. Къарындашы къоркъгъанды.

– Хай-хай-хай, мени аллай затлагъа къатышдырма! Юйдегим да унарыкъ тюйюлдю. Баш къайгъынгы кесинг кёр, мени санга болушур къарыуум жокъду, – дегенди ол да.

Ючюнчю къарындашы да алай этгенди.

– Да хайыр сора, – деп, биягъы машокну да кётюрюп, Астемир эгечине баргъанды. «Жарсыуун» анга да айтханды. Эгечи жилягъанды.

– Къарындашым, – дегенди ол, – мен сени халынгы да, иннетинги да бек уста билеме. Сен бир адамгъа хыянат не заран этерик тюйюлсе! Не этдирген эселе да, сени таргъа тыйып, амалсыз этип этдиргендиле. Башыбыздан Аллах къарап турады. Тюзлюк ачылыр. Тюз атлагъанны Аллах да тюзетеди. Бусагъат мен аны тыпыр тюбюне басдырайым. Жаным сау болуп, бу ишни бир адам да билмез. Жанынгы къыйнама. Бар да, иги жукъла да, эс жый. Сен аны бошамасанг, ол сени бошарыкъ болуп этгенсе сен алай, – деп, юйдегисине да бир деп бир зат билдирмей, кече эрлай тыпырны ортасын къазып, уру этгенди да, машокну ары салдырып, башын жапханды. Киши жукъ эслемезча, кюлюн, отун да юсюне тартханды. Къарындашына да орун салып жатдыргъанды. Кеси да сау кечени къарындашына иги тилекле этгенди.

Эрттенбла туруп, жаш анга хапарны тюзюн айтханды. Машокну да ичин тышына атып, эгечине юйдегинге ашат деп берип, кеси юйюне кетгенди. Анасыны «Аллах ырысхыны адамлыгъы болгъан, адамлагъа жан аурута, жетген кюнде игилик, болушлукъ да эте биллик, тюз, таза кёллю, чомарт адамлагъа береди» дегенини магъанасын да ол заманда ангылагъанды.

Андан сора алтындан, элтип, эгечине да берип, аныча, ачыкъ, халал адамлагъа да болуша, кесини юйюн-юйдегисин да аякъ юсюне салып, тынч-ырахат жашап къалгъанды.

КЪАРТ БЛА ПАТЧАХ

Эртте-эртте бир патчах, къартла жашлагъа акъыл юйретмесинле деп, къыралында бир деп бир къартны къоймай, юйюнден алдырып кетип, ёлтюртюп баргъанды. Халкъны бойсундурургъа ханнга алай тынч эди. Бир жаш а, атасы къартайгъанда, патчахны эгетлери хапарын бил​гинчи, юйюню тюбюн терен къазып, жер юйчюкча жарашдырып, атасын ары салып, ашын-сууун тапдырып, анда жашатып тургъанды. Атам ёлгенди деп, элге хапар чыгъарып, къабыр къаздырып, анга да бир тюкгючню чырмап асыратып, киши ишек болмаз кибик этгенди.

Ол палах адетден безип, кюнлени бир кюнюнде халкъ, жыйылып, патчахха барып:

– Патчах, сен бу къартлагъа былай этиуюнгю къой, къарт болмазлыкъ жокъду, – деп тилегенди.

Сагъыш этип, патчах ол адамлагъа къолгъа кючден илиннген бир гитче хызенчикни чыгъарып:

– Хайыр! Сиз тапхан ахчагъызны кюйдюрюп, кюлюн ма муну ичине къуюп, толтуруп келтирсегиз, къартлагъа тийгенни къоярма, – дегенди.

Алайгъа хо болуп, адамла, оноулашып, ахча тапханларын жыйып, кюйдюрюп, кюлюн ол хызенчикге къуюп тебирегендиле. Къуйгъандыла, къуйгъандыла – хызенчик а толургъа унамагъанды. Ишлеп да, тапхан ары-берилерин сатып да, ахшы ахча къурап, кюйдюрюп, къуюп кюрешгендиле, болмагъанды – адыргы хызенчик толмагъанды. Халкъ алжагъанды, сейир-тамаша болгъанды, къыйналгъанды.

Ол атасын жашырып тургъан жаш бир кече жашыртын, адам аягъы тыннгандан сора, атасына тюшюп, хапар айтып, оноу соргъанды. Къарт:

– Жашым, хызенчик – адамны кёзюню къабыды, бир гитче топуракъ гыртчыкъ атмасагъыз, толлукъ тюйюлдю: жут адамны кёзю ахчадан тойгъан адет жокъду, ёлюп, топуракъ жапмаса, – дегенди.

Жаш, эрттенбла эртте къобуп барып, хызенчикни алып, ичине бир гитче топуракъ гыртчыкъ атханды. Сора, биягъынлай, миллет жыйылып, ахча тапханларын кюйдюрюп, къуйгъандыла да, хызенчик толгъанды. Халкъ къууанч тыпырлы болгъанды, хызенчикни патчахха элт​гендиле.

Къарап, хызенчикни толгъанын кёргенлей, патчах чамланнганды, жекиргенди:

– Эй-я, халкъда къарт къалып тура кёреме! Бусагъатдан, болгъанны къармап, ол къартны табып келтиригиз! – деп, мыртазакъларын ийгенди. 

Хызенчик толса, осал адет тохтарыкъды деп тургъан миллет сын болгъанды. Мыртазакъла, эгетле дунияны башын тюбюне эте излегендиле, къармагъандыла, чабышхандыла, алай а къартны табалмагъандыла.

– Къармамагъан, тинтмеген жерибиз, элибиз къалмады, бир деп бир къарт жокъду, – деп къайтхандыла.

Къарт а, биягъынлай, бугъунуп жашап тургъанды. Жашы: 

– Башха жерге узакъ къачайыкъ да кетейик, – деп тилегенди. 

Къарт унамагъанды.

– Тыш жерде адамны сыйы болмайды, андан эсе чунгурум игиди, патчах да ёмюрлюкге жашамайды, ол да не ёлюр, не ауушунур, – деп къойгъанды.

Талай жылдан патчах тахтадан тюшюрюлгенди, орунуна башха патчах салыннганды. Жангы патчах ол аман адетни тохтатханды. Къарт да юйге, кюннге чыкъгъанды. Кюнлени бир кюнюнде ол къартны жашы къысталгъан патчахха тюбегенди. 

– Кел, ол акъыллы къартха тюбетейим! – деп, юйюне келтиргенди.

– Да ма былай да былай, хызенчикни къалай толтурургъа боллугъун мен юйретген эдим, – дегенди къарт.

– Манга къаты-къаты деп, бош айтып тургъандыла, сен мен къаты айтып излеталмагъаным бла къалып тургъанса. Энди акъылым болса, андан да къаты боллукъ эдим, сени да тапдырлыкъ эдим, тахтадан да тюшмезча мадарла табарыкъ эдим! – деп чамланнганды эски патчах.

– Къарт болмаса – акъыл, оюм болмайды, акъыл болмаса уа – мадар тапхан да къыйынды. Сен ма ол акъылсызлыгъынг, тели къатылыгъынг амалтын къысталгъанса, – дегенди жаш да.

ЮЧ ЭГЕЧ БЛА КЪАРЫНДАШЛАРЫ

Бир жашны юч эгечи болгъанды. Бир кюн ол къызла жюн тарай тургъанлай, тёбентин келген бир атлыланы кёргендиле. Арбада уа ала бир ёлген адамны келтире болгъандыла.

– Ол адам мени тамата эгечими эри болса эди, мен бетими былай жыртыр эдим, – деп, ортанчы эгеч бетин жыртып къанатханды.

– Ол мени ортанчы эгечими эри болса эди, мен а бетими былай жыртыр эдим, – деп, кичи эгеч да бетин жыртып къанатханды.

– Ол мени бек гитче эгечими эри болса эди, мен былай этер эдим, –
деп, бек тамата эгеч да бетин жыртханды.

Юч къыз да бетлерин къанатып, сарнаугъа къалып тургъанлай, къарындашлары, келип, ишни кёреди. 

– Неди бу этгенигиз? – деп соргъанда, къызла анга болгъанны болумунлай айтадыла.

Асыры сейир этгенден, къарындашлары: 

– Сизден да тели тапхынчы, айланып келейим, – деп, жолгъа чыгъады.

Бара-бара кетип, къызын алып баргъан бир къатыннга тюбейди.

– Къайры барасыз? – деп соргъанда, къатын:

– Къызымы ахыратха элтип барама: къолу къошуннга киргенди да, чыкъмайды, – дегенди.

Жаш:

– Къызынгы ахыратха мен элтейим, – дейди да, арлакъгъа барып, уруп, къошунну ууатып, къолун ычхындырып, къызны къатыннга алады.

Андан дагъыда бара кетип, тууарланы аямай тюе тургъан бир кишиге тюбейди.

– Нек тюесе быланы? – деп сорады кишиге.

– Дюгерликге минип, туз ашамайдыла да, андан, – дейди ол. 

Жаш:

– Мен тууарла тузну ашарча этейим, не бересе ансы, – дейди.

– Тууарланы эки этип, жартысын берирме, – дейди киши. 

Жаш а, тузну къыртышха къуюп, тууарла ашарча этип, аланы жартысын да сюрюп, алайдан кетеди.

Бир кесек баргъандан сора, жаш, къой сюрюую да быттым эте, сюрюучю кеси уа, терлегенлери да бара, къая аууп кетеди деп, аркъасын къаягъа тиреп тургъанын кёреди.

– Бу этгенинг неди? – деп сорады жаш ол сюрюучюге.

– Къая къойларыма аууп кетмесин деп, къаяны тутуп турама, – дейди сюрюучю.

– Къаяны аумазча этсем, не берирсе? – дейди жаш.

– Къойланы араларына бёркюмю атарма да, эки бёлюнселе, бир жартысы – сени, бири уа мени болур, – дейди сюрюучю да.

Жаш, арлакъгъа барып, бир чыпынчыкъ келтирип, къаягъа тирейди. Аумагъан къая къайры ауарыкъ эди?! Сюрюучю, айтханыча этип, къойланы жартысын жашха береди.

Ма алай бла жаш, эгечлеринден да тели юч адамгъа тюбеп, къатын, тууар, къой къоллу да болуп, юйюне къайтып, ашап-жашап къалады.

КЪАРТЧЫКЪ БЛА ТЮЛКЮ

Бир къартны беш-алты къою бла бир аты болгъанды. Къарт, къатынын да биргесине алып, жаз узуну ол къойчукъларын кютюп айланнганды. Бир кюн къартны эсине, эски жерни къоюп, жангы, кырдыгы болгъан жерге кёчер акъыл келеди. Ол акъылын къатынына айтып, ол да хо деп, ала, терк окъуна къошну бузуп, атха жюклеп, жолгъа чыгъадыла. Бираздан былагъа терен агъачны ичи бла барыргъа тюшеди. Къарт​ны аты акъсайды да, къойланы да тохтатып, кече алайда къалыр акъыл​гъа киреди. Къартны къатыны:

– Бу терен агъачны ичинде биз къалай къалайыкъ? Бёрюле келип ашап кетселе уа? – дейди къартха. 

Алай кёпню кёрген къарт къатынына: 

– Жанлы ашарыкъ болса, бара тургъанлай да ашар. Андан эсе, къош кибик къурап, кесибизни жарашдырып, кече былайда къала​йыкъ, – дейди да, атны жюгюн тешеди.

Алай бла ала, агъач ичинде къош этип, кече анда къаладыла. Кече узуну: «Жанлы келликди маллагъа», – деп, къарт, жукъламай, къошну тёгерегине айланып турады.

Къартланы ызындан а бир тюлкю кюн узуну, бир зат урлайым деп, ташала бла келип тургъанды. Къартны кече агъачда къалыргъа дегенин эшитип, къууанып, хансла ичине бугъады. Къартла къош къурап тынчайгъанлай, тюлкю, аланы жукълагъан сунуп, атха тагъып келтирген ич жауну урлайым деп, къошха жанлайды. Къарт, аны алай келгенин эслеп, къолуна да бир уллу къазыкъ алып, сакълап башлайды. Тюлкю, игида жууукъ келип, жауну ийисгей тургъанлай, къарт аны эрлай къазыкъ бла сермейди. Тюлкю, бир жанына секирип, аямай къачады да, мыллыгын кючден сюйрей, агъач ичине ташаяды. Къартны ургъанын унутмай, тюлкю анга къалай дерт жетдирирге билмейди. Сагъыш эте кетип, бир заманда къууанады: аны эсине ачдан не этерге билмей, зат да туталмай тургъан бир къарт аслан тюшеди. Терк окъуна асланнга тебирейди.

Асланны, ачдан онгсуз болуп, жатып тургъанлай табады. Анга къартны хапарын айтады. Тюлкюге алай бек ийнанмаса да, ачдан онгсуз болгъан аслан аны ызындан тебирейди.

Тюлкю, къууанып, къарт, керти да эр эсе, муну да мени ургъанча урсун деп, асланны къартны къошуна алып келеди.

Алай къарт, тюлкюден сора, андан да бек сакъ болуп тура эди. Тюлкю, къартны жукълагъан сунуп, батыр-батыр, хапар айта келе эди. Тюлкюню хапарындан, асланны да базыкъ ауазындан къарт болгъан ишни ангылайды. Сора: 

– Тюлкю, сен андан бери къайда тураса? – деп къычырады. къатынына уа: – Къатын, къазанны хазыр эт: тюлкю ол айтхан асланын келтиргенди! – деп, андан да уллу къычырады.

Аны эшитгенлей, аслан: «Бу хыйлачы, мени къарыусузлугъум бла хайырланып, мени сойдурургъа алып келгенди», – деп, тюлкюню, къуйругъундан тутуп, ташха уруп, ёлтюрюп, къачып кетеди.

Эрттенликде, танг жарыкъда, къарт къошундан бираз арлакъда бир сары затны эслейди. Барып къараса – ол а тюлкю. Терк окъуна аны терисин сыдырып, къатынын уятады. Болгъан хапарны эшитип, ол бек сейирсинеди. Артда къатын тюлкю териден къартха бир омакъ, жылы бёрк этип береди.

Алай бла къартны акъылы быланы барын да ёлюмден къутхарады.

БИР БИРИН БЕК СЮЙГЕНЛЕ

Эртте-эртте бир элде тамам тюз иннетли бир жаш адам жашагъанды. Юй бийчеси бла ол бир бирлерин бир да мардасыз бек сюйгендиле. Бири бирин кёрмей, бир кюн да туралмагъандыла. Бир кюн жаш, тенги​не келип:

– Мени тиширыуум мени жанындан эсе бек сюеди. Мен андан алгъа ёлсем, ол кеси кесин ёлтюрюр деп окъуна къоркъама, – дегенди.

Тенги, тынгылап туруп:

– Алай эсе, сен юйге бар да: «Къарыным ауруйду», – де да, жат, бир талай заманны ынычхап, дыгалас эт да, андан сора: «Тенгими чакъыр, мен ёлдюм», – де да, кесинги ёлгенча эт, мен, барып, бир сынайым, – дегенди.

Жаш, юйюне келип, тенги айтханча, къарыным ауруйду деп жат​ханды. Къатыны, жиляп:

– Сен ауругъандан эсе, мен он къат да ёлейим, – деп, эрини башын ёрге сюегенди. 

Жаш, ынычхап, бир кесекни дыгалас этип, къатынына: 

– Мен ёлдюм, чап да, тенгими чакъыр, – дейди.

Къатын, анга чабып барып: 

– О-ха-хай, бери кел! Тенгинг ёлдю да къалды! – деп, бетин союп, чачын жыртып жилягъанды. 

Тенги, къатынны биргесине келип, юйге кирип, «ёлген адамны» къатына олтуруп, дууа окъугъанды. Андан сора къатыннга: 

– Иги адам эди, харип, алай а гюняхы къурусун, ёлмезлик ким барды, жилягъанны къой, сен алыкъын жашса, манга кел да къал, ёлгеннге мадар жокъду, – дегенди.

Къатын, ачыуланып: 

– Мени эм багъалы адамым ёлюп тургъанлай, сен, уялмай, манга алай айтаса, – деп жилягъанды. 

Сора бир кесекден аны эрини тенги, ауруйма деп, ынычхап жатханды.

– Ненг ауруйду? Не дарман этейик? – деп, къатын ары-бери чап​ханды.

– Манга дарман жарарыкъ тюйюлдю, манга дарман боллукъ жангыз бир зат барды: ёлген адамны къулагъын кесип алып берсенг, къулакъны жюрегиме басханлай, сау боллукъ эдим, – деп ахсыннганды. 

Олсагъатдан къатын, къолуна бичакъны алып, «ёлюп» тургъан эрини къулагъын кесерге тебирегенлей, эри, секирип, ёрге тургъанды.

Жашны тенги да, секирип туруп: 

– Тенгим, къатынынг сени не бек сюе эди! – деп, чыгъып, юйюне кетгенди. 

Къатын да, не эрини бетине къараялмай, не ауузуна сёз тюшмей, эл билип, ит-ирият бергинчи деп, башха элге кёчюп кетгенди.

ЭКИ КЪОНШУ

Эртте-эртте эки къоншу жашап болгъандыла. Аланы бирини байталы, экинчисини уа арбасы бар эди. Бирде бу эки къоншу да, къуралып, базаргъа баргъандыла.

Базарларын этип къайтып келе, атны иеси, атына ашатыргъа бичен излей, бир жанына кетгенди. Тюз ол да кетгенлей а, байталы тай тапханды. Арбаны иеси тайны арбагъа такъгъанды.

Байталны иеси, бичен алып къайтханда:

– Тайны арбагъа нек такъгъанса? – деп соргъанды.

– Да не этейим, тайны арбам тапханды да, андан, – дейди къоншусу.

Былайда даулашха къалып, эки къоншу да тёреге барыргъа оноу​лашдыла.

Арбаны иеси ёкюлге: «Тюлкю хыйлагъа устады, хорлатмаз», – деген акъылда тюлкюню сайлады. Байталны иеси уа ёкюлге кирпини айырды.

Экинчи кюн тёреге тюлкю алгъа келди. Кирпи заманында келмейди, тюлкю уа аны кеч къалгъанына ачыуланып сакълайды. Болсада бир заманда кирпи тёнгерей-тёнгерей жетеди.

Тюлкю кирпиге, хыликкя эте:

– Сен, аман кирпи, тёнгерей-тёнгерей, мени сакълатып тураса! – деп ачыуланды.

Кирпи:

– Эй, ариу тюлкю, мен не этейим? Къаргъа от тюшюп, кюйюп бара эди да, аны къаудан бла ёчюлте къалгъанма, – деди.

– Эй, кирпи, сен неле айтаса?! Къаргъа от тюшемиди, аны къаудан бла къалай ёчюлтюрюк эдинг? Аллай иш боламыды?! – дейди тюлкю.

– Да, бууаз байтал тургъанлай, арба тай къалай табады? Бу иш андан сейир тюйюлмюдю? – дегенди кирпи.

Тюлкю, не айтыргъа билмей, алайдан къачханды. Тай да байталны иесине къалгъанды.

ТЕМУРУКЪа ТЁБЕси

Дугъужукъ къабакъда Темурукъа бий деп бир ёхтем, огъурсуз адам болгъанды. Аны бла бирге уа туугъан къарындашы да жашай эди. Бир жол Темурукъаны къарындашы Терк боюнуна кетер акъыл этгенди. Кете туруп, ол Темурукъа бийге да кел деп кюрешген эди, алай халкъны къанын ичген Темурукъа, анда халкъны мындача жегалмам депми, огъесе анда мени адамгъа окъуна санамай къоярла депми, Терк боюнуна бармай, Дугъужукъ къабакъда къалгъан эди. Темурукъа бийден айырылып кетген къарындашы уа, кёчюп кетип, анда бек тынчлыкълы жашай эди.

Темурукъа бийни бир ариу къатыны болгъанды, алай эринден ташада ол башхала бла да айлана туруучу эди. Темурукъа бий аны билген да, сезген да этмей эди. 

Къатын, эрттенликде юйюнден чыгъып, Ийдар тюзню бир жанында бир уллу тёбе барды да, ары кириучю эди. Анда бир аман, бир тюккъулакъ болуучу эди да, къатын аны тосу эди. Къатыны юйден алай къысха-къысха кетерге къалгъанда, Темурукъа бий ишекли да бир болгъан эди, алай, дагъыда жукъ айталмай, къым-тым этип къалгъан эди.

Бир жол а Темурукъа бий, къатынын сынар акъылда:

– Мен жортууулгъа барама, мени атландыр, къатын, – деп, кесин къурашдырып башлайды. 

Бу жолгъа дери, къайры барса да, уллу жыйыны бла жюрюучю бий бу жол атха миннгенде, тюшгенде да, атыны башын тутуучу болушлукъчусун окъуна биргесине элтмеген эди: бий айланыучу къатыныны ызындан къарарыкъ эди, аны, Темурукъа бийни кесинден сора, башха адам билмезге керек эди. 

Бий, атланып, бир жанына чыкъгъан кибик этип, къатын къайры барлыкъ болур деп, ташатын къарагъанды. Бир заманда къатыны, омакъ да кийинип, барыучу тёбеси таба айланнганды. Ол арлакъ озгъанлай а, ат бла чабып, къатынны ызындан болгъанды. Аны уа асламыракъ заманы ныгъышда кетиучю бир къарт кишичик кёрген эди. Къартчыкъ кеси кесине: «Ол къайры бара болур?» – деп сагъыш да этген эди. Алай, не кёп сагъыш этсе да, алай ары озгъанын кёргенди, башха хапарын а билмегенди. Къалай ары озгъанын а, не къарт болса да, унутурукъ тюйюл эди: жанындан сюйген ныгъышында олтуруп, эригип, юйюне келе тургъанынлай, Темурукъа аны аты бла басаргъа аздан къалгъан эди.

Темурукъа бийни къатыны ол тёбеге киреди. Алайгъа дери чапханлай келип, къолан атындан тюшюп, Темурукъа да къатыныны ызындан ары киреди. кирип барса – бир сабийчик да бешикде, къатыны да ол аман Тюккъулакъ бла ойнай. Жюреги къыйнагъан Темурукъа, къатыннга къаны бузулуп, уллу бичагъына жабышады.

Темурукъа бийни да къарыучугъу уа болуучу эди, алай Тюккъулакъ андан жюз кере кючлю эди. Темурукъа бий, арлакъ ётюп барып, экисине да дунияны аманын айта:

– Экинги да ёлтюрюрме! – деп, уллу бичагъын ойнатып башлады. Алай Тюккъулакъ аны айтхан сёзлерин эсине окъуна алмады. 

Къатын а Тюккъулакъны бек кючлю болгъанын Темурукъа бийге ангылатыргъа кюрешди. Олсагъатлай бешикдеги сабийчик жиляп башлады да, Тюккъулакъ тос къатынына: 

– Жукка сал, жилятма сабийни, – деди. 

Къатын, барып, бешикде жиляй тургъан сабийчикге жукка салайым дегенлей, Темурукъа аны бичагъы бла урургъа чапды. Алайынлай Тюккъулакъ, къычырып, Темурукъа бийни эсин аудурду. Бир бёлек замандан сора бий аязып къараса, къатын да, Тюккъулакъ да, сабий да жокъ, – къайры эсе да кетип тура эдиле.

«Да ол алай къычыргъанлыкъгъа, мени эсим къалай аууп къалгъанды?!» – деп, ол ёхтем эсирик ачыуундан акъылдан шашарыкъ болду. Сора: «Энди мен, ол къатын бла Тюккъулакъ келмей, тышына чыкъмам: мен мында ёлюрге керекме», – деп, тёбеден чыкъмазгъа ант этди. Къолан аты уа, Ийдар тюзюнде отлай, тап, бир-бирде тёбени ол тешик болгъан жерине келип, аягъы бла да уруучу эди.

Темурукъаны ол Терк боюнуна кетген къарындашы уа бек тап жашай эди, юйюрлю да болгъан эди. 

– Анда къалгъанларыбыз къалай тура эселе да, бар да, саулукъларын да бир бил, кесинги да таныт, – деп, ол кесини тамата жашын Дугъужукъ къабакъгъа жибергенди.

Жаш, ары келгенлей:

– Темурукъа бийни юйю къайдады? – деп сурагъанды. 

Алай не къатыны, не кеси юйюнде болмагъаны себепли, бу жаш, элге къарай, адамланы кёре, ныгъышха чыкъгъанды. Анда кеси жангыз олтуруп тургъан къартчыкъ бла саламлашып, кесини не адам болгъанын, нек келгенин да билдиргенди. Сора ол къартчыкъгъа:

– Темурукъа бий къалай ары кетгенди? Кёрмегенмисе? – деп соргъанды. 

Къартчыкъ бийни къалай ары кетгенин айтханды. Анга да ыспас этип, жаш Ийдар тюзю таба атланнганды. Ийдар тюзюне чыкъгъанлай а, отлай тургъан бир атны кёргенди. Ат, кишнеп, чабып, жашха келгенди. Сора жашны ол тёбени тешиги болгъан жерге келтирип, алайда тохтап, аягъы бла алайны ургъанды. Ол заманда жаш: «Мында не эсе да бир зат барды, маржама, бери бир кирмесем!» – деп, ол тешик бла тёбени ичине киргенди. Кирсе, анда уа чёгюп тургъан бир адам.

– Нек тураса былайда, сен кимсе? – деп соргъанды жаш. 

Темурукъа бий, саламлашхан да этгинчи:

– Сен а кимсе, не адамса? – деп соргъанды. 

Жаш:

– Мен Темурукъа бийни Терк башына кёчген къарындашыны жашыма, – деп жууаплагъанды.

– Ол башында къолан а къалай эди?

– Да былайда, бу ёзенде отлай тура эди.

– Ол ат, сени кёргенде, не этди да?

– Да ол а, чабып келип, мени бу тёбеге келтирди, – дегенди жаш. 

Ол заманда Темурукъа жашны кесине тартып къучакълагъан эди. Жаш Темурукъа бийге:

– Сен мында нек тураса? Кел юйге, – дегенди. 

Бий Темурукъа бу тёбе тюбюне нек келгенин, къатыны Тюккъулакъ бла къалай тургъан хапарын бир да къоймай къарындашындан туугъаннга санагъанды. Жаш, аланы барын да эшитип, Темурукъагъа:

– Кел юйге, кел, – деп, къаты болгъанды. 

Темурукъа бий:

– Угъай, не Тюккъулакъ, не къатын бери келмей, барлыкъ тюйюлме. Мен – ол аман къычыргъанда эси аууп къалгъан, мындан чыкъмай, ёлюп къалыргъа керекме, – деп тохтагъанды. 

Алай жаш:

– Къой, Темурукъа, энди санга бери, къайтып, не къатын келмез, не Тюккъулакъ келмез, – деп, кюреше кетип, Темурукъа бийни тышына чыгъаргъанды да, юйюне элтгенди. 

Бир-эки кюнден а жаш бу Темурукъа бийге:

– Мен энтта да бир келирме, алай ол къатынны бла Тюккъулакъны табаллыкъ эсем, бир кёрейим, – деп, атланып кетгенди. 

Бий Темурукъа уа, биягъыча ёхтемленип, кесини осаллыгъын бирсиледен кёргенча, сёлеширге да тенгсинмей, къуллары ол затны, бу зат​ны этейикми деп келселе да, алгъындан да бек ачыуланып, аман да айтып жибере эди. 

Жаш да, андан айырылып кетип, ахырында тёгерегин тау басып тургъан бир уллу бийик къалагъа тюбегенди. Да ол къала тийресинде бирле жырлай, бирле мудах, бирле да жиляй тура эдиле.

Жаш ол жырлагъанлагъа:

– Сиз нек жырлайсыз? – деп соргъанды.

– Да бизни эрлерибиз мында жокъдула да, андан жырлайбыз. Мында болсала, ала да, бу къалагъа барабыз деп, ары кирип, анда къаллыкъ эдиле, – деп жууаплагъандыла. 

Мудахла аланы адамлары ары барып ёлюрле деп къоркъгъандан мудах эдиле. Ол жилягъанланы уа кимини къарындашы, кимини атасы, кимини кишиси ары, ол къалагъа, кирип, андан чыкъмай, сауларын, ёлгенлерин да билмей жиляй эдиле.

Аланы эшитгенден сора, жаш:

– Да къаланы ичинде не барды, ары кирген бери нек къайтмайды? – 
деп соргъанды.

– Ол къаланы ичинде бир ариу къыз барды, ол юч керти сёз сорады, билип, жууапласанг, насыбынгды да, къутулурса, билмесенг – ёлтюрюп къояды, – деп, болгъан хапарын жашха толу билдиргендиле. 

Жаш, ол хапарланы да эшитип, къала таба тебирегенди. Аны кёрюп, жиляй тургъанла, мудахла угъай эсенг, жырлай тургъанла окъуна жашха: «Барма!» – деп, къычырыкъ этип чапхан эдиле. Алай жаш, тохтамай, жетип, тыйып къоядыла дегенча, артына да къарайыракъ болуп, къаланы ичине киргенлей, олтуруп тургъан бир ариу тиширыугъа тюбегенди. Жаш ары киргени бла, ол тиширыу, эшик таба жанындан бирси жанына айланып, сыртындан жатхан эди. Аны къатында бир ариу ёре четен салынып эди да, ол ариу тиширыуну бал бетли узун чачы, омакъ эшилип, ол четенни ичин толтуруп тура эди. Жаш ары киргенде, ол тиширыу анга къарагъан окъуна этмеди. Ол халында тиширыу кёплеге соргъан сорууларын жашха да соруп башлагъанды:

– Темурукъа бийни къатынына Тюккъулакъ не этгенди?

Жаш бир жукъ да айталмады. 

Бираздан тиширыу ол соргъан сорууун дагъыда къатлагъанды, жашны бетине уа къарамагъанды. Жаш да, тынгылауну басып къойгъан болмаса, жукъ айтмагъанды. Тиширыу ючюнчю кере да:

– Темурукъа бийни къатынына Тюккъулакъ не этгенди? – дегенди. 

Сора ол четен ичинде сойланып тургъан бал бетли ариу чачы, таякъ​лача, тюз ёрге сюелип башлагъандыла. Ол заманда жаш да ол тиширыу​гъа:

– Да Тюккъулагъ’а Темурукъа бийни къатынына этип не этерик эди, ол санга этгенни этген эди, – деп жууаплагъанды. 

Аны эшитгенлей, ол тиширыу артына бурулуп къарагъанды да: 

– Да, не этсенг да, эркинсе, – билгенсе, – деп тохтагъанды.

Жаш, барып, къатынны, чачындан тутуп, кёлюне келген къадар бир тюйгенди. Жаш алай тюйгенден сора, ол тиширыу анга:

– Кет, Тюккъулакъ жетеди, жетсе, сени да, мени да ёлтюрюр, – дегенди. 

Жаш а, аны анда къоймай, Темурукъа бийге къатыннга келтирип:

– Да, бий Темурукъа, энди санга сени къатынынг келлик тюйюлдю, алай бюгюнден арысында бу тиширыу сени къатынынгды, – деп, аны да анга берип, кеси уа, атланып, Терк боюнуна кетгенди.

Темурукъа бий да жангы къатыны бла жашап башлагъанды. 

Тюккъулакъ къаласына келгенди. Ол жаш атасыны къарындашы Темурукъагъа келтирген тиширыу а Тюккъулакъны тиширыуларындан бири эди. Келип, аны къалада кёрмегенден сора, Тюккъулакъ уллу излеулеге къалгъанды. Кёплеге кёп ишекли, тынгысыз бола эди, алай Темурукъа бий алай келликди, не къарындашындан туугъан, келип, аны габу басхан къаладан алып кетерикди деп, бир да эсине келмегенди. Кёп жылланы айланнганды, ишекли болгъан жерин, адамын къоймагъанды. Эм ахырында уа, ким биледи, ол Темурукъа бий, адамын ийип, излетип, тапдырып элтдирген болурму деп, Дугъужукъ къабакъ таба айланнганды. Келип, адамгъа да кёрюнмей, бир-эки кюн да Темурукъа бийни юйюнде ол тиширыуну кёрюр эсем деп къарагъанды. Бир эрттенликде ол тиширыуну, жарты кийиннгенлей, бет жууа тургъанын кёргенди. Аны кёргенинден сора, Тюккъулакъ тынчайгъанды.

Бир жол а Темурукъа бий, жыйынын да жыйып, жортууулгъа атланнганды. Дугъужукъ къабакъны ары жанында суучукъгъа жетгенлей а, Тюккъулакъ, Темурукъа бийни аллын сакълап тура эди да:

– Ой Темурукъа, сен, киши эсенг, башхала урлагъан къатынны келтирмей, юйюнге кеси къатынынгы келтирсенг эди уа! – дегенди. 

Аны ауазын эшитгенлей, Темурукъа башын алып къачханды.

Тюккъулакъ:

– Ой хомух бий, къайрыса? – деп къычыргъанында уа, Темурукъа бийни эси аууп, атдан кетип ёлгенди. 

Жыйыны, Темурукъа бийни ёлюгюн да алып, артха къайтханды. Ма андан бери ол Темурукъаны эси аугъан тёбеге Темурукъа тёбеси дейдиле. Ол ёлген жерде уа сын таш салгъандыла. Ол сын таш алайда энтта да турады. Кесине да Темурукъа сын ташы деп атагъандыла.

Темурукъа ёлгенден сора, Тюккъулакъ ол тиширыуун да биргесине алып кетгенди. Ма дунияны къанын ичип тургъан Темурукъа бийни «кишилиги» алай болгъанды деп, жомакъда айтадыла.

АКЪЫЛЛЫ КИШИ

Эртте бир акъыллы киши болгъанды. Аны бир жангыз жашы бар эди да, ол а, не аманды, не ахшыды деп айыртламай, элни жашларыны барын да кесини татахлары сунуп айланнганды. Шуёхларымдыла, тенглеримдиле деп, хар кюнден аланы жыя да, сыйлай, ичире, ала да кеслерин муну бек сюйгенча этип махтап тургъандыла. Атасы:

– Ала, сени къолунгда болгъанны кёрюп, андан шуёх боладыла, керек кюнюнгде сен ол татахларынгы бирин да тапмазса. Сенден юч кере кёп жашайма мен дунияда, алай мени бир керти шуёхум бла жарты шуёхум барды. Сени уа битеу элни жашы шуёхунгду, – дегенинде, жашы анга ийнанмагъанды.

Бир жол атасы, бир агъач томуроуну кебинлеп, ёлюкча этип, жашын чакъырып:

– Мен бу кишини ёлтюргенме, аны, элден жашыртын, ол шуёхларынгдан экисин чакъыр да, кече, элтип, бир таша жерде басдырыгъыз, – 
дегенди.

Жаш да: 

– Бек ахшы, – деп, нёгерлерини бирине къалмай чапханды. 

Болсада жангыз бири да барыргъа унамагъандыла. Жаш, асыры ачыудан, жилярыгъы да келип, атасына нёгерлеринден бири да барыргъа унамагъанларын айтханды. Ол заманда атасы:

– Алай эсе, бар да, ол мени жарым нёгерими чакъырып кел, – деп жибергенди. 

Ол а бир сёз да айтмай келип, жаш да, ол да, элтип, басдырып келгендиле.

Болсада жаш, энтта да ангыламай, биягъы тенглери бла айлана болгъанды. Бир кюн ол акъыллы киши, кесини тенгин чакъырып, жашыны акъылсызлыгъыны юсюнден, кимге да тынгылап, нёгер болуп къалгъанын айтханды. Ол заманда нёгери:

– Манга эркин эт, мен аны эсин жыярча, адамланы игисин-аманын билирча этейим, – дегенди. 

Алай ол акъыллы киши унамагъанды да:

– Ол, кесини башы барып тийип, кеси эс жыйгъынчы, адам сёзюне къарагъан зат тюйюлдю. Сен бусагъатда анга жукъ да айтма. Мен санга ышанмай айтхан сунуп, жанынга тиймесин. Мен ёлсем, мени жашыма сен къарарыкъса. Ол, мени мюлкюмю сатып, элни телисине къапдырыр, ол заманда аны хар сатхан затын сен сатып ал да, жаш кеси тюзелгинчи сакъла. Тюзелсе уа, кесине къайтар. Сатып алыргъа уа мен санга ахча берейим, – деп, бир кюбюр толу ахча бергенди.

Бир талай жылдан ол акъыллы киши ёлгенди. Кёп мычымай, жаш мюлкюн сатып башлагъанды. Ол атасыны тенги да жашха:

– Сен не зат сатсанг да, манга сат, башхагъа сатма, багъаларын мен кимден да иги берирме, – деп, хар сатханын алып тургъанды. 

Кёп да мычымай, бу жаш, атасындан къалгъанны къабып, факъыра болгъанды. Анда муну «нёгерлери», хыликкя этип: «Терк ёлгюн сен аман! Ол иги кишини жашы болургъа тийишли тюйюл эдинг сен!» – деп, къатларына къоймай башлагъандыла.

Бир кюн а къурманлыкъ этген жерде, муну къангагъа къоймай, чий ёпке-бауур бергендиле. Аны да, сакълаялмай, итге ашатханды. Ёпкени, бауурну ит алды дегенинде уа, нёгерлерини бири да ийнанмагъанды. Ол къадар сыйсызлыкъгъа жетишгенде, атасыны айтханлары эсине тюшюп, жаш, ол атасыны шуёхуна барып, хапарын айтханды.

– Энди жашау этерча бир амалым болса эди, кишиге да алдатмаз эдим, – дегенди. 

Атасыны тенги:

– Мен сени атангы сюйген тенгиме, аны бети бла санга болушурма, – 
деп, мюлкню аз-аз къайтарып бере тургъанды. 

Жаш да тюзелгенди. Муну мюлкю болгъанын кёрюп, биягъы «нёгерлери», жыйылып келип:

– Бир къурманлыкъ эт! – дегенлеринде:

– Бичагъымы чычхан ашагъанды, – деп къойгъанды. 

Ала анга ийнанмагъанларында, жаш, ачыуланып:

– Жарлы заманымда ёпке-бауурну ит ашагъанды дегенимде ийнанмагъан эдигиз да, темирни чычхан ашады дегеннге уа нек ийнанмайсыз?! Сизлай нёгерле манга керек тюйюлдюле! – деп, аланы да къыстап жиберип, кеси да мюлкюнде ашап-жашап къалгъанды.

МАЛДАН АКЪЫЛ ИГИДИ

Эртте бир киши болгъанды. Ол ёлгенде, аны юч жашы къалгъанды. Ала: «Атабызны да ёмюрю жарлылыкъда кетгенди. Бир жерге барып, ючюбюз да бирер жылгъа жалчы болуп, бир мадар этейик», – деп оноу​лашып, ючюсю да кетип бара тургъанлай, биреу жолукъгъанды. Сора ол адам:

– Къайры барасыз, жашла? – деп соргъанды. 

Къайры баргъанларын билгенинде: 

– Мен биригизни алайым, алай мал бермем, хар жылдан бир акъыл сёз юйретирме, – дегенди. 

Эки тамата къарындашы:

– Бизни акъыл керегибиз жокъду, бизге кереги малды, – деп озуп кетгендиле. 

Кичилери уа, бу адамгъа жалчы болуп, беш жыл ишлегенди. «Кесинге жетмеген ишге къатышма», «Кесингден иги болмагъан бла шуёх болма», «Узакъды деп, иги жолдан къалма», «Жууукъду деп, аман жолну барма», «Кеси элингден болмаса, узакъдан къатын алма» деп, хар жылдан бир акъыл сёзге да юйреннгенди.

Бирси эки къарындашы уа, къой жалда туруп, бирер жюз къой да алып, кичилерине келип, аны да юйге элтирге тебирегенде, ол акъыллы киши, жол азыкъ да салып, анга да бир уллу таба ётмекни къошуп:

– Муну уа, элигизде къартланы жый да, алагъа бер, оноуун ала этерле, – дегенди. 

Была ючюсю да, келе келип, бир юч жол айырылгъан жерге тюбегендиле.

– Къоркъуулу болса да, биз къысха жолну барлыкъбыз, – деп, эки къарындаш къысха жолну кетгендиле. 

Кичилери уа:

– Угъай, жыллыкъ къыйынымы зыраф этмем, – деп, узун жол бла кетгенди.

Къараса – юч жол къошулгъан жерде бир юй, юйню аллында уа бир киши. Жаш салам бергенди, ол да жууукъ этгенди. Кирип барса уа, аллында, эки къазыкъгъа чанчылып, эки къарындашыны башлары. Жаш, зат да айтмай, юйге баргъанды. Къарагъанында – бир уллу акъ ит, темир сынжыр бла ундурукъгъа тагъылып, къуу тёшекледе жатады. Ол, кече анда къалып, эрттенликде кетип тебирегенинде, ол юйню иеси жашха:

– Бу жол бла сенден акъыллы адам озмагъанды. Мен билеме, ол эки баш сени эки къарындашынгы башларыдыла, сен сормайса, алай ма аланы эки жюз къойлары алайда, жол жанында отлай турадыла, аланы да сюре бар. Бу акъ ит а мени атамды. Ол, кеси сау жашагъанда, бир адамны къонакъ этип сыйламагъанды. Ёлгенден сора, жаханимге тюшгенди. Мени, андан жашыртын, сыйламай, адам оздурмагъаным себепли, мен ёлгюнчю, атамы тутаргъа эркин этгендиле. Мен да ант этгенме ол итни алай сыйлы кёрюп нек тутаса деп соргъанны ёлтюрюрге, сени къарындашларынг да андан жоюлгъандыла! – дегенди.

Жаш да, къойланы юйге сюрюп, гыржынны да къартлагъа элтсе –
аны ичи алтындан топ-толу. Тышын ашап, ичин а, къалдырмай, жашха бергендиле. Ол да элде биринчи бай болгъанды. Жаш къатын алыргъа тебирегенде, тенглери, жыйылып: 

– Бизде сен алырча къыз жокъду, тышындан алайыкъ, – деп сюелгендиле да, ол узакъ элден къатын алгъанды. 

Бир ауукъ замандан а, кеси бармай, къызны ата юйюне жибергенди. Алай бла жашны жыл къыйыны зыраф болгъанды…

Къояргъа жашчыгъы ючюн кёлю бармай: «Маржама, мен адамла керти-ётюрюк айтханларын билмей къойсам», – деп, барып, ол элде къонакъгъа тюшюп, къонакъбай къатынына айтып, къатыныны келинин чакъырып:

– Сени, эрден къайтып, баш байларгъа келип тургъан къайын къызынг барды дейдиле да, мени аны бла бир кече къалыргъа къойсанг, санга быллай бир, аллай бир алтын берир эдим, – дегенди. 

Ол да: 

– Бек ахшы, – деп, жашны кече къатын бла жатдыргъанды. 

Къатын жукълагъанлай а, бу, къобуп, жашчыгъын да алып, юйюне кетгенди. Къатын уянса – тосу да жокъ, жашы да жокъ! Хапарын къыз анасына айтханды. Анасы: 

– Бусагъат атанг агъачдан сабий кибик этсин да, аны кебинлеп, сабий ёлдю деп, халкъгъа хапар этип, басдырайыкъ, – дегенди. 

Ол айтханлай этип: «Жашынг ёлгенди», – деп, атасына да билдиргендиле. Атасы да жашны, юйге келтирмей, эрде эгечине элтип, жашырып тутханды.

Бир талай замандан сора, кеси келинлери, башха къатынланы да жыйып, къайын къызын эрини юйюне алып келгендиле. Киши да ол кюннге жашчыгъын кеси юйюне келтиргенди. Къонакъла арбазгъа киргенлей а, киши къатынына: 

– Энди сен кеси юйюнге къонакъ болуп турма да, отоуунга барып, аяусуз быстыр кий да, шапалыкъ эт, – дегенди. 

Къатын отоууна кирип барса – жашы уа анда бешикде жукълап. Аны кёргенлей, къатын эси аууп жыгъылгъанды. Аны ызындан къайын анасы киргенди да, ол да алай болгъанды. Ол заманда киши къатынны хапарын элинден келген тюз адамлагъа айтды. Отоугъа чакъырып, жашын да кёргюзтюп, къатыны бла къайын анасыны эслери аууп тургъанлай, арба бла юйлерине ашырып, ала, келип, хапарны айтханда, барып, къабырны къазып, гинжини чыгъарып къарагъанларында, эл бедишлиги болгъандыла. Жаш а, кеси элинден къатын алып, ырахат жашап къалгъанды.

ОБУР ЭФЕНДИ

Эртте-эртте, къачан эсе да бир узакъ заманлада, бир элде эфенди жашап болгъанды. Ол кесин, кече-кюн да халкъ ючюн намаз этип тургъанча, алай кёргюзтгенди. Элде адам ёлсе, эфенди къабырлада аны жаназысын этдирип, сора ёлюкню басдырып, халкъ элге кетсе уа, къабырлада кеси жангызлай къалыучу эди. Эфендини алай къалгъанына адамла: «Ёлгеннге дууа окъургъа къалады», – деп тургъандыла. Алай иш а башхаракъ эди.

Ол эфендини къатыны жокъ эди. Элде уа бир жарлы кишини бир жангыз ариу къызы болгъанды. Къыз эфендини кёзюне илиннгенди. Бир ауукъ заманны эфенди ол къызны марлай тургъанды. Къыз да аны эслегенди. Сора эфенди къызгъа келечи ийгенди. Алай аллай ариу, жаш къыз, эски намазлыкъ кибик, ол къарт эфендини не этерик эди?! Къыз, келечини сёзюн ахырына дери айтыргъа да къоймай, къыстагъанды да жибергенди. Ол заманда эфендини башына аман акъыл тюшгенди: эфенди кёп къалын берирге айтханда, жарлы кишини ырысхыгъа кёзю къарагъанды да, къызы сюймей, жиляй, берме деп тилей тургъанлай, аны ол къарт эфендиге бергенди да къойгъанды. Эфенди, къызны сатып алып, къууанып, юйюне элтгенди.

Ал кечесинден окъуна башлап, эфенди кесини жаш къатынын юйге беклегенди да, тышына жибермегенлей, бир талай заманны тутханды. Ол заманны ичинде ол къатынына семиз, жаулу ашланы кёп ашаргъа буюруп тургъанды.

Алайсызлай да жюреги инжилип, дуниясы къарангы болуп тургъан ариу къатынны ашха кёлю хазна бармагъанды.

Элде адам ёлюп, аны асырап, жамауат элге къайтханда, эфенди уа юйюне къарангы болгъанда къайтып келиучю эди. Алай келсе, эфендини къоллары бла сакъалы къан жугъу болуучусун эфендини къатыны эслегенди. Ол къанны не болгъанын а къатын бирда ангыламагъанды, не кёп сагъыш этип турса да, ишни тюбюне тюшалмагъанды. Бир жол а, эфенди жукълап, къатыны уа жукъламай тургъанлай, эфенди тюшюнде хапар айтып башлагъанды. Жамауат элге кетгенден сора, эфенди, къабырлада къалып, анда тауушлукъ аман иш этгенин къатын ангылагъанды: халкъ кетгенден сора, эфенди, кеси жангыз къабырлада къалып, сора къабырны жангыдан къазып, басдырылгъан ёлюкню ачып, ичин жарып, аны жюрегин, бауурун, дагъыда башха ич-мичлерин ашап, ёлюкню уа жангыдан басдырып къоюп тургъанды.

Эфендини ол ишлерин билгенде, къатыны бек къоркъгъанды, не этерин билмегенди, алынып, шайтанлы болургъа аздан къалгъанды. Къатынны эсине былай келгенди: «Эфенди мени кесине къатыннга деп алмагъанды, ол ёлюклени ичлерин жарып ашагъанча, ашаргъа алгъанды. Манга семиз затланы кёп ашаргъа да андан буюрады. Къойну кесерге деп семиртгенча, ол да мени анга деп семиртеди...»

Тутмакъ адам кибик, къатын, юйге бегитилгенлей, эшиклеге кирит салыннганлай, бир талай заманны кеси жангызлай, жашаууну болумундан да, эфендиден башын къутхарыуну къайгъысындан да сагъышлагъанлай тургъанды.

Эфенди уа, аны арыкъдан-арыкъ, мудахдан-мудах бола баргъанын кёрюп:

– Сен нек семирмейсе? Сен семиз нек тюйюлсе? Нек тынгылайса? Неге сагъыш этесе? – деп къычыра эди.

Алай болгъанлыкъгъа къатын эрине жууапламай эди, эфенди уа бир зат да ангыламай эди.

Къатыны алай этгенинде, эфендини эсине аман акъыл тюшгенди. Эфенди кеси обур болгъанды. Ол кесин не зат этерге сюйсе да, алай болуп къалыргъа къолундан келгенди. Башха адам, ит, жаныуар, хайыуан окъуна болаллыкъ эди.

Эфенди эшикге чыкъгъанды. Анда къатыныны къыз тенгини сыфатына кирип, къайтып келгенди да:

– Жаным, былай мудах нек болгъанса? – деп, ариу-ариу сёлешгенди.

Къатын а, аны кесини къыз тенги сунуп:

– Да мен къалай мудах болмайым? Эрими, халкъдан айырылып, къабырлада кеси жангыз къалгъанын элибиз аны ёлгеннге дууа окъугъан сунуп турады. Ол а, къабырны къазып, ёлюкню ичин ашап, жангыдан басдырып кетеди. Мен жоюлгъанма, – ол мени да ашар! – дегенди.

«Къыз», къычырыкъ этип:

– Ол дегенинг неди?! Ах, кюнюм! – деп, къоркъгъан кибик этип, къачып, чыгъып кетгенди. 

Эшикге чыкъгъанлай а, къатыныны атасы шекелли болуп, дагъыда, къайтып, юйюне киргенди да:

– Кюн ахшы болсун, къызым! Былай мудах нексе? Не сагъышынг бар эсе да, айт. Атанга айтмасанг, киминге айтырыкъса? – дегенди.

Насыпсыз къатын, аны кеси атасы сунуп, жилягъанын да тыялмай, «тенг къызына» айтхан хапарын «атасына» да айтханды.

Ол да сёзюню ахырына жетерге, аллында олтуруп тургъан «атасы», бурулуп, эфенди болуп: 

– Тын, тын! – деп къычыргъанды. – Мен сени да ашагъан этерикме. Сен, жети кёкню башына чыкъсанг да, жети жерни тюбюне тигелесенг да, менден къутулаллыкъ тюйюлсе!

Эфендини къатыны, къоркъгъандан, не этерге билмей, бой салып, тынгылап къалгъанды.

Экинчи кюн а эфендини къоншу элге жаназыгъа чакъыргъандыла.

Эфенди ары кетгенлей, къатын, бир кюбюрню ачып, хар жеписине дери да иги къарап, чайыр сюртюп, ичине суу кирмезча этип жарашдыргъанды. Кесине бек керек юс быстырын алгъанды да, кюбюрге салгъанды. Сора кюбюрню кече бла суу боюнуна элтип суугъа салып, кеси да ичине кирип, башын этгенди. Суу кюбюрню алгъанды да, саркъыууну терклиги бла къыстау элтгенди да кетгенди.

Кече ортасында эфенди да, ашыгъып, юйюне жетгенди. Къараса, –
къа​тыны да жокъ, кюбюрю да жокъ. Ары чапханды, бери чапханды –
тапмагъанды.

– О-ха-хай! Къатыным урланды! – деп, элге къуугъун этгенди.

Битеу эл къозгъалгъанды, излегендиле, излегендиле, – бир адам да къатынны ызына тюшалмагъанды. Эфенди кеси аллына ачыулу болуп къалгъанды.

Суу кюбюрню бир узакъ жерлеге элтгенди. Сора, кюбюр бир элни къаты бла жюзюп, озуп кетип бара болгъанды...

Ол элде уа бир жигит жаш жашагъанды. Тюз да ол ууахтыда ол жигит жаш тенглери бла суу боюнуна чабакъ тутаргъа баргъанды да, сууда кюбюрню жюзюп келгенин кёргенди.

– Къарагъыз, кюбюр жюзюп келеди! – деп къычыргъанды жигит жаш. – Тутуп, ичинде неси бар эсе да, къараргъа керекди. Алай, – дегенди, лакъырда этип, – алтыны неда башха ырысхысы болса – сизниди, къыз болса уа – мениди!

Аны лакъырдасына нёгерлери да, кюлюп:

– Ахшы, сен айтхан болсун! – дегендиле.

Тутхандыла да, кюбюрню жагъагъа чыгъаргъандыла. Ичин ачып къараргъа не кюрешген эселе да, ачалмагъандыла. Жигит жашны нёгерлери кюбюр бла андан кёп кюреше турургъа эриннгендиле.

– Сен муну юйюнге элт да, биз а келирбиз да, юйде ачып къарарбыз, – дегендиле.

Жигит жаш кюбюрню юйюне элтгенди да, кеси жатыучу отоугъа салгъанды.

Ол заманнга кеч да болгъанды. Жигит жаш жукъларгъа жатханды. Эрттенликде танг жарыгъы бла ишге барыучусуну себебинден а, юйдегилери анга аш элтип, эрттенликде къопса ашар деп, алай салып къоюучу эдиле. Ол кече да аны азыгъын келтирип къоюп кетген эдиле.

Эрттенликде жигит жаш уяннганды. Къобуп, бет-къол жуууп, ашар къайгъыгъа кирсе – не сейир-аламат! – анга салып кетген ашларыны экиден бири ашалып тургъанын кёргенди. 

– Бу не сейирди, ашны жартысы уа къайдады? – деп, жигит жаш юйдегилерин чакъырып соргъанды.

Юйдегиле да, сейирге къалып:

– Биз кёрмегенбиз, хар заманда бериучю аш марданы бюгюн да бергенбиз, – дегендиле.

Жигит жаш не этерге, не сунаргъа билмегенди. нёгерлери да кюбюрню ачаргъа келмегендиле. Аны аласыз ачаргъа уа ол да кюрешмегенди.

Экинчи эрттенде да биягъыча болуп чыкъгъанды.

Жаш да, юйдегилери да бютюнда бек сейирсиннгендиле.

Ючюнчю кече уа жигит жаш, жатханлай окъуна жукълагъанча этип, хурулдагъанды. Кеси уа сакъ болуп къарап тургъанды.

Бир заманда кюбюрню башы ачылгъанды да, аны ичинден а бир ариу жаш тиширыу чыкъгъанды, шош атлап, хант къанга таба тебирегенди.

Ол ариу тиширыуну къолу ашха жетер-жетмез, жигит жаш, сермеп, аны къолундан тутханды.

Тиширыу, къоркъуп, ычхыныргъа кюрешгенди, алай ычхыналмагъанды. Ол заманда жаш:

– Менден къоркъма! – деп, ариу айтханды. – Кимсе, къайданса, бизни жерлерибизге къалай бла тюшгенсе?

Тиширыу да, эс жыйып, кесини хапарын айтып бергенди. Сора:

– Мен сенден тилейме, къоруула мени! Ол обурду: «Къайры къачып букъсанг да, мен сени табарма», – дегенди. Тапса, ол мени да ашап къоя​рыкъды, – деп тилегенди.

– Къоркъма. Мени юйюмде тохта да, тынч-ырахат жаша, эфенди санга бир зат да эталмаз. Бери келеме десе да, биз анга тюбей билир​биз, – дегенди жаш.

Заман озгъанды... Жигит жаш бла ол тиширыу эр бла къатын болгъандыла, алагъа бир жашчыкъ бла къызчыкъ да туугъанды. Эфенди ол тийрелеге келсе деп, жигит жаш алгъадан окъуна юйюне бла юй буру​ууна бек къадаула бла киритле ишлетгенди. Эфендини хапарын а тийресинде къоншуларына бла ахшы тенглерине, ышаннгылы адамларына хапарлагъанды. Къабакъ эшиклени эки жанында да эки уллу бёрюкес парийле такъгъанды. «Мен юйде болмагъанлай, эфенди келсе, сакъ болугъуз», – деп тилегенди.

Эфенди уа кесини къачхан къатынын излеп айланнганды. Аны юсюнден хар жолукъгъан адамына сора эди. Кюнлени биринде, айлана келип, обур эфенди бир къуртха къатыннга жолугъуп соргъанда, ол аны къатыныны юсюнден толу хапар айтханды.

Къуртха къатынны юйретгени бла, эфенди бир кюн къатыны жашап тургъан элге жетгенди. Эки къозу мыллыкны эки инбашына атып, эки хуржунуна да эки шеша суу салып, жигит жашны юйюне баргъанды. Бир шешаны ичинде къара суу, бирси шешаны ичинде ариу, жарыкъ, шаудандан чыкъгъан суу кибик, аллай суу болгъанды. Ол юй аллына жетгенди да, итле чапхынчы, ол эки къозу мыллыкны экисине атханды. Итле къозу мыллыклагъа болгъанлай, эфенди арбазгъа ычхыннганды.

Арбазгъа киргенлей, тёгерекге къарагъанды. Хар нени да кёргенлей, къара сууу болгъан шешаны башын ачып, битеу шешаны ичинде ол сууну тёгерекге чачханды да, арбаз битеулей бир кючлю аман ийисден толгъанды. Аны себебинден арбазда болгъан адамла, хайыуанла, тауукъла, тап, юй башында чорбат чыпчыкъла окъуна къаты жукълагъандыла. Ол угъай эсенг а, тап, къоншу арбаздагъыла окъуна уяталмазлыкъ жукъугъа батылгъандыла. Ол дарман жаланда ол эки парийни жукълаталмагъанды. Хар зат алай уюгъандан сора, эфенди, къаллай эшикни да ачыучу ачхычын чыгъарып, бек бегитилип тургъан эшикни ачып, юйюню ичине къутулгъанды.

Эфенди юйню бир бёлюмюнден бирси бёлюмюне кире баргъанды да, юйню бек къыйыр отоуунда кесини алгъыннгы къатыны, олтуруп, бир сабийчикни башчыгъын уппа эте, кесине да ёшюнюн ичире, къууанчлы кюле тургъанын кёргенди.

– Аха, къолума тюшдюнгмю?! – деп къычыргъанды эфенди. – Сен менден къутулмазса, мен сени къайда букъсанг да табарма деген эдим да!.. Кимни алгъа ашайым, кесингими огъесе сабийингими?

Къатын, секирип къобуп:

– Болушугъуз! Болушугъуз! – деп къычырыкъ этгенди.

Алай анга болушлукъгъа бир адам да келмегенди. Эри юйюнде жокъ, къалгъанла уа бары да жукълап эдиле. 

Къатын, сабийин да къоюнуна къысып, башын тыш отоугъа атханды. Алай эфенди, аны ызындан жетип:

– Хайда, айт, къайсынгы алгъа ашайым: сеними, сабийингими? – 
деп гырылдагъанды.

Къатын, этер мадарын тауусуп, эфендини аякъларына аууп, жиляп:

– Жазыкъсын, жазыкъсын! – деп тилегенди.

Эфенди да кесин жарашдыра тургъанлай, къатын аны хуржунунда ариу таза сууу болгъан шешаны эслегенди да, сермеп алып, юй тюбюне уруп ууатханды. Шеша ууалгъанлай, юйню ичи, арбаз да бир ариу хауа​дан толгъандыла, ол жукълап тургъанла да уяннгандыла. Халжар башында къалкъып тургъан хораз да, уянып, къанатларын къагъып къычыргъанды. Чорбат чыпчыкъла да чирк-чирк этгендиле, огъурсуз парийле да къыстау юргендиле.

– Болушугъуз! Болушугъуз! Бери чыгъыгъыз! – деп къычыргъанды къатын.

Ишни осал болгъанын кёрген эфенди мыллыгын эшикге атханды, уручу кибик, тёрт гуппур болуп, ызына да къарамай, къабакъ эшикле таба чапханды. Алай огъурсуз итле, гырылдап, аллына туруп, эфендини жибермей тохтагъандыла.

– Тутугъуз! Тутугъуз! Эфендини тутугъуз, ол халкъны алдагъан этеди, адам къанын ичип жашайды! – деп къычыргъанды къатын.

Къоншулары, чабып, эфендини жетгендиле да, тутуп, къолларын, аякъларын да къаты байлагъандыла. 

Ол кезиуге жортууулдан къайтхан жигит жаш арбазына киргенди. Ол эриши, сыфатсыз къарт аны къатыныны алгъыннгы эри болгъанын билгенди. Къоншуларына, тенглерине да:

– Къаты байлагъыз бу итни, ёлтюрген а этмегиз, биз аны эки аягъындан къабакъ эшиклени башына тагъарбыз.

Керти окъуна алай этгендиле. Эфендини эки аягъындан, къара аркъан бла буудуруп, баш энишге айландырып, къабакъ эшиклени башларындан энишге салындырып такъгъандыла. Алай тагъылгъанлай, эфенди бир талай кюнню тургъанды. Баш энишге айланып тургъан обур эфендини къаты бла озгъан хар адам анга налат берип кете эди.

Алай бла обур эфендини хапары битеу тийрелеге белгили болгъан эди.

КЕРТИ ТЕНГ БЛА ЖАЛГЪАН ТЕНГЛЕ

Эртте-эртте ата-анасы бла бир жангыз жаш жашап болгъанды. Ол ачыкъ, халал, хатерли, тенглик тута билген, чомарт жаш эди да, аны тенглери да бек кёп эдиле. Ол алагъа хаман да болушханлай, эс бёлгенлей тургъанды. Кенгеш керек да, улоу-ёзге керек да, ары-бери барыргъа нёгер сайлагъан, жакълыкъ-болушлукъ излеген да мынга келгендиле. Жаш а, аланы бирине да угъай демей, не кереклилерине да жарап, хаман юйюне жыйып, ашатып-ичирип да тургъанды. Бир жол а атасы бла анасы жашха: 

– Ай жаш, жаныбыз-кёзюбюз, биз сенден да, сени тенглерингден да жугъубузну аямайбыз, алай а кёпню ичинде аман да болур, иги да болур, кёпню юсюнге былай жыйып нек тураса? Аланы санга жюреклери сенича ачыкъ болгъанын къайдан билесе? Мардасызлыкъ иги тюйюлдю, кесинги эсле, – дегендиле.

Жаш бираз сагъыш этгенди да:

– Сиз кёпню кёргенсиз, тюз айта болурсуз. Алай а аланы ючюсю мени ючюн жанларын да берликдиле. Къалгъанланы уа бираз сууутайым, – дегенди.

– Къайдам, ючюсюне базарча болгъа эдинг!.. Хо, кел, бир сынайыкъ. Сен чардакъгъа мин. Жашла да келирле, мен а ала бла бир сёлешейим, – 
дегенди жашны атасы.

– Хайыр, – деп, жаш чардакъгъа миннгенди. 

Къарт, машокга салам кеплеп, ауур болурча, ортасы бла да ташла салгъанды, сора, башын къысып, мулжар тюбюне салгъанды.

Жашны тенглери да хаман да келиучю тенглерини юйюне жыйыл​гъандыла. Къарт, мудах, сагъышлы халлы болуп:

– Жашла, иги болду келгенигиз! Бу жаш, эслемей, ханны эм сюйген, жаныча кёрген уучу итин ёлтюргенди да къойгъанды. Не этерге билмей, мыллыкны да мулжар тюбюне басдырып, сиз болушурсуз деп, аллыгъызгъа къарап тура эдим, – дегенди. – Жашымы сизден сюйген тенглери болмагъанын билесиз. Не этерик эсегиз да, сиз этериксиз, ансы башха кимге айтыр къарыу барды! Хан билсе, жашымы сау къоярыкъ тюйюлдю! Аны кесигиз да билесиз! – дегенди.

– Кече бла чегетге элт да, анда басдыр мыллыгын, – дегенди бир жаш.

– Итле, къазып, ачып къояргъа боллукъдула. Андан эсе суугъа ат! – 
дегенди экинчи жаш.

– Суудан къалкъып чыгъып къалыр. Узакъгъа элтип атайыкъ, – 
дегенди ючюнчю.

– Узакъда да табылмай къалмаз. Андан эсе мал, ырысхы беригиз да, къутулугъуз, – дегенди тёртюнчю.

– Келигиз, былайдан кёчейик да кетейик, – дегенди бешинчи.

– Биреу аманлыкъ этгенди деп, кёче айланыргъа мен нек керекме! Юйю-юйдегиси кёчсюн, – дегенди алтынчы.

– Келигиз, мыллыкны эрлай барыбыз да ашайыкъ да къояйыкъ. Ол да ичибизде къалыр, киши да жукъ да билмез, – дегенди жетинчи.

– Тоба де, ол ассылыкъны ауузунга келтирип да къалай айталдынг? – 
дегендиле башхала. 

Сора, туруп, чачылып кетгендиле. Жалан жетинчи жаш къалгъанды.

– Атабыз, жанынг къыйналмасын, – дегенди бу жаш къартха. – 
Мен сени жашынгы бек иги билеме. Ол чибинни окъуна ёлтюрлюк тюйюлдю. Бу ишде аны терслиги болур амалы жокъду. Терслиги болмагъан жеринде уа ачыргъа да керек тюйюлдю. Мен бу мыллыкны алып кетеме. Муну бир адам билсе, мени ёлгеними билирсе. Билинсе да, муну ючюн ол тюйюл, мен жууап берликме! Сени жашынг мени бек татлы тенгимди! – 
деп, машокну сыртына атып, чыгъып тебирегенди. 

– Ай, жаш, алай тохтачы! – деп, къарт аны тыйгъанды. – Хайда, сен да бери тюш! – деп, кесини жашын да чардакъдан тюшюргенди да, анга: – Кимни ким болгъанын кёрдюнгмю?! Ма бу жаш бла жюрют тенг​лик-шуёхлукъ! Керти тенгле жетген кюн таныладыла! – дегенди. 

Алайда жашы керти тенгин къучакълагъанды. 

– Атамы сынауу эди бу, – деп, жашха ишни болушун айтханды, къоймай, атын да саугъагъа бергенди. 

Атасы да, жашым керти нёгер тапханды деп, тууар къурманлыкъ этгенди. 

БАШСЫЗ АДАМ

Эртте-эртте бир элде тёрт жаш жашагъандыла. Ала уучулукъ бла баш кечиндирип тургъандыла. Бир жолда ала уугъа тебирегендиле. Жомакъ, элбер айта, ала, танг атхынчы барып, бир уллу суудан ётюп, бир ариу кенг талагъа жетгендиле. 

Сора таматалары:

– Энди, жашла, былайда солугъан да этейик, не бар, не жокъ деп, тёгерекге да бир къарайыкъ. Окъ аямазча, бир тишликликге да тюбемегенбиз алыкъын. Ачдан да сорукъгъанбыз, – дегенни айтханды тенг​лерине. 

Ала да, ыразы болуп, бир аууп тургъан къуу терекни юсюне тизилип олтургъандыла. Ушакъ эте, тёгерекге кёз жетдире тургъанлайларына, жашланы бири арлакъда къая тюбюнде бир дорбунчукъну эслегенди. Къопханды да:

– Ярабий, ол дорбун ичинде не болур эке? – деп, барып, ийилип, ичине къарагъанды. 

Къарангыда жукъ кёралмагъанды да, башын ары сукъгъанды.

Иги кесек заман кетеди. Нёгерлери, аны ызына къайтмагъанын эсгерип: 

– Эй, бу не эсе да анда кёпге къалып кетди да, аллай бир къарап турур кибик, не кёрген болур, – деп, къатына баргъандыла. 

Аякъларындан тартып, дорбундан чыгъарып къарасала, – жашны башы жокъ. Сейирсиннгендиле жашла, не дерге билмегендиле.

– Ий, аланла, биз бирге-бирге бери келе тургъан заманда, муну башы бармы эди, жокъму эди? – дегенди жашланы бири, асыры алжагъандан.

– Къайдам... – деп, жашла сагъышха къалгъандыла. 

Не дерге билмегендиле да:

– Келигиз, юйге барайыкъ да, юй бийчесине сорайыкъ, – дегендиле. 

Элге энип, барып, жашны юй бийчесине хапар айтып:

– Аны башы бармы эди? – деп соргъандыла.

– Аны башы болса, ол аны къайда эсе да бир билмеген жеринде дорбуннга сугъамы эди! – дегенди тиширыу да.

АЛТЫН АХЧА

Бир къызчыкъ жолда алтын ахча тапханды да, къууанып, хуржунуна салгъанды. Бара барып, бир къартха тюбегенди. Ол къарт киши къызчыкъгъа:

– Къызчыкъ, бир алтын ахчам бар эди да, жолда тюшюрюп кетгенме. Аны излей къайтып келеме, кёрмегенмисе жолда? – деп соргъанды.

Къызчыкъны ахчагъа кёзю къарап, иесине бералмай:

– Угъай, кёрмегенме! – деп, ойнаргъа кетгенди.

Ингирде юйге келсе, анасы жиляй тура.

– Анам, нек жиляйса? – деди къызчыкъ.

– Бир тёрт алтын ахчам бар эди да, къайда эсе да тюшюрюп, тас этип къойгъанма. Энди ашаргъа жугъубуз жокъду, ач боллукъбуз, ол къолумда болгъан ахыр ахчачыгъым эди, – дегенди анасы.

– Къоркъма, анам, ач боллукъ тюйюлбюз, ма, мен да жолда ахча тапханма, бир къарт да соргъан эди, алтын сомуму тас этгенме деп, бермеген эдим ансы, – деп, къызчыкъ хапарын айтханды. 

Анамы къууандырама деп, хуржунундан чыгъарып, ахчаны да анга узатханды. Анасыны кёзлерине жилямукъ уруп, ахчаны ары тюртюп:

– Сора ахчаны иесине нек бермеген эдинг? – дегенди.

– Мен ахчаны тапханымы ол кёрмеген эди да! Мен аны урламагъанма, табып алгъанма! Ахча меникиди! – дегенди къызчыкъ.

Анасы, андан да бек жиляп:

– Кёрсе, кёрмесе да, не башхасы бар эди, ол аны ахчасы болуп тюшгенди сора? Дагъыда урламагъанма дейсе! Ол ахча сени аллынга сынаугъа чыкъгъан эди. Сен аны иесине къайтармагъанынг ючюн тас болгъанды бизни ахчабыз. Сендеги ахча бизге харамды. Женгил барып, къартха ахчасын берип кел! – дегенди анасы. – Харам хакъ адамгъа жарашмайды.

ХАННЫ ЭРИНЧЕКЛЕРИ

Бир ханны эки эринчек, жараусуз жашы болгъанды. Сойлана да, кёкге къарай, томала да, муш-мушну баса, къоба келе да, жукъ къаба да, ызларына ауа да, эсней, жукъусурай туруучу бирле.

Аланы жукъ этерге алландыралмай, безип, хан къоюп олтургъан эди. Алай а дагъыда, тёзалмай, къара капекге тийишмеген болумсузласыз деп урушханды. Жашла аталарындан уялгъандыла. Экинчи кюн бир бирине:

– Кел, былай эринчекленип турмайыкъ да, бахчагъа барып, бир жукъгъа жарайыкъ, анда иш кёп болуучанды! – дегендиле. 

Баргъандыла юй артында бахчагъа. Барсала, болгъан – жарыкъ, къанатлыла жырлай, терекледе бишген алмала къызара. Тёгерек – берекетли.

– Кел, бир кесек солуюкъ, – дегенди бири.

– Солуюкъ, – дегенди ол бири да. 

Сора бир алма терекни тюбюнде къалын кырдыкга аугъандыла да, тёгерекге, ёрге къарай, бираз жатхандыла. Жашладан бири, бишген алмалагъа къарай кетип:

– Ол къызыл алмаланы бирери кеслери ауузларыбызгъа тюшюп къалсала, къалай иги боллукъ эди! – дегенди.

– Энди, эринмей, аны уа къалай айтаса?! – дегенди экинчи.

Ингир ала, арыдыкъ деп, юйге кетгендиле.

КЪАТЫН КЪАЗГЪАН ЖОЛ

Эртте заманда Мисир шахарында Абдурахман деп бир бай саудюгер болгъанды. Аны къатыны дуниягъа айтылгъан бир ариу жаш тапханды. Жашны ариулугъу ючюн атына Хамерил-Заман
 атайдыла. Хамерил-Заман ойнаргъа орамгъа чыкъса, аны тёгерегине басынып, жашны ариу​лугъуна къарай башлагъанларында, атасы-анасы аны эшикге иймезден болдула. Онбеш жылдан атлагъанында, жашны такъсала да, юйде тыялмадыла. Къатын, къыз, жашны сюйюп, тёгерегине кёп айланнган себепден, жашны да къыз-къатын къайгъысы эрттеден замансыз башланады. Бир кюн жаш, орамгъа чыгъып, бир талай адам бир жерге жоппу болуп сёлеше тургъанларын кёрюп, юслерине барады. Аланы ичинде жерни башын кёп аулагъан бир саудюгер:

– Дуния башында ариу адам жангыз бир болмайды, сиз, Хамерил-Замандан башха, ариу жокъду деп турасыз, мен а Басра шахарында бир ариу къыз кёрдюм да, неллай бир жашагъан эсем да, андан ариу жаннга кёз ачмагъанма, – дегенди.

Хамерил-Заман саудюгерни сёзюн эшитеди да, кёрген да этгинчи, ол ариу къызгъа къаны-жаны бла да талпынып башлайды. Юйюне барып, ахсынып, жатады. Кечени кече узуну жукълаялмай чыгъып, эрттенбла атасындан: 

– Мен юйге къачаннга дери кирип турлукъма? Мени кибик жашла, жерни башын аулап, неллай бир хайыр этип турадыла, манга да керек затымы берип, сатыугъа чыгъарыгъыз. Мен кесим да Басра шахарны таныргъа сюеме, – деп тилейди. 

Абдурахман къатыны бла кенгешеди. Къатыны къаршчы болмайды.

– Жиберейик, кёзюн ачсын, хар затны кёрюп, халиге юйренип келир, – дейди. 

Минг алтыннга къумач алып, саудюгерлеге къошуп, жашларын жолгъа хазырлайдыла. Анасы, жашын юйюне чакъырып: 

– Жашым, жолунг мамукъдан, бар, Аллах жол берсин! Ма, быланы да ала бар, ич хуржунунга сал. Бек керекли болмайын – жойма, къайтарып алып келирсе, – деп, сахтиян бохчагъа салып, жюзюкге салыргъа жарагъан багъалы ташланы береди. 

Хамерил-Заман, бохчаны ич хуржунуна салып:

– Сау къалыгъыз, – деп, атасыны-анасыны къолларын тутуп, атланып кетеди.

Басрагъа жетерге биркюнлюк жол къалгъанында, алларына гудучу арапла чыгъып, болгъан адамны барын къырып, мюлклерин аладыла. Хамерил-Заман, къылыч тиймегенлей, жыгъылып, кеси кесин ёлген адамча этип, къымылдамай жатады. Гудучула аны да, ёлгенди деп, мюлкюн алып кетедиле. Гудучула кетгенден сора, ол, туруп, Басра шахаргъа келеди. Хамерил-Заманны, анасы берген багъалы ташладан сора, жанында жугъу къалмагъанды да, алтын тюкеннге келип, жюзюкге тёрт кёз боллукъ ташны тёрт минг алтыннга сатады. Кёп ахча тюшгенине къууанып, юсюне сыйлы кийимле алып киеди. Турургъа юй да алады.
Хамамгъа кирип, жууунуп, сыйлы кийимлерин кийип, сакъал жюлюучюге сакъалын жюлютеди.

Сакъал жюлюучю къарт киши Хамерил-Заманнга: 

– Мен бу шахарны ичинде танымагъан адам жокъду, сен бу шахарны адамына ушамайса, къайдан келдинг? – дейди.

– Мисирден, – деп, нек, къалай келгенин башдан-аякъ къартха ангы​латады. 

Къарт, Хамерил-Заманны бетине къарап: 

– Ол хапарны манга айтдынг эсенг да, башха адамгъа айтма, жашым, ол къыз бетине къарагъан адамны ёлтюрюп турады, гюняхсыз талай адамны да къурутханды. Сен, жаш адам, аны атын не аз да сагъынма, мен аны ким болгъанын да толу билмейме, менден эсе, аны хапарын къарт къатын иги биледи, – дейди. 

Хамерил-Заман къартха бир уууч алтын береди.

– Бу алтынны къатынынга бер, муну да кесинг ал, – деп, къартха дагъыда бир уууч алтын береди, – мындан ары сени атамча, къатыны​нгы да анамча кёрлюкме, – дейди. 

Эсинде болмагъанлай, кёп алтын бергенине къарт бир да мардасыз къууанып, ашыгъыш юйюне барады.

– Къатын, къарачы, Аллах бизге не берди?! – деп, алтынны къатыннга узатады.

– Къайдан алдынг, жаным? – деп, къатын, къууанып, алтынны, алып, асырайды.

– Э-эй, бизге байлыгъы да, чомартлыгъы да, акъылы да, сыфаты да болгъан бир саудюгер жаш келип кетди, аны излегенине болушсанг, алтынны андан да кёп берликди, – дейди.

– Не излейди да? – деп, къатын ышарады.

– Атха минип, байрым кюн сайын базаргъа барыучу къызны сюеди, – 
деп, ишни башдан-аякъ къатыннга ангылатады.

– Аны ючюн келген эсе, аны хапарын мен бек ариу билеме. Ол къыз тюйюлдю, къатынды, сабий тапмайды, кесин сылап-сыйпап, къызча кёрюнеди. Аны сюе эсе, тамбла юйге чакъыр, кёлюн басдырайым, – 
дейди къатын.

Къарт, эрттенбла эртте туруп, эшикге чыкъса, Хамерил-Заманны эшик аллында сакълап тургъанын кёрюп, юйюне чакъырады. Хамерил-Заман, юйге кирип, саламлашады да, къарт къатынны къатына олтуруп: 

– Мен санга алып келген саугъады бу, – деп, жюз алтын береди.

Къатын алтыннга бек къууанады да: 

– Жашым, сен сюйген къызны, кесими беш бармагъымы къалай биле эсем, алай билеме, – дейди. Сора былай деп хапар айтды: – Мындан бир жыл алгъа Басра шахарны патчахына къоншу патчахындан саугъагъа бир багъалы таш келген эди, ол ташны тешдирирге патчах шахарны ичинде алтынчыланы, кюмюшчюлени жыйып: «Муну сындырмай тешигиз, сындырсагъыз, ёлтюртюрюкме, сындырмай тешсегиз а, не тилесегиз, аны берликме», – дегенди. Жыйылгъан кюмюшчюле бары да анга: «Биз муну тешаллыкъ тюйюлбюз, тешалса, бизни устазыбыз барды, аты Габид-Шыйыхды, анга айтсанг, ол тешерикди», – дегендиле.

Патчах Габид-Шыйыхха айтханды. Ол багъалы ташны, тешип, патчахха бергенинде, патчах: «Не тилейсе? Не тилесенг да, тилегенинги береме», – дегенди.

Габид-Шыйых, къатыны бла кенгешмей, жукъ айталмагъанды. Барып, къатыны бла кенгешгенди. Къатыны: «Бизни мюлк-ырысхы керек​либиз жокъду. Мен сени къолунга келгенли, юйден чыкъмай турама, бир зат бла кёлюм кётюрюлмегенди. Мени байрым кюн сайын бир кере атха миндирип, тёгерегиме айланыргъа жумушчу къызла да берсин, мени бетиме киши къарамасын, бетиме къарагъан адамны ёлтюрюрге эркинлик берсин, алай этип, эрикгеними кетере турайым», – дейди. Габид-Шыйых патчахдан къатыны айтханланы тиледи.

– Бары да къатынынг айтханча болсун! – деп, патчах эркинлик берди.

Къатын хар байрым кюн сайын айтханыча этип тургъанына бир жыл болду, талай адамны да ёлтюртдю. Энди сен сюйюп келгенни хапары ма буду, – деп, къарт къатын барын жашха ангылатады.

Хамерил-Заман, ахсынып:

– Амма, мен ол ханны къызыды деп эшитген эдим, эри болгъанын билмей эдим, – дейди. – Энди, келгенимден ары, мен анга тюбемей кетмейме, тюбер амал эт, – деп тилейди.

– Алай болса, сен кюмюшчю Габид-Шыйыхны ишлеген жерине бар, анга беш жюз алтын багъасы бир багъалы ташны бер да, жюзюк ишлет. Ол хар заманда аллай багъалы затны юйюнде ишлейди. Юйюне алып барса, къатыны андан сорлукъду, къатынындан жашыргъан заты уа аны жокъду. Жюзюкню битдирсе, хакъына жыйырма алтын бер, нёгерлерине да бирер алтын бер: хар ким, чомартлыгъынга сейирсинип, бир бирине айтсын. Кюмюшчюге тюбегенингден сора, ишни къалай болгъанын а манга да билдире тур, – дейди амма.

Хамерил-Заман, амма айтханча, Габид-Шыйых кюмюшчюню ишлеген жерине барады. Уллубурун, орта бойлу Габид-Шыйых, къатында да тёрт нёгери, Хамерил-Заманны саламын алып, сыйлы кёрюп, тёрге олтуртады. Хамерил-Заман, багъалы ташны анга берип: 

– Сени усталыгъынгы эшитип келеме, мени бармагъыма тенг бир жюзюк этип бер. Кюмюшчю Габид-Шыйых этген жюзюкдю деп, Мисирде сени кёзюнгден кёрюп турурма. Ызыма ашыгъышма, амалынг болса, тамблагъа битдир, – дейди.

Кюмюшчю, ташны ары-бери айландырып къарап: 

– Муну багъасы беш жюз алтын боллукъду, – деп, багъасын сормагъанлай биледи.

Хамерил-Заман, кюмюшчюге жыйырма алтын, тёрт нёгерине да тёрт алтын берип: 

– Бу – танышханыбыз ючюн, жюзюк битсе, санга берлик саугъам башхады, – деп, чыгъып кетеди. 

Ол кетгенлей, кюмюшчюле, бир бирине айтып, жашны чомартлыгъын, адамлыгъын махтайдыла. Кюмюшчю Габид-Шыйых, юйюне келип, жюзюкню ишлей башлайды. Жулдузча жаннган ташны кёргенинде, къатыны, къолуна алып, айландырып къарайды да:

– Бу жюзюкню манга эт! – деп къадалады.

– Жаным, бу биреуню аманатыды, – дейди эри.

– Кимниди?

– Тюнене бир жаш адам, Мисирден келгенме дей эди, мен андан ариу эр киши кёрмегенме, къара къашлы, бурма чачлы, кюн тийгенча, жангыз сен болмасанг, андан ариу мен дунияны башында адам кёрмегенме, – дейди. 

Аны алай эшитгенлей, къатынны ауузундан сёзю чыкъмай, тыл​пыуун ичине тартып, ахсынып, несин да билмей, сирелип къалады.

Эри, жюзюкню битдирип: 

– Къатын, муну бармагъынга салып бир кёрчю, – дейди.

Къатыны, бармагъына салып кёрюп: 

– Бу жюзюк, туура манга ёлчелеп этилгенчады, не берик эсенг да, манга сатып ал, – деп, эринден тилейди.

– Иесине сорайым да, сатса, алырма, сатарын-сатмазын билмейме, быллай ташны тапхан къыйынды, – дейди эри.

Хамерил-Заман, эрттенбла сакъал жюлюучюню къатынына келип, жюзюк этдирирге бергенин айтып, жюз алтын береди. Амма алтынны къууанып алады да, жашха: 

– Барып, жюзюкню кёр да: «Бу мени бармагъыма гитче болады, баш​ха жюзюк эт», – де. Ол санга: «Муну, бузуп, уллуракъ этейим», – 
дер. Сен: «Бузуп къыйналма, жарарыкъ эсе, муну къатынынга бер, манга башха эт», – де да, багъалы ташынгдан бер. Ишлеген хакъына да отуз алтын бер. Тамбла, келип, манга хапарын айтырса, – дейди.

Хамерил-Заман, амма айтханча этип, экинчи жюзюкню этдирирге жети жюз алтын багъасы таш береди. Хакъына отуз алтын, нёгерлерине да экишер алтын береди.

Кюмюшчю, уялып: 

– Алан, жюзюкню багъасы беш жюз алтынынгы ал, – дейди.

– Манга алтын керек тюйюлдю, къатынынг жаратмай эсе, жумушчу къызгъа бер, – дейди.

Амманы айтхан кенгеши бла, Хамерил-Заман кюмюшчю Габид-Шыйыхха юч кере жюзюк ишлетеди. Ючюсюн да жаратмай, гитчеди деп, кюмюшчюню къатынына саугъагъа береди. Тёртюнчю жюзюкню ишлетирге ийгенинде, амма, кесине тёрт жюз алтын, эрине да тёрт жюз алтын алып, кенгешин айтады:

– Энди кюмюшчюге жюзюкню бармагъымы ёлчелеп эт де да, битдирсе, бармагъынга салырса, бар, кечге къалма! – дейди.

Тёртюнчю жюзюкню ишлерге айтып, къыркъ алтынны да саугъагъа алып келип, Габид-Шыйых къатынына: 

– Къатын, мени кёлюме дуния башында бу саудюгер жашча адам болмаз деп алай келеди, энтта тёртюнчю бир жюзюк ишлетирге бергенди. Ёлчеси бла этип, бир къууандырайым, – деп, ауузуна-тилине келгенни айтып махтайды.

Къатыны: 

– Аллай чомарт, иги адамны юйюнге нек чакъырмайса? Ёмюрюбюзге жетерча багъалы затларын бизден аямагъанын кёресе, махтагъанынгы орунуна юйге чакъырып сыйласанг а! – дейди.

– Мен аны чакъырыргъа сенден къоркъдум, бетинге къарагъанны ёлтюрген этесе, гюняхсыз аны да ёлтюрюрсе деп къоркъдум, – дейди кюмюшчю.

– Мен, юйге келген адамны ёлтюрюп, хайыуанмы болгъанма! – дейди къатыны.

– Алай эсе, тамбла, жюзюгюн да берип, къонакъгъа чакъырайым, – 
дейди.

Эрттенбла, жюзюгюн да берип, кюмюшчю жашны къонакъгъа чакъырды. Хамерил-Заман, къаршчы болмай, ыразылыгъын билдиреди. Сора, келип, хапарны аммагъа айтады.

– Бир да къарамай бар, не болгъанынгы уа, эрттенбла келип, манга билдирирсе, – дейди амма.

Хамерил-Заман ингирде къонакъгъа барады. Габид-Шыйых, къо​накъ​​ны кёргенлей, аллына келип, багъалы кёрюп, юйюне киргизеди. Эртте заманда Арапда эр киши тургъан юйге тиширыу кирген адет болмагъанды. Габидни къатыны ол адетни талай кере бузады. Жумушчу къызны иер орунуна, къолуна бир затны алып, жаш олтургъан юйге: «Билмей кирип келгениме къара, эрим кеси тургъан суннган эдим»,– деп, бир киреди. Башха чепкен кийип, жулдуз жаннганча жанып, ашарыкъ алып да бир киреди. Дагъыда кийимин ауушдуруп: «Жюзюгюм бармагъыма уллу болады, къонакъ кетгенден сора, жангыдан этерсе», – 
деп да, бир киреди. 

Хар киргени сайын а Хамерил-Заманны жюрегин дыгъы этдиреди. Ашарыкъ ашау узакъгъа созулуп, жассы намаз этгенлеринден сора, чагъыр бла шай келеди. Экисине эки къошун аякъ чагъыр къуюп, жумушчу къыз жатаргъа кетеди. Кюмюшчю, чагъырны кётюралмай, жыгъылады. Быллай кёп чагъыр иче юйренмеген Хамерил-Заман да, жугъун билмей, жукълап къалады.

Къатын, къонакъ юйге кирип, чыракъны жандырады да, чагъыр ичип, къызарып жатхан Хамерил-Заманны юсюн ачып, тиймеген жерин къалдырмайды. Андан не файда, ол не бек ийнакъласа да, танг атхынчы да, жаш уянмады. Не этерге билмей, жашны хуржунуна бир жюзюкню салады да: «Бишмеген къап кибик, бу башынг бла не сюйгенни билесе?» – 
деп, ачыуланып, чыгъып кетеди. Барып, жумушчу къызны уятып: 

– Бар да, жатханланы уят, эрттен намаз болду! – дейди.

Хамерил-Заман, орунундан туруп, абидез алгъанында, суу тийген жерлери ачыйдыла. Кёзлери кёбюп, башын кётюралмай тургъан кюмюшчюге: 

– Мени бетим, ауузум, хар не затым да къызарып, кюлтюмле тюшюп турадыла, – дейди.

– Бу эски юйдю, бюрчеле къапхан болурла, – дейди ол да.

– Сенде да бармыды?

– Угъай. Мен юйреннгенме, аны ючюн манга кюлтюм тюшмейди, – 
дейди кюмюшчю.

Эрттенбла, ашап-ичип бошагъандан сора, Хамерил-Заман, сакъал жюлюучюню къатынына келип, хапарын айтып, кече бюрчеле къабып, къызаргъан, кюлтюм болгъан жерлерин кёргюзтеди.

Амма, барын да кёрюп:

– Къатын къатынга келдими? – дейди.

– Угъай, эсирип, къаты жукълап къалгъан эдим, – дейди.

– Хуржунунга къарачы, – дейди амма. 

Жаш хуржунундан бир жюзюк табып алады. Амма, жюзюкню къолуна алып:

– Къатын кечени кече узуну сени къатынгда болгъанды, уяталмагъанында, кюрешип, уятама деп, этинги къызартхан да, кюлтюмле тюшюрген да олду, сени бюрче къапмагъанды, – дейди. – Ма белгиси – 
жюзюк, мени сюйсенг, жукълама дегени, сени бюгюн да чакъырады, энди жукълама, – дейди да, кенгешине энтта жюз алтын алады.

Экинчи кюн да Хамерил-Заманны къонакъгъа чакъырадыла, ётген кечеча, чагъыр ичиледи, эсирип жукълайдыла. Къатын, келип, жукълап тургъан Хамерил-Заманнга этмеген заты къалмайды, не кюрешсе да, уяталмайды да, хуржунуна жюлгюч салып, жиляп, чыгъып кетеди. Хамерил-Заман, туруп, эрттеннги шайын ичип, юйюне къайтады.

Ол кетгенлей:

– Бюгече уа къонакъ къалай жукълады? Тынч жукъладымы? – деп, кюмюшчюню къатыны эрине сорады.

– Билмейме, бетинде кюлтюмлери, кёпгенлери бар эди, алай, тюненеча, манга жукъ айтмады, – дейди эри.

– Уялгъан болур эди, – дейди къатыны, – ючден дагъан таймаз дейдиле, энди бюгечени чакъыр да, андан сора къояйыкъ, айыпсыз болдукъ.

Эри да:

– Тюз айтаса, – дейди да, жашны къонакъгъа чакъырыргъа айтады.

Хамерил-Заман а къатын хуржунуна салгъан жюлгючню, алып келип, аммагъа кёргюзтеди. 

– Жашым, бюгюн да къонакъгъа чакъырлыкъдыла. Къатынны хуржунунга жюлгюч салгъан себеби – энди жукъласанг, ёлтюрлюкме деген белгисиди. Чагъыр къуйсала, кюмюшчю ичгинчи, сен ичме, чагъыр къуюучу къызны суу алып кел деп ий да, ол эшикге чыкъгъанлай, чагъырынгы тёшек тюбюне тёк да, кеси кесинги эсиргенча эт да, жат, – 
деп юйретеди амма.

Хамерил-Заман келиучю заманында къонакъгъа келеди.

Озгъан кечеде не болгъан эсе, ол хал бла сыйлайдыла. Хамерил-Заман, амма юйретгенни унутмай, кюмюшчю ичгинчи, чагъыр ичмейди. Жумушчу къызгъа къарап: «Манга сууукъ суу алып кел», – дейди. Ол кетгенлей, чагъырны тёшек тюбюне тёгюп, сауутун бошатып, аллына салып, эсиргенча этип, жатып къалады. Аны алай кёргенлей, жумушчу къыз да, барып, орунуна жатады.

Къатын, къонакъ юйге кирип, чыракъны жандырып, жатып тургъан Хамерил-Заманны бетинден сылап: 

– Кюн сайын санга термилип тургъандан эсе, бюгюн ёлтюрюп, сенден тюнгюлейим, – деп, жютю бичакъны женгинден чыгъарады. 

Хамерил-Заман, секирип туруп, сермеп, къатынны билегинден тутады. Къатын, къолунда бичагъын атып, Хамерил-Заманны къучакълайды. Танг атарны аллы бла къатын, жашны башын сылап: 

– Жаш, мен энди сенсиз бир сагъатны да тураллыкъ тюйюлме, сенден сорлугъум: манга келирге санга кенгеш этген кимди? – дейди.

– Мен санга сакъал жюлюучюню къатыныны кенгеши бла жолукъ​гъанма, – дейди жаш.

– Акъыллы адам кёре эдим ол, энтта бар да, мындан ары къалай этейик де да, бир сор, – дейди къатын.

Хамерил-Заман, кюмюшчюню юйюнден чыгъып, амманы юйюне келеди да, къатынны тилегин анга айтады. Амма уа:

– Энди менден хайыр жокъду, мындан аргъысын кеси билсин, – дейди.

Хамерил-Заман амма бла ушагъын, келип, къатыннга айтады. 

– Алай эсе, энди анга барма. Мен, экибизни да кюмюшчю, жолгъа чыгъарып, ыразы болуп ашырырча, бир амал къурайым. Сен а ашыкъ​ма, мен айтханны этип тур, – дейди. – Мен сени энтта къонакъгъа чакъыртайым, сен а эриме былай айт: «Кюн сайын къонакъгъа барып тургъан манга айыпды, андан эсе манга сизден узакъ болмагъан жерде бир юй тап да, бир кюн санга, бир кюн манга бара-келе турайыкъ. Кюн сайын мени ючюн сен къатынынгдан башха жатып тураса», – де. Ол, келип, мени бла кенгешир, мен а кюн сайын да экибиз жолугъурча аллай юй табарма.

Эрттенбла Хамерил-Заман, юйюне барып, ингирге дери жукълайды.

Ингирде кюмюшчю, келип, Хамерил-Заманнга: 

– Сени чакъыра келгенме, санга юйренип къалдыкъ, бюгече да бизге къонакъгъа кел, – дейди. 

Хамерил-Заман, къатын юйретгенча айтып, ол кюн къонакъгъа бармайды. Кюмюшчю, келип, къатынына:

– Бизни юйню бюрчелери кёпдюле деп эте болур, ким билсин, жаш келирге унамады, анга бир юй табаргъа керекбиз, – дейди.

Анда къатын эрине: 

– Юйюбюзде фатарда тургъан адамны къыста да, мен юйню къагъайым-согъайым, акълайым да, анга келип турсун, ушакъ эте турурсуз, – 
дейди.

Кюмюшчю къатыны айтханча этеди. Ол кюн окъуна къатын юй къагъып башлайды. Юйню ичин акълайды, хар не тюрлю затла бла жасаргъа деп, эринден кёп алтын алады. Шахардан, излеп, бир жер къазыучу жумушчуну табып, анга аууз мардасы бир алтын берип, кеси тургъан юйден жаш келлик юйге жерни тюбю бла жол къаздырады. Ол жолну, кесинден башха, жаннга билдирмейди. Барын битдиргенден сора, эрин ийип, Хамерил-Заманны келтиртип, юйге салады. Ол кюн окъуна, эри тюкенине кетгенлей, эки хуржун бла бир алтын да алып, жер тюбю жол бла жаш тургъан юйге барады. Хамерил-Заман, сейирсинип: 

– Эшик ачылмагъанлай, къайдан чыкъдынг? – деп, кёзюне къарайды.

– Къайдан чыгъайым чыгъыб’а?.. Чычхан кесине жашаугъа, таш юйню тешип, жол этеди. Мен да сени ючюн, жерни къазып, жол этдим. Ма, кел да, кёр, – деп, Хамерил-Заманнга жер тюбюнде жолну кёргюзте​ди да, алтынны да къолуна береди. – Мени ючюн неллай бир алтын жойгъан эсенг, мен аны он къат санга къайтарлыкъма, эрими ырысхысы бары сениди, – деп, жашны ийнакълайды.

Алай бла, кюндюз жаш бла ойнап-кюлюп, ингирде, эри келирге, жер тюбю бла юйюне жюрюп, талай заман кетеди. Кюмюшчюню саулай мюлкю да, къатынны кийимлери бары да Хамерил-Заманны юйюне кёчедиле. Бир кюн къатын, эри тюкенине кетгенлей, къолуна бир ариу бичакъны алып келип, жашны къолуна береди да: 

– Муну кюмюшчюге кёргюзт да, бу бичакъны багъасы ненча алтын боллукъду деп сор. Ол бичакъны танырыкъды, алай а сен урладынг деяллыкъ тюйюлдю. Къайдан алдынг десе, ингирде, эшикге чыкъгъанлай, гудучулагъа тюбеген эдим да, ала сатабыз дегенлеринде, юч жюз алтыннга алгъанма де. Гудучулагъа къайдан тапдыгъыз дегенимде, тос къатыным чагъыргъа ауушдурургъа эринден жашыртын берген эди деп, бири алай айтхан эди де. Бир кесек къатында олтур да, сора бичакъны алып кел да, манга бер, – дейди.

Хамерил-Заман, бичакъны бел баууна тагъып, кюмюшчюню тюкенине келип, къатына олтуруп, къатын юйретгенча айтып, бичакъны кёргюзтеди. Ол хапарны эшитгенлей, кюмюшчюню къолу къалтырап, жаягъы къарышып, ауузундан сёз чыгъаралмай къалады. Нек десенг ол аны багъалы ташны жонуучу бичагъы болгъанды. Хамерил-Заман, кюмюшчюню къатында бир кесекчик туруп, юйюне къайтады.

Жашны келирине ашыгъып тургъан къатын, аны чабып къучакълап: 

– Мен айтханны барын да айтдынгмы? – дейди. 

– Айхай, айтдым, сёзюн сёзю бла эшитдирдим!

– Бичакъны кёргенине уа не деди?

– Бичакъны жанындан да бек сюе кёре эдим, жаягъы къарышып, тили тутулуп къалды, – дейди Хамерил-Заман.

– Иги болду, манга да ол керек эди, – дейди къатын. Сора: – Энди бичакъны манга бер, – деп, алып, кюбюрге салады.

Кюмюшчюню ичи кюйюп, тюкенинде туралмай, юйюне къайтып келип: 

– Мени таш жонуучу бичагъым къайдады? – дейди, ачыуланып.

– Кюбюрдеди, къайда боллукъ эди, неге ачыуланаса? – дейди къатын.

– Былай берчи!

Къатын, кюбюрню ачып, бичакъны эрине береди.

Кюмюшчю, бичакъны къолуна алып: 

– Астагъфирулла, не сейир-аламатды бу?!. Ма, орунуна сал, – дейди.

Къатыны, кесин кёгертип: 

– Не болгъанды? Нек алындынг? Айтмай эсенг, бичакъ бла уруп, ичими жарып ёлеме! – дейди. 

Кюмюшчю, къолуна аны бичагъын алып, къалтырап тургъан къатыны кеси кесин ёлтюреди деп къоркъуп, барын да айтып берди.

– Э-э, алай умутму эте эдинг?! Мени гудучулагъамы тенг этдинг, манга не дерге да уялмазса сен!.. Сенича, кир иннетли зат бла тургъан, менден жарлы, менден харип ким болур! – деп, жиляп, кеси кесини ма​нгылайын уруп, бичакъны кюбюрге салады. – Энди сени кибик къарабетге жюрек къалай жумушасын, сени бла, ышанып, адам къалай турсун?!. – дейди.

Кюмюшчю, аны сёлешген сёзюне чыдаялмай, тюкенине кетеди. Ол кетгенлей, кюбюрден кюмюшчюню сагъатын алып, кесини жолу бла Хамерил-Заманнга барып, хапарын айтады да, къолуна сагъатны берип: 

– Тамбла кюмюшчюню тюкенине бар да, бичакъны къалай этген эсенг, сагъатны да алай эт, гудучуладан сегиз жюз бла жарым алтыннга алдым де, – дейди.

Хамерил-Заман бу буйругъун да толусу бла тындырады. Кюмюшчю, сагъатын кёргенинде, астагъфирулла деп, кючден айтады. Андан сора сёз айталмай, тили тутулуп къалады.

Хамерил-Заман, къайтып келип, сагъатны къатыннга береди. Аны ызындан, кёп турмай, кюмюшчю юйге гюрюлдеп киреди да: 

– Мени сагъатым къайдады? – дейди.

– Энди уа не болду?

– Не болгъанын къой да, женгил бер! – дейди. 

Къатын сагъатны, кюбюрден алып, эрине береди. Кюмюшчю, аны къолуна алып: 

– Субханаллах! Туура кесиди!.. – дейди.

– Э-э, энди уа не дейсе?! Не эсинге тюшдю? Тюнене бичакъгъа айтханчамы кёлюнге келеди? Мен санга андан кёп тёзалмам, тап, сен манга биреу бла жюрюдюнг дерге да уялмазса... Сени бла бирге ашагъан ушхууурум харамды. Энди сени бла бирге бир къашыкъ суу ичмем! – дейди.

Кюмюшчю, уялып, жалына башлайды: 

– Мен жангылгъан болурмамы, билмейме, бичакъ да, сагъат да туу​ра меникиле эдиле, аланы гудучуладан сатып алдым дейди Хамерил-Заман, гудучулагъа аллай зат къайдан табылсын, бичакъны да, сагъатны да мен кесим этгенме, дуния башында экинчи аллай затла жокъдула. Ишек этип айта эдим, аны несине ачыуланаса?.. – деп, къатыныны жюрегин чапырып, былай къалай болгъанын кеси да билмей къалады. 

Сагъыш этип: «Бичагъым да, сагъатым да кюбюрюмде тургъанлай, къатынымы бошунагъа жюрегин къыйнадым», – деп ёкюнеди. Алай болса да, кюнледеча, тюкенине барып ишлеялмайды. Барып, кюнюн кеч этген болмаса, къолуна иш алалмайды. 

Бир кюн, къатыны ушхууур этип, эри Хамерил-Заманны чакъырыргъа кетеди. Аны юйюнде кеси къолу бла сатып алгъан мюлкюн кёрюп, ичи отча кюйюп, бети агъарып, тили бюлдюргю этеди.

– Алан, санга не болду? Бетинг тюрленип къалды, – дейди Хамерил-Заман.

Кюмюшчю, не айтыргъа билмей, бу мюлк меникиди дерге тартынып: 

– Кесим алай бош сагъыш этеме, сени чакъыра келгенме, ушхууур хазыр болуп, санга къарап турабыз, – дейди. 

Экиси да, келип, ушхууур ашайдыла. Аны ызындан, этиучюлерича, чагъыр ичедиле. Кюмюшчю, эсирип, жатып къалады. Къатын Хамерил-Заманны къатына келип, оноу-кенгеш этедиле. 

– Къарачы муну жатыууна, бир тукъум бир затны да билмейди, муну бла мен къалай жашайым?!.. Энди тамбла мен, жангы келинча кийинип, сени бла тюкеннге барайым, сен: «Къыз сатып алдым, жаратамыса?» – де да, мени кёргюзт, не этерик эсе да, бир кёрейик, – дейди къатын.

Эрттенбла, кюмюшчю тюкенине кетгенлей, къатын, жангы келинча кийинип, кесини жолу бла Хамерил-Заманнга келеди. Экиси да кюмюшчюню тюкенине келип, Хамерил-Заман кюмюшчюге: 

– Бюгюн базаргъа баргъан эдим да, бир бай саудюгер къызла сата эди. Эрикмез ючюн, бу къызны минг алтыннга сатып алдым. Жарата эсенг, кёрчю, – дейди. 

Кюмюшчю, аны жаулугъун ёрге кётюрюп, бетине къараса – кесини къатыны! Кеси этген сыргъалары – къулагъында, кеси этген жюзюклери – 
бармагъында, кеси этген минчакълары – боюнунда, кеси этген кямары – 
белинде, жулдуз жаннганча, жанып тургъанын кёреди. Къалай этерге билмей: 

– Атынг неди? – деди. 

– Халимат.

Кесини къатыныны аты да Халимат болгъанды. Орунуна олтуруп: 

– Учуз алгъанса, муну бетине бир къарагъанынг да болады минг алтын! – деп, ашыгъыш, кереклерин жыя башлады. 

Хамерил-Заман, къатынны да алып, юйюне кетеди. Кюмюшчюню сагъыш басады. «Быллай ушаш адам къалай боллукъду, кийими да, кеси да?! Эшта, ол мени къатыным болур», – деп, чабып, юйюне келеди. Келсе, не кёрсюн, тюкенде кёрген кийимлери да юсюнде, къатыныны юйюнде тургъанын кёреди. 

– Субханаллах, неди бу аламат?!. – дейди кюмюшчю.

– Энди уа не тюш кёрдюнг? – деп, къатыны кюледи. 

Ол не кёргенин барын къатынына айтады да:

– Мен кёрген келин – туура сен эдинг! – дейди.

– Ким биледи, ол мен болурма, кириннет! Сен манга айтмагъан зат къалмады, кюн сайын бир тюш кёресе!.. Сенден сора, кишини къатыны жокъмуду? Ийнанмай эсенг, мен юйде турайым, сен а жашны юйюне бар да, кёр, къатыны бармыды, жокъмуду, анда сени кир иннетлилигинг белгили болур, – деп, эрин Хамерил-Заманны юйюне ийип, кеси уа андан алгъа жер тюбю жолу бла жашны юйюне келеди.

Кюмюшчю келгенлей, экиси да, ёрге туруп, аны бла саламлашадыла. «Тюз айта кёре эдим къатыным, бош гюняхлы болгъанма», – дейди ичинден Габид-Шыйых.

– Субханаллах, Астагъфируллах, быллай ушаш адам барды деп турмай эдим, мен мынга мени къатыным болурму деп келген эдим, – 
дейди.

– Къайгъырмаз, энди, юйюгюзге барып, кеси къатынынгы да кёр, эки юйде эки къатын болса, бири – мениди! – деп кюледи Хамерил-Заман. 

Кюмюшчю, юйюне келип, кесини къатынын кёреди.

– Не кёрдюнг? Ол юйде манга ушаш къатын бармы эди? – дейди бу.

– Туура сенича бир къатын бар эди.

– Энди тынчлыкълы болдунгму?

– Болдум.

– Алай эсе, тынч тур да, тюкенинге барып, ишинги эт! – дейди къатын. 

Кюмюшчю тюкенине кетгенлей, къатын, болгъан алтынны барын да, тёрт хызеннге жыйып, толтуруп, келтирип, Хамерил-Заманнга береди.

– Энди Мисирге кетер заманыбыз болады, жолгъа къурал. Мен энди Басрада тургъандан эрикдим. Аллыбыздагъы юч кюнню ичинде мен кюмюшчюге эм арт хыйламы, – кеси ыразы болуп, экибизни да ючкюнлюк жолгъа ашырырча этейим, – дейди къатын. 

Хамерил-Заман, базаргъа барып, тюеле сатып алады. Жюк ташыргъа жалчыла тутуп, болгъан мюлкню байлатып, хап-хазыр болгъанын, келип, къатыннга билдиреди.

– Мен да къуралып бошагъанма, кюмюшчюню юйюнде жап-жангыз бир жумушчу къыз къалгъанды, башха мюлкюню барын да толусу бла сени къолунга жыйгъанма. Жумушчу къызны да къоймайыкъ анга. Мен аны кетер кюнюбюзде сатдырырча этерме, сен сатып алама де, кюмюшчю, сенден ахча алмай, алайына берликди, – дейди къатын.

Хамерил-Заман, кюмюшчюге келип: 

– Мени кетер заманым болду, энди юч кюнден кетерикме, менден фатар хакъынгы ал, – дейди.

Кюмюшчю: 

– Мен сенден талай саугъа алдым, манга кёп затынгы бердинг. Сени бир жюзюгюнгю багъасы мени санга не хайырым болгъанды, бош юйде тургъанынг ючюн, мен сенден хакъмы аллыкъма?! Кетгенинге къыйналама. Юч кюнден кетерик эсенг, кетгинчи, мен да сени къатынгда турайым, жолгъа чыгъарып ашырырма, – деп, тюкенин нёгерине аманат этеди да, экиси да юйге къайтадыла. 

Къатын, аны эшитип, бек къууанып, къабыл алады. Юч кюнню бир бири бла бирда мардасыз татлы турадыла. Кюндюз – Хамерил-Заманны юйюнде, кече кюмюшчюню юйюнде ушаш къатын кезиу-кезиу жумуш этеди.

Хамерил-Заман, кетер кюнюню эрттенбласында кюмюшчюню юйюню аллына келип: 

– Энди сау къал, мен жолгъа чыкъдым, – дейди.

– Нёгеринги ючкюнлюк жолгъа дери ашыр, къонакъны сыйлагъан адетди, – дейди къатын.

– Тюз айтаса! – деп, кюмюшчю да, къуралып, жолгъа чыгъады.

Хамерил-Заман арбаздан атланып тебирегенлей, къычырыкъ этип жиляп, жумушчу къыз юйден чыгъады, ызындан да, къолунда бир уллу чыбыгъы бла, къатын жетип, ол чыбыкъ бла уруп, андан да бек жилятады да, ачыуланып:

– Бу алмостуну да къурута бар! Ма бу юйню иеси болуп не бу турсун, не мен турайым! Ашагъандан сора, жукъ билмейди. Бусагъатдан базаргъа элтип сат, андан сора, къайры барсанг да, барырса! – дейди къатын.

– Алай эсе, жолдан базаргъа къайтып сата кетерме, – дейди кюмюшчю.

– Базаргъа къайта да айланмайыкъ, мен алайым, багъасы неди? – 
деди Хамерил-Заман.

– Сен алсанг, санга саугъагъа береме, алып кет, – дейди кюмюшчю.

Жумушчу къызны да тюеге миндирип, бары да тебирейдиле.

– Къатын! Мен кетдим, юйге сакъ бол, – деп, кюмюшчю юйюню аллына барып къычырады.

Къатын, чартлап, юйден чыгъып: 

– Иги жолгъа барыгъыз! – деп, юйге кирип, кесини жолу бла эрлай Хамерил-Заманны юйюнден чыгъып, алагъа къошулуп, бары да кёчюп кетедиле. Кюмюшчю, къонагъын ючкюнлюк жолгъа ашырып, юйюне къайтыргъа тебирейди.

– Сау къал! – деп, Хамерил-Заман, аны къолун тутуп, алгъыш этеди.

Къатын да тюени юсюнден сау къал дейди. Кюмюшчю да ызына къайтады.

Ол кетгенлей, къатын: 

– Уллу жол бла барма, жаяу жолчукъ бла барайыкъ, – дейди. 

Хамерил-Заман, къатынны айтханын этип, жолдан бурулуп, жаяу жолчукъ бла шахардан шахаргъа ётюп кетедиле. Жаш, Мисирге жетерге жууукълашханларында, къагъыт жазып, атасына хапар билдиреди. Атасы, къууанып, той-оюн этип, жашыны аллына чыгъады. Аны алып келген мюлкюне, жумушчуларына сейирсинеди. Ариу къатынын кёрюп, бек къууанады. Артыкъсызда келинни ариулугъуна жашны анасы бек мардасыз къууаннганды. Келинлерин эм сыйлы юйлерине киргизедиле. Тансыкъларын алгъандан сора, атасы Абдурахман, жашын къатына чакъырып, хапар сорады.

Жаш, юйюнден чыкъгъанындан башлап, ишни башдан-аякъ, бир сёзюн да жашырмай, атасына айтады..

– Э-эй, жашым, жашлыкъ этгенсе, аллай адамны къатына барыргъа да керек тюйюл эдинг, къан бла кирген, жан чыкъгъынчы, биргесине турур. Сора кесини эрине ол тукъум хыйла этген къатын санга уа не этерикди? Санга этери да олду. Мени сенден аяр затым жокъду, сыйынмай тургъан мюлкюмден бер да, халал иннетли биреуню къызын ал. Андан да ариу къыз табаргъа мени боюнумдады. Кюмюшчюден келген мюлкню бир капегине хыянат этме, сакълап, кесине тапдырыгъыз. Къатын кеси башха бир юйде турсун, анга аш-суу берирге бир жумушчу къыз сайлайыкъ, андан башха, къатына киши бармасын, – дейди.

Жаш, кёп сагъыш этип, атасыны сюйюп айтханын билип: «Тюзсе, атам», – дейди. Сора къатынны алып келген мюлкю бла башха бир юйге чыгъарадыла. Анга жумушчугъа бир къызны берип, андан ёзге къатына жан бармайды. Хамерил-Заманнга уа, къатын излеп, халиси ариу Ислам деген кишини къызын аладыла да, юч кюн той-оюн этедиле.

Кюмюшчю Габид-Шыйых, Хамерил-Заманны ючкюнлюк жолгъа ашырып, къайтып, юйюне келгинчи, къатынына тансыкъ болуп, ашыгъып жетеди. Келип, эшигин къагъады. Юйден киши чыкъмайды. Аурупму къалгъанды деп, юйге кирсе, жан да жокъ, юйню ичин суу бла жуугъанча, ийне окъуна жокъ. Къармай барып, къатыны жатхан орундукъну тюбюнде жерни тюбю бла жолну кёреди. Ары тюшюп, жол бла барып, Хамерил-Заман тургъан юйден чыгъады. Аны алай кёргенлей, кёзлери алас-булас кёрюп, мангылайын тюеди, сакъалын жыртады.

Сора ёз телилигине кечим эталмай, чыдап да болалмай, кеси кесин ёлтюрюрге тебирейди.

Бичагъын къолуна алып, сагъыш этеди да: «Жашда не гюнях барды? Ол – жангы къанатланнган бир гёбелек, кесин отха урады. Мен да бир заманда кесими отха ургъан эдим да, энди кюйдюм, ол да менича кюерикди. Бу жолну жаш къазмагъанды, къатын къазгъанды. Юйню къагъаргъа-согъаргъа беш жюз алтын бердим дей эди, аны жол къаздыргъанына бергени ишексизди. Жолну да басдырмайым, «къатын къазгъан жол» деп, Басрагъа хапар болсун. Энди мен, Мисирге барып, кюерге башлагъан гёбелекни отдан алыргъа керекме. Мен кеси кесими ёлтюргенликге, жер толмайды!» – деп, кёл этип, секирип туруп, Мисирге кетерге хазырлана башлайды.

Андан-мындан къурашдырып, ёнкюч алып, жолгъа жетерча бир алтын да мажарып, къадыргъа минип, жолгъа чыгъып кетеди.

Мисирге жетерге эки кюн къалгъанында, насыпсыз Габид-Шыйыхха энтта бир къара кюн келеди. Аллындан гудучула чыгъып, болгъанын тонап, къадырын да сыйырадыла. Ач-жаланнгач болуп, жаяулай барып, бек къыйналады. Акъырын-акъырын, къарыууна кёре жюрюп, салып, бир элге келеди. Аны тоналгъанын кёрюп, бир къарт киши, ашатып-ичирип, эс жыйдырады. Эски-бусху кийимле да береди.

Кече къартны юйюнде къалады да, эрттенбласында атланып, кюн орта заманнга Мисирни базарына келеди. Базардагъы адамла, аны жунчуп келгенин кёрюп: «Э-э, насыпсыз, узакъдан келген адамгъа ушайса, бизни бай саудюгерибиз Абдурахман жашына къатын алгъанды, аны юйюне бар, ашарыкъ-ичерик сыйынмай турады, ол кеси да онгсуз адамгъа иги болушады», – деп, Абдурахманны юйюн кёргюзтедиле. Кюмюшчю, салып, Абдурахманны юйюне келеди. Аны азап чегип айланнганын кёрюп, юйге чакъырадыла. Хамерил-Заман: 

– Субханаллах! – деп, учуп, орунундан турады.

– Бу кимди? – дейди атасы.

– Мен къатынын алып кетген Габид-Шыйыхды, – дейди Хамерил-Заман.

– Керти алай эсе, хамамгъа киргизтип, сыйлы кийимле кийдир, – 
дейди.

Хамерил-Заман, жумушчуларына айтып, кюмюшчюню хамамда жууундуруп, юсюне багъалы кийимле кийдиреди. Ариу кёрюп, къонакъ юйге чакъырып, сыйлайдыла. Ол, аланы алай сыйлы кёргенлерине ышанмай, биягъы къатын энтта бир хыйлагъа этдире болур деп къоркъады. Соргъан адамлагъа къалай келгенин, жолда тоналгъан хапарын айтады.

– Басрагъа баргъан заманымда мени да жолда тонагъан этген эдиле, сени мюлкюнг бла Мисирге келдим. Сен да мени мюлкюм бла Басрагъа къайтырса, сени жашауунгу алгъа бардырыргъа мени боюнумдады, – 
дейди Хамерил-Заман. 

Габид-Шыйых Хамерил-Заманны жан аурутуп айтхан сёзюне ыразы болады. Алай а къатынны юсюнден, аууз жарып, сёз да айтмайды.

Абдурахман, Габид-Шыйыхны бир жанына чакъырып, къатыны да, мюлкю да башха бир юйде сакъланып тургъанларын айтады.

– Энтта келишеме десенг, кесинг бил, мени жашым жашлыкъ этди. Мисирге къайтханлы, тюшюнюп, сокъураннганды. Энди, кел, къатынынг тургъан юйню кёргюзтейим, мюлкюнг толусу бла къатынынгы къолундады, – дейди. 

Габид-Шыйых, къууанып, Абдурахманны ызындан барып, къатын тургъан юйге киредиле.

Къатын кюмюшчюге: 

– Ой, жанымы тамыры, сени кёрюр кюнюм бармы эди? Халал ниет​лим! – деп, чабып къучакълайды. 

Габид-Шыйых, сол къолу бла аны узун, къара жиляннга ушаш чачындан тутуп барып, юйден чыгъарып:

– Ма, малгъун! Уу жилян, кёзюмден къорап кет! Мени къолум-аягъым жетмез жерге бар! – деп къыстап, Абдурахманны юйюне барады да: – Манга мюлк керек тюйюлдю, мюлкюм сизде къалсын, жолгъа чакълы бир алтын беригиз, – дейди.

– Сени, былай болдум деп, жанынг къыйналмасын, мындан аргъысын да кёрюрбюз, – дейди Абдурахман. – Басрагъа да къуру къайтма, мени, Хамерил-Заманны кичиси, Кёкбота-аль-Сабах деген къызым барды, аны санга берейим, къаршчы болмай эсенг. Хамерил-Заманны тоюн да, сени тоюнгу да къошуп, жашым къатын алып, къызымы да эрге берип къууа​найым, – дейди.

– Мен энди, къатын алсам, киши бетине къараялмазча эришини аллыкъма. Сени къызынг Хамерил-Заманнга ушаш ариу эсе, энтта биреу сюер деп къоркъама, ансы бек ыразы эдим, – дейди.

– Аны ючюн сагъыш этмей ал, ариуну бары да бирча болмайды, мен кесими къызыма базама, ол санга халал иннетли боллукъду, – дейди Абдурахман. 

Габид-Шыйых Кёкбота-аль-Сабахны алады. Эки той бир бирине къошулуп, талай кюнню элни сыйлайдыла.

Бир ауукъ замандан а кюмюшчю: 

– Мен, Басрагъа барып, тюкеними сатып келейим, – дейди.

Абдурахман: 

– Басрадан къатынынгы ызындан келген эдинг, энди, къуру къайт​май, къатынынгы ала бар, андан сора сюйсенг – анда, сюйсенг мында турурса, – дейди. 

Кюмюшчю Габид-Шыйых, Кёкбота-аль-Сабахны да алып, Басрагъа келеди. Сансыз-санаусуз мюлк да келтиредиле. Той-оюн этип, халкъны жыйып сыйлайдыла. Бир бири бла бирда мардасыз татлы жашагъандыла. Мисирге да къонакъгъа келе тургъандыла. 

Къатын къазгъан жол а Басрада энтта оюлмай турады дейдиле.

ЭРТТЕ ЗАМАНДА

Эртте заманда бир бай кишини бир жангыз жашы болгъанды. Жыл саны келип, къарыусузлугъуна таяннганда, ол бай: 

– Жашым, мен къарт болгъанма, энди сен, кесинге бир жукъ келтирип, юй-кюн бол. Алай а къатын алма да, жашым, къыз ал, – дегенди.

Жашы, атасы айтханны этип, юйленнгенди. Да сора бай жашына: 

– Жашым, келтиргенинг къатынмыды огъесе къызмыды? – деп, экинчи кюнюнде соргъанды.

– Да, атам, бу уа къатынды, – деп, жашы жууап бергенди.

– Да, алай эсе, аны къой да, башханы ал! – дегенди атасы жашына. 

Жаш экинчи къатын алады. Атасы экинчи кюнню эрттенбласында, бу уа къатынмыды, къызмыды деп, дагъыда сорады.

– Да, атам, бу да къатынды, – дейди жашы.

– Не этериксе, жашым, муну да къоярыкъ болурса. Къой да, энтта башха къатын ал! – дейди бай.

Жашны ючюнчю алгъаны да къатын болады, алай, атасындан уялып, къызды деп къояды. Да ол жашны къатыны уа кюйюз согъаргъа бек уста эди. Ол кюйюз согъуп, бай да къууанып, жашына айтыргъа базмагъан затларын келинине айтханды. «Жашым билсе, зырафха жоюп къоярыкъды, энди мен къартма, ёлсем, сиз жарлы болуп атылып къалмагъыз, келин, ма быллай-быллай жерде, тирмен тюбюнде кёлде…» – деп, кёп алтыны болгъанын айтханды. Алтынны асырагъан а аны мюлк жюрютюучюсю эди. Ол ётюрюксюз, тюз адам эди да, бай алтынын анга асыратханды. Жашны уа ол алтындан хапары арталлыда жокъ эди. Аны бла бу жашны атасы ёлюп кетгенди.

Бирде къатыны жашха: 

– Этген кюйюзлерими къайры да элт, ол шахаргъа уа элтме, – дегенди.

Жаш, кюйюз сата айланып, бир жолда ол элтме деген шахаргъа жууукъ барып, кюйюзлени сатып тебирегенди. Ол элде адамла: «Биз быллай багъалы кюйюзлени къалай алайыкъ, ма алайда бир байны тюкенчиги барды, анга элтсенг, ол алыр», – дегендиле. Жаш, кюйюзлени алып, салгъанды да, ол тюкенчиге баргъанды. Тюкенчи алайда болгъан кюйюзюн да алгъанды, сора: 

– Юйюнгю танытсанг, кесим барып ала турурма, – дегенди. 

Алай айтып, салып, биргесине келгенди. Къатын, аны кёргенлей, кесини алгъыннгы эрин таныгъанды. 

– Хар этген кюйюзюнгю мен аллыкъма, – деп, ол тийреде жашап тебирегенди. 

Къатын а, ол алгъын эрине жашыртын жарашып, тапхан мажал жугъун анга къапдырып башлагъанды. Бу ишни жашны мюлк жюрютюучюсю сезгенди. Къатынны жашха этген артыкълыгъын кётюралмай: 

– Юйлеринги сат да, былайдан кетейик, – деп, жашха къаты болгъанды.

Жаш да, къатынына келип: 

– Энди сиз къалай да болугъуз, мен а юйюмю сатама, – дегенди. 

Алайда ала юйлени биз алайыкъ дегендиле да, жашха: 

– Юйлени багъасы неди? – деп соргъандыла.

– Халкъгъа айтып, ким кёп ахча берсе, юйлени анга берликме, – 
дегенди жаш.

Элден адамла жыйылып, биз быллай бир, биз быллай бир берейик дегендиле, алай а аз айтхандыла. Къалгъанла тохтагъандыла, мюлк жюрютюучюсю уа, тохтамайын, къошадан къошуп баргъанды. 

Ол къатынны тосу: 

– Бу аман юйге быллай бир берирге боллукъ тюйюлдю, – дегенди къатыннга.

– Юйде тюйюлдю иш, юйню къатында асыралгъан алтын барды, биз юйню ычхындырсакъ, андан къуру къаллыкъбыз, – дегенди къатын.

Тосу, тюкенин да сатып, болгъанын да сатып, экинчи кюн, келип, элде тюкенчиледен да, тамбла берирме деп, ёнкюч алып, болгъан ахчаны жыйып келгенди. Ол юй кибик он юйню багъасына жетгинчи, мюлк жюрютюучюсю багъасын ёсдюрюп баргъанды да, алайда тохтагъанды, жаш да, тергеп, ахчаны къолуна алгъанды.

– Энди юйюнгю да сатдынг, бюгече былай къал да, ичген, ашагъан да этейик да, кетербиз, – дегенди мюлк жюрютюучюсю жашха. 

Къатынны эри да, тосу да ахча къошуп, кёп аракъы алгъандыла. Мюлк жюрютюучю, къатыннга да, аны тосуна да кёп аракъы ичирип, эсиртгенди. Кеси уа ичмегенди, жашха да алай кёп ичирмегенди. Ол къатын а, менден сора алтынны хапарын киши билмейди деп, бек тынч​лыкълы тургъанды. Ала тамам бек эсиргенлеринде, мюлк жюрютюучю, барып, кёлню сууун башха жары буруп, кёлде болгъан къайыкъланы да къоратып, ахчаны да алып, къолгъа жыйгъанды да, сууну биягъы кёлге буруп, келип, жатханды да жукълагъанды.

Эрттенбла туруп, баш да тюзетип, энди сизге ахшылыкъ, бизге игилик деп чачылгъандыла. ала кетгенден сора, къатын тосу бла барып, кёлню сууун тыйып, ахчаны излегендиле – жукъ да тапмагъандыла. Тамбла берирме деп алгъан ахчасыны иелери да, келип, тосун, къайтар деп, буууп тохтагъандыла.

– Тамбла берирме дей эдинг да, энди бер, – дегендиле.

Берирге кёлден ахча тапмай, тосу бла къатын жерге къарап тох​тагъандыла. Ахча тапмагъанында, тосу кесин асаргъа башлагъанын билип, кесин асмагъа къоюп, къатынны да, эрине этген аманлыкълары ючюн, тюйюп, ёлтюрюп къойгъандыла. Нек берген эдик бу аман адамгъа ёнкюч дей, кеси кеслерине айып эте, даучула бирем-бирем чачылгъандыла. Алайда эл, жыйылып, къатынны да, тосун да басдыргъандыла. Мюлк жюрютюучюсю уа, ол жашны да алып, къайтып, юйге келгенди.

– Энди сени ахчанг да бар, алтынынг да кесинге къалды, мен алайым санга къатын, огъесе сен кесингми аласа? – деп соргъанды.

– Кимни сюе эсенг да, сен ал, энди мен кесим къатын алаллыкъ тюйюлме! – дегенди жаш.

– Да сора мени бир къызым барды, энди сен аны ал. Къызны болуму да алайды, – дегенди, – эки кёзю сокъурду, эки къолу чолакъды, эки аягъы да жокъду.

Жаш, не этерге билмей, ол игиликни этген адамгъа угъай деп къалай айтайым деп, хо дегенди. Жашны, алып келип, атасы къыз болгъан юйге кийиргенди: 

– Ма мени къызым буду! – дегенди.

Жаш кирип барса, сурат кибик, бир ариу къыз олтуруп тургъанын кёргенди. Сора жаш мюлк жюрютюучюге: 

– Сен къызынга ол сёзлени нек айтхан эдинг? Мен быллай ариу къызны ёмюрюмде да кёрмегенме, – дегенди.

– Аны уа андан айтхан эдим: къол сугъанакълыгъы жокъду, – урламайды, кёзю кёрмегенни айтмайды, керексиз жерде жюрюмейди, – дегенди къызны атасы.

Ала ючюсю да, бай болуп, бирге жашап къалгъандыла. 

СЮЙГЕН БЛА СЮЙДЮРГЕН

Эртте заманда бир элде бир хан жашагъанды. Аны Ахчакъыз деп халкъгъа белгили бир ариу къызы болгъанды. Ахчакъызны тилей, кюн сайын тёгерекде ханланы жашлары келечи ийип тургъандыла. Хан алагъа жууапха:

– Къызым кеси кимни сюйсе, анга берликме, – деп къоя эди. 

Алай Ахчакъыз ол тёгерекде болгъан ханланы-бийлени жашларыны бирин да жаратмагъанды. Ол Ахчакъыз жашагъан элде уа Башир деп бир жарлы жаш да жашагъанды. Башир  анасы бла, кесинден гитче эгешчиги бла да бир гитче юйчюкде тургъанды. Ол хар не билимге да хунерли, чырайлы, жигит жаш эди. Бир кюн тойда Башир, Ахчакъызны абезеххе тутуп, сюймеклигин билдиргенди. Алайда Ахчакъызны сёзю да ачыкъ болуп, Баширге:

– Мен, сени табып, кишиге да барлыкъ тюйюлме, сен атама келечи жибер, ол мени сюймегениме берлик тюйюлдю, мен санга ыразы болгъанымы атама билдирирме, – дегенди.

Башир, Ахчакъызны тилеп, ханнга келечи иеди. Хан да, къаршчы болмай:

– Ахчакъызны къалыны жети жюз сомду, къалынын берсин да, алсын, – дейди.

– Мени шёндю къалыннга жети жюз сом берир къарыуум жокъду, къалынны артдан келтирирме, къызын а бусагъатда элтейим, – деп тиледи Башир.

Хан анга:

– Мен, Ахчакъызны эрге бермей, жети жылны сакълайым. Ол жети жылны ичинде, табып, къалынын бералмаса, манга айып этмесин. Андан алгъа табып берсе да, кеси ишиди, – дегенни айтдырды.

– Мен, адам болсам, жети жылны ичинде жети жюз сом табарма, – 
деп, Башир да кёл этди. 

Ахчакъыз жумушчу къызын: 

– Эрттенбла ма ол юйге келсин, жети жюз сомну мен берирме, аны ючюн жети жылны сакълап турмайыкъ, – деп, бир юйню кёргюзтюп, Баширге ашырды. 

Башир эрттенбла, ол айтхан юйлерине барып, къызны сакълап башлады. Бираздан, Ахчакъыз бла аны жумушчусуну келе тургъанларын кёрюп, Башир, юйге кирип, эшикни къылычын салды. Къызла, жетип, эшикни къакъдыла. 

– Эшикни ач, сени сюйгенинг келгенди: 

Башмагъыны тюбю – сары алтын, 

Халкъ къырылгъан аны амалтын,

Ахчакъыз сюеди сени кёрюрге, 

Ахча келтиргенди санга берирге, –

деп, жумушчу къыз назму айтды. Сора: 

– Ача эсенг, ач, ачмай эсенг, кетебиз, – дедиле. 

Башир эшикни ачханлай, ала да, къачып, юйде бир башха отоугъа кирип, къылычын салдыла. Башир:

 – Эшикни ачыгъыз, – деп, кёп тиледи.

Ачмагъанларында:

– Жети жыл деген – бир адам ёмюрдю,

Жаш жюреги – таш-темирди,

Ача эсегиз, ачыгъыз, ачмай эсегиз, кетеме, –

деди. 

Къызла эшикни ачып, Башир отоугъа кирди. Бир бирлери бла сёлешип, Ахчакъыз анга жети жюз сом берди.

– Эки-юч кюнден къалынынгы элтип, сени юйюме жыярма, – деп, жаш юйюне кетеди. 

Барып, анасы бла эгечине хапарын айтып, орамгъа чыгъады. Сора арлакъда, бир уллу юйню аллында, юч къарындаш, бир биринден айыры​лып, мал юлеше тургъанларын кёрюп, алайгъа жанлайды. Бир заманда аладан бирини къатыны:

– Итден туугъан ит! Мен ата юйюмден келтирген малны къарындашларынга ашатып, энди ала бла тенг юлюш аласа, – деп, керилип, эрини башына таякъ бла уруп жиберди. 

Аны алай кёргенлей, Башир, ахчаны алгъанына сокъуранып: «Кюнлени биринде Ахчакъыз да манга уллу сёлешмесин», – деп, кеси алгъан жети жюз сомун Ахчакъызны къолуна берип:

– Мен, адам болсам, жети жюз сомну кесим табарма, – деди. 

Ахчакъыз, ахчаны алыргъа унамай, жиляп:

– Аллах арада, ёлсем да, мен санга бир сёз айтырыкъ тюйюлме, эрим болсанг, ахчаны экибиз да бирге табарбыз, этме былай, – деп тиледи. 

Башир, аны жилягъанына да къарамай, ахчаны юсюне атып, кетип къалды. Гузаба келип, юйюнде анасы бла эгечине:

– Мен, барып, бир жерде ишлеп, ахча мажарып келейим. Бир жылдан къайтырма, сау къалыгъыз! – деп кетди. 

Талай заманны жюрюп, элинден узакъ бир шахаргъа барды. Анда шекер чыгъаргъан жерде ишлерге жарашды. Аны, хар не ишни да тындыргъанын, барына да билими жетгенин кёрюп, бир жылдан сора шекерчилеге таматагъа саладыла. Бай болуп, алайда кесине энчи жети тюкен да къурады. Кюнден-кюннге байлыгъына къошула келип, юйюн унутуп окъуна къойду. Анасы бла эгечи уа:

– Ол ёлгенди ансы, ёлмесе, къайдады? – деп, кюнлерин жиляй-жиляй ашыра эдиле. 

Бир кюн Баширни анасы кюн тууушда олтуруп тургъанлай, бир садакъачы, келип:

– Анам, жугъунг бар эсе, бир садакъа бер, – деди.

– Айхай, берейим, балам, мен санга садакъа бермесем, мени сени кибик айланнганыма ким садакъа берликди! – деп, тапханыча, артмагъына садакъа къуйду.

– Анам, мени кибик, киминг барды сени? Айтханынгы иги ангыламадым, – деди садакъачы.

– Мени Башир деп бир жашым бар эди, бир жылдан къайтырма деп кетген эди да, быйыл а ма жети жыл болду келмегенине, ёлген-сау эсе да, билмейбиз, – деп, Баширни анасы жиляды.

– Ол сау-эсен эсе, мен аны табарма, – деп, садакъачы, Баширни анасына къагъыт жаздырып, алып кетди. 

Айлана барып, садакъачы, бир шахарда тюкенлени башларына «Баширни тюкенлери» деп жазылып тургъанын кёрюп, алайда Баширни табып, анасыны къагъытын къолуна берди. Аны окъугъанлай, Башир несин да билмей къалды. Бир кесекден эс жыйып, садакъачы бла сёлешди. Ол анасы бла эгечини айтдыргъанларын башдан-аякъ санап ангылатды. Башир садакъачыгъа бир тюкенин саугъагъа берди. Къалгъан тюкенлерин да жабып, эки уллу артмакъны толтуруп, казнасындан алтын алып, сыйлы кийимле да кийип, кесини элине келди. Элни къыйырында таш тёбеге артмакъларын да, кийимлерин да басдырып, эски кийимлерин кийип, кеч эте, салып, юйюне барып:

– Анам, бюгече манга къонакъбай болугъуз, – деп, анасы бла эгечинден тиледи.

– Жашым, биз санга къонакъбай болмасакъ, бизни сени кибигибизге ким къонакъбай боллукъду? – деп, чакъырып, юйге элтдиле. 

Бир кесек тургъанлай, Башир:

– Анам, кёлегими тешип, сыртымы отха къыздырайым, – деп, кёлегин тешди. 

Баширни уа сыртында ким да танырча бир сепкилчиги болгъанды, аны кёрюп, эгечи:

– Анам, бу Башир кесиди! – деп, чабып къучакълады. 

Алайда анасы да танып, кёкюрегине къаты къысып къучакълады. 

Тансыкъларын алгъандан сора, Башир Ахчакъыздан хапар сорду.

Ала:

– Бюгюн, сен кетгенли, жети жыл толду деп, сенден тюнгюлюп, Ахчакъызны бир ханны жашына бере айланадыла, кёп турмай, кетерикди. Хан, къурманлыкъла этип, киеу нёгерлени сыйлай, той-оюн къыздыра турады, – дедиле.

– Сиз юйде туругъуз, мен тойгъа бир кесек къарап келейим, – деп, Башир тойгъа кетди. 

Барып, алайда шапаланы тепсилерин жюрютюрге зат болушуп, тютюнле да берип, ала бла жарашды. Ол хазыр тютюнлени кёрюп, эсирген ханла:

– Биз элде болмагъан была къайдан чыкъдыла? – деп сейирсиндиле. 

Киеу жёнгерле, ашап-ичип бошап:

– Энди къызла бла бирер тепсеп кетейик, – деп, къызланы къонакъ​ла болгъан юйге келтирип, той этдиле. 

Къобузну согъулгъанын жаратмай, Башир тойчуладан бирине:

– Къобузну мен бир согъуп кёрюр эдим, – деди.

Ол а:

– Кет, сен аман! Ханлагъа-бийлеге жараулу сени кибиклеми согъадыла! – деп урушду. 

Аны урушхан тауушун эшитип, ханланы бири:

– Не болгъанды? Неди бу дауур? – деди.

– Былайда бир аман къобуз согъама дегенди да, анга урушама, – 
деди тойчу.

– Къайгъырмаз, бер да, сокъма къой! Согъалмаса, къояр, – деди хан. 

Башир къобузну алып согъуп тебирегенлей, ханла, аякъ юсюнде туралмай, аламат тепседиле.

Ахчакъыз, Баширни къобуз сокъгъанындан танып, къызланы ортасындан чыгъып, чабып келип, къучакълап:

– Я Аллах, бу Баширди! Муну къоюп, кишиге да барлыкъ тюйюлме! – деди.

– Алай эсе, сен былай тур, мен къалынынгы алып келейим, – деп, Башир, барып, сыйлы кийимлерин да кийип, артмакълары бла алтынны алып келип: – Ма, хан, ахча ючюн ёле эсенг! – деп, юйню тюбюне бюркюп тебиреди. 

Ахчакъызны атасы хан киеу нёгерлеге:

– Энди манга айып этмегиз! Баширден сора, къызымы кишиге берлик тюйюлме, – деди..

– Да биз юйге къурулай къалай къайтайыкъ? Бизге да бир мадар этигиз, Баширни эгечин ала кетейик, бу жашха бир жугъу ушай болур аны да, – деп, жашы болгъан хан келечилик айтды. 

Алай бла жыйылып, кенгешип, Баширни эгечине сыйлы кийимле кийдирип, ханны жашына бердиле. Эки жаны да бир бирине ыразы​лыкъларын айтып, бирда мардасыз татлы жууукъла болдула. Той-оюн этилип, кёп хант ашалды. Боза аякъны къолларына алып, бек иги алгъышла да этдиле.

БАРЫНДАН ДА КЪАРЫУЛУ

Къунажин ийнек, къылыкъ этип, табанлап, саудурургъа унамагъанында, бир жаш, ачыуланып, аны арт аягъындан тутуп, бурууну бир жанына силдеп иеди. Сора муну кёлюне: «Не аман къарыулума, билмей тургъанма ансы!» – деп келеди. «Кесимден онглугъа уа тюбермеми экен?» – деп, элинден чыгъады.

Бара-бара кетип, бир суу жагъада эмегенни узун къурукъ бла чабакъ тута тургъанын кёрюп, анга къайтады.

Саламлашадыла да, эмеген: 

– Не айланаса, ахшы улан? – дейди.

– Кесимден кючлю излеп айланама, – дейди жаш да.

Эмеген: 

– Да бар былай ары, кёрюрсе, – дейди.

Жаш, андан айырылгъанлай, дагъыда бир эмегеннге тюбейди, ол да, уллу терек бла суу юсюне сирелип, чабакъ тута. Аны бла да аллай ушакъ этип, алайдан да кетеди. Ючюнчю эмегеннге тюбейди: ол а сууну бир жанындан бир жанына жетген агъач бла чабакъ тута тура.

Саламлашадыла да, эмеген: 

– Не айланаса, ахшы улан? – дейди.

– Кесимден къарыулуну излейме! – дейди жаш.

– Да былай анда кишиге тюбемедингми?

– Угъай.

– Да сора бар энтта, тюберсе, – деп къояды тамата эмеген. 

Жаш, дагъыда бара барып, бир уллу къаланы аллында ушхууур эте тургъан эмеген къатыннга келеди.

– Ой анай, анай!

– О балай, балай! Женгил «анай» дединг ансы, мен санга этерни билир эдим!

– Женгил «балай» дединг ансы, санга этерни мен да билир эдим! –
деп айтышадыла.

Жаш нек келгенин хапарлайды, этиле тургъан ушхууурну жугъун къоймай ашайды. Сора, боран этип, эмегенлени келе тургъанларын кёрюп, къатын жашны жашырады. Ала, жетип: 

– Аб-чуб, адам ийис, бери чыгъар, анабыз, адамчыкъны, – дейдиле.

Аналары эмеген къатын: 

– Кёрмегенме, билмейме, адам ичинде сиз айланасыз, – деп кюрешсе да, эмегенле жашны, табып алып, ортагъа атадыла.

Юч эмеген, юйню юч мюйюшюне олтуруп, уф деп, жашны бир бирине учуруп, ойнап тебирейдиле. Ол да, ала уф дегенлери сайын, топча учады. Алай эте турадыла, сора эмегенлени бирлери ха-ха-ха деп кюлгенлей, жаш, ол эмегенни ол къаты жел этип кюлгенинден, учуп, чардакъ бла тышына тюшеди да, къачады. 

Къачып-къачып, жолда жангыз ат жегилген арба бла кетип баргъан адамны ызындан жетеди. Арбада бир аягъы да, бир къолу да, бир жая​гъы да, бир кёзю да болмагъан къарт олтуруп. Андан тилейди да, ол жашны кийиз тюбюне бугъундурады.

Бир заманда эмегенлени бири, жел этип жетип: 

– Къайда жаш? – дейди.

– Кёрмегенме, – дейди къарт.

– Къалай кёрмегенсе, санга жетип келе эди сора?!

Эмеген тохтамагъанында, къарт, арбадан тюшюп, эмегенни тутуп, сакъалындан бир тюк алып, аны бла байлап, жерге сойландырып кетеди. Алай бла, алай бла, юч эмегенни да, байлап, жол жанында атып кетеди. Арбада бугъуп баргъан жаш бу жарты адамны, къартны, эмегенлеге алай этгенине сейирсинип, юйюнден-журтундан нек кетгенини хапарын айтады.

– Мен да, эмегенле да тюйюл кёре эдим къарыулу, сенсе къарыулу, – 
дейди жаш.

Сора къарт: 

– Ай, жаш, сен да тюйюлсе къарыулу, эмегенле да тюйюлдюле къарыулула, мен да тюйюлме къарыулу. Барыбыздан да къарыулу менде бир жаш бар эди да, олду, – деп, къарт кесин къарыулугъа санай айланнган жашха былай хапар айтады:

– Манга бир жаш тууады, ол, беш-алты жыл болгъан заманында, орамда сабийле бла ойнай келип, кимни къолун, кимни аягъын чыгъарып, адам ачытып тебирейди. Ёсгени сайын хатасы уллудан-уллу болуп барады. Сора эл жашынгы къорат деп тилейди. Къалай этерге билмей, эл бла жау болурум келмей, жашымдан айырылыргъа да сюймей, бир кере аны бла жолгъа атландыкъ. Кюнлюк жолну келип, кече чегетде къалабыз. Жашчыкъ жукълагъанлай, юсюне беш-алты терекни аудурама. Эрттенбла ол уянама деп керилгенлей, салгъан агъачларым эки жанына чачыладыла.

– Атам, тереклени нек къалагъанса юсюме? – деп сорады.

– Жаныуар-зат тиймесин деп...

Экинчи кечеде уа андан да кёп терек, ташып, юсюне къаласам да, эрттенбла, уяна келип, аланы да жукъгъа санамай чачады.

Сора жашчыкъ, арлакъда бир атлыны келе тургъанын кёрюп:

– Атам, ол адамны атын сыйырама! – дейди.

– Къой, жашым, озуп баргъан жолоучуда ненг къалды? 

Алай а, манга да тынгыламай, жетип, атны жюгенинден къадалады. Алайда атлы бла жашчыкъ жагъалашып тебирейдиле. Бир бирин хорлаялмай, кёп турдула, сора мен, къысыла барып, тыяма деп, жашымы аягъындан тутама. Аны кёргенлей, жашчыкъ, атам, муну жанлы болуп, мени ёлтюрюрге излейди деген болур эди, ачыуланып, ол адамны да ёлтюреди, мени да билегимден тутуп атып ийгенинде, бара-бара, арлакъда къаягъа тиеме.

– Да, атам, санга – игилик, манга – ахшылыкъ, мен барлыкъ жериме барама, – деп кетеди. 

Мен да алайдан сакъат болуп къайтдым...

Сора кесини къарыуун сынай айланнган жаш, уллу кёллю болгъанына уялып, тюшюннген да этип, элине къайтады.

ШАПАЧЫКЪ

Бир хан, гитче аскерчиги да бар, эл-жер кёре айлана келип, тюзде бир уллу терекни тюбюнде тохтайды. Терек аллай къалын, кенг болгъанды – жауун жауса да, тюбюндегиле жибимегендиле. Уучулары кийик ёлтюрюп келедиле, аны ашайдыла, сора ингирге дери жер-суу кёрюп къайтадыла.

Бир кюн тебиреп тургъанлайларына, шапалары – бир гитче кишичик:

– Мен да барайым сизни бла, – деп тилейди. 

Аны да биргелерине алып, кюн иги ары аууп, ызларына, терек тюпге, жыйыладыла. Шапачыкъ:

– Бу не сейир иш болду: биз былайда жашагъанлы, талай заман, киши озуп кёрмегенбиз, бюгюн а, ма, терек бутакъгъа илиндирип кетген кийик бутубуз жокъ, – дейди.

Къырпакъчыкъ жаугъанды да – бир ыз къалып тура. Аны бла сюрюп тебирейдиле. Бир кесекден хан:

– Энди биз аны, жерде, кёкде болса да, табарбыз. Бу не тукъум адам болур? Хайда, хар ким кёлюгюздегин айтыгъыз!.. – дейди. 

Хар ким бирер зат, кёллерине келгенни айтадыла. Сёз шапачыкъ​гъа жетгенде, ол:

– Бу адам менден да алашады, къартды, ушкогу да барды, кеси да араплыды, ити да барды, ол да самырды, – дейди. 

Аны сёзлерине кюледиле. Хан а аны алай таукел айтханына:

– Хайыр, – дейди да, жолларына тебирейдиле. 

Узакъдан къарап, биреуленни гузаба кетип баргъанын кёрюп, сюредиле. Жетип тутсала, ол адам – хар неси да шапачыкъ айтханча.

Болгъан сейирсинеди. Хан сорады:

– Муну кесингден гитче болгъанын къалай билдинг?

– Мен жетип илиндирген бутакъгъа бу, аякъ тюбюне таш салып, алай узалып алгъан эди...

– Араплы болгъанын а къалай билдинг?

– Узун-узун атлагъанындан.

– Къарт болгъанын а къалай билдинг?

– Ёрге тебиресе, узун атлай эди, тик энишге уа ууакъ атлап баргъаны белгили эди...

– Ушкогу болгъанын а къалай билдинг?

– Тик энишге бара, ол алаша адамны инбашындагъы ушкогуну къыйыры, жерге жете, къумда ыз къоя баргъанды...

– Ити самыр болгъанын а къалай билдинг?

– Арып, солургъа тохтаса, ити къатында чончайгъан заманында олтургъан жеринде къуйрукъ жигейчиги къумда чунгурчукъла къоюп бара эди...

– Сен бизге жумуш этерден онглу адамса!.. – деп, шапачыкъны башына бош этип къойгъанды ол хан.

ГУДУЧУЛА

Эртте-эртте эки элде эки ахырзаман гудучу жашап болгъандыла. Бир жол ала бир бирине тюбегендиле да:

– Кел, алан, жалгъа жарашып ишлейик да, халал ашарыкъ ашап да бир кёрейик, – деп, чыгъып кетип, бир элге баргъандыла. 

Орамда бир кёсе кишиге тюбегендиле.

– Жашла, не айланасыз? – дегенди кёсе.

– Жалгъа жарашыргъа иш излей айланабыз, – дегендиле гудучула. 

 – Манга жалчыла керек эдиле. Келигиз манга.

– Угъай, кёсеге жалгъа кираллыкъ тюйюлбюз, – дегендиле да, баш​ха орамгъа кетгендиле.

Бир орам бла айланып, биягъы кёсе алларына чыкъгъанды да:

– Жол болсун, жашла! Не айланасыз? – дегенди.

– Жалгъа жарашыргъа иш излей айланабыз, – дегендиле гудучула.

– Манга келигиз!

– Угъай, кёсеге жалгъа жарашыргъа сюймейбиз, – дегендиле да, дагъыда бир орамгъа кетгендиле. 

Биягъы кёсе, башха орам бла къууулуп, быланы алларына чыкъ​гъанды да, хапар соргъанды.

– Хаман да сангамы тюбеп турабыз, огъесе бу элде жашагъанла бары да кёселемисиз? – дегендиле жашла.

– Барыбыз да кёселебиз. Бу элде кёсе болмагъан жокъду, – дегенди ол да.

– Хайыр. Болмай эсе, санга жарашайыкъ, – дегендиле гудучула.

Кёсе жашланы юйге элтгенди, ашатханды да:

– Бир къара ийнекчигим барды да, биринг аны кютюп къайт, биринг аны баучугъун тазала, – деп буюргъанды.

– Болсун, – дегендиле да, эрттенбла бири ийнекни сюргенди да кетгенди, бири да, кюрекни алып, баугъа киргенди.

Сюрюучю жаш ийнекни элден чыгъаргъанлай, тебирегенди ийнек чабып, бир ол къарамдан аууп, бир бу къарамдан аууп, бир ол къаягъа ёрлеп, бир бу къаягъа ёрлеп. Жаш да хырылда да, ызындан чап да бар, жорт да бар, ингирге, тылпыуу кючден чыгъа, алай къайтханды.

Баугъа кирген да къараса, бауну белине дери мешхут къаланып тура. Сау кюнню белин тюзетмей кюрешип, ол да арт кюрекни атханды, кюн да батханды. Арыгъандан, солууун кючден ала, баудан алай чыкъгъанды.

Эки гудучу да ингирде тюбешгендиле да, бири биринден хапар соргъандыла. Сюрюучю айтханды:

– Чыгъа барып, ийнекни дуппур жанына бошладым да, отлай турду да, жатды да къалды. Мен да сау кюнню аны къатында жата, жукълай, эригип, бездим. Аны билсем, бир шинтик бла къобуз ала барлыкъ эдим, – 
дегенди. 

Анга зарланнганын билдирмегенди да, бауда ишлеген:

– Ой, мен да кертда ишлерикме деп тура эдим. Къарасам, бауда эки-юч кюрек кирчик. Аны да тышына быргъап, жукълап тургъанма сау кюнню. Андан эсе, сенича, таза хауада солугъаным да иги эди. Кел, тамбла сен бауда къал, мен ийнекни ызындан къарап къайтайым, – дегенни айтханды.

– Болсун. Хауа къакъдырып къайт. Алай а шинтик бла къобуз ала барсанг, эрикмез эдинг.

– Аланы уа игида алама!

Эрттенбласында сюрюучю бауда къалгъанды, баучу да, бир шинтик бла къобузну да кётюрюп, къара ийнекни ызындан къарай кетгенди.

Сора, элден чыкъгъанлай, тебирегенди ийнек кесин ары бла бери атып, чабып. Хайда бу къарамдан ташай да кет, хайда ол къарамдан ташай да кет, хайда ол къаягъа, бу къаягъа ёрле. Жаш да, мазаллы къобузну да, шинтикни да кётюрюп, хырылдап, ызындан чабып, ингирге, ёретин ауаргъа аз къалып, алай жетгенди. Бири да эки кюрек кирни тышына атама да, салкъында солуйма деп, кирип къараса, бауну белине дери мешхут къаланып. Сау кюнню солууун алмай ишлеп, ол да арт кюрекни тышына атханды, кюн да батханды.

Биягъыла бир жерге жыйылгъандыла.

– Ай юйюнге, мени ол алдауунг не эди? – деп, бауда къалгъан кёлкъалдылап айтханды.

– Сени уа, юйюнг къуруп, мазаллы къобуз бла шинтикни юсюме къалап, мени да шайтанны ызындан ашырыуунг не ишинг эди?! – деп, ёпкелегенди ийнек кютген да. 

Даулаша кетгендиле да, тюйюшгендиле. Бир бирин топулдатып эрик​генлеринде, жарашхандыла да:

– Кел, алан, биз былай бла халал ашарыкъ ашардан алгъа ёллюкбюз, андан эсе кёсени ахча кюбюрюн урлайыкъ да, къачайыкъ да кетейик. Ол да аны халал къыйыны тюйюлдю. Кюбюр анга, бизге да бирди, – деп оноу этгендиле.

Кече, бир жип да алып, юй башына ёрлегендиле.

– Сен тюш, мен сени ожакъдан салындырайым, – дегенди бири.

– Угъай, сен тюш, мен сени салындырайым, – дегенди бири да.

Бири бирини белинден жип бла къысханды да, ожакъдан юйге салындыргъанды. Ол да тюшюп баргъанды да, кёсени ахча кюбюрюн ожакъ ауузгъа келтиргенди. Сора муну кёлюне: «Эм алгъа кюбюрню чыгъарса, мени мында къоюп кетер», – деп келгенди. Кюбюрден ахчаны биразын къотаргъанды, – ол чунгуруна да кеси киргенди, кюбюрню тутхучун да жипге илиндиргенди да, тарт деген магъанада жипни къымылдатханды.

Нёгери эрлай кюбюрню тартханды да, чыгъаргъанды. Сора: «Аны чыгъарсам, ахчаны эки юлеширге керекди. Къояйым да кетейим», – деп, ожакъдан энишге:

– Сен, жыгырам, кёседе эрттен азыкъчыкъ къаба келирсе! – деп, селеке этип шыбырдагъанды. 

Кюбюрню да сыртына кётюргенди да, хайда къачханды.

Танг атханды. Кюн орта болгъанды. Гудучу арыгъанды. Бир кесек солуюм дегенди да, бир суучукъну къатында жатханды да, жукълагъанды да къалгъанды.

Нёгери эрлай кюбюрден чыкъгъанды, кюбюрню алгъанды да, жукълагъанны алай къоюп, думп болгъанды да кетгенди.

Жукълагъан гудучу туруп къараса – кюбюр жокъ. Не болгъанын ангылагъанды. «Кесими санга алдатдым ушайды да», – деп, чегет ичи жол бла, бир – ёгюз арбаны чархлары жызылдагъанча жызылдай, бир – 
«та-чух, та-чух!» деп, ёгюзлени сюргенча къычыра баргъанды.

Нёгери да, кюбюрню кётюрюп, чегет ичи бла кетип бара, арыгъанды. Арба, ёгюз сюрген тауушланы эшитгенди да: «Ма, Аллах берди, арбагъа салайым да кетейим», – деп, кюбюрню да кётюрюп чыгъып келсе – 
гудучу нёгери. Арба-зат да жокъ.

– Сен мени алдадынг! – деп бири.

– Угъай, сен алгъа алдап башладынг! – деп бири, къаугъа бола келгендиле да, жарашып, бирини юйюне къайтхандыла. Кечегиде ахча юлеше турурча болмагъанды да:

– Мен эрттенбла келирме да, юлеширбиз, – деп, ол бири юйюне кетгенди. 

Эрттенбла келсе, нёгерини къатыны жиляй-сарнай тура.

– Не болгъанды?

– Нёгеринг сен кетгенлей окъуна ауушханды да, элтип асырагъандыла, – деп, тиширыу хапар жасагъанды.

Гудучу анга къайгъы сёз бергенди да:

– Сени баш иенг мени жандан жаннга шуёхум, татлы тенгим эди. Бек бушуу этдим замансыз ауушханына. Мен, аны къабырына барып, бир дууа эте кетейим, къабырын бир кёргюзт! – дегенди.

– Майна, олду жарлыны ахыр оруну, – деп, тиширыу бир жангы тёбечикни кёргюзтгенди. 

Ол кетгенлей, гудучу къабыргъа къапланнганды да, бугъа туякъ​лары бла жер къазгъаннга ушаш, гюрюлдей, ёкюре, къазгъанды да башлагъанды. Ичиндеги гудучу да, бугъа къабырны оюп къояды деген къоркъууда:

– Кюр! Кюр! Кюр, хайырсыз! – деп, хайда къычырыргъа къалгъанды.

– Амандан «кюр» болгъун, жанынг саулай ахча амалтын кёрге кирип! – дегенди экинчи гудучу. Сора эрлай къабырны къазып, башын ачханды да, сирелгенди.

Ол бири уа не этерик эди?! чыкъгъанды да, экиси да юйге ахчаны юлеширге кетгендиле.

ТОПЧУКЪ

Эртте-эртте бир жарлы къатын жашагъанды. Аны Топчукъ деп бир жашчыгъы болгъанды. Былагъа ачлыкъ жетгенди да, жашчыкъ: 

– Анам, мен бир хайыргъа кетейим, – дегенди. 

Анасы уа:

– Къой, балам, сен не хайыр эталлыкъса? – дегенди. 

Топчукъ тохтамагъанды. Бара барып, бир тюй бюртюкчюк тапханды. Сора, аны да алып, бир къошха жетгенди. Топчукъдан сора да ол къошха башха къонакъла да келип эдиле. Къонакъбайлыкъ эте, къошдагъыла отха эт асхандыла.

Топчукъ: 

– Мен да къонакълыкъгъа бир зат къошайым, – деп къычыргъанды.

– Къош, къош, не зат къошарыкъ эсенг да! – дегендиле. 

Сора ол тюй бюртюкчюкню чоюннга атханды. Чоюнну тюшюрюп, хар кимни аллына ашарыкъ саладыла. Топчугъ’а юлюшюню жартысын анасына жашырып къояды.

Эрттенбласында къонакъла кетерге деп къураладыла. Топчукъну аллына эт саладыла, сен юлюш къошханса деп, чам этип, баш жартыны да бередиле.

Алайдан ирикле кюте тургъан бир кишини къатына барады. Аны бла бираз ушакъ да этгенлеринде, ириклени кютген киши Топчукъну кесине къонакъгъа чакъырады. Келедиле да, Топчукъ къапчыгъын эшик аллында къояды. Сора сюрюучюге: 

– Мени да бир токълум барды, къайры жыяйым? – деп сорады.

– Ары, баугъа, ий да къой, – дейди ол киши. 

Эрттенбла эртте Топчукъ, кетерге тебиреп, ириклени кютгеннге: 

– Ий, токълум жокъду! – деп къычырады.

Ириклени кютген бек сейирсиннгенди: 

– Къалай жокъ болады?

Топчукъ даулайды да, ишлери тёреге тюшеди. Тёре Топчукъгъа тёрт ирик буюрады. Аланы да сюрюп, бир элге барады. Анда бир жарлы къатынны къызы ёлюп тура эди. Къызына ысхат, аш берирге уа жугъу жокъ.

Сора жаш анга: 

– Бу ёлюкню манга сатыгъыз! – дейди.

Жаш, ол тёрт ирикни да берип, ёлюкню алып, барып, ханны юйюне киреди. Ёлюкню уа юйню къабыргъасына сюеп киреди. Бир кесек олтургъандан сора:

– Мени эшикде нёгерим къалгъан эди, – дейди. 

– Да ала келсенг а, – дегенлеринде:

– Да, хандан уялып, кирирге унамай къалгъанды, – дейди. 

Сора хан эм гитче къызын бар да, чакъыр бери деп иеди.

Къыз, барып, келирге унамайды, аны къой, сёлеширге окъуна унамайды деп, ызына женгил къайтады. Сора экинчи къызлары кетеди. Ол да гитчеси айтханча айтып киреди. Сора эм уллу къызы барады.

– Алай нечик этесе, неге уяласа? Кел бери! – деп, къызны къолундан тартады. 

Ол къолундан тартханлай, ёлюк, топ деп, жерге ауады. Къызны жаны чыгъып: 

– Ёлдю да къалды, о-ха-хай! – деп, къычырыкъ-хахай этеди.

– Ой, алай дегенинг?! Бюртюкден – тюй бюртюк, тюй бюртюкден – 
баш жарты, баш жартыдан – бир токълу, бир токълудан – тёрт ирик, тёрт ирикден – ёлю къыз, ёлю къыздан – тири къыз, табыгъыз къатынымы, сау этигиз! – деп, Топчукъ къычырыкъ этип башлагъанды. 

Хан бек къоркъгъанды, жашха жалынып:

– Биз санга къызыбызны берейик, сен кишиге айтма, ёлюкню да басдырайыкъ! – деп тилегенди.

Онгсунмагъан кибикле этип, Топчукъ да: 

– Да, не хадагъа, этеригизни этдигиз эсегиз! – деп, ыразы болуп, къызны да алып, жарашып, юй болады. 

Анасын да кеслерине келтирип, жашап башлайдыла. Артда уа, къайын атасы ёлюп, Топчукъ ол элге хан болуп къалады.

Аны кёрмегенибиз кибик, ауруу-талау кёрмей къалайыкъ!

БАЙЛЫКЪ, НАСЫП, АКЪЫЛ

Бир жолда Байлыкъ, Насып, Акъыл – ючюсю да бир бирлерине тюбеп, бир бирлери бла ёчешип, даулашхандыла.

– Сиз экигизден мен кючлюме, – деп, Байлыкъ кеси кесин кючлюге санагъанды.

– Насып болмаса, байлыкъдан не хайыр! – деп, Насып да кеси кесин онглу кёргенди.

– Акъыл болмаса, Байлыкъ бла да, Насып бла да киши хайырланаллыкъ тюйюлдю, – деп, Акъыл да кесин махтагъанды.

Ала ючюсю да, бир бири бла кёп даулашып, жолгъа чыгъып кетгендиле. Кетип бара, алларында, кесини бахчасын сюрюп, урлукъ ата тургъан бир жарлы кишиге тюбеп, аны къатында тохтагъандыла. Алайда Байлыкъ, аллына атлап, эки къолун жайып: 

– Буюрама, сени сюрген жеринге алтын чыкъсын! – дегенди. 

Ол алай айтханлай, бир такъыйкъа ичине сюрюлген жери алтындан толуп къалгъанды.

Аны алай кёргенлей, Акъыл да, кесини кючюн билдирир ючюн, жарлы кишини акъылын алгъанды.

Олсагъатдан жарлы киши, чабып барып, байгъа: 

– Мени жериме нартюх чыгъар орунуна ташла чыкъгъандыла, – дегенди.

Бай, сейирсинип, жарлы кишини жерине барып, бахчасын кёргенлей, анга татлы тил бла: 

– Кел, экибиз бахчаларыбызны ауушдурайыкъ, мени нартюх чыкъ​гъан бахчамы сен ал, сени ташла чыкъгъан бахчангы мен алайым, – дегенди. 

Жарлы киши, къууанып, бахчасын байгъа ауушдургъанды.

Бай, алтынны арба бла ташып, юйюне элтгенди, жарлы киши уа, не этерин билмей, бир жерден тепмей, жер къазып башлагъанды.

Алайда Насып да, кесини кючюн билдирир ючюн, эки къолун жайып, жарлы кишиге къарап: 

– Насыплы бол! – дегенди.

Олсагъатдан жарлы кишини къатына бай саудюгерле келип тохтагъандыла. Аланы бири, жарлы кишиге къарап:

– Бизге таматалыкъ этерге сенича бир адам тапмай, излеп келе тура эдик. Энди сен бизге тамата бол деп тилейбиз, – дегенди.

Жарлы киши, не айтыргъа да билмей, башын къымылдатып, ыразылыгъын билдиргенди. Олсагъатдан саудюгерле жарлы кишини сакъалын жюлюп, юсюне да сыйлы кийимле кийдирип, бир ариу тору атха миндирип, орталарына салып, биргелерине алып кетгендиле.

Бара барып, бир элге жетип тохтагъандыла. Алайда бир ариу къызы болгъан байгъа къонакъгъа баргъандыла да, саудюгерле, кеслерини таматаларына байны къызын алыргъа деп, байгъа келечилик айтхандыла.

– Сизни таматагъыз мени къызымы жарата эсе, мен бек ыразыма, – 
дегенди бай. 

Олсагъатдан байны жууукълары, тенглери жыйылып, уллу къууанч этип, байны къызын жарлы кишиге бергендиле.

Сора была байны киеуюн кёрюрге келгендиле. Киеу а, сёлеширге сёзюмден жангылама деп къоркъуп, сёлешген адамлагъа жууап къайтармай, тынгылап тургъанды. Аны тынгылагъанына байны жууукълары къайгъылы бола башлагъандыла.

– Нек сёлешмейди бу? Бизни хыликкя этерге умутуму барды? – деп, бай ачыуланнганды.

Ишни къармалгъанын кёрюп, Байлыкъ бла Насып Акъылдан жарлы кишини акъылын ызына бер деп тилегендиле. Акъыл жарлы кишини акъылын ызына бергенди. Олсагъатдан киши жыйылып тургъан халкъдан сёлеширге эркинлик алгъанды. Бай анга сёлеширге эркинлик бергенди.

Ол, жыйылгъан халкъгъа къарап: 

– Мени гитче заманымда бизни элге жау чапхан эди. Эр кишиле бла бирге тиширыула да жаугъа къаршчы чыкъгъан эдиле. Аланы ичинде бир жигит къыз, эр киши кийим кийип, эр кишиле бла тенг атха минип, жауну элибизден чыгъаргъынчы, тынчлыкъ тапмай кюрешген эди. Мени тюненеден бери сёлешмей тынгылагъаным – бу къыз да аныча жигитмиди деп, къызны сынап тургъан эдим. Ол терслигими кечигиз деп тилейме! – дегенди.

– Биз а сен бизни хыликкямы этесе деп тура эдик, – деп, бай къууаннганды. 

Андан сора жарлы киши, саудюгерлеге тамата болуп, акъыллы оноу этип, жарлылыкъдан да къутулуп, бирда мардасыз иги жашап къалгъанды.

КЪЫШ

Эртте-эртте бир къарт киши бла бир къарт къатын жангыз жашлары, келинлери бла да жашап болгъандыла. Бир кюн жаш уугъа кетгенди. Келинчик, юй сибире тургъанлай, юй тюбюнде сибиртги бла тепсегенди. Аланы уа юйде багъып тургъан бир уллу ёгюзлери болгъанды. Сора, ёгюзден уялып, секирип туруп, анабыз келсе, айтмазса деп, чох бауун, алып, ёгюзге такъгъанды.

Ол да алай тургъанлай, аналары келгенди. 

– Бу не ишингди, келин? – деп соргъанды. 

Келинчик айтыргъа унамагъанды. Къатын, къоймай, айтдыргъанды. 

Сора ол: 

– Мени ючюн хата жокъду, атагъыз келсе, айыпды, бу айтмасын, – 
деп, элтип, хотасын ёгюзню мюйюзюне такъгъанды.

Аталары келгенди да: 

– Бу не ишигизди? – деп соруп, къоймай, айтдыргъанды. 

Сора ол да: 

– Ой, телиле, мен неме, ол начас жашды оюн, анга айтмасын, – деп, элтип, суулугъун ёгюзню мюйюзюне такъгъанды.

Ала да алай тургъанлай, жашлары келгенди да: 

– Бу не адетди, ёгюзню былай нек жасандыргъансыз? – деп соруп, айтдырып, болумну билгенинде: – сизни бла жашагъан, мен сизден да телиме! Маржама, сизден тели кёрмей, къайтып келсем! – деп, атын жерлеп, кетип къалгъанды. 

Бара барып, чегет ичинде бир юйчюкге тюбегенди. «Эйт!» – деп къычыргъанды. Чартлап, бир къарт къатын чыкъгъанды да, юйге кел деп, жашны юйге элтгенди, олтуртханды, туз бла гыржын салып, аша, жаным, дегенди. Жаш да, тёгерекге къарап, юй башында тагъылып тургъан къакъ этлени кёргенди.

– Амма, сен, ол къадар этинг бола тургъанлай, туз бла гыржын салып нек къойдунг?! – деп даулагъанды. 

Сора амма:

– Жашым, ол бары да Къышныкъыды, анга тийме деп кетгенди къарт, – дегенди.

– Алай эсе, менме Къыш! – деп, жаш, этлени къапчыкъгъа жыйып, атына минип кетгенди.

Бир заманда киши келгенди. Амма кишиге: 

– Къыш, келип, этлени алып кетди, этден къутулдукъ, – деп хапар айтханды.

– Ой, юйюнг къурусун, къалай ары кетди? – деп, киши ол жашны ызындан мыллык атханды.

Жаш, кишини эслегенлей, атын чырпылагъа тагъып, этлени жашыргъанды. Кеси уа жол жанында олтургъанды. Киши, жетип: 

– Бу жол бла адам оздуму? – деп соргъанды.

– Да биреулен кетгенди. Алай мындан ары жол жокъду, жаяу бар, атынгы былай такъ да, – дегенди жаш.

Кишини ашырып, атын, элтип, ташагъа тагъып, къуйругъун кесип, батмакъгъа ташайтып: 

– О-ха-хай, эй киши, бери чап! Атынг ёлдю! – деп къычыргъанды. 

Киши, чабып келип, атны къуйругъун тартса, къолуна келип къалгъанды.

– О, юйюм къуруду! – деп, жюреги бек къыйналып, киши юйюне къайтханды. 

Ол кетгенлей, жаш да, кесини атына минип, этлени да ол бир атха жюклеп, юйюне къайтып: «Сизден телилеге да тюбедим», – деп, жарашып къалгъанды.

ГЫРА

Эртте-эртте Гыра деп бир эринчек киши къатыны бла жашап болгъанды. Аланы бир къара ийнеклери бар эди.

Бир кече Гыра къатынына: 

– Тамбла ким алгъа сёлешсе, къара ийнекни орунун ол кюресин!  –
дегенди.

Эрттенбла къатыны Гыраны аллына бир аякъ боза бла бир туурагъан гыржын салгъанды да, кеси уа, урчугъун да алып, къоншуларына кирип, къатынла бла олтургъанды.

Ол да кетгенлей, юйлерине бир киши келип:

– Уо Гыра, уо Гыра! – деп къычыргъанды. 

Эшикге адам чыкъмагъанды. Сора ол киши юйге киргенди да баргъанды. Гыра аны бла сёлешмегенди. Киши, ачыуланып, боза аякъны аны башына къуйгъанды. Гыра дагъыда сёлешмегенди.

Киши чыкъгъанды да кетгенди.

Бир замандан дагъыда бир башха киши келгенди да:

– Уо Гыра, уо Гыра! – деп къычыргъанды. 

Адам чыкъмагъанда, ол да юйге киргенди. Гыра анга да сёлешмегенди. Киши тутханды да, аны бир жаягъын жюлюгенди. Гыра анда да сёлешмегенди. Ол экинчи келген да, ачыуланып, эшикге чыкъгъанды да кетгенди.

Бир замандан Гыраны къатыны юйюне къайтханды да, эрини эки жаягъы эки тюрлю болгъанына сейирсинип: 

– Ой, хайырсыз, санга не болгъанды? – дегенди. 

Ол алай айтханлай, Гыра, секирип, ёрге туруп, хайда къууаннганды, эки къолун да бир бирине уруп: 

– Сен алгъа сёлешдинг, сен алгъа сёлешдинг! Къара ийнекни орунун сен кюрериксе! – деп къычыргъанды.

ЭФЕНДИ БЛА ШЫЙЫХ КЪАБЫР

Хапаргъа кёре, эртте заманлада бир эфенди жашап болгъанды. Бир жол аны эшеклеринден бири ёлгенди. Эфенди ол ёлген эшегин халкъдан ташатын, юйюнден узакъ болмай, уру къазып, ары басдыргъанды. Юсюн, къабырча этип, ариу жарашдыргъанды. Байрым кюн халкъ уллу жыйылгъан кезиуде эфенди:

– Манга келиучю бир уллу шыйых ёлгенди. Шыйыхла, жыйылып, аны мени юйюмю къатында басдыргъандыла. Аны зияратха жюрюген жаннетлени эм сыйлысына соруусуз кирликди, – деп, халкъны эшегини къабырына жюрютюр жанындан ууаз бергенди.

Халкъ да, эфендини сёзюне ийнанып, «шыйых» къабыргъа зияратха жюрюп, аны юсю бла уа эфендиге уллу жангы ашау тюшгенди: тууарла, къойла, эчкиле, мирзеу, къатыкъ, жау, бишлакъ, дагъыда аны кибик затла кёп келе тебирегендиле. Алай бла эфендиге аш чыкъгъанды, къонкъасына да жау ура башлагъанды.

Бир башха элден бир жаш, эфендини «шыйыхла» бла байламлы болгъанын эшитип, анга окъургъа жарашханды, талай заманны окъуй да тургъанды. Алай, эфендини хыйласын эслеп, андан жанлар умут этгенди.

Сора бир жол жаш, эфендини бир эшегине да минип, хайда къач​ханды. Жолда семиз эшекни бурун сюеклери туруп, ёлгенди. Жаш бек къайгъылы болгъанды:

– Эфенди, ызымдан сюрюп жетип, бу ишни кёрсе, бир палах этер, – 
деп, терен сагъышха кетгенди. Сора, эрлай жерни къазып, эшекни уругъа басдыргъанды, юсюн да тамам къабырча этгенди.

Жаш ол эшек къабырны къатында ач, суусап болуп тургъанлай, бир жолоучу жолукъгъанды. Сёлеше келип, жаш ол адамгъа:

– Бир шыйых бар эди да, былайда жер юлюшюн тапханды, мен да, нюрюню къатындан айырылалмай, ач, суусап да болуп турама, мынга таймаздан зиярат этилирге керекди. Мынга зияратха жюрюгенлеге жаннетлени эшиклери ачыкъдыла, – дегенди.

Ол жолоучу, эрлай аты бла бир элге жортуп, бу хапарны жайгъанды. Къысха заманны ичинде ол жангы «шыйых» къабырны къатына кёп хант, аш-суу келгенди.

Жаш, хантдан иги тойгъандан сора, кирпилдеп, керпесленип, халкъ​гъа: 

– Бу шыйых къабыргъа зияратха жюрюгенле, жаннетлени къайсысына сюйселе да, соруусуз кирликдиле, мынга зияратха жюрюрге керек​ди, – деп, тюрлю-тюрлю хапарла жарашдырып айтханды.

Халкъ ол жашха, «шыйых» къабырны сакълагъаны ючюн, аны къатында юйчюк ишлегенди, тёгерегине аламат ариу буруу салгъанды, къабырны сейирлик жасагъанды. Жашха кюн-кюнден тюрлю-тюрлю кёп харекет, ахча тюшюп башлагъанды. 

Бу «шыйых» къабырны хапары эфендиге да жетгенди. Эфенди, муну кёрюрге излеп, «шыйых» къабыр болгъан жерге келгенди да, ол жаш андан къачхан сохтасы болгъанын кёрюп:

– Сени шыйых къабырынг неди, къайдан чыкъгъанды? – деп соргъанды.

– Эфенди, бир башхасы болмай, сени «шыйых» къабырынг кибик​ди! – деп жууап этгенди жаш да.

– А-а-а, биздеги «шыйых» муну анасыды, кишиге жукъ ычхындырма, сокъур халкъны ичинде бизге аш тюшгенди, – дегенди эфенди.

Алай бла экиси да, кишиге жукъ айтмай, къарангы халкъны ашап тургъандыла.

АЧЕМЕЗ УЛУ БЛА ТЕМЕЗ УЛУ

Ачемез улу бла Темез улу деп бир бирлерин жандан жаннга сюйген эки тенг жаш болгъанды. Ала бир бирлерине, адам айыралмазча, алай бек ушагъандыла.

Бир кече Ачемез улу, къатынын сынар ючюн, Темез улуна: 

– Сен бюгече, барып, мени къатыным бла бир орунда бир къал, ортагъызгъа уа, билдирмей, къаманы салырса, – дегенди.

Темез улу сёз бергенди да, Ачемез улу айтханча, барып, аны къатыны бла бир орунда жатханды, орталарына уа, билдирмей, къамасын салгъанды. Кече арасында къатын, жашха къысылама деп, ары-бери къымылдап, къамагъа гитче бармагъын кесдиргенди. Сора эрттенбла, Темез улу бла жатып тургъанын эсгералмай:

– Сен мени къамагъа кесдирдинг, сен мени сюймейсе, – деп, бу дунияны юсюне къуйгъанды. 

Темез улу баргъанды да, Ачемез улуна, былай болдукъ деп, болумну айтханды.

Ачемез улу ингирде юйге келгенди. Къатыны аны аллына ашарыкъ салгъанды да, жюзюгюню тюбюне жашыргъан дарманчыкъны, билдирмей, табагъына къуйгъанды. Андан сора эри, ауруп, тюрсюню бузулуп, аманнга кетгенди. Анга дарман излей, Темез улу, жер башында кирмеген тешиги, ачмагъан эшиги къалмагъанча, алай айланып, дарманла келтирсе, аланы бири да жарамай тургъанды. 

Бир кюн Темез улу, айлана барып, бир суудан ёте барып, айрыкамчыгъына чыгъып солуй тургъанлай, юч кёгюрчюн, учуп келип, анга жууукъ жерге къоннгандыла. Аланы бири:

 – Бу жаш Ачемез улуну тенгиди, ол ауруп, анга дарман излеп айланады, – дегенди.

Экинчиси: 

– Керти да, ол кёреме бу адам, – дегенди.

Ючюнчюсю уа: 

– Бу адам билмейди ансы, кесини жашын кесип, аны къанын те​нгини бетине жакъса, ол сау боллукъду, – дегенди. 

Аланы эшитип, къууанып, Темез улу юйге келгенди. Кесини юч​жыллыкъ жашын тутуп, кесе тебирегенлейине, бир къанатлы, шыр деп жетип, уруп, къолундан бичагъын тюшюргенди. Бурулуп къараса, ол а «алай этсе эди» деген кёгюрчюн.

– Тенгнге эм уллу дарман тенгини халаллыгъыды. Сени тенгинге халаллыгъынгы сынаргъа айтхан эдим, кеч. Анга уа ма муну жакъ, – деп, бир хансны узатып, учуп кетгенди.

Темез улу да, элтип, аны тенгини бетине жакъгъанды. Ол терк окъуна сау болгъанды.

Андан сора да Ачемез улу да, Темез улу да антлы къарындашлача жашайдыла. Къатыннга да ол кече жангылгъанын айтхандыла. Сора, эр киши бла тиширыу бир орунда жатханлыкъгъа, араларына къама салыныуну магъанасын ангылатхандыла. Къатын да эринден кечмеклик тилегенди, Темез улун да къарындашынча кёргенди.

САРЫ ЭТЕКЛИ САТЫКЕЧ

Бир къызчыкъны гинжилерини ичинде Сары этекли Сатыкеч деп бир гинжиси болгъанды. Бир кюн къызчыкъ, эшикде ойнай кетип, юйге киргенди. Гинжилерин барын да алгъанды да келтиргенди. Сары этекли Сатыкечни уа унутханды да къойгъанды. Сары этекли Сатыкеч ёпкелегенди да, къызчыкъдан кетгенди да къалгъанды.

Жолда бара, ёгюз кюте тургъан бир жашха тюбегенди.

– Къайры бараса, къууурма къатынчыкъ? – дегенди ол жаш.

– Къууурулгъун, жыйырылгъын, къарт къатыннга буюрулгъун! Мен къууурма къатынчыкъ тюйюлме. Сары этекли Сатыкеч деген ариу гинжиме! – дегенди.

– Къайры бараса, Сары этекли Сатыкеч?

– Кесиме эр излей барама.

– Манга келип къалсанг а!

– Баргъан кечемде не соярса?

– Ёгюз соярма.

– Ичин-башын кимге этдирирсе?

– Санга этдирирме.

– Гырт-гырт, санга уа ким барлыкъ эди!

Андан озуп, Сары этекли Сатыкеч бир къойчугъа тюбейди.

– Къайры бараса, къууурма къатынчыкъ? – дегенди ол жаш да.

– Къууурулгъун, жыйырылгъын, къарт къатыннга буюрулгъун! Мен къууурма къатынчыкъ тюйюлме. Сары этекли Сатыкеч деген ариу гинжиме! – дегенди. 

– Къайры бараса, Сары этекли Сатыкеч?

– Кесиме эр излей барама.

– Манга келип къалсанг а!

– Баргъан кечемде не соярса?

– Къой соярма.

– Ичин-башын кимге этдирирсе?

– Санга этдирирме.

– Гырт-гырт, санга уа ким барлыкъ эди! 

Андан да кетеди Сары этекли Сатыкеч.

Хунадан бир чычханчыкъ къарайды да: 

– Къайры бараса, Сары этекли Сатыкеч деген ариу гинжи? – деп сорады.

– Кесиме эр излей барама.

– Манга келип къалсанг а!

– Баргъан кечемде не соярса?

– Къурт соярма, къамыжакъ соярма.

– Ичин-башын кимге этдирирсе?

– Жумушчуларыма этдирирме.

Сары этекли Сатыкеч чычханчыкъны барындан да игиге санайды, анга барады да къалады.

Бир кюн чычханчыкъ, Сары этекли Сатыкечни да арбагъа миндирип, базаргъа барады. Бир юйню гёзенине жетгенлей а, аны тонар акъыл этеди.

– Сен былай олтуруп тур, мен бир бишлакъчыкъ, азыкъчыкъ алып чыгъайым, – дейди да, гёзеннге киреди. 

Сары этекли Сатыкеч сакълайды, сакълайды, чычханчыкъ келмейди. Жауун башланады. Сары этекли Сатыкеч:

– О киши, келе эсенг, кел, 

Къурау арбанг ууалды, 

Къонгур ёгюзлеринг жыгъылдыла, 

Къаракъаш къатынынгы суу алды! –

деп къычырады.

Чычханчыкъ келмеди. Сары этекли Сатыкеч излей барса – чычханчыкъ, къапханнга тюшюп, ёлюп тура эди. 

Сора Сары этекли Сатыкеч, терс болгъанма деп, ол къызчыкъгъа къайтып баргъанды.

АММАЛА БЛА ЁГЮЗ

Эртте-эртте юч амма жашап болгъандыла. Бирини аты – Къаурабут, бирини – Къылтамакъ, бирини – Гаккыбаш. Аланы бир ёгюзлери болгъанды. Ач болгъандыла да, ёгюзню кесер мурат этгендиле. Кесип, юлешип башлагъандыла. Сора бирси экиси Къаурабутха: 

– Бар да, суу алып кел, эт биширейик, – дегендиле. 

Къаурабут суугъа бара тургъанлай, къаура бутлары сыннгандыла да къалгъандыла.

Къылтамакъ, Къаурабутну ызындан чыгъып: 

– Къаурабут! Къаурабут! – деп къычыргъаны бла, къыл тамагъы юзюлгенди да къалгъанды.

Гаккыбаш да, отну ышырама деп, энишге чёгелеп, ёрге къобама деп, жыгъылып, башын билек агъачха ургъанды да, жаргъанды.

Ёгюз а бёрюле ашы болгъанды. Ма бусагъатда да ашайдыла ала ол этни.

III
ЁТЮРЮК ЖОМАКЪЛА
ЖЮЗ ЁТЮРЮК

Бурун заманлада бир хан, юч къарындашны кесине чакъырып:

– Сизден биригиз манга юч ётюрюк айтса, ол ючюгюзню да къутхарады, мени тауушлукъ къызым Мариямны алып, киеу да болады, алай, мен буюргъанны толтуралмасагъыз а, азап кёрюрсюз, – деди.

Къарындашла, ханны аллында къоркъуп, сен айт, мен айт дерге къалдыла. Болсада абадан къарындашлары Жанхот, ханны аллында сюелип:

– Мен бир жол, уугъа баргъанымда, бир кийикни бир окъ бла аягъына, къулагъына, кёзюне, мюйюзюне да ургъан эдим, – деди.

Хан:

– Аллах-Аллах, не тап тийген эди! Чечмеле бламы атхан эдинг? – 
деди.

Жанхот:

– Угъай, окъ бла окъуна атхан эдим, – дегенде: 

– Да сора ол кийик арт аягъы бла къулакъ артын къашый тура болур эди. Андан сора айтырынг а бармыды? – деди хан. 

Жанхот:

– Угъай, жокъду. Бошадым, – деди.

Ызы бла Къонакъбий, ханны аллында сюелип:

– Мен а балта бла, бир сермеп, жюз терекни кесген эдим, – деди.

Хан:

– Ба-ба-ба, андан да аламатын сен айтдынг да! Балтанг бек жютю болур эди. Жюз чыбыкъчыкъ бирге къысылып тургъанлай ургъан кёреме кесинг да! Жигит, энтта аллай сейир хапарынг бармыды? – деп сорду.

– Угъай, жюйюсхан! 

Ючюнчюлери Азаматха бурулуп, хан:

– Ха, жигит, «эрлик кичиден чыгъады», айтчы, санга да тынгылайым! – деди.

– Да не айтайым, жюйюсхан?! Элден жыйып, бир кюн жюз эшек бла отуннга чыкъдым. Жолда, къыяма айланнганлай, бир боран жетди. Эшекле бары да куртха батдыла. Башым бла куртну къазып, барын да сюйреп чыгъардым. Кимини къулагъын юздюм, кимини бутун чыгъардым, кимини да белин сындырдым. Алай болгъанлыкъгъа не акъсамадыла, неда жыгъылмадыла. Жюз эшекни да агъачха сау-саламат жетдирдим. Барына да отун хазыр этип, жюклейме десем – жауурлукълары жокъ. Жайылып, жауурлукъларын тапсам – иерлери жокъ. Эрлай агъач бутакъладан сындырып, иерле ишлесем – жиплери жокъ. Ахырында, ачыуланып, жюз эшекни, иерсиз, жипсиз, отундан жюклеп, элге айландым. Жолда, болгъанны гюрюлдетип, биягъы бир сууукъ боран жетди. Салам жыртып, чабырларымы жангыдан киеме десем, къолларым саламгъа бузлап къалдыла. Ол заманда саскыла, басынып, къулакъларымы ашадыла. Ызы бла къара чибинле, басынып, къулакъларымы жараларына жюжю салдыла. Ма ол кезиучюкде, жюклерин кеслери тюшюрюп, жайылып, эшекле кырдыкдан тойдула. Сен ёлмегин, жюйюсхан! Алайда эшекле отунланы кеслери жюклеп, мен да сюрюп, юйге келдим.

– Ол да ахшы. Сора андан арысында уа не болдунг?

– Да жюйюсхан, андан сора болгъаным а олду: эшеклени отунларын тюшюрдюм. Терлегенлери бла отунланы, жибитип, суу этген эдиле. Кеслери да, ол боранда къыстау келип, суусап болгъан эдиле. Ары-бери жайылдым, суу тапмадым. Юйге кирип, анамы чирги ийнесин алдым. Тёшеклени бир бири юсюне къалап, аланы юсюне ийнени чанчдым. Ызы бла, ийнени юсюне минип къарагъанда, узакъда, жюз къычырымда, бир уллу кёлню кёрдюм. Эшеклени сюрюп, ары жетдим. Барып къарасам, ол да къаты бузлап тура эди. Не этерик эдим? Жюз эшекни да къулакъларындан бир бирге къачмазча байладым. Ызы бла, башымы сермеп алып, бузну ууатып тебиредим. Уруп-уруп, тенгиз кибик кёлню бузун чачдым. Эшеклеге суу ичирдим. Къайтып, юйге келсем, кесим бла бир жыл туугъан, бары да, шашмай, кесиме ушагъан жюз тенгим къонакъгъа келип тура эдиле. Къонакълагъа къой къурманлыкъ келтирип кесеме десем – бичагъым жокъ. Ай медет, кёлню бузун ууатхан жерде тюшюрюпмю къойгъанма деп, чабып жетсем, ол эшекле ичип тауусхан кёл, биягъыча, толуп, тенгиз болуп тура эди. Тёгерекге къарадым, бичакъны тапмадым. Салам жандырып, кёлге атдым да, кёл къуруду. Барып къарасам, бичагъымы темири кюйюп, сюек сабы къалып тура эди. Чабып, бичакъны алып, юйге келсем – юсюмде башым жокъ. Ары-бери чапдым, тапмадым. Къууулуп келип, кёлге къарасам, башым, тёнгереп, жырлай тура эди. Тоба-тоба, къара бу сейирге деп, башымы да кийип, юйге келдим. Къарасам, тенглерим манга жангы юй ишлеп тура эдиле. Мени тенглерими миннген атлары: юч аякълы, бирер кёзлю, тюклери алтындан, жалкъалары жибекден, къуйрукълары чилледен, жюрюшлери уа от чакъгъанлай эди. Къонакълагъа къурманлыкъ къойну кесейим деп барсам, аллайгъа бар, бичагъым, къойну кесип, терисин да алып, этин да туурап, жёрмеле, сохтала этип тура эди. Эрлай къойну саулай къазаннга салып, биширип, къонакъланы сыйладым. Атларына тирменде тартылгъан темир къышхыр бла бакъдым. Къойну этин а жюз тенгим беш кюннге тохтамай ашадыла, милдеу да эталмадыла. Сора жюз тенгим да атланып кетдиле. Сен ёлмегин, жюйюсхан, болгъаны алайды, – деди Азамат.

– Оллох-оллох, тоба-тоба, – деп, хан, тамаша болуп, ауузун да къыйыгъына ачып, ёрге турду. – Жюз ётюрюгюнгю ол толтурады. Энди кёпдю, айтма, къызым Мариям сениди, – деп, къолун тутду.

Азамат кесини эки къарындашын да ёлюмден къутхарды. Ханны тауушлукъ ариу къызы Мариямны да алды.

Экинчи кюн Къонакъбий, Жанхот, Азамат да, Мариямны алып, жолгъа чыгъадыла. Ала кетгенден сора, ханны ёзюрю Къамбот бий, ханнга келип:

– Ханланы ханы! Сен ол бош адамчыкъгъа кесинги нечик бош алдатып къойдунг! Ол санга жюз ётюрюк айтмагъанды. Энтта да, ызындан сюрюп, сорургъа керекди, – дегенинде, хан:

– Айтханынг тюппе-тюздю. Биз жангылыч ычхындыргъанбыз. Энди сен, мени чычхансырт айгъырыма минип, ызындан жет да: жерни ортасы къалайдады, кёкде жулдузла ненчадыла, бир адамдан алып, бир адамгъа Аллах къалай береди деп сор, – деди.

Олсагъатдан Къамбот бий, ханны айгъырына жер салып, Азаматны ызындан жетип, ханны аты бла:

– Азамат! Хан сенден юч затха жууап излейди: жерни ортасы къалайдады деп сорады.

– Жерни ортасы ма бу мен сюелип тургъан жерчикди.

– Да анга къалай ийнаныргъа боллукъду?

– Ийнанмаса, хан кеси ёнчелесин!

– Экинчи соруу: кёкде ненча жулдуз барды?

– Жерде ненча кырдык бар эсе, кёкде да анча жулдуз барды.

– Да анга хан къалай ийнанырыкъды?

– Ийнанмаса, санасын!

– Ючюнчю соруу: Аллах, бир адамдан алып, бирси адамгъа къалай береди? Сен анга къалай жууап бересе?

– Да бек къыйын соруу бердинг, мен ол соруугъа китапха къарамай жууап эталлыкъ тюйюлме. Китабым а къарындашларым бла кетгенди.

– Да къалай да эт, бу соруугъа жууап бермей амалынг жокъду, – 
деп, Къамбот бий къатыракъ айтды.

– Да иш алай эсе, жюйюсхан, сен айгъырынгы манга бер! Мен, къарындашларымы жетип, аладан билгич китабымы алып келейим, – деди.

– Ма, жаным, Азамат! Не да болсун, терк кел, маржа! – деп тиледи Къамбот бий.

Азамат аны айгъырына секирип минди да:

– Ха, энди мен санга жууап этейим. Ма Аллах, бирден алып, бирге ма былай береди, – деп, Къамбот бийни къамичи бла, къамичи бла жетдирип, атны да чибинлетдирип, къарындашларыны ызындан кетеди.

Къамбот бий ханнга не айтып баргъанын а ким билсин!

ЭРИКГЕН БАЙ БЛА ЭСЛИ ЖАШ

Таурухлагъа тынгыларгъа бек сюйген бир бай киши анга къоншуда жашагъан бир жарлы жаш кёп таурух биледи деп эшитгенди. Сора бир кюн, эрикгенинде, кёз ачары келип, ол жашны чакъыртханды. Аллына бир табакъны салып, анга алтынла къуйгъанды да:

– Иги жаш, ыразы эсенг, кел, былай этейик. Сен манга таурух айт да, мен санга: «Алдайса!» – десем, бу алтынла сени болурла, алай айтмай, хо деп турсам, таурухларынгы бошасанг, мени адамларым сени таякъ бла сопакъларла. Ыразымыса? – дегенни айтханды.

– Да, хо, ыразыма, келишдик! – дегенди ол сёзге чемер жаш да. 

Сора таурухун айтып башлагъанды:

– Хурметли къоншум, мен бир жыл байгъа аны бал чибинлерин кютерге жарашхан эдим. Ол байны уа элли бал батманы бар эди. Хар кюн сайын ол элли батманны чибинлерин эрттен санап, саууп, кютерге чыгъарып, ингир да, санап, уяларына жыйып турургъа керек эдим. Кесаматыбыз алай эди. Бир кюн а чибинлени, саууп, санап, отларгъа бошладым да, ызларына къайтханларында – онеки чибин жокъ. Энди 
уа не этейим? Къайда излейим?!. Суу къатында къалгъан болурламы, алай ары барыргъа ёч эдиле деп, суу таба чабып кетдим. Бара тургъанлайыма, бал чибинлени онбирине тюбедим. Къууандым! Къарасам – ала уа бары да жаралы болуп. Бири уа жокъ. Тебиредим андан ары жортуп. Суу боюнуна жетсем – бёрюле бал чибинчигими талай! Анга болушургъа чапдым, алай ол суучукъну ары жанына ёталмадым. Бёрюле уа чибиними, онгсуз этип, ёлтюрюрге жетдиргендиле. Муркку этерге болмайды. Сора эрлай кеси чачымдан сермеп тутдум да, кесими сууну ол бирси жанына шууулдатдым...

– Болургъа да болур, аны не сейири барды?.. – дегенди бай.

– Шууулдатхан а этген эдим, алай тапсызыракъ силдегеним себепли: жерге белиме дери батылдым да къалдым. Ары-бери да этип кюрешдим, чыгъалмадым. Чибиним а арый тебирегенди, иги да жаралы болгъанды. Не этерик эдим, эрлай юйге барып, кюрек алып келип, къазып, кесими чунгурдан чыгъардым. Сора, чабып, бёрюле бла жагъалаша тургъан бал чибинчикге жетдим...

– Жер уллуду, сен айтханча болургъа да болур, – дегенди бай.

– Чибинчигиме чабып жетдим да, эрлай бёрю жыйынны къыстадым. Къарасам, бал чибинчигим а, къарыуун тауусуп, ёле. жазыкъчыкъ​ны эки жанындан эт дуппушлары жерге-жерге салынып тура эдиле. Не этерик эдим, харам болмасын деп, боюнун тартдым, санладым. Юйге келтирип, онеки чыккыр эт тузладым...

– Болур, болур, жаным, – дегенди бай.

– Этни тузлап бошап, сюеклерин жокъласам, ала уа – жокъ. Сора сюеклени анда, бал чибинни кесген жеримде, къоюп кетгеним эсиме тюшдю. «Къой, бери келтирейим, ансы сюрюучюле суу жагъаны кир этесе дерле да, ачыуланырла», – деп, чабып барсам – сюекле анда да жокъ.

Тобасто, къайдадыла деп, жерни бери кётюрюп къарадым, дуппурну ары тюртюп къарадым, – жокъ! Иги къарасам а, сюек къалауну тюбю – 
жерде, башы – кёкде! Башындан ташып башлайым деп, башына ёрледим. Ёрлей-ёрлей, кёкге чыгъып кетдим. Анда уа – бир юйде той бара, къатында юйде уа бир нарт эсирип жатып, къолунда да бир алтын бёркю. Ол бёркню алып къачдым да, нарт, уянып, ызымдан сюрдю. Чабып барама къайры эсе да. Къарасам – кёкден жерге бир жыжым салынып. Жетип, ол жыжымгъа илинип, жерге тюшюп башладым. Тюшсенг – 
тюш – жыжымны къыйыры жерге жетмей бошала. Жерге дери уа алыкъын кёпдю. Не этерик эдим?! – узалып, башындан кесип, тюп жанына жалгъап, жерге тюшдюм...

– Болургъа да болур, – дегенди анга да бай.

– Жерге тюшюп, тёгерекге къарасам, – дегенди андан ары жаш, – 
башха жерге тюшюп турама, мен жашагъан жер тюйюл. Юй таба айланып бара тургъанлайыма, сени къарт атанг аллыма чыкъды да къалды. Юсюнде кийимлери жыртылып, зыккыл, кеси да бир тонгуз кюте...

Ол заманда бай:

– Нек алдайса? – деп къычырып жибергенди.

Жаш а, алтынланы да алып, чыгъып кетгенди.

БАТОКЪАНЫ ЁТЮРЮКЛЕРИ 

Эртте-эртте бир элде Батокъа деп бир адам жашап болгъанды. Бир кере жайгъыда ол байгъа бичен чалыргъа жалгъа барады. Жыйын бла бичен чала, къуругъанын жыя айланады. Бай киши уа, бир кюнню да аланы юслеринден кетмей, беллерин тюзетирге къоймай эди. Барындан да къарыусузуракъ Батокъа, чалгъы чалгъандан арып: «Я Аллах! Бир кюн солуп ёлсем эди!» – деп, не да этип, солургъа амал излеп башлайды.

Бир ингирде, чалгъычыла къошха жыйылгъанлай, Батокъа алагъа:

– Аланла, мен сизге кеси юсюмден, жарашдырып, барыгъыз да сейирсинирча, дунияда болмагъан ётюрюкден толу хапар айтыр эдим, тамбла мени, чалгъыгъа чыгъармай, къошда солургъа къойсагъыз, – дегенди.

Биченчи жыйын эригип тура эди да, былай да, былай деп, Батокъаны тилегин байгъа айтадыла. Байны эркинлигин алгъандан сора, жыйын таматасы Батокъагъа:

– Айт энди дунияда болмагъан ётюрюкден толу хапарынгы. Алай ётюрюклеринг бизни сейирсиндирирча болмасала, чалгъыгъа чыгъарыкъ​са, – деди.

Батокъа ётюрюк хапарын башлады.

– Мени, – деди, – анам бир кюн, тогъуз эшекге да миндирип: «Эшеклени отундан жюклеп кел», – деп, агъачха жиберген эди. Тогъуз эшекге да минип кетип бара тургъанымлай, бир уллу суугъа жетдим. Андан ётюп тебирегенлей а, жанымда бичагъымы суугъа тюшюрдюм. Эшекледен да тюшюп, хайда изле, хайда изле, – асыры излегенден, суу​ну да, ары-бери чачып, халек этдим, алай болгъанлыкъгъа бичакъны тапмадым. Алайлай, ачыуланып, суугъа сирнекни жандырып жетдирдим да, суу жанып бошап, жер къургъакъ болуп къалды. Къарасам, бичагъымы темири кюйюп, сабы уа къалып тура эди. Аны да алып, биягъы тогъуз эшегиме да минип, агъачха жетдим. Эшеклерими алайда къоюп, агъачха кирип, отун хазырладым. Сора отунланы эшеклериме жюклейим деп келсем, – ала уа жокъ. Ары чапдым, бери чапдым, табалмадым. Андан юйге къайтып, анамы чирги ийнесин да алып, хоразына да минип келип, бир терен къолгъа кирдим. Хоразны терекге тагъып, чирги ийнени гумух жанын жерге уруп, кесим а ийнени жютю бурунуна минип къарасам, – эшеклерим бир уллу сыртны артында суугъа батып тура эдиле. Андан, ийнеми да алып, биягъы хоразгъа минип, эшеклерим батхан
жерге бардым. Барсам, – ала уа, суусап болуп, бузну жалай кетип, тешик
этип, энишге батып чыгъалмай, аланы буз къысып тура эди. Кеслерини уа жаланда къуйрукълары кёрюне. Ары этип, бери этип, къуйрукъларындан хоразгъа тагъып да кюрешдим, алай чыгъаралмадым. Алайлай башымы, буруп, бери чыгъарып, бузну уруп кёрдюм. Мычымай, башым бла бузну ууатып, эшеклерими да чыгъарып, бир терекни тогъуз эшекге жюклеп, анамы хоразына да минип, юйюме алай келген эдим, – деп, Батокъа ётюрюкден толу хапарын бошады.

Чалгъычы жыйын Батокъаны ётюрюклерине керти да сейирсинип, бек сюйюп тынгылады. Алай бла Батокъа экинчи кюн, чалгъыгъа чыкъ​май, къошда солургъа къалды.

дагъыда ЖЮЗ ЁТЮРЮК 

Эртте-эртте бир элде бир хан болгъанды. Ол жашагъан, тургъан жерде андан бай адам жокъ эди. Кеси да элини халкъына жашау бермей, инжилтип, алай тургъанды.

Ол ханны юч къызы бар эди. Ючюсю да бир кибик жетгендиле да, аланы кёп жерден келип тилеп болгъандыла. Алай хан, кишини жууукъ юлюшге алмай, не да этип, къызларын эрге берирге унамай тура эди.

Ол къызланы аналары уа кесини балаларыны кёзлери эшикге къарагъанларын эслегенди. Сагъышланып: «Бу адам къызларын жерлерине тапдырыр акъылны башына нек ала болмаз?» – деп, кеси кесине кёп кере соргъанды. Сора ол акъылын ханнга билдиргенди. Къызларыны аналары алай дегенде, ханнга да сагъышланыргъа тюшдю. Ойлаша, сагъышлана кетип: «Мени къызларымы кёп бийле, ханла тилегендиле. Мен аланы бирин да тийишли кёрмегенме. Ол ишни этмей туруп, энди уа къалай болсун?» – дегенди. Сора: «Мен алгъын тилегенлени да къабыл кёрмегенме, энтта да къызланы тюзюнлей эрге бериб’а къоймам», –
деп, кеси акъылын алып тохтагъанды. Ызы бла уа: «Мени къызларым аты айтылгъан бай ханны къызларыдыла. Аланы жюз ётюрюкню жангыл​май айтханлагъа берликме, айталмай къалгъанланы уа, уруп, башларын тайдырлыкъма. Кесилген башланы саны жюзге жетгинчи, бу ишни бардырырма», – деп, халкъгъа билдиргенди.

Андан сора ханны къызларын алыргъа сюйгенледен кёпле, келип, сёзлерин айталмай, башларын кетертгендиле. Хан антына кертичи болады, – ётюрюк айталмагъанны бир да арсарсыз башын тайдырып баргъанды. 

Ол хан жашагъан элден бираз узагъыракъда элледен биринде юч къарындаш жашап болгъандыла. Ала бу хапарны эшитгендиле да, ханны жашагъан элине тебирегендиле. Ол юч къарындаш барлыкъ кюннге хан токъсан тогъуз адамны, жюз ётюрюк айталмай къалгъанлары ючюн, башларын тайдырып тура эди. Ётюрюк айталмай, башларын ханны къызлары ючюн кесдирген адамлагъа халкъны жаны ауруй, къыйнала болгъанды. Хан а, асыры огъурсуз къандан: «Ма, кёремисиз, адамла, мени ишим нечик ахшы барады!» – деп махтана эди.

Юч да къарындаш, ханны аллына келип:

– Биз да сени сёз мардангы айтыргъа келгенбиз, – дегендиле. 

Ол заманда, ышарыракъ да болуп, хан:

– Бусагъатда ючеулен да керек тюйюл эди, бир адам окъуна боллукъ эди, – дегенди. 

Къарындашла:

– Биз ючюбюз да туугъан къарындашлабыз, бирибиз аз айтханды, мен а кёп айтханма деп, бир бирибизден къызгъанырыкъ тюйюл​бюз. Айталмай къалсакъ да, ючюбюз да биргебиз, айталсакъ да – бирден​биз, –
деп, сёзлерин ачыкъ салып тохтадыла.

– Хайдагъыз, къайсыгъыз алгъа башлайды? – деп сорду хан.

Жашланы таматалары, алгъа чыгъып:

– Мен юч да къарындашны таматасыма. Мен, айтып, толу эталмасам, неда, ким болса да, бирибизни артыгъы болса, тенг саналлыкъды, – 
деп, сёзюн башлагъанды: – Ой хан, мен биринчи мараучу, уучу болуучу эдим. Бир кюн уугъа айлана-бара тургъанымлай, аллыма бир кийик чыкъды. Мен аны, бир атханлай, гышмысын да, къулагъын да, кёзюн да, мюйюзюн да тешдирген эдим, – дегенди.

Жаш айтып бошаргъа, хан:

– Да, жууугъум, андан керти сёз а къайда табаргъа боллукъса, кийик кесин аякъчыгъы бла къулагъын къашый тургъанлай атханса. Сени ол айтхан сёзюнгю ётюрюкге санамайма, сени ишинг битди, – деп, ёлтюрюллюк адамла барыучу жанына ашыргъанды.

Таматалары бошагъанлай, хапарны ортанчылары айтыргъа чыкъды. Ол, келип, ханны аллында ёрге сюелди да, хапарны башлады:

– Мен жашагъан элде менден иги, уста агъашчы жокъду. Бир кюн, атамы ёгюзлерин да жегип, юй кереклеге жарарча агъач келтирир эдим деп баргъанымда, бир ургъанлай, жюз терекни аудургъан эдим.

Биягъы аман акъыллы хан кюлдю да: 

– Ол ётюрюкмюдю? Жюз иничке чыбыкъчыкъны башларын бирге къаты къысып ургъанса, ол да тамам кертиди, – деди да, жашны сёзюн кертиге санады, аны да башын тайдырыр жанына ашырды.

Энди юч да къарындашны бек кичилери чыкъды.

– Мени тамата къарындашым бизни артыгъыбыз, кемибиз болса да, бирди, юч жюзню толу этерге керекбиз деген эди да, аны сёзю манга тёреди, – деп, айтыр хапарын башлагъанды. 

Хан жашны ол дегенин къабыл кёрмезге умут этди. Алай кичи жаш тамата къарындашы айтханны къаты тутханды. Сора хан:

– Башла, сени къалай болурунгу да бир кёрейим, – деди.

– Ой хан! Сен ёлмегин, керти болгъан ишни айтырыкъма. Сен хар айтханыма «ыхы» дерге борчлуса. Мен, анамдан туугъанлай, тил билирге кетип тебирегенме. Ол кюн мен, жолда кетип бара, бир суучукъгъа жетгенме. Ол сууну кёргенде, намаз этерге эсиме тюшдю да, минип баргъан атымдан тюшюп, атны да бир жанына къайтарып, суу жагъасына бардым. Суу жагъагъа, билеклерими да ёрге этип, абидез алыргъа энишге ийилгенимлей, атабызны ичинден чыкъгъан уллу бичакъ, ол а биргеме эди да, къынындан сууурулду да, ол бара тургъан суугъа тюшдю. Сермеп тутаргъа кюрешдим, алай суугъа кёмюлдю да кетди. Ёрге чапдым, энишге чапдым, амал эталмадым. Ой хан, къарасам, сууну тюбю – къургъакъ салам, арлакъда, берлакъда да – салам. Жанымдан сирнек чыгъарып, аны жандырып, суугъа тиредим. Суу жанып башлады. Тёгерекде болгъан жана башлагъанда, атымы эки къулагъындан башха заты кёрюнмей, отда, пырхылдап, кюе, жана тура эди. Чабып, атны къулакъларындан тутуп, тартып, отдан бери алсам, ат, отда кюйюп, чычхандан гитчерек, бёрюден уллуракъ болуп, къолума келди. Ай-ай-ай, энди уа не этейим деп, сууну боюну бла ёрге-энишге чапсам, бичакъны да темири кюйюп, сабы уа суу ызда тура эди да, алдым да, къынына салдым. Намаз этмей, жолгъа чыгъаргъа бир да кёлюм бармай эди да, ташла жанларында кюймей къалгъан суучукъла бла абидез алдым да, намаз этдим. 

Атыма да минип кетип бара тургъанымлай, жолну тюз да юсюнде эки марал кийик кёрдюм. Урдум да, ол экисин да ёлтюрдюм. Экисин да гыбытла этдим, этлерин а ашагъан эдим. Кюн а кеч болмайды. Бираз баргъанымда, бир уллу терекни тёгерегине бал чибинле дуу-дуу этип айлана тургъанларын кёрдюм. Аны кёргенлей, эрлай секирип, атдан тюшдюм. Уллу бичакъны сабы бла терекни аудурдум. Къарасам, аны ичинде эки айыу бал ашай тура эдиле. Ол эки айыу, терек ичинден чыгъып, къачаргъа тебирегенлеринде, бутларындан сермеп алып, экисин бирге ургъанымда, ала асыры кёп бал ашап семиргенден, сапынлача, бирге жабышып къалдыла. Не этерик эдим аланы, атдым да къойдум. Кийик гыбытларымы да балдан толтуруп, кетип тебиредим.

Бара кетгенде, бир батхакъчыкъгъа жетеме. Артыма айланып къарасам, атымы арт бутлары батхакъда къалып, мен а жапхакъларына илинип бара тура эдим. Алыкъа кюн кеч болмагъанды. Ой хан, сен ёлмегин, атдан тюшдюм да, бир тал къазыкъны атамы къарынында табылгъан бичакъны сабы бла кесип алдым да, атны арт жанына бла ал жанына бирге чанчдым. Жюгю да, мен да ауурлукъ эте болур эдик, ат баралмай башлады. Ол заманда мен бек уллу сагъышха къалдым. Атым жатды да, къобаргъа унамай башлады. Алайда атны уллу бичакъны сабы бла сойдум да, терисин хутон этип башладым. Хутонну бир къыйырын атха къаты байладым. Терини узунлугъуна этилген хутонну бирси къыйырын а, элте бардым да, юйюбюзню орта чигинжисине байладым. Юйню ичине кирип къарасам, анам мени тапханда жатхан халда жатханлай тура эди. Алыкъынчы кюн кеч болмагъанды, ой хан, сен ёлмегин деп, кёзюнге къарап айтама. Анамы да тышына чыгъардым да, юйюбюзге от салдым. Юй да кюе, хутон да жыйырыла, атны мыллыгын тартып башлады. Бал гыбытла да барысы да ол хутонну жыйырылгъан кючюнден юйге келдиле. Ала юйге келгенден не хайыр: ашаргъа ашыбыз жокъ. Энди юйсюз да къалай жашаргъа боллукъду? «Юйню ишле, мен да болушурма», – деп, терк окъуна элде алай айтып сюелмезлик адам жокъ эди. Къалдырмай, элни эшегин жыйып, юй агъач алыргъа агъачха тебиредим. Нёгерим жокъ эди, жазны къызыу заманы, чибинле эшеклени, къабып, чибинлетип, къоймазгъа къалдыла. Бир заманда, асыры кёп отун этгенден, суусап болуп, суу ичерим келди. Не мадар этерге билмедим, эрлай эшеклени жюкледим. Тёгерегиме къарадым, суу табалмадым. Онгсуз болгъанымда, мужурамы жерге чанчдым, аны юсюне бизими чанчып, аны башына минип къарагъанымда, энишгеде бир жылтырагъан кёрдюм. Ол жылтырагъаннга барсам, ала буз сюммекле болгъанларын, аладан да суула агъа тургъанларын кёрдюм. Чабып барып: «Эшеклени да суудан тойдурайым», – деп турсам, ала уа бузлап тура эдиле. Тёгерегиме къарадым, ол бузланы сындырыргъа, ууатыргъа бир зат тапмадым. Зат да тапмай, онгсуз болгъанымдан сора, сермеп, башымы сырт сюегинден тартып алып, аны бла бузну ары-бери айландырып, тюйюп башладым. Ол бузну алай къаты тюйгенимде, алайда суу кёп болду. Суудан эшекле да ичдиле, мен кесим да, ичип, суусабымы къандырдым.

Эшеклени сюрюп, юйге бардым да, аланы жюклерин тюшюрюп, юйге киргенимде, юйюбюзге къонакъла келип тургъанларын кёрдюм. Ол къонакъла бла саламлашыргъа тебирегенимде – башым жокъ. Тёгерегиме къарадым. къарагъанлыкъгъа, башы болмагъан адам не этерик эди? Барын да къоюп, башымы унутуп кетген жерге чабып баргъанымда, суу​ла, къутуруп, болгъанны талап бара эдиле. Суу баргъаннга мен да чаба, къууула кетдим да, суу ырхыланы ичинде башымы тутдум. Башымы да жерине орнатып, юйге къайтып келдим. Къонакъла бла да саламлашдым. Ой хан, сен ёлмегин, алыкъынчын кюн а кеч болмагъанды!

Юйлерими да битдирип, бир мал аш хазырлайым деп, къарындашларымы да алып, чалгъы чалыргъа бардым. Чалгъы чала тургъаныбызлай, бир бёдене тутхан эдим. Бёденени сютю асыры кёпден, бишлакъ этип, жетишип болмай, къырыкъла, быргъыла салып, сютню алай бардырыучу эдик. Сютню быргъылагъа юлеше тургъанлай, элде итле бир бёрюню, къуууп келип, къырыкъгъа ургъандыла. Къарт аппабыз а аны эслемегенди да, бишлакъ этгенди да къойгъанды. Анам ол бишлакъны, хычинле этип, бизге тюш азыкъгъа жибереди. Азыкъны арабызгъа салып, къабайыкъ дегенибизлей, бёрю хычинни ичинден секирип чыкъды. Къачып тебирегенинде, къутулуп кете ушайды да деп, чалгъыны алып, аны бла бёрюню ызындан атдым. Ол а тюз да, бара барды да, гулоууна дери бёрюге кирди. Олсагъатдан бёрю ары айлан да, чал, бери айлан да, чал, бир жюз гебен болур дерча чалгъанда, чалгъы бёрюден ычхынды. Басханы алып, бёрюню ызындан къууа-къууа кетип, аны бла атдым. Басха бёрюню артына чанчылды. Ол чалгъанын ары айлан да, жый, бери айлан да, жый, къалдырмай, барын да гебен этди. Бу затланы барын да мен кёзюм бла кёргенме. Ой хан, сен ёлмегин, бары да мен кёрген затладыла! Мен бу башда айтып кетген ишлени барын да тамам этип келгенимде, анам а жатхан тёшегинден да къопмай, ма бу сен кёрген эки къарындашыма да, мени кичи эгечиме да ашаргъа аш берирге адам болмай тура эди.

Бизни, бу юч да къарындашны, бирини артыкъ сёзю бирсине саналырыгъыны юсюнден биз сёзюбюзню башлагъан заманда айтхан эдик. Мени айтханым ючюбюзге жетемиди? Саначы! – деп, жаш хапарны тох​татды.

Ол заманда хан айтыргъа не аз да сёз тапмай, жашны сёзлери аны кесине да, къарындашларына да толу болдула. Ол аман акъыллы, огъурсуз ханны къызларын юч да къарындаш алып кетдиле. Сау эселе, бюгюн-бюгеча да бирге жашап тура болурла.

ЮЧ КЪАРЫНДАШ 

Эртте-эртте, эрттеледе, бизни аталарыбызны аппаларыны аппалары да сабийчикле болгъан заманда, бир киши жашагъанды. Аны юч жашы болгъанды. Бир кюн ол кишиге ауруу тийгенди да, киши ёлгенди. Жашлары уа артында къалгъандыла.

Тура тургъандыла да, бир кюн таматалары хайыргъа деп кетгенди. Бара барып, бир ханнга жалгъа жарашханды. Келишимлери уа – жалчы ханны, алдап, алдаудан тойдурса, хан жюз эшек да, жюз эшек жюгю будай да берирге, алдап, алдаудан тойдуралмаса уа, хан жалчыны сыртындан къайишлик алыргъа деп, алай болгъанды. Жарашхандыла. Жалчыны баллы-жаулу хантла бла сыйлагъандыла, жатдыргъандыла. Ол арып, инжилип айланнган адам, тоюп тынчайгъанда, жукълагъанды да къалгъанды. Эрттенбласында хан тургъанды да, жалчыны сыртындан къайишлик алгъанды да жибергенди. Келгенди жалчы юйюне. Ол келирге, андан хапары да болмай, ортанчылары да кетгенди. Ол да, таматасыча, сыртындан къайишлик алдырып къайтханды.

Эм артында кичилери жолгъа чыкъгъанды. Айлана-айлана, ол ханнга баргъанды. Баргъанды да, анга жалгъа жарашханды. Хан муну бла да, ол тамата къарындашлары блача, келишим этгенди. Кеч болгъанды. Баллы-жаулу ашарыкъла этип келтиргендиле. Жаш а: «Манга чий сют беригиз», – деп, чий сютден бир тогъугъанды ансы, жукъ ашаргъа унамагъанды. Тёше-мёше орунла этгендиле. «Жат», – дегендиле. Жаш унамагъанды. Агъач тапчаннга жатханды. Къарыны ауруп, тынчлыкъсыз болуп, кёзюне жукъу да кирмегенди.

Энди жалчы жукълады деген заманда: 

– Жалчы, башла, – деп, хан акъырын шыбырдагъанды.

Жалчы уа, эрлай эшитип: 

– Да, хан, алдай эсем, мен сени къабайым, – деп башлагъанды. – 
Бир жыл бир элге эшек кютерге жалгъа жарашхан эдим. Бек иги кютюп, халкъ да мени махтап турду. Бир кюн а, кюн да исси, мен да айлана бардым да, бир битмеген забаны жанында бир туумагъан къоянны бир ишленмеген ушкок бла уруп ёлтюрдюм. Олсагъат окъуна сойдум да, ичин-башын этдим, ол къояндан юч чулгъам бла жарым жау чыкъды. Мени уа эки къауум чабырым бар эди да, юч чулгъамын юч чабырыма сюртдюм, тёртюнчю чабыргъа уа ол жарым чулгъамны сюртдюм. Жау аз жетген чабырым а, манга ала тенгли сюртмединг деп, ёпкелеп кетди...

– Энди тойдум алдаудан, жукълама къой, – дегенди хан, алай болгъанлыкъгъа жалчы дагъыда къоймай тебиретгенди.

– Хан, мен алдай эсем, сени аманынга къарайым! Мен, ол абирек кетген чабырны жарашдырама деп, ызындан барып, энди къоян ёлтюрсем, санга артыкъ сюртюрме деп, жалынып, кючден-бутдан жарашдырып къайтып келгенимде, эшеклерим къойгъан жеримде жокъ болуп тура эдиле. Алайына, излеп, жер тинтип тебиредим, мен къарамагъан тыгъы​рыкъ къалмады. Айланып келип, мени да олтургъаным болду, анам да манга кюнорталыкъ алып келди. Анам: «Жукъ аша, жашым», – деп, гыржынны сындырды. Мен а, анамы чирги ийнесин, башындан алып, жерге чанчып, юсюне минип къарадым. Къарасанг – аллайгъа къара, эшеклерим Минги тауда буз жалай тура эдиле. Къарап-къарагъынчы, ары жетдим. Буз бузаргъа токъмагъым болмагъаны себепли, башымы тартып алып, уруп, бузну бузуп, эшеклеге суу ичирип, бирине да минип келгенимде, анам: «Жашым, эндиге дери къайда эдинг?» – деп сорду. Мен да анама жууап этгинчи, къарагъанымда, къоянны къанындан ийисгеп, Къара-Алийни къара эшеги къара ат болуп тура эди. Къара-Алий да, дауур-сюйюр эте, манга ат керек тюйюл эди, эшек керек эди деп.

Алайда, Къара-Алийге сёлешеме дегенимде, башымы Минги тауда унутуп келип тура эдим. Не этерик эдим, эрлай, чабып, Минги таугъа барама. Андан башымы орунуна салып келеме да, Къара-Алийге да жалынып, атны алдыртама, – деп, жалчы, ханны хурулдагъанын эшитип: – 
Уо хан! – деп къычыргъанды.

Хан элгенип уяннганды. Сора жалчыгъа урушханды.

– Хан, мен келишимибизни толтурама, сен не тукъум ханса? – деп, жалчы да айып этгенди. Сора хан, тилеп:

– Аллахынг бла тилейме, жукъла, тойгъан угъай, башым бла да бардым. Танг атханлай, эшеклеринги да, будайларынгы да берирме, – деп, жалчыны тохтатханды. 

Жукълагъандыла. Танг атханды. Жюз эшекни будайдан жюклеп, хан да жашны келишгенлерича ашыргъанды. Жаш эшеклерин сюрюп келе, эшекле арыгъандыла. Ичлеринде уа бир харам эшек болгъанды. Сора ол:

– Энди бир жангыз адам бизни къайсы бирибизни жюгюн тюзетип къолундан келликди? Жюклеригизни оюгъуз да, сора солурбуз, ансы ёлебиз! – дегенди.

Эшекле, керти да деп, жюклерин оюп башлагъандыла. Жаш а аланы тюзетип кюрешмегенди. Чабып барып, алларын тыйгъанды. Алайына анга бир жолоучу тюбегенди.

– Жол болсун!

– Ой, сау бол!

– Къайры бараса?

– Юйюме барама.

– А маржа, юйюнге бара эсенг, – дегенди эшеклени иеси, – бизни юйге бар да, мени юй бийчем къарыны бла къалгъанды. Ол, насып болуп, жаш тапса, ол жаш уллу болуп, къатын алып, аны къатыны да жаш тапса, ол да уллу болуп, къатын алып, аны къатыны да жаш тапса, алай бла жюз атагъа айлансала, жюзюсю да келсинле, ансы мен жангыз болгъанма да, бу эшеклени сюралмайма, – дегенди.

Аны уа харам эшек эшитгенди да, къалгъан эшеклеге: «Энди ол жюз атагъа айланнгынчы, биз чирип, сюегибиз да къалмаз, андан эсе жюгюн тюзетген-тюзетген барыргъа кюрешигиз, биз харипле туугъанлы да къыйынлыбыз», – дегенди. Ала да, барыргъа кюрешип, юйлерине кетгендиле.

Аны кёрмегенибизча уа, хатадан, палахдан къуру къалайыкъ!

ЁТЮРЮК АЙТА БИЛМЕГЕН

Бир бай адам жашап болгъанды. Ол кеси чыртда ётюрюк айта билмегенди, ётюрюк айтханнга уа ийнанып тургъанды. Адамла, келип, ёнкюч деп, малын, ахчасын, мюрзеуюн ала кетип, алай бла болгъанын бошап къойгъандыла. Сора бу, энди аллыкъларымы да бир жыяйым деп, адамлагъа айланып башлагъанды. Ала уа кими – къачып, кими – 
бугъуп, кими да бермейме деп къойгъандыла.

Алай бла, жукъ да тапмай, юйюне къайтып келгенди да, къатынына: 

– Энди биз акъсуусуз окъуна къалдыкъ, бир мадар этерге керекбиз. Тауукъларыбызны сатып, бир саулукъ эчки алсакъ, аны саууп, сютчюгю бла кечине барыр эдик, ансы ийнек алыр къарыуубуз жокъду. Мен тауукъ алыучу адамгъа сёлешип келеме, онусун бир тюменден алыргъа айтханды, тауукъларынгы жый да, анга элт. Ахчаны къолунга тутдургъунчу уа, тауукъланы берме, – дегенди.

Къатын, тауукъларыны аякъларын да байлап, алып, ол адамгъа барады.

– Сабийлени аталары сени бла сёлешгенме дей эди, тауукъларыбызны аламыса? – дейди къатын анга.

– Да хо, хар тауугъунгу бирер сомдан алыргъа боллукъма, кёргюзт тауукъларынгы, – дегенди ол адам.

Сора тауукъланы бешисин бир къолуна, тёртюсюн да бир къолуна жыйып, бирин да къапчыкъда къоюп: 

– Бусагъат ахчангы келтирейим, – деп кетеди. 

Кеси уа, тогъуз тауукъну да арбагъа атып, алайдан ташаяды. Къатын да сакълап турады, ол бир тауукъну да элтирге келликди да, ахчасын да келтирликди деп.

Ол да сакълап тургъанлай, эри келеди да, къатыннга:

– Не болдунг, саталдынгмы? – деп сорады.

– Хо, сатдым, жангыз тауугъум къалгъанды, бусагъат, ахчаны да келтирип, муну да элтирикди, – дейди къатын. 

– Хо, сакълап тур, тогъуз тауукъну элтирге тапса, сени жангыз тауугъунгу не этеди! – деп къыйналады киши. «Да, хыйсабыбыз болмады, энди мен бир мадар этерге тюзелмесем, ишибиз боллукъ тюйюлдю», – 
дейди киши ичинден.

Сора, бир артмакъ да алып, кесин факъырача этип, садакъа жыяргъа кетеди. Бир элде бир бай киши ёлгенди деп хапар эшитип, ол элге барады. Ёлген байны къатыны, чыгъып, муну юйюне чакъырып, аллына ашарыкъла салады. Сора, къонакъгъа жютю къарап:

– Ач болурса, олтур да, бир ауузлан… Къарайма да, кесинг да къарт адамгъа ушамайса, сакъат, саулукъсуз да кёрюнмейсе, не къыйынлыгъынг болуп айланаса садакъа жыйып? – дейди.

Ол алай айтханлай, киши да, жалгъан сакъалын бери алып: 

– Тюз айтаса, сакъатлыгъым да жокъду, саулугъума да тарыкъмайма. Алай а санга ушаш бир къатыным бар эди да, ол ёлгенди. Заманында бизден бай жокъ эди. Къатыным ёлгенде уа, болгъан байлыгъыбызны аны ахыратына элтгенбиз да, ызына къайтаргъанбыз, аны бла жарлы болуп айланама, – дегенди.

Къатын, сейирсинип: 

– Аурууунгу алайым, аллай адет дамы барды? – деп соргъанды.

– Айхайда! Алтын ахчанг бар эсе, элт да, сен да эринги ызына къайтар! – дегенди киши.

– Да мен бусагъатлай тапхан ахчамы санга берейим, атабызны алып кел ансы, – дегенди къатын.

– Эринг а къачан ёлгенди?

– Бюрсюкюн.

– Алай эсе, тамбла ингирге эринги сау-эсен келтирирме, – дегенди киши ол къатыннга.

Алай бла аны болгъан ахчачыгъын алып кетгенди. Кете туруб’а:

– Мен келгинчи, кишиге жукъ айтмай тур, ансы миллет бары да жыйылып къаллыкъды, – дегенди.

Къатын, киши кетгенлей, къара кийимлерин да тешип, жарыкъ болуп, кюлюп-ойнап айланады.

Юсюне – дарий чепкенин, эки аягъына – эки бийиктабан чуругъун кийип, башына да акъ жаулукъ къысып, харх эте тургъанлай, юсюне къайыны келеди. Келинини алай эте тургъанын кёргенлей, кёлюне хы, бу энди акъылындан шашып къалгъанды деп келеди. Сора, келинин сынап:

– Иги этесе, келин, къарындашым ёлгенликге, къолунгда сабийлеринг бар, ырысхынг да кёп, не этесе анга къыйналып! – дейди.

Къатын да: 

– Айхайда, Аллахха шукур, не хатабыз барды! – деп жарыкъ айтады.

«Тобасто, бу неле дейди, келиним ишексиз алынып айланады!» – 
деп, аны кёзюне жютю къарайды. Къатын а къайынына:

– Жашчыкъ, атынгы алай къой да, былай бир кел, мени санга бир айтыр затым барды, – дейди. 

Жаш юйге киргенлей а: 

– Тамблагъа дери кишиге жукъ сагъынма ансы, тамбла ингирге къарындашынг артха, юйюбюзге, келликди! – деп, жарыкъ шыбырдайды.

Жаш, бу керти да алыннган этген кёреме деп, къоркъады. Сора:

– Ай юйюнге, ёлген сау болуп ким кёргенди, алай нек айтаса?! – деп сейирсиннгенди. Къатын а, къууанч тыпырлы болуп:

– Ол затны киши да билмейди. Аллах сюйген бир адам былайгъа садакъа жыя келди да, мен: «Не айланаса, нек болгъанса былай, къарайма да, къарт да тюйюлсе, санынгы сакъатлыгъы да жокъду?» – деп соргъанымда: «Элде мени юйюмдегинден иги къатын жокъ эди да, ёлдю да, байлыгъымы барын да алтын-кюмюш этип, ахыратына элтип, къатынымы алып келгенме. Энди юйде тёрт сабийим ач болуп инжиледиле да, былай эте, бир кесек кечиналсам, ол къатын саулукъдан, менден насыплы боллукъ тюйюл эди», – деп айтды да, мен да, алтын-кюмюш тапханымы болгъанын жыйып, анга берип ийгенме! Энди ол тамбла ингир​де сени къарындашынгы алып келликди! – дегенди.

– Ол адам а къалай ары кетди? – деп сорады къайыны.

– Ма былай ары, – деп, жолун кёргюзтеди келини. 

– Жетала эсем, мен да бир иги аманат этейим, – деп, къайыны ол адамны сюреди. 

Къатын да аны ызындан тебирейди. Ол адам а, артына къарай бара болур эди, ызындан сюрюп келген атлыны кёреди. Сора: «Ярабий, не этейим, къачып къутулаллыкъ тюйюлме, жете эсе, ёлтюрлюкдю», – деп къоркъады.

Аллына къараб’а, сабан сюре тургъан бир адам къалажюкню ишлей тургъанын кёреди. Чабып, ол адамны къатына баргъанында, аны уа бёркю да жокъ, башы да чыгыр болгъанын эслейди.

– Не болгъанды, не хырылдап келесе былай, неден къачаса? – деп сорады сабанчы.

– Ол келгенни кёремисе, андан къачама, – дейди бу да.

– Да бир хата этген болурса?! – деп, ишекли сорады сабанчы.

– Ай юйюнге, ол жаханимлик чыгырланы башларын кесип айла​нады! Кёремисе, мени башымы къашхасы болмаса, чыгыры да жокъду. Ол а: «Кесеме!» – деп, ызымдан къуууп келеди! – дейди жаш.

– Да мени башым чыгырды, мен а къалай этейим? – деп, сабанчы къайгъылы болады.

– Алай эсе, энди мен сабан сюре тургъанча этейим, сен а терекге мин да, букъ! – деп юйретеди жаш.

Келген атлы уа аны терекге минип баргъанын эслегенди.

– Ой ананг бергенни тёкген, бусагъатдан тюш бери, мен сени башынгы кесген этерикме! – дегенди.

Терек башындагъы уа: 

– Мени башым сау болгъанды, бир кесекчиги къалгъанды! – деп къычыргъанды.

Ол заманда: 

– Къой, ол тюшерик тюйюлдю, мени да жанымы алып къоя эди, терекге кесинг мин! – дегенди сабан сюре тургъанча этген да.

– Ма, атны былай тут, – деп, къатынчыкъны къайыны, атны башын анга берип, жамычысын да тешип, ат юсюне салып, кеси терекге ёрлеп тебирегенди.

Олсагъатдан а бу жаш, артмакъланы да атха салып, жамычыны да кийип, атха минип, думп болуп кетгенди.

Ол сюрюп келген да, терекге минип, чыгырбаш сабанчыны къагъын-согъун эте тургъанлай, кёз къыйыры бла атлыны кёреди. Ол баргъан кимди экен деп къараса, садакъачы, аны атына да минип, ташайып бара. Сора:

– Ол алтын-кюмюшню алып, ахыратха элтирикме деп айланнган сен тюйюлмюсе? – деп сорады терекдегине.

– Угъай, андан мени хапарым жокъду! Алай ол адам сен чыгырланы башларын кесип айланаса деген эди да, мени башым сау болуп барады! – деп, башын кёргюзтдю.

– Ой, башынг къурусун сени, аманлыкъчыны ийдирдинг да къойдунг! – деп, кюйгенди, бишгенди.

Къайтып, элине бара тургъанлай а, къарындашыны къатынына тюбегенди да:

– Жетдингми, жашчыкъ?! – деп соргъанды.

– Хау, тюбегенме, мен да анга жамычымы, атымы да берип келеме, – 
дегенди къайыны.

– Иги этдинг, атха да кезиу-кезиу мине, тамбла келлик болурла, – 
дегенди.

Алай бла ол ётюрюк айтыучу адам бек бай жашап тебирегенди, алай а бир кюн суу къобуп келгенди да, юйюн, ырысхысын да алгъанды да кетгенди. Сора ол адам: «Не къыйналса да, адам ётюрюк айтыргъа керек тюйюлдю», – дегенди.

IV

ЖАныуарла

бла
къанатлыла

ЖОМАКЪЛАры
КЪАЙСЫ УЛЛУДУ?

Буруннгу заманлада, адам, мал да аз болгъан ёмюрледе, таулада назыла, нызыла да битмеген ауукълада, уллу тау ауузла, бусагъатдача, терен болмагъан чакълада, бизни Малкъар таулада, битеу жер юсюнде да тамаша кийиксиннген бир жашау болгъанды.

Хапарда айтылгъаннга кёре, ол ёмюрледе тауланы этеклеринде тамашалыкъ бир бугъа жашагъанды. Мазаллылыкъ бла дунияда анга тенг​лик этген жан иеси болмагъанды.

Ол бугъаны кёзлери – арба чарх тенгли, кирпиклери да бирер къары эдиле. Тар къолгъа кирсе, мюйюзлери эки жанына тийип, къаяланы оя болгъанды. Жюрюсе уа, уллу терекле аякъ тюбюнде ханслача эзил​гендиле. Къуйругъун силкиндирген заманда, терекге жетсе, тамыры бла къобарып ала эди. Тёбеде жатса, ауурлугъу бла, батдырып, аны чунгур этип къойгъанды.

Хапаргъа кёре, аны атасы, анасы да болмагъанды. Къайдан келгенин да киши билмейди. Иесиз, кеси аллына жюрюгенди. Жюрюсе уа, аякълары жерни къатысына дери батхандыла. Ол тюзде жатып тургъанлай, таугъа узалып, чыран бузланы жалагъанды. Уллу баргъан сууну суусап болуп ичсе, тауусуп, тюп ташларын ачханды. Ол бугъаны аты Желмаууз эди.

«Ёлмесенг да, къарт дамы болмазса» дегенлей, бир талай ёмюр жашай келип, бугъа къартайгъанды. Къарыулу, къарыусуз да, къарт, жаш да кесине бойсуннган, хар затдан да кючлю ёлюм ол бугъаны юсюне да къайтмаздан келди. Желмаууз бугъа, не деменгили болгъан эсе да, ажалын хорлаялмай, тау этегинде ёлюп, сойланды.

«Ёлген – саугъа азыкъ» дегенлей, бугъаны мыллыгына къанатлыла, жаныуарла да басындыла. Кёп кюрешип, терисин жыртдыла, этин ачдыла, чегилерин чачдыла. Къанатлы, жанлы болгъан къалмай жыйылып, мыллыкны кёп заманны ашадыла.

Бир кюн а, бирда болмагъанча бир мазаллы къуш, къанатлары бла кюнню жарыгъын ауана этип, мыллыкга жетди. Жумулуп барып, бугъаны жауурун къалагъына тырнакъларын беклеп, хауагъа кётюрюлдю.

Уча, кете барып, узакъда бутакъсыз эки къуу терекни кёрдю. Шууулдап жетип, ол эки терекни бирине къонду.

Сакъ жауун кёз ачдырмай къуяды. Къуш, жутланып, жауурунну жыртады. Терек да бир-бирде аз-маз къымылдайды. Терекни не ючюн къымылдагъанындан къушну сезими жокъду. Алай ол жерде терек, чыбыкъ да ёсмей эди, къуш да терекге къонмагъан эди.

Ол жерде бир къойчу болгъанды, къойларында уа – бир теке. Жауун жаугъанда, сюрюучю кеси да, къойлары да ол текени къарын тюбюне жыйылыучу эдиле.

Сюрюучю жукълай, тюш кёре, къойла да, жатып, ышныр эте, теке да ышныр этгенде, мюйюзлери къымылдай, тёрт аягъыны юсюне сюелип, кёзлери къысыла, къалкъыйды.

Къуш аны мюйюзюне къоннганын а сезмейди.

Бир заманда сюрюучю жукъудан уянды да, жауун тохтаймыды деп, текени тюбюнден чыгъып, ёрге къарады. Ол заманда къуш, аны кёрюп, элгенип учду. Къуш учханда, жауурун къалакъ, къушну ауузундан ычхынып, ёрге къарагъан сюрюучюню кёзюне тюшдю.

Сюрюучю, кир тюшген сунуп, кёзюн ууду. Болсада ингирде юйюне кёзю жиляй келди. Элде адамла, къойчуну кёз чунгуруна кирип, жауурун къалакъны кюрекле бла къазып чыгъардыла.

Битеу элни кючю бла жауурунну, элтип, эл къыйырында ёзеннге салдыла.

Кёп жюз жылла озадыла, жауурунну юсюне жер къозлайды. Аны юсюне уа къыртыш да ёседи. Сора ол тюз ёзенде юсюне эл салынады.

Кюнлени бир кюнюнде бир тюлкю, айлана келип, ол бугъа жауурун къалакъны къыйыры жерден ёрге чыгъып тургъанын кёреди. Жатып, жауурунну къыйырындан къабып тартады. Тюлкю, жауурунну къымылдатып, юсюнде жашап тургъан элни бир жанына бурады.

Элни халкъы, къуугъун этип, тюзге чыгъады. Тюлкю аланы кёрюп къачады. Элни халкъы, жетип, тюлкюню ёлтюреди. Тюлкюню ёрге айланнган жанындан терисин союп аладыла, бир жанындан бир жанына уа аудуралмайдыла. Тюлкю терини жартысындан битеу элни эр кишилерине бёркле тикдиле.

Ол элли бир къатын эрттенликде, отун тамызыкъла жыя, эл къыйырына чыкъгъанды. Айлана барып, ол тюлкю мыллыкга тюбейди. Урчукъ сабы бла тюлкюню бир жанындан бир жанына аудуруп, терисин алгъанда, тюлкю терини къалгъан жартысындан аны жашына бёрк чыкъ​магъанды.

Быладан къайсы къарыулуду, къайсы уллуду?

Аны билген бла ёчеширге хазырма!

КЪАРГЪА БЛА БАЛАЛАРЫ 

Эки уллу тенгизни арасында бир ариу айрыкам болгъанды. Ол айрыкам къалын агъач бла жабылып эди. Бир бийик терекни баш чокайында – къаргъаны уясы, уясында да юч баласы ёсе эдиле. Бир кюн айрыкамны бир жанына от тюшгенди. Жел отну ышырып, отну къанатлары жел бла юзюлюп, тереклени башлары бла ауа тебирегендиле. Кириш тартып жаннган ёртен къаргъа уягъа къоркъуу салгъанды.

Къаргъа тёрт жанына къарагъанды, дыгаласха къалгъанды. Ёзге мадар тапмай, кёчер къайгъыгъа киргенди.

Абадан баласын аркъасына салып, уча-уча барып, тенгиз башында тохтап: 

– Ха, балам! Мен сени быллай кёп къыйынлыкълагъа къалып ёсдюреме, мен къарт болсам, сен манга къарармыса, бу къыйынымы эсинге алырмыса? – деп соргъанды. 

Баласы:

– Айхай, къарарма, анам, сыртыма кётюрюп турурма, – дегенди.

– Ай, налат, ётюрюк айтаса, – деп, баласын тенгизге атып кетгенди.

Къайтып барып, аны кичисин да тенгиз башына келтирип, тамата баласына соргъанча соргъанды. Ол да, аныча:

– Къарарма, – деп, анасына жууап бергенди.

– Ай, налат, сен да жалгъанчыса, къарарыкъ тюйюлсе, – деп, аны да тенгизге ташлап, биягъы уясына келгенди.

Эм кичи баласын сыртына кётюрюп, уча-уча барып, тенгиз башына жетгенде:

– Аха, кичи балам! Барындан да сени бек сюеме. Мен сени бу къадар кёп къыйналып ёсдюреме, мен гым-гым къарт болсам, анамса деп, сен манга къарармыса? – деп соргъанды.

– Да, анам, сагъыш эт! Сен ананга къарагъанча, мен да санга къарарма. Андан артыкъ мен да санга къараялмам. Сени да ананг ёсдюргенди. Сени да мени, тапханынг кибик, ёсдюрюрге борчунгду. Сен ананга этгенлей, мен да санга этерме, – деди.

– Ыхы, сен манга ахшы тюйюлсе, болсада кертисин айтдынг, – деп, тенгизден ётдюрюп, агъачха бошлап кетгенди.

ЫШАННГЫСЫЗ ЮЧ НЁГЕР

Айыу, тюлкю, бёрю, шуёх болуп, бир ауукъ заманны бирге ашап-жашап тургъандыла.

Бир кюн, бёрю уугъа кетип, айыу бла тюлкю юйде къаладыла. Экиси да бек ач боладыла. 

Алгъаракъда уа ала бир борсукъну тутхан эдиле да, аны юлешген заманда тюлкю бир жау тугулчукъну букъдуруп къойгъан эди. Ол къыс​дырыгъы эсине тюшюп, айыугъа да сездирмей, тюлкю, барып, ол жау тугулчукъну жашыртын ашай башлады. Айыу, аны сезип:

– Эй, жууугъум, тюлкю! Ол чайнагъанынг неди? Манга да къапдырсанг а, – деп тиледи.

– Да, чайнаб’а, не чайнарыкъма, ачдан, кёзюмю чайнай турама. Кёзюнг а сени да барды, – деп къойду.

– Да нечикди, татлымыды?

– Ой, аны уа несин айтаса, бирда аламат татлыды! – деп махтады тюлкю.

Ол ач болуп тургъан айыу, аны эшитгенде, кёзюн къармап алды да, къапды. Чайнады, чайнады, бирда татыу ангыламады.

– Да, тюлкю, сен махтагъанча, мени кёзюмю татыуу жокъду да, – 
деди айыу.

– Къалай жокъду, къайсы кёзюнгю къапханса?

– Да мен а сол кёзюмю къапханма.

– Айыу, сен телими болгъанса?! Сол кёзюн къапхан тёре къайда кёргенсе? Татыу сезерге сюе эсенг, онг кёзюнгю къап! – деди тюлкю.

Айыу кибик деп бошму айтылгъанды?! Ол жазыкъ мондай, хыйла тюлкюге ийнанып, онг кёзюн да чыгъарып къапды да, ажымсыз толу сокъур болду. Ол заманда айыу тюлкюге алдатханын билди. Мурулдады, къыжырады, ёкюндю, сытылды. Ачлыгъына энди сокъурлугъу да къошулду. 

Тюлкюню бууаргъа жаныды, алай – туталсанг, къойма! Къарап – 
кёраллыкъ, излеп – табаллыкъ, къуууп да жеталлыкъ тюйюл. Ахырында тюлкюге жалынчакъ болуп къалыргъа тюшдю.

Энди сокъур айыуну жумуртха жюк болурун хыйлачы тюлкю да бек уста билипди. Ол себепден айыуну къампайтыргъа хыйла къурап:

– Ай, зауаллы айыу нёгерим, сокъур болупму къалдынг? Жюрчю, бёрюню аллына бир къарай барайыкъ. Ол бир жукъ табып келе болур. Мен аллынгда чырпыны жерге къагъа барайым, сен да аны тауушу бла ызымдан келирге кюреш, – деди.

Экиси да тебиредиле. Тюлкю алда чырпы бла жерни къагъа, аны тауушу бла айыу да ызындан бара, бир къая киришге жетдиле. Сора, чырпыны шыхырдатып, киришден энишге атды.

Сокъур айыу чырпыны шыхырдагъан тауушуну ызындан секирди да, толанча, чулгъана барып, сойланды.

Тюлкю, кириш башындан къарап, къая тюбюнде айыуну ёлюп тургъанын кёргенде, сюйюнюп, тёгерек айланып, алайгъа муштухул жетди. Сора, къоркъаракъ болуп, тёгерекге къарай башлагъанлай, бёрюню къан жугъу болуп келгенин эследи.

Тюлкю, кёзбауланып, жилямсырады.

Бёрю, аны кёргенде:

– Нек жиляйса, не болгъанды? – деп сорду.

– Да жилямай, не этейим? Экибиз да бери келе тургъанлай, чибин тутама деп, айыу, къаядан секирип, ёлюп къалгъанды, – деди.

– Да ёлген эсе, ёлме къой, жаханим андан толсун. Мен да, жукъ тапмай, ач болуп, кючден башымы алып келеме. Болгъаным да къызыл къаннга боялып, – деди бёрю да.

– Да энди бу айыуну не этейик? – деп сорду тюлкю.

– Да этиб’а, не этерикбиз. Мен эрлай терисин сыдырайым, сен а экибизге да юлеш да, юлюшлерибизни жатыучу жерлерибизге башха-башха сал, – деди.

Тюлкю сюймеген олму эди. Этлени семизлерин кесини жерине, арыкъларын, сюеклерин бёрюню жерине жыйды. Бёрю, этге жудайып, ашары келгенде: 

– Ай, маржа, тюлкю, этни семиз жеринден экибизге да бирер иги къабын къапдырсанг а! – деп тиледи.

Тюлкю семиз жау тугулну кеси къапды, бёрюге уа жукъа жау кесекни ичине таш салып чулгъап берди. Бёрю, аны жутланып къапханда, тишлерин сындырды. 

– Ай, сёзю, тутхучу да болмагъан эки бетли, мен сени кёрейим! – 
деп, тюлкюню сюрдю. 

Тюлкю къачды, ол къууду. Тюлкю, къачып, тешигине кире башлагъанлай, бёрю, ызындан жетип, аны къуйрукъ къыйырын юзюп алды. Сора бир ауукъ заманны тюлкю тешикни аллын сакълап турду. Ол а эт юлюшюн ашап бошагъынчы, тешикден чыгъарыкъ тюйюл эди.

Бёрю тюлкюню сакълай-сакълай жалкъыды: «Не тешикде ёлюп къалгъанды, неда биягъы хыйлачы бир жанына сылжырагъанды, алай, ёлмей жашай эсе уа, табарма», – деген мурат бла кетип тебиреди.

Бёрю алайдан тайгъанлай, тюлкю чартлап чыгъып къачды. Къача барып, бир арыкъ тюлкюлеге жолукъду.

– Жол болсун, эй аман арыкъла! Былай арыкъ нек болгъансыз, сиз тюлкю миллетден тюйюлмюсюз, ашаргъа жукъ тапмаймысыз? – деп, оспар-оспар сёлешди.

– Да биз ашарыкъ табалмайбыз, сен а былай нечик семиралгъанса? Бизни да юйретсенг а, – дедиле.

– Ыхы, иш алай эсе, сиз, барып, буз юсюне жатып, къуйрукъларыгъызны суугъа жиберигиз. Алагъа чабакъла илинип, ауур болурла, ол заманда, къуйрукъларыгъыз бла тартып, чабакъланы чыгъарыгъыз да, ашагъыз. Сора семиргенни кёрюрсюз, – деп кёллендирди.

Тюлкюле, керти да бир аламат болабыз деп, бузгъа жетип, къуйрукъларын суугъа жибергенлеринде, терк окъуна къуйрукълары бузладыла. Ой, энди чабакъланы чыгъарып ашайыкъ деп, сыгъынып-сыгъынып тартадыла да, бузлагъан къуйрукълары юзюлюп-юзюлюп чыгъадыла.

– Ай, ол къуйрукъсуз къуртха бизни алдагъан этгенди, жюрюгюз, аны ёлтюрейик! – деп, тюлкюле бары да бирден жанып, ол чубур тюлкюге тебиредиле.

– Сен, чубуркъуйрукъ бетсиз, бизни алдап, къуйрукъларыбызны нек юздюргенсе? – дедиле.

– Ай харипле, сиз жашсыз. Эм алгъа мен да сизнича болгъан эдим. Ма, къуйругъуму кёресиз! Сиз къуйрукъларыгъызны сууда кёп тутхансыз да, чабакълагъа ашатып къойгъансыз. Анга мен не этейим? – деди да къойду чубур.

Ол дертленип къалгъан бёрю, излей келип, тюлкюлеге жетеди. Тинтип къарады. Барын да чубур болуп кёргенде, жаныгъан тюлкюсюн таныялмай, кетип къалады.

ЖАЛГЪАН НЁГЕР

Атны аяулагъан адетди. Бир адамны жангыз бир алашасы болгъанды да, ол да аны тёрт аягъын хар заманда наллап тургъанды.

Бир жол а ол алаша жайлыкъдан юйге къачханды. Къачып келе, бир уллу сыртны тюбюнден ёрге айланады.

Ол да сыртдан ауаргъа, бир ач бёрю, чартлап, аны аллына чыгъып:

– Аха, алаша, къайры ашыгъып бараса? – деп сорады. Алаша къулакъларын да сюелтип:

– Юйге барама, – дейди.

– Да мен иерик тюйюлме.

– Да, иймей, не этериксе?

– Ашарыкъма.

– Ой, харип, сен а шашып тура кёреме да! Ашап, мени неми ашарыкъса?! Къотур терим сюеклериме къатып турады. Кел, андан эсе нёгерле болайыкъ да, табылгъан ырысхыны кёрюрбюз, – дейди.

Экиси да, жорта барып, бир тюлкюге тюбейдиле. Бёрю, жетип, тюлкюню юсюне къайырылады.

– Аха, бёрю, бу этгенинг неди? – дейди тюлкю.

– Да не боллукъду? сени ашаргъа дейме!

– Ой, сен хариб’а акъылданмы шашханса? Мени неми ашарыкъса? Къуйругъума къарай эсенг, аны ичи – сюек, тышы – тюк. Къой, андан эсе ючю​бюз да нёгер болайыкъ, бир затыгъызгъа жарарма, – деп тиледи тюлкю.

Бёрю анга да угъай демеди.

Энди ючюсю да, кете барып, бир дорбуннга жетедиле. Ач, къарыу​суз да болуп, ол кече дорбунда къаладыла. Эрттенблагъа терен къар жа​ууп чыгъады. Барамта болуп тутулуп, ючюсю да ары-бери чыгъалмай къаладыла. Ашаргъа ашлары жокъ, ачлыкъ, суусаплыкъ да къысханды.

Алаша, не болса да, дорбундан чыгъып, чёп башланы чёплей, суу ичерге жайылады. Ол кезиучюкде бёрю тюлкюге:

– Тюлкю, энди биз ючюбюз да ачдан ёлебиз. Кел, андан эсе алашаны ашайыкъ, бир да болмаса, экибиз сау къалырбыз, – дейди.

Тюлкю:

– Да биз ючюбюз да нёгербиз. Бир сылтау тапмай, аны къалай ашайыкъ? – деп сорду.

Бёрю:

– Да не тюрлю болса да, сен бир сылтау тап! – деп, жутланнган халда тиледи.

– Алай эсе, ахшы, сен кесинге жюз жыл болгъанды де. Алаша аллай бир айталлыкъ тюйюлдю, мен а айтырымы кесим билеме. Эм кичини ашарбыз, – деди тюлкю.

Бир заманда алаша, суу да тапмай, мудах къайтып келди. Сора тюлкю, сёз къозгъап:

–
 Аланла, бизден къайсыбыз тамата болурбуз? – деп сорду.

Бёрю, секирип туруп: 

– Манга жюз жыл болгъанды! – деди.

Ол алай айтханлай, тюлкю къычырыкъ этип жиляп башлады.

– Тюлкю, не этесе, не болду, нек жиляйса?!

– Да не этейим? Жюз жыл мындан бурун бир балачыгъым ёлген эди да, аны эсиме тюшюрюп жиляйма, – деди тюлкю.

– Да жаннетли болсун… Алаша, санга уа ненча жыл толгъанды? – 
деп сорду бёрю.

– Да не билейим, алай а туугъан кюнюмю анам, налгъа жазып, туя​гъыма уруп къойгъан эди. Мен окъуй билмейме. Къарагъыз да, туугъан кюнюмю налымда кёрюгюз, – деди алаша да.

Тюлкю:

– Мен да окъумагъанма, тарихледен хапарым жокъду, – деп унамады. 

Ол заманда бёрю:

– Мен а окъуй билеме, – деп, алашаны арт аягъына къарай тебирегенлей, алаша, керилип, бёрюню башына урады да, кёзлерин чартлатады, ауузундан къанын келтиртди, башын да жарады. Бёрю сойланып жатады.

Ол заманда хыйлачы тюлкю: 

– Эй, мени медиресеге окъургъа бермеген анама жаным къурман болсун! – деп, къачып, агъачха ташаяды. Алаша да юйюне кетеди.

КЪОЙ БЛА ЭЧКИ

Эртте-эртте бир къарт киши бла къарт къатын жашап болгъандыла. Аланы уа жангыз бир къойлары бла бир эчкилери бар эди. Бир жол ол къарт киши:

– Къатын, биз бу къой бла эчкиге багъалмайбыз, ашатыр затыбыз жокъду. Кесинг кёресе, ачдан ёле турадыла. Кесип, аладан биз таба​рыкъ да жокъду. Кел, къабакъ эшиклени ачайыкъ да, сюйген жерлерине барсынла, – дегенди.

Къатын эрине угъай демеди. Сора, арбаздан къой бла эчкини тышына къыстап: 

– Энди сюйген жеригизде жашагъыз, тапханыгъызны ашагъыз, – 
деп, экиси да юйге къайтхандыла. 

Харип къой бла эчки уа не этерик эдиле? Бир къапчыкъ да алып, экиси да жолоучу болгъандыла. Сора, бара барып, бир уллу жолгъа чыкъ​гъандыла. Къарасала – жолда бёрю баш. Къоркъуп, къачаргъа да бир тебиредиле, алай бёрюню тёммеги болмагъанын эслеп, бёрю баш​ны, алып, къапчыкъгъа атып, андан ары кетгендиле. Бир жерде тохтамай, юч кюн бла юч кече баргъандыла. Тёртюнчю кюн а, бир ариу кенг талагъа жетгенлеринде, от кёргендиле. Алайда адамла болгъан сунуп, къууаннгандыла да, салып, ол отха баргъандыла. Барып къарасала уа, – 
от къатында юч уллу ач бёрю жатып, отха да къазан асылып, сууу да аяусуз къайнай тура. Асыры къоркъгъандан, къой бла эчки ёлюрге жетдиле. Къачар умут этгинчи уа, аланы бёрюле эслеп, секирип, ёрге къобуп, бизге ашарыкъ кеси келип къалды да деп, къууанып, къой бла эчкини тутаргъа хазыр болдула. Ол заманда эчки, эс жыйып, тюзюнлей бёрюлеге барды да: 

– Ингир ахшы болсун! – деп саламлашды.

– Сау болугъуз, жууукъ болугъуз, ахшы къонакъла! – деди къарт бёрю. – Къоркъмагъыз, жууукълашыгъыз бери. Къайдансыз? Баям, сиз жашаудан тюнгюлюп айлана болурсуз! Ай, татлы къонакъла уа, кесигиз да не тап келип къалдыгъыз, кёремисиз сууну бошуна къайнай тургъанын?!

Бёрюню тенглери аны акъыллы сёзлерине ыразы болдула, жютю акъ тишлерин ачып ышардыла. Ала да энди бир иги тояйыкъ деп, жарлы къой бла эчкини жояргъа хазыр болгъанлай а, эчки къойгъа:

– Жууугъум, ол бёрю башладан бирин бери чыгъарчы, была да ач кёрюнедиле – бирге ашайыкъ, – деди.

Къой бёрю башны, къапчыкъдан чыгъарып, эчкиге узатды. Ол:

– Аны къой, ол асыры гитчеди, уллурагъын сайла! – дегенде уа, эчкини хыйла этгенин ангылап, къой, бёрю башны бир ненча кере къапчыкъгъа салып, жангыдан чыгъарып турду. Сора эчки, ол жангыз бёрю башны алып, бу жарарыкъды деп, бёрюлеге атды да:

– Ма, алыгъыз да, биширигиз. Тоймасакъ, къалгъанларын да биширирбиз. Сиз, харипле, алыкъа бёрю эт да ашагъан болмазсыз. Дунияда андан татлы эт жокъду! Биширигиз, биширигиз, бюгече сизни бёрю эт бла тойдурургъа биз боюнубузгъа алабыз! – деди.

Тели бёрюле ийнандыла. «Эй, была бир залим затладыла, бизни да жутмагъа эдиле, – деп, сагъышха къалдыла. – Къачмасакъ, эшигибизни жабадыла», – деп, хыйла этдиле.

– Къазаныбыз не эсе да иги къайнамайды, мен бир отунла алып келейим, – деп, къарт бёрю къарангыгъа ташайды да кетди. 

Бир кесекден экинчи бёрю:

– Бизни тенгибиз былай кёп нек къалды? Ажашхан болур ансы, къайтыргъа заман а болгъан эди. Мен бусагъат аны чакъырып келейим, – 
деп, экинчи бёрю да кетди.

Къайдан къайтырыкъ эди, – ол да къайры эсе да думп болду.

– Мени тенглериме бир хата болгъанды. Барайым да, болушайым, – 
деп, ючюнчю бёрю да ашыгъышлы сылжырады.

Къой бла эчки уа, къууанып, кюлдюле. Сора, жатып, эрттенблагъа дери татлы жукъладыла. Бёрюле уа, жыйылып, бир бирлерине тырман этишдиле. Сора:

– Жангылдыкъ, бу жол биз бек жангылдыкъ. Къой бла эчкиден бёрюле къоркъгъандыла деб’а ким эшитгенди?! Энди, бирси бёрюле бу затны билселе, бизге не айтырла? Не айыплы иш этдик! Кеслери бизни ашагъыз деп келип тургъанлай, биз къоркъакъла уа къачып кетгенбиз. Келигиз, барайыкъ да, аланы ашайыкъ, – деп, артха къайтдыла.

Бёрюлени кёрюп, къой да, эчки да къарт эмен терекге миндиле. Бёрюле терекни къазып башладыла.

Асыры къоркъгъандан, жазыкъ къой, тиши тишине тиймей, алай къалтырай эди. Сора, эси аууп, кетип, терекден жыгъылады.

Эчки уа, аны кёрюп, къарыуундан келгени чакълы:

– Ай, сен жигит, жиберме ол къоркъакъланы! Мен да бусагъат тюшейим, хайт де, ычхындырма! – деп къычырды.

Бёрюле ары-бери чачылып къачдыла. Эчки да: «Тут, тут!» – деп, аяусуз къычыра къалды.

Эчки бюгюн да алай къычыра турады дейдиле.

ЭКИСИНДЕН ДА УЛАКЪ ЭСЛИ 

Бурун заманлада улакъ, бузоу, къозу шуёх болуп жашагъандыла. Жаз башы келгенлей, ючюсю да, таулагъа кетип, анда татымлы кырдык​дан тоюп, ох этип тургъандыла. Кеслери да семирип ёсгендиле.

Кюз арты жетди. Таулада къар жауду. Бузоу сууукъдан къалтырап башлады да, сора, не аз да тёзалмай, къарыуун бошап, жиляй-жиляй:

–
Тенглерим, келигиз, энишге тюшейик, тюзде жылыракъ болур, анда алыкъа къар да жокъду, – деди.

Алай улакъ бла къозу унамадыла. Бузоу не кёп тилеп кюрешди эсе да, алагъа айтханын этдиралмады. Сора кеси аллына кетди. Жол, айланч-къыланч бурула барып, суу боюнуна тюшдю. Сууну ары жанына ётеме деп, бузоучукъ кёпюр арасына жетгенлей, ары жанындан бир уллу бёрю чыгъып:

– Жолунг болсун, бузоучукъ! – деди.

Къоркъгъандан, бузоуну тили тутулду, бир сёз да айталмады.

– Не тынгылайса? Бир жукъ нек айтмайса? – деп ачыуланды бёрю.

Бузоучукъ къалтырады, къайда болгъанын да унутду, кёзлери уа кюн жарыкъны да кёрмейдиле. Сора, кючден-бутдан: 

– Сау бол! – деп саламлашды.

– Аллай бирге саламлашмай нек турдунг? Сен менден ыйлыгъырча къачан болгъанса? – деп, бёрю алгъындан да бек ачыуланды.

Бузоу бёрюден саулай къутулмазлыгъын ангылады. Къадарым алай болур эди деп сагъышланнганлай а, бёрю:

– Артха бир къарачы! – деди.

Ол да артха къарагъанлай а, бёрю, жетип тутду да, бузоуну ашады. 

Таулада алгъындан да бек сууукъ болду. Къозу да сууукъгъа тёзалмай башлады.

– Кел, энди тауладан тюшейик, энишгеде жылыракъды, – деди къозу улакъгъа.

– Алыкъа эрттеди, ашыкъма. Энтта бир кесек турайыкъ, – деди анга улакъчыкъ.

– Кел, бирге барайыкъ, эрикмебиз, – деп кюрешди къозучукъ, алай улакъ таудан тюшерге унамады.

Къозу кеси кетди. Жаяу жолчукъ бла суу боюнуна тюшдю. Кёпюрчюкню кёрюп, ары тебиреди. Аны да кёпюр ортасына жетгени бирси жанындан а биягъы бёрюню чыкъгъаны тенг болду. Бёрю, аууз суулары да келе:

– Жол болсун, татлы къозучукъ! – деди.

Къозучукъну тюгю ёрге турду, тили тутулду, кёзлери къарангы этдиле, сёз да айталмай къалды. Бёрю, ачыуланып:

– Да сен а ёхтем болуп тураса да! Мени бла саламлашыргъа дамы тенгсинмейсе? – деп къычырды да, къозуну къатына барып: – Ызынга бурул! – деди.

Къозучукъ ары айланнгынчы окъуна, сермеп алып, бёрю аны да ашады.

Кесинлей къалгъан улакъ эригип башлады. Къыш сууугъу сюеклени окъуна юшюте тебиреди. Ол да, энишге тюшерге деп, жолгъа чыкъ​ды. Суу боюнуна тюшюп, кёпюрге миннгенлей а, бирси жанындан ол биягъы мухар бёрю чыкъды да:

– Жолунг болсун, сюйдюмлю улакъчыкъ! – деди.

«Ай, жарлы манга ёлюм жетип къалды кёреме!» – деп, улакъчыкъ бек къоркъду. Алай къоркъгъанын бёрюге билдирмеди. Тюзюнлей бёрюге къарап, жигейчигин къымылдатып башлады.

– Ол артынгда къымылдагъанынг не затды? – деп, бёрю сейир этип сорду.

– Ол а мени къуйругъумду. Мени сакълаучу ит сени жыртама деп, мени къуйрукъчугъум а, унамай, тийме, ол да бир жарлыды деп кюрешеди, – деди.

– Ол башынгдагъы узунла уа не затладыла? – деп сорду бёрю.

– Ала уа кеслери алларына кесиучю къылычларымдыла. Ала бла жолоучуланы жолларын тыйгъан бёрюлени къарынларын жарама.

Бёрю ары дери да къоркъа тура эди, аны эшитгенлей а думп болуп къачды. Улакъ да аны ызындан къуугъанча этди да, бир кесек чапды. Бёрю агъачха ташайды да кетди. Улакъчыкъ да, къууанып, юйюне келди. 

ТЮЛКЮ ХЫЙЛА

Бизни аталарыбыз къатын алмагъан, аналарыбыз да эрге бармагъан буруннгу ёмюрледе бек амалчы бир тюлкю жашай болгъанды. Ол тюлкю, жолда кетип бара, бир жез къонгуроу табады. Уллу къууанып, аякъчыгъы бла къонгуроуну ары-бери тёнгеретип зынгырдатады. Къуйрукъчугъун къонгуроуну тешигине сугъуп, уясына алып келеди. Бир кюн салам тишни юсюне минип, къонгуроуун да ары-бери атып ойнай тургъанлай, къонгуроу, саламгъа тюшюп, тас болады. Арыгъынчы излейди, тапмайды.

Тюлкю ол саламны чачып кюрешеди, алай тауусалмайды. Къонгуроуун къоюп да кеталмайды. Бир амал, бир мадар болургъа керекди деп, тюлкю саламны жандырыргъа от излей кетеди.

Сора, жорта барып, бир отха жетеди да:

– Ой, жаным-тиним алтын бетли къызыл от, мени сенден сюйгеним жокъду. Манга бир мыдыхчыкъ берирми эдинг деп, бек базынып келгенме, – дейди.

–
Дуния таныгъан кука тюлкю! Мени жюрегинг бла сюйгенинг ючюн берекет берсин! Аны ючюн кёп сау бол! Алай мыдых а бералмайма, не ючюн десенг, кесим да кючден-бутдан жана турама. Менден кесеу алмагъан адам къалмагъанды, къайсы биригизге мыдых табайым, – дейди анга от.

Тюлкю, ачыуланып, отну ёчюлтюрге къаст этип, суугъа барады да:

– Эй жан досум, жылтырауукъ таза суу! Сени кючюнг чексизди. Магъананг да уллуду. Тилеклени тапдыргъан шуёхум, манга кереклими тындырыр чакълы бир суучукъ бер деп келгенме, – деди.

– Эй жюйюсхан, кука тюлкю! Манга берген бийик даражанг ючюн кёп сау бол! Алай суу берирге уа болалмайма. Не ючюн десенг, эшекле, ичип, аз этгендиле да, кесим да кючден саркъа барама, – деди.

Тюлкю, сууну жанып, эшеклеге жойкъулланып жетеди да:

– Ай, ёмюрюгюз узакъ болсун, эшек шуёхларым! Сизден тынч, сизден боюнсуннган дунияда жан жокъду, аны ючюн мен сизни бек сюеме. Бу кюн къызыуда суусап болгъан болурсуз, барып, ол суудан да бир ичигиз, – деп кукаланды.

– Ариу сёз айтаса, муратынга жетиш! Алай биз а суу ичер керекли тюйюлбюз, бусагъатда ичип келгенбиз. Андан кёп ичсек, жашладан къачып къутулаллыкъ тюйюлбюз. Ала бизге минерге марап айланадыла, – 
деп жууапладыла эшекле да.

– Эй сиз, аман узункъулакъла! – деп, тюлкю, айланып, жашлагъа барады.

– Ой, салам алейкум, жигитле! Шуёхларым! Эшекле чунгургъа жыйылып турадыла, былайда чабышып нек къыйналасыз, барыгъыз да, алагъа минигиз! – деди.

– Сен а тюлкю не дамырлыкъ айтаса! Эшеклеге асыры кёп миннгенден, къуйрукъларыбыз ауруп окъуна турадыла, – деп къойдула.

Тюлкю, ала бла да онгмазын билип, башха хыйла къурайды. Жашланы аталарына-аналарына барып: 

– Хей, жууукъларым, нек турасыз? Жашларыгъыз бир бирлери бла тюйюшюп, бир бёлеги да жаралы болуп жатадыла! – дегенде, жашланы аталары-аналары, дауур-дууур этип, жашлары болгъан жерге чабадыла. 

Жашла, аланы кёргенде, тюерге келедиле деп, эшекле таба къачадыла. Эшекле, аланы кёрюп, – суу таба, суу да, эшекледен къоркъуп, от таба барады; от да, суудан къачып, саламгъа жетеди, салам, отдан къутулалмай, жанады. Хыйлачы тюлкю, жолукъгъанына ётюрюк айтып, бирин бирине юсгюрюп, ахырында саламны жандырды.

Урходук тюбюнден къонгуроуун чыгъарып: 

– Эй-хей, тамаша! «Амал билген – амал бла, амал билмеген – аман бла» деп, нечик керти айтхандыла. Биз, тюлкю миллети, хыйлабыз бла не сюйсек да эталып болабыз. Бизни хыйлабыз хорламаз, анга женгдирмез зат жокъду! – дей, къонгуроуун да зынгырдата, кёзден ташайды.

ТЮЛКЮ, АЙЫУ, БЁРЮ 

Эртте-эртте бёрю, тюлкю, айыу бирге къош болуп жашагъандыла. Урушмай, тюйюшмей, ючюсю да тап жарашып тургъандыла. Кюз арты келип, къар жаугъанда, ашаргъа бир зат табар эсек деп, жолоучу болгъандыла да, бара барып, жауу бла бир гыбыт тапхандыла. «Артда, бек ач болсакъ, ашарбыз», – деп, ол гыбытны бир уллу терекни бутагъына тагъып къойгъандыла. Агъачдан чыкъгъанлай а, къой сюрюуге тюбегендиле. Сора, къой тутар умут этип, ючюсю да, къойчу бла итле эслеялмазча, бир жерде букъгъандыла. Алай, не бек кюрешген эселе да, къой жукъ да болалмагъандыла, – къойчу бла аны итлери бек сакъ эдиле.

Охо, кече бла урларбыз деп, ючюсю да бир дорбунда тохтагъандыла. Алай ол кече сюрюучю кёз да къысмагъанды, итлери да, кече узуну​на сюрюуню тёгерегинде чабып, къаты сакълагъандыла. Сора бу юч нёгер да 
жашагъан жерлерине къурлай къайтхандыла. Танг атханды. Ачдан а къарынлары, гъур-гъур деп, къобуз согъа эдиле. Тынгылай кетип, тюлкю:

– Бизге ким эсе да келе болур дейме. Барып, бир къарайым, – деп, дорбундан тышына чыкъгъанды. 

Тышында бир кесек туруп, кеси аллына сёлеше, артха къайтханды да:

– Тенглерим, къоншу ханны жашына къыз туугъанды. Ханны шапалары келгендиле. Ала ханны жашыны къызына ат ата деп тилегендиле. Бармасам, барыбызгъа да айып жетер. Кёп турмам, терк окъуна къайтырма, – деп кетгенди.

Сора, чабып барып, гыбытны такъгъан тереклерине жетгенди. Башын ачханды да, тойгъунчу, ол жаудан да ашап, хамхотун да жалай, ызына тебирегенди. Кире келгенлей а, бёрю бла айыу анга:

– Ол жангы туугъаннга уа не ат атадынг? – деп соргъандыла.

– Ханны къызына тийишли ат атаргъа керек эди да, Башчылыкъ атагъанма, – дегенди.

Экинчи кюн да была, ол сюрюу болгъан жерге барып, не кёп сакъ​ласала да, къой туталмагъандыла.

Танг атханлай а, тюлкюню биягъы хыйласы эсине тюшгенди. Дорбундан тышына чыгъып, кеси аллына сёлешгенди да, къайтып, бёрю бла айыугъа:

– Ханны ортанчы жашына да къыз туугъанды. Биягъы шапала, келип, анга ат атамай амалынг жокъду деп тилейдиле. Мен терк окъуна жетип къайтайым, – дегенди.

Тюлкю эл таба жортханды, сора биягъы терекге бир жанындан жетгенди. Жауну жарымын ашап, игида тоюп, тенглерине къайтханды.

– Энди уа не ат атадынг? – деп соргъандыла тенглери.

– Бек тийишли ат атагъанма: Ортанчычыкъ дегенме. 

Энтта бир кече озду. Бёрю бла айыу ачдан къарыусуз болдула. Сора ючюсю да, бирге барып, жаудан тояргъа оноу этдиле. Тюлкю уа, ичинден: «Мен ол жаудан сизге бир зат жетдирмем!» – деп, тышына чыгъып, биягъы кеси аллына сёлешип, дорбуннга къайтханды. Кирип келип, ыразы болмагъанча:

– Бир уллу хайыр этгенча, бу ханла мени эрикдирдиле! Биягъы шапалары жетгендиле да, сабийге ат ата деп къоймайдыла, – дегенди.

– Бар, бар, бизге да бир къабар зат ала кел, – дегендиле бёрю бла айыу. 

Тюлкю кетгенди, бёрю бла айыу а аны сакълап къалгъандыла.

Тюлкю уа, агъачха ташайып, гыбыт тагъылып тургъан терекге жетип, жауну къалгъанчыгъын да бошагъанды. Сора, гыбытны кёпдюрюп, хауасы чыкъмазча, башын да иги къысып, дорбуннга къайтханды.

Биягъы бёрю бла айыу тюлкюге:

– Бу жол а ханны жашындан туугъаннга не атадынг? – деп соргъандыла.

– Да бек тийишли ат атагъанма, Тюпчюк деп, – дегенди тюлкю.

Тенгле эрттенбла, айтханларыча, гыбыт тагъылгъан терекге барыргъа деп чыкъгъандыла. Терекни къатына жетип, ючюсю да гыбытха къарагъандыла. Ким тюшюрсюн деп, дауур этгендиле. Адетге кёре, тюлкю тюшюрюрге керек эди: ол барысындан да кичи эди. Алай ол, ханнга баргъанымда, бек арыгъанма деп, гыбытны тюшюрюрге унамагъанды. Терекден гыбытны алыргъа бёрюге тюшгенди. Терекге минип, ол гыбытны энишге атханды. Гыбытны ачханларында, андан хауа чыкъгъанды, жауу уа жокъ.

– Бу тюлкюню ишиди! – дегенди бёрю. – Ол ат атаргъа жюрюмегенди, жаудан ашаргъа жюрюгенди.

– Ётюрюкню къалай айтаса?! Кесинг ашап, меними терслерик эдинг? Мен экигизден да къарыусузма да, сен манга андан къадала​са, – деп, тюлкю бёрюге ауузуна келгени чакълы бир аман сёз айтды.

Аны бла даулаш тохтамады. 

– Жауну ким ашагъанын билир ючюн, кече уллу от этип, аркъабызны жылытайыкъ, хар бирибизни аллына уа табакъ бла суу салайыкъ да, сууну ким ичсе, жауну да ол ашагъаны белгили боллукъду. Сора уручуну, кесип, этин юлеширбиз, – деди кёпню кёрген бёрю.

Анга барысы да ыразы болдула. Уллу от этип, алларына суу бла бирер табакъ салдыла. Бир кесекден бёрю бла айыу хурулдап жукълай башладыла. Тюлкю уа, суусапдан ёлюрге жетип, бирда жукълаялмай эди. Сора, сууун ичип, табагъын бёрюню аллына тюртдю да, аны табагъын а кесини аллына салып жатды.

Эрттенбла къобуп къарагъанларында – бёрюню табагъында суу жокъ. Тюлкю бла айыу, бёрюню кесип, этин тенг юлешдиле. Хар бири юлюшюн алып, тешиклерине ташыдыла.

Энди тюлкю, бёрюню ич жауун кёрюп, аны кесиме не амал бла да алмай къоймам деп, айыугъа келип:

– Кел, ёчешейик: бёрюден жетген ич жау юлюшлерибизни тешиклени аллына салайыкъ да, бир жерден чабайыкъ. Артха ким къалса, ол жау юлюшюн ашамайды, аны къыш азыкъгъа экибизге да къояды, – 
деди.

Айыу анга бек ыразы болду, кеси кесине: «Мен тюлкюден къарыулума, артха ол къаллыкъды, аны жау юлюшюнден бир къапханлыгъыма, манга заран боллукъ болмаз», – деди да, тешиклени аллында жауланы тагъып, чабышыргъа чыкъдыла. Чабаргъа кетип бара, тюлкю:

– Сен былайда бир кесек сакъла, маржа, мен бир суу ичип къайтайым ансы, суусапдан ёлеме, чабаллыкъ тюйюлме, – деп, артха айланды. 

Келип, айыуну жауун да кесини тешигине элтди, жауну орунуна уа бир уллу акъ ташны салды. Сора экиси да чабышдыла.

Айыу, алгъа жетип, ол акъ ташны къапды да, тишлерин сындырды. Тюлкю уа, къачып, тешигине ташайды да кетди.

Айыу бек ачыуланды, олсагъатда тюлкюню тутса эди, жыртып атарыкъ эди, алай, аны билип, тюлкю тешикден чыкъмады, айыу а ары киралмады.

Айыу, эт юлюшюн бошап, ач болуп башлады. Тюлкю уа тешигинден чыкъмай эди. «Бу ачдан ёлген болурму?» – деп, айыу, барып, тюлкюню тешигине къарады. Анда уа тюлкю, кёзлерин къаты къысып, не эсе да бир затны сукъланырча чайнай эди. Асыры ачдан, ачыуланнганын да унутуп, айыу:

– Тюлкю, не зат ашайса? Мени да сыйласанг а! – деди.

– Ачмыса, харип, айыу? – деди тюлкю. – мен а бек токъма, бусагъатда кёзлерими ашап зауукъ этдим, андан татлы аш алыкъа кёрмегенме.

Къууанып, айыу тешигине къайтды. Тырнакълары бла кёзлерин жыртып алды да, сокъур болду. Асыры ачыудан, айыу не этерин билмеди. Кимни айтханына да ийнаннганы ючюн кесине урушуп, энди тюлкю бла къоншулукъ жюрютмезге ант этип, тышына чыкъды да, къайры эсе да тебиреди. Аны кёрюп, тюлкю да тешигинден чыкъды, айыуну жетип, иничке ауазы бла:

– Кюн ахшы болсун, багъалы айыу! Къайры ахшы жолгъаса? – деди.

– Сен а кимсе? – деп сорду айыу.

– Мен къоянчыкъма, тенглерими тас этип, аланы табалмай чабып айланама. Сени кёзлеринге уа не болгъанды? – деп сорду.

– Ой, сорма сен аны, ахшы къоянчыкъ! Аны хапарын айтхан манга алай тынч тюйюлдю. Мени тенгим тюлкю болгъанды. Хар заманда да алдап, мени жюрегими ол аз къыйнамагъанды! Ахырында уа, ма, сокъур этип къойгъанды.

– Ай, жарлы сен, къалай харип болгъанса! Ай юйюнге, андан иги тенг тапмаймы эдинг?! Дунияда андан хыйлачы жокъду, аны къалай билмегенсе? Мен аны бла шуёхлукъ бир заманда да жюрютмез эдим. Халал айыу, кел, энди бирге жашайыкъ, мени ызымдан жюрюрсе, сени жюрегинги мен бирда къыйнамам. Мени саламым барды, андан жыжым кибик этейим да, аны къыйырындан тутуп айланырса, – деди тюлкю.

Биягъы айыу ийнанды. Тюлкю, саламны алып, – алда, аны ызындан – айыу, тебиредиле. Къая эринине жетгенлей а, тюлкю:

– Сюйген нёгерим айыу! Ма былайда жол юсюнде эшекле бардыла. Кел, чабайыкъ да, аладан бирин тутайыкъ, – деди.

Тюлкю кеси кесине: «Айыу, салам ызындан чабып, къаядан кетер да, аны этинден да бир иги тоярма», – деп, саламны энишге атама дегенлей, аягъы тутмай, тюлкю къаядан кетди да, сойланды да къалды.

Тюлкюню тутхан ниети ахырында кесине жетди.

ЁГЮЗ БЛА ЭШЕК

Эртте-эртте, бек эртте, бизни аталарыбызны аппалары да сабийчикле болгъан заманда, бир саудюгерчи киши жашагъанды. Анга байлыкъ, билим, насып да тергеусюз берилип къалгъан эди.

Ол саудюгерчи кеси уа хайыуанланы, къанатлыланы тиллерин иш да билип болгъанды. Алай а ол хунерин къатынына билдирмегенди, билдирирге да жарамагъанды.

Да ма ол саудюгерчи бир эшек бла бир ёгюзню хаман да арбазында сакълагъанды. Эшегине минип, бир-бирде жерине-мюлкюне къарай айланнганды, бир-бирде уа бош алай, къаукъалакъ этгенди. Ёгюзю бла уа кюн сайын сабан сюрдюрюп, суу ташытып, отун келтиртип, не аз да солуу бермей тургъанды.

Кюнлени биринде ёгюз эшек тургъан оруннга баргъанды. Орунну тёрт жанына къарагъанды. Куудушунда кём-кёк бичени, торбасында сууурулгъан арпасы, бир жерде челек бла суу салынып, орунуну тюбю да жылтырап тургъанын кёрдю. Эшекни кесин а несин айтаса, асыры семизден, тюгю къатапача жылтырайды.

Ёгюз, эшекни ашаууна-жашаууна сукъланып: 

– Эй, насыплы эшек, зауукълукъ сендеди, сюйгенингча ашайса, сюйгенингча жашайса, тынч-ырахат солуйса. Иебиз сени къыйнамайды, кюнде бир сагъатны минеди да, къайтады, сюйген ашынгы аллынга тёгюп турады, семирип, жылтырап тураса. Мени уа, кёресе, бир кюнню солууум болмай, эрттенден ингирге деричи сабаннга, тирменнге, суугъа, отуннга да жюрюйме, – деди.

Ол заманда эшек ёгюзге:

– Сен солургъа сюе эсенг, суу берселе, ичме, аш берселе, ашама, тап, ач болсанг да, эки-юч кюнню жукъ ашамай, кесинги ырахын кибик этип тур. Боюнса салып, ишге тебиреселе, жатып, ынычха да тохта. Алай этсенг, бир ауукъ кюнню солурса, – деди.

Хайыуан, къанатлы да тил билген саудюгерчи уа ёгюз бла эшекни ол ушакъларын, жашыртын тынгылап, эшитип турду. Болсада жукъ айтмады.

Кюн батды, кеч бола тебиреди. Саудюгерчини жалчысы, ёгюзню оруннга жыйды да, ашаргъа – бичен, ичерге да суу салып кетди.

Эрттенбла туруп, ёгюзню жегерге барса уа, бичен да ашалмай, суу да ичилмей тургъанын кёрдю. Юйге къайтып, ёгюзню болумун иесине айтды.

Саудюгерчи, ышарып:

– Ёгюз ырахын эсе, аны орунуна эшекни жек да, бар, – деди.

Жалчы, эшекни жегип, ишге кетди. Гёбел эшек, кюн узуну ишлеп, ингирде арып келди. Ёгюз биягъы эшекге барды да:

– Ой мени сюйген жууугъум, табу болсун, сени кючюнгден, ох деп бир солудум. Мени мюйюзлерим тауусулгъунчу, сени бу ахшылыгъынгы унутмам! – деди.

Эшек кеси кесине палах туудургъанына бушуу-бушман болду. Гаммойланды, ёгюзге жууап къайтармады.

Экинчи кюн да жалчы жарлы эшекни, сюрюп, жараулу кюйде ишлетип къайтарды. Эшек, сылыт болуп, боюнун да хамутха сыдыртып келди.

Ёгюз а, аны аллында ингирдеча, эшекни аллына барып, махтап, ахшы тилекле этди.

Эшек, ёгюзге тиш къыса, этген ишине да уллу сокъурана, ёгюзге:

– Ай, ёгюз жууугъум, сен билемисе, мен бюгюн иебизден санга бир аман хапар эшитгенме. Сени ючюн мен бек бушуу этип келеме, – деди.

Ёгюз:

– Не зат эшитгенсе, айт, маржа, эшитейим! – деп сагъайды.

– Эшитгеним а олду: «Ёгюз аурурдан болса, эрттенбла кесип кетерирге керекди. Эти хоча болмаса да, териси бир жукъгъа жарар», – деп, иебиз жалчысына алай айтханды. Мен бу сёзню сени жазыкъсынып айтама, этер мадарынгы уа кесинг билирсе, – деди эшек.

Ёгюз бек къоркъду. Титиреп, силкинди. 

– Сау бол, айтханынгы иги этдинг. Неди амал! Эрттенбла ишге барырма, – деп кетди. 

Эшег’а ишден къалгъанына бек къууанды.

Не айтыу бар?! къоркъгъан нени да этеди. Ёгюз да, ол сёзню эшитгенлей, къууулуп келип, куудушда биченин ашады, гуллада сууну да жугъун къоймай ичди.

Саудюгерчи эшек бла ёгюзню ол таша ушакъларын да, жашыртын тынгылап, эшитген эди, алай, жукъ да айтмай, сейирни кёрюрбюз деп къойгъанды.

Экинчи кюн эрттенликде къатыны бла арбазгъа чыгъып олтурдула. Ол кезиуде уа жалчылары, барып, ёгюзню тышына жиберди. Ёгюз, саудюгерчини кёргенинде, ёмюрде да аурумагъанча, тири-тири атлады. Тюзюнлей, барып, арбаны жанына сюелип тохтады.

Ёгюзню алай этгенин кёргенинде, саудюгерчи къолларын бир бирине урду да:

– Ха-ха-ха! – деп кюлюп, артына ауду.

– Не кёрдюнг, не затха кюлесе? – деп, къатыны, къайтарып-къайтарып тынгысыз сорду.

– Къулагъым бла эшитип, кёзюм бла кёрген затха кюлеме.

– Да ол тамашаны бизге да айт, биз да кюлейик, – деп, къатыны тиледи.

– Угъай, аны айтыргъа жарарыкъ тюйюлдю.

– Нек жарамайды?

–
 Айтсам, ёллюкме да, аны ючюн жарамайды.

Саудюгерчи хайыуан, къанатлы тиллени билгенин башхагъа айтса, аны ёлмей амалы жокъ эди, ол затдан къатыныны уа хапары жокъ эди.

Ол себепен эрини анга алай тамаша жууабы къатынны мыйысына ётдю. Масхара этгеннге санады.

– Да сора сен манга кюлесе, мен ол ишни ачмайын къоймам! – деп, эрине къадалады. 

Араларына ёчюлмезлик къаугъалы гурушха тюшдю. Саудюгерчи къатынын бек сюйюп алгъан эди. Эки жанындан да жууукъ эдиле. Къатын анга сабийле да ёсдюргенди. Саудюгерчи аланы барын да акъылгъа алды. Таша ишин айтмай, къатынын мудах этгенден эсе, айтып, ёлюрге окъуна таукел болду. Сора кеси кесине: «эм алгъа сабийлериме осуят этип, къагъытха тюшюртейим да, таша затымы къатыныма айтып, алай ёлюрме», – деди.

Экинчи кюн сабийлери, шагъатлары, молла, кесини жууукълары, къатыныны жууукълары да къалмай жыйылдыла. Саудюгерчи аланы алларына сюелди да:

– Жамауат, мени башхагъа зараны жетмеген бир жашырын ишим барды, мен аны кимге да болсун, башха адамгъа билдирсем, олсагъатдан ёлмей амалым жокъду. Энди уа мени къатыным, ёллюк эсенг да, ол жашырын ишинги айт деп тохтагъанды да, аллыгъызда осуятымы этип, къатыннга да жашырынымы айтып ёлейим деп, сизни андан жыйгъанма, – деди.

Жыйылгъанла тамаша болдула. Къатындан: 

– Къой, Аллах ючюн, аллай керексиз затла бла кюрешме. Кесинги – 
тул, сабийлеринги – ёксюз, жууукъну, тенгни да мудах этме, – деп тиледиле.

Къатын къайдан унасын, эшитирге да сюймеди. 

– Ма былайда ёлюп къаллыкъ эсе да, айтдырмай къоярыкъ тюйюлме! – деп сюелди.

Жыйылгъан халкъ жерге къарады, мудах болду. 

– Ёмюрледе быллай иш болмагъанды, бу не сейирди?! – дедиле.

Энди саудюгерчиге ёзге мадар къалмады. Турду да, юй хайыуанлары тургъан арбазгъа кирди. Къуюдан суу чыгъарды. Абидез алды. Ызы бла, халкъгъа къайтып, жашырын ишин да айтып, ёлюрге деген сагъышда сюелип тохтады.

Ол арбазда уа саудюгерчини бир ити, бир гугуругу, гугурукну да элли тауугъу бар эди. Ит олсагъатдан гугурукга барды да:

– Эй, къызылсакъал жууугъум, мен бир зат билеме, сен а аны билемисе? – деди.

– Угъай. Не затды?

– Ант этдир, мен жукъ ангылай эсем, бизни иебиз дынгыраяды.

– Эй-хей, не болгъанды? Ауругъан хапары жокъ эди да?

– Да, болуб’а, не боллукъ эди, къатыны боюнундан буууп тохтагъанды да, энди уа ёлюр къайгъысына кирип айланады.

– Эй, жууугъум, къалачкъуйрукъ, бизни иебизни башында жумурт​ханы танкысы чакълы бир акъылы жокъду. Эр киши юйдегисине оноу этип жашаргъа керекди. Алайсыз жарамайды. Кесинг кёресе, мени оноуума элли тауукъ къарайды. Мен алагъа ариу да айтама, урушхан да этеме, бир деп бири мени оноуумдан чыкъмайды. Ол а жангыз къатынына айтханын этдиралмай, ахыратха атлана турады. Алай керек эди анга, – деп къойду хораз.

ЧОМАРТ БЛА МОМАРТ

Чомарт бла Момарт къарындашла эдиле. Чомарт халалдан ёле тургъан бир аламат жаш болгъанды. Аны кичиси Момарт а, асыры къызгъанчдан, адамгъа бир тюкчюгю къорагъандан эсе, жаны чыгъып къалса сюе эди. Ала кеслери да бир жерде къоншу жашагъандыла.

Кюз артында бу къарындашла бир узакъ жолоучулукъгъа тебирегендиле. Барлыкъ жерлери узакъ болгъаны себепли, жол азыкъларын да анга кёре алгъан эдиле. Жолда бара, Момартны башында азы​гъын ашатмай къалай къутулурундан башха къайгъысы болмагъанды. Ала жетер жерлерине жетгинчи, кёз байлагъанды да, кече къалыргъа деп, бир ариу талачыкъгъа чыгъып тохтагъандыла. Азыкъ ашаргъа тебирегенлей а, Момарт:

– Мени азыгъым терендеди, эрттенбла чыгъарырма, – деп, экиси да Чомартны азыгъын ашап бошап, жукълагъандыла. 

Кече, ала тынчайгъандан сора уа, уллу къар жаууп тебирегенди. Момарт, эрттенбла кесини азыгъы ашалырын билип, Чомарт жукълагъандан сора, азыгъын да алып, юйюне кетгенди. Чомарт, эрттенбла уянып къарагъанында, къар терен жаууп, юсю къар бла тумаланып, Момартны да кетип тургъанын кёрюп, жолуна кеси жангызлай тебиреди. Жетер жерине да жеталмай, не артха къайтыргъа, не алгъа барыргъа билмей, ач да, кеч да, сууукъ да болуп, ингирликге бир къая тюбю дорбуннга бурулгъанды. Дорбунда бири биринден уллу юч мулжар кёргенди. Сора: «Быланы иелери болурму, ярабий», – деп, дорбунну арт аласында кесине бугъар жер хазырлагъанды.

Энди бюгече былай къалырма деп тургъанлай, юч мулжарны да иелери – айыу, бёрю, тюлкю – келгендиле. Ала къонакъны билмеселе да, къонакъ аланы хапарларына тынгыларгъа хазыр болгъанды. Ючюсю да кеслерини жашау-ашауларындан хапар айтып башлагъандыла. Айыу:

– Бёрю, сени жашауунг-ашауунг неди? – деп соргъанды.

Бёрю, эринин-бурунун жалай:

– Да бир сокъур къойчу барды да, аны ол сокъур кёзюню жаны бла барып, хар кюнден бир къоюн ашайма, – дегенди.

– Ол къойчуну кёзюн сау этер амал а жокъмуду да? – деп соргъанды айыу.

– Болмай а! Алай, манга насыпха, къойчу аны билмейди!.. Сюрю​уюнде бир акъ ириги барды да, аны кесип, кёзюн орунуна салып байласа, сау боллукъ эди, – деп жууаплагъанды бёрю.

– Сен а, тюлкю, не ашап жашайса? – деп соргъанды айыу.

– Мени уа былай анда, сыртла ичинде, кюмюш ахчасы бла бир чыккырчыгъым барды да, кече ары чычхан тюшсе, аны ашап жашайма, – 
деп жууаплагъанды тюлкю.

Сора бёрю да кеси кезиуюн:

– Айыу, сен а не ашап жашайса? – деп соргъанды.

– Да мен а былай анда бир ыран барды да, хар кюнден, аны тюбюне барып, ауузуму ачсам, жау гулмак тюшеди да, аны ашап турама, – 
дегенди айыу да.

Андан кёп хапар айтмай, ючюсю да жукълагъандыла. Танг атхан​лай а, бет-къол жууа да къыйналмай, ишлерине берип кетгендиле.

Чомарт да, кече алай бек тынчаймаса да, хапаргъа тынгылагъаныны хайырын ангылап, ызларындан тебирегенди. Бара барып, тюлкю кюмюш ахчалы чыккырын зангырдата тургъанлай, къазыкъ бла сыртына уруп, кесин ёлтюралмаса да, ахчасын а бек ариу сибиргенди. Анга да къууана, Чомарт айыуну ашауу таба тебирегенди. Къоркъаракъ да болуп, айлана баргъанлай, айыуну ыранны тюбюнде ауузун ачып тургъанын кёргенди да, ыран башында жау тугулланы барын да къалдырмай жыйып: «Айыу да къурлай къалмасын», – деп, бир уллу акъ ташны энишге жибергенди. Биягъы жау тугул келеди деп, ауузун ачып тургъанлай, ол акъ таш, келип, айыуну тишлерин ауузуна къуйгъанды да къойгъанды. Жауну да, ахчаны да кётюрюп, Чомарт бёрюню ашлауу таба тебирегенди. Айлана барып, бёрю айтхан ол сокъур къойчугъа тюбегенди да:

– Кёп болсун, алан! – деп, жарыкъ саламлашханды.

– Сау бол, сау кел, жууукъ бол! Не айланаса, не жюрюйсе, ахшы улан? – дегенди къойчу да.

– Бош айлана келеме, бош… Къош къолайынг а къалайды, тамата? – 
деп соргъанды Чомарт.

– Да хатам жокъ эди, алай, кесинг кёресе, бир кёзюм сокъурду да, ол кёзюмю жаны бла келип, бёрю хар кюнден бир къоюму ашайды.

– Сокъур кёзюнгю сау этсем эди, манга не берир эдинг?

– Тейри, сен аны сау этсенг, къойларымы эки бёлюп, бир жартысын санга берир эдим, – дегенди къойчу.

Чомарт: «Биягъы бёрю жетер», – деп, ашыгъыракъ да болуп, акъ ирикни тутханды да, терк окъуна аны кесип, кёзюн чыгъарып, къойчуну сокъур кёзюню орунуна салгъанды. Бир кесек тургъанлай, къойчуну кёзю сау болгъанды. Къойчу, къууанып, ыразы да болуп, сюрюуюн эки бёлюп, бир бёлюмюн Чомартха бергенди. Ол а, къойланы да аллына этип, жау бла ахчаланы да аркъасына кётюрюп: «Сау къал», – деп саламлашып, юйю таба тебирегенди.

Асыры къууаннгандан, Чомартны аягъы тюбюнде чёп сынмай эди. Тюш бола, арбазына жетгенде уа, къойланы да мал оруннга уруп, аркъа​сында да жюгю бла:

– Кюн ахшы болсун! – деп, юйюне киргенди. 

Момарт аны алай келгенин кёргенде, кёзлерине къан чапханды, этген аманлыкъларын да «унутуп»:

– Къайда тапдынг быланы? – деп соргъанды. 

Чомарт къарындашына байлыкъ къоллу къалай болгъанын айтып ангылатханды. Аны эшитгенлей а, Момарт, ашыгъып, жолгъа чыкъгъанды. Ингир бола, Чомарт къалгъан дорбуннга жетгенди да, къарындашы букъгъан жерде бугъуп тохтагъанды. Ингир къарангысы бла уа куркаланы иелери да къайтып келгендиле. Биягъы айыу:

– Тюлкю, бюгюн а къалай эдинг? – деп соргъанды.

– Айыу жууугъум, бюгюнню уа бирда сурама!.. Адам улу, келе келип, ахча чыккырымы зангырдата тургъанымлай, къазыкъ бла сыртыма ургъанды да, ийнан, ёле турама, – дегенди тюлкю.

– Сен а, бёрю? – деп соргъанды айыу.

– Мени да сурама. Биягъы къойчуну сол кёзюню жаны бла бара баргъанымлай, сокъур кёзю да сау болуп, таякъ бла къабыргъама ургъанды да, иегилерими ууатханды, – деп сынсыгъанды бёрю да.

Сора экиси да:

– Айыу, сен а къалай эдинг? – деп соргъандыла. 

– Мени да сормагъыз… Биягъы ыранны тюбюне барып, ауузуму ачып тургъанымлай, адам улу ыранны башындан бир акъ ташны жибергенди да, тишлерими ауузума къуйгъанды да къойгъанды, – деп къыжырагъанды айыу да. 

Бир кесекден а айыу, бёрюге бла тюлкюге айланып:

– Бизге ол хаталаны бирда ишексиз адам улу этгенди. Биз да билмей, ол бизни ушагъыбызгъа жашырын тынгылап тургъанды, – дегенди.

Айыуну айтханына нёгерлери да эс бургъандыла. Сора ол:

– Барчы, тюлкю, дорбунну артына бир къара, – дегенди.

Тюлкю баргъанды да, къарангыдан къоркъуп, иги къарамагъанды. Айыу анга ышанмагъанды да:

– Ай, сен къоркъакъ алай сау болгъун! Бёрю, барчы, кесинг бир къара, – деп буюргъанды.

Ол да, тюлкюден батырыракъ болса да, дорбунну арт мюйюшлерине иги къараялмагъанды, бугъуп тургъан Момартны эслемегенди.

Айыу аланы экисине да ачыуланнганды да:

– Ай, сиз аман къоркъакъла алай сау болугъуз, – деп, дорбунну ырбынына къарай барып, Момартны къолтугъуна алып чыкъгъанды. 

Айыу, Момартха кёп хапар сора да турмай, ачыусунуп, бёрю бла тюлкюге эки къулагъын къапдырып, къалгъанын а кеси жутханды.

Ашаулары болмагъаны себепли, была ючюсю да дорбундан чыкъмай эки кюн тургъандыла. Ачдан онгсузлукъ жетгенде уа, тюлкюню эсине аман акъыл тюшгенди. Ол, дорбундан чыгъып, бир кёзюн къысып, чам-чам этип, артха къайтханды. Ол заманда айыу: 

– Тюлкю, неди ашагъанынг? – деп соргъанды. 

Тюлкю анга:

– Кёзюмю чыгъарып къапдым да, бир татлы эди, – дегенди.

Айыу, къагъып, кёзюн чыгъарып къапханды да:

– Да муну неси татлыды? Ол угъай эсе, ачы окъунады, – дегенди.

Тюлкю:

– Да, сен сол кёзюнгю къапханса, онг кёзюнгю къабып бир кёрчю! – 
дегенди. 

Ол заманда биягъы айыу, тырнагъын илиндирип, онг кёзюн чыгъарып къапханды да: 

– Да энди мен сокъур болдум, энди сиз мени жюрютюрге керексиз, – 
дегенди.

Тюлкю, къууанып:

– Биз сени бирда къыйнамабыз, – дегенди.

Бёрю бла тюлкю айыуну жюрютюрге саламдан кюлте этгендиле да, ала аны тёнгерете, шыбырдата барсала, айыу да аны шыбырты бла айланнганды. Алай бир бёлек замандан а, айыуну, къыйынлыгъы болмаса, хайыры чыкъмазлыгъын кёрюп, аны жояр оноу этгендиле. Сора, къая эрини таба элте барып:

– Айыу, былайда теркирек кел! – деп, айыуну къаядан энишге айландыргъандыла. 

Айыу, была озупму кетдиле деп, ашыгъып чапханлай, къаядан кетгенди. Тюлкю бла бёрю, айыуну къаядан кетгенине къууанып, аны мыллыгын кеслерине жарашдырыр оноугъа киргендиле: бёрю – айыуну жауун тугулла этерге, тюлкю уа – куркаларына ташыргъа. Алай биягъы тюлкюню эсине аман акъыл тюшгенди. Хар баргъаны сайын бёрюню мулжарына – акъ ташла, кесиникине уа жауланы сала, ташып бошагъанды. Сора экиси да мулжарларына тебирегендиле. Биягъы тюлкюню эсине аман акъыл тюшгенди да:

– Бёрю, экибиз да эришип, мулжаргъа ким алгъа ташайырыкъ эсе да, бир кёрейик, – дегенди. 

Экиси да чабышхандыла, болсада тюлкю бек жумушакъ жерге ташайгъанды, бёрю уа ташлагъа жухун уруп къалгъанды. Бёрю тюлкюге ачыуланып баргъанды, алай тюлкюню ол такъыр тешикли мулжарына киралмагъанды. Тюлкю да, аны билип, ох этип тынчайгъанды. Бёрю уа, ашын тауусса дамы чыкъмаз деп, тюлкюню эшик къарауулу болуп, юч кюн тургъанды. Тюлкю, ашын бошагъанлай, алайдан къутулур къайгъыгъа киргенди да, мулжарларындан:

– Энди, бёрю, экибиз да ёлмейик да, мен бир аш болгъан жер билеме да, ары барайыкъ, – дегенди.

Бёрю, асыры ачдан, аны эшитгенлей:

– Хайда, тебире, кеч болмайыкъ! – дегенди. 

Экиси да бара барып, къалын зыгыт ичинде, сырты да жауур болуп, арыкъдан ёле тургъан бир уллу акъ атха тюбегендиле. Мычымай, атны жыкъгъандыла да, мыллыгын ашап башлагъанлай, тюлкю, кесини бёрюге этген артыкълыкълары эсине тюшюп, ол ат мыллыкдан иги тойса, бир палах этерин билип, къутулур къайгъыгъа киргенди. Сора башын атны къабыргъа иегилерини ортасы бла сугъуп ашап тургъанды. Бёрю, аны кёрюп:

– Тюлкю, алай къалай ашайса? – деп соргъанды.

– Бёрю, сен билмейсе ансы, татлысы ичиндеди, – дегенди тюлкю.

Бёрю бир-эки кёргенди, алай а башын иегиле ичине кийиралмагъанды. Ол заманда тюлкю:

– Кенгден чабып келип, башынгы иегиле ортасына уруп кёр! – дегенди. 

Бёрю, кертиси бла да, ол айтханча, башын иегиле ортасы бла ичине ётдюргенди. Бир кесек ашагъанлай, анда да артыкъ татлы болмагъанын кёрюп, башын артха тартып кюрешгенди, алай а чыгъаралмагъанды. Аманакъыл тюлкю уа анга:

– Мен агъач алып келейим, – деп, къачар умут этгенди.

Аны сезип, бёрю, къалай эсе да сермеп, тюлкюню къуйругъуна жабышханды да, ол а, къадалып, къуйругъун да юздюрюп, агъачха алай къутулгъанды.

Бара барып, бир тюлкю сюрюуге тюбегенди да, ала бла шагъырейленнгенди. Ол тюлкюле уа бири къалмай арыкъдан ёле тура эдиле. Бу жангы келгенни семизлиги бла ариулугъуна асыры сукъланнгандан, ала анга:

– Сен былай семиз къалай болгъанса? – деп соргъандыла.

– Менича болургъа сюемисиз?! – дегенди бу хыйлачы.

– Айхай, сюебиз, бек сюебиз!

– Сора, келигиз, элни бу жанында суу боюнуна барайыкъ. 

Тюлкюле барысы да, ызындан тизилип, суу боюнуна баргъандыла. Жетип тохтагъанлай а, бу алагъа:

– Энди, тизгин тохтап, къуйрукъларыгъызны суугъа салыгъыз да, мен чыгъарыгъыз дегинчи, турма къоюгъуз, – дегенди. 

Къыш эди. Тюлкюле барысы да къуйрукъларын суугъа салып сирелгендиле. Сора, аланы къуйрукъларын сууда иги бузлама къоюп:

– Аха, энди тартыгъыз, – дегенди хыйлачы. Алай тюлкюле, не бек кюрешселе да, жерлеринден тебалмагъандыла. Сора бу:

– Сизни къуйрукъларыгъызгъа уллу чабакъла тагъылгъандыла да, андан чыгъаралмайсыз. Мен, элге барып, ёгюзле алып келейим да, сизни ала бла тартып чыгъарырма, – деп, эл таба кетгенди. 

Эл къыйырына жете баргъанлай а, адамла, аны кёрюп:

– Ма, ма, биягъы тюлкю тауукъланы ашаргъа келеди! – деп, ызындан итле бла сюрюп тебирегендиле. 

Тюлкю, аланы ол халларын кёргенлей, ёгюзлени да унутуп, артына айланып, мыллыгын атханды да, суу боюнунда тюлкюлеге жетгенди.

– Аха, энди къачаллыкъ къачалсын, адам улулары итле бла юсюбюзге келе турадыла! – деп хахай бергенди. 

Къуйрукълары не бек бузласала да, тюлкюле, итлени тауушларын эшитгенлей, къуйрукъларын, юзюп-юзюп, сууда къоюп, чубурла болуп, къачып тебирегендиле. Узакъда бир талачыкъгъа чыгъып тохтагъандыла. Барысы да бек абызырагъандыла. Аланы алай кёргенде, биягъы тюлкю, къоркъуп, жойкъулланып:

– Къуйрукъларыбыз барыбызны да бир кибик ариу болгъандыла, алай ёгюзле бла чабакъланы чыгъаралсагъ’а, ашап, зауукъ этерик эдик! – 
дегенди.

Ол да алай хапар айта тургъанлай, атны иегилерине бегинип чыгъалмай къалгъан бёрю, асыры ачыудан, кёзлери да къып-къызыл болуп, айлана келип, былагъа тюбегенди. Иги эслеп-эслеп къарагъанды, алай барысыны да къуйрукълары бир кибик чубурла болгъаны себепли, хаталыны таныялмагъанды. Сора бёрю, тюлкюлеге айланып:

– Мени тюлкюм къайсыгъызсыз? – деп соргъанды.

Ала да:

– Кёрмегенбиз биз сени тюлкюнгю, ол бизде жокъду! – дегендиле.

– Угъай, къайсыгъыз эсе да, биригиз мени тюлкюмдю! – деп тохтагъанды бёрю.

Аны алай къаты болгъанын кёрюп, тюлкюле бары да бек аман къоркъгъандыла. Бёрюню халына эрттеден шагъырей тюлкюню эсине биягъы аман акъылы тюшюп:

– Шашмай эсенг, суугъа бир агъач сал да, биз а аны юсю бла тизилип ётейик. Суугъа кетген – сениди, – дегенди. 

Бёрю, кёп даулашмай:

– Алай болсун! – дегенди. 

Сора терк окъуна суу юсюне агъач салып, тюлкюлеге:

– Хайдагъыз, тизилигиз! – деп буюргъанды. Тюлкюле, къоркъаракъ да болуп, ашыгъып, ол агъачны юсюне басыннгандыла. 

Алайда уа агъач бурулуп кетгенди да, тюлкюле барысы да, суугъа къуюлуп, жибип чыкъгъандыла. Алай бёрю ала барысы да ол аны алдагъан тюлкю болмагъанларын билгенди. Барыгъыз да ол мен излеген тюлкюсюз дерге уа базмагъанды. Аладан хайыр тапмазын ангылап, жолуна кетгенди.

БОРСУКЪ БЛА БЁРЮ

Борсукъ гелеуде отлай тургъанлай, бёрю къысыла келгенди да, аны тюбюне басып:

– Ыхы, тутдумму?! энди уа – ашайма! – дегенди.

– Тохта, маржа, бёрю, тохта, ашыкъма!.. Ахыр тилегими айтайым да, алай аша! – деп жалыннганды борсукъ.

– Охо-охо, айт, терк бол! – дегенди аууз суулары келе тургъан бё​рю.

– Бёрю, мен сени улууунгу бир да бир бек жаратама! Ий маржа, мени къабардан алгъа, «у-у-уу» деп, бир иги улу! – дегенди борсукъ.

Эшитгени хычыуун кёрюнсе да, бёрю къысха улуп къойгъанды.

– Угъай-угъай, жаным, бёрю, мен алай демейме. Гумхотунгу кёкге тутуп, кёзлеринги да къаты жумуп, ол сейир улуучунгча, ууу-уу, ууу-уу деп, ариу улу дейме, – дегенди борсукъ.

Бёрю, кёрпесленип, кёкге айланып, «ууу-уу» деп созуп башлагъанлай, борсукъ силкиннгенди да, ычхынып, олсагъатлай тешигине киргенди да кетгенди.

Бёрю, алай барып, чыкъ деп кюрешгенди, борсукъ унамагъанды. Сора бёрю:

– Ой, борагъайым, борсугъум,

Жылкъыла атасы уллу ажир келеди, –

Уруп, белинден эки этерме,

Ал жаны татлы болады,

Ал жаны – сени,

Арт жаны – мени, чыкъ бери! –

деп жырлагъанды. Борсукъ унамагъанды:

– Угъай, угъай!

Аман жанадыла кёзлеринг, 

Аман чыгъадыла сёзлеринг, –

Чыгъарыкъ тюйюлме! –

дегенди.

Бёрю дагъыда:

– Ой, борагъайым, борсугъум, 

Сюрюу атасы тогъаймюйюз къочхар келеди,

Уруп, белинден эки этерме, 

Ал жаны татлы болады, 

Ал жаны – сени, арт жаны – мени, 

Чыкъ бери, –

деп жырлагъанды.

– Угъай, угъай бёрю! 

Аман жанадыла кёзлеринг, 

Аман чыгъадыла сёзлеринг. 

Чыгъарыкъ тюйюлме! –

дегенди экинчи да борсукъ.

Бёрю:

– Ой, борагъайым, борсугъум,

Эчки сюрюуле атасы къылычмюйюз

Къарт теке келеди, –

Уруп, белинден эки этерме,

Ал жаны татлы болады,

Ал жаны – сени, арт жаны – мени,

Чыкъ бери! –

дегенди биягъы.

– Угъай, угъай, бёрюкай! 

Аман жанадыла кёзлеринг, 

Аман чыгъадыла сёзлеринг, 

Чыгъарыкъ тюйюлме! –

деп къойгъанды борсукъ.

Сора бёрю борсукъ тешикни баш жанында бугъуннганды да, солу​уун да алмай, къымсыз болгъанды.

Жырлагъаны тохтагъанда, борсукъ: «Кетди эсе, бир къарайым», – 
деп, тешикден башын къаратханлай, бёрю борсукъну тутханды да, ашагъанды да къойгъанды.

БУУ БЛА КИРПИ

Бирде кирпи, буугъа тюбеп: 

– Жол болсун! – деп саламлашханды. 

Алай буу анга башын буруп да къарамагъанды.

Сора кирпи, ачыу тийип:

– Сен кесинги бош залим этесе. Билирге сюе эсенг, мен сенден эсе терк чабама. Кел, эришейик, ким кимни озса да, кёрюрсе! – деп тохтагъанды.

Буу, кюлген да этип:

– Болсун, – дегенди. 

Ол заманда кирпи буугъа:

– Мен бюгюн иги чабаллыкъ тюйюлме, тамбла чабарбыз, – дегенди.

Буу кирпини айтханына угъай демей, тамбласында эки дуппурну арасы тюзде чабышыргъа сёз бегитгендиле.

Кирпи, кесини жууугъу кирпиге барып: 

– Буу дуппур къатына чабып жетсе, сен анга: «Мен былайгъа эртте келгенме!» – дерсе, – деп юйретгенди.

Эрттенбла эртте буу бла кирпи дуппур къатында бир бирлерине тюбегендиле.  

– Хазыр болгъанмыса? – деп соргъанды буу кирпиге.

– Хазырма, – дегенди кирпи да.

Сора буу тюзню чабып кетгенди, кирпи уа, кёкен ичине кирип, бугъунуп къалгъанды. Буу аргъы дуппургъа чабып жетгенде, кирпи анга:

– Мен а былайгъа эртте келгенме, – деп, аллына чыкъгъанды.

Буу, сейирсинип: 

– Кел, энди артха чабышайыкъ! – дегенди.

Буу, ызына чабып, дуппургъа жетгенде, кирпи аны келирин сакъ​лап тура эди.

– Мен былайгъа эртте жетгенме, не акъырын чабаса сен! – деп, кирпи бууну хыликкя этгенди.

Биягъыла ючюнчю кере да чабышхандыла. Буу дуппургъа жетгенде, биягъы кирпи уа алайда.

Ол заманда бу:

– Сен мени хорладынг, – деп, башын да энишге тутуп, агъачха кирип кетгенди.

АНА КЪОЙ БЛА БЁРЮ

Ийналукъ деп кёпню кёрген бир къарт болгъанды. Ол кеси да жашлыгъында уугъа жюрюп тургъанды. Къартлыкъ жетип, къаялагъа чыгъалмай башлагъанында уа, уучулукъну къоюп, къошда тохтагъанды. Ингирликде, малны ыстауатха жыйып, от тёгерегине олтуруп, къойчу жашла Ийналукъну сейир таурухларына тынгыларгъа бек сюйюучю эдиле. 

Ол ёмюрюнде бир затха сейир этмеген адам болса да, бир жол а бир ишни юсюнде бек уллу сейирге къалгъан эди.

Ийналукъну къой сюрюуюнде хар жылдан эгиз къозула табыучу бир акъ къой болгъанды. Ийналукъ, аны саууп, сютюнден айран окъуна этип тургъанды. Ол къой кеси да сютюн, горфулдатып, иги ийнекча, алай бергенди. Бирде уа, сюрюуню чатха жая барып, Ийналукъ ол ана къойну бир сейирин эслегенди. Кюн ортагъа къойла, тоюп, быттым этерге ауана жер излеген кезиуде, ана къой, сюрюуден жанлап, чырпыгъа ташайгъанды. Экинчи кюн да алай. Ючюнчю кюн да. Ингирде сауама десе – сютю жокъ. Ийналукъ, ана къойну кюн сайын чырпыгъа жумулгъаны бошдан болмагъанын ангылап: «Маржама, мен муну къайры жюрюгенин бир билмесем!» – деп, ызындан баргъанды. Ана къой, чырпы ичи бла барып, бир таш ыржыгъа чыкъгъанлай, аны аллына, кесича, бир къарт бёрю келгенди. «Бюгюн а кеч къалдынг, аман чакъмакъ! – дегенди бёрю къойгъа. – Нек мычыгъанса? Желининги уа иги къыздыргъанмыса?» Къарт ана къой, асыры къоркъгъандан, къалтырап, жукъ айталмайды. «Охо, бу жол кечеме, энтта бир кере кеч болсанг, мен сени къозуларынгы ашарыкъма. Тут бери желининги, эмме къой, ачдан ёлеме, – деп, бёрю, ал аякъларына чёгюп, къойну желини къуру болгъунчу эмгенди да: – Бар энди!» – дегенди.

Ийналукъ ана къой бла бёрюню арасында не эсе да бир иш болгъанын ангылагъанды. Сора ол тасханы билирге къаст этип, къыйырда жата башлагъанды. 

Сюрюуде бир къарт къочхар да бар эди. Кёзюне жукъу кирмей, къарыны бура, къарт къойну, буруу агъачха боюнун салып: «Мен не этейим, не кюннге къалдым!» – деп жилягъанына жаны ауруп, ол къарт къочхар аны къатына келгенди да:

– Не болгъанды? Не къайгъынг барды? – деп соргъанды.

– Мени къайгъымы сурама, айтсам, бютюн аман боллукъду, – дегенди ана къой. 

– Айтмасанг, биз санга къалай болушурукъбуз? – дегенди къочхар. – 
Кюн сайын былай ырмах болуп айлансанг, иебиз боюнунгу тартыр да къояр.

Къарт ана къой, кёз жашлары чалы чыпынны тюбюн суу этип, гюренни аудурургъа жетдиргинчи жилягъанды. Сора къочхаргъа бёрюден кёрген азабын айтханды. Ийналукъ, жукълагъанча этип, тынгылап тургъанды.

– Сюрюу башы, мени борчуму ахыры жокъду, – дегенди ана къой. – 
Эсингде болур, биягъы мен эгиз къозула тапхан эдим. Баям, къозулагъа эс тапдырсын деген болур эди, иебиз мени къош къатында къоюп кетген эди. Сюрюу игида узайгъынчы, бир боз бёрю къозуларыма чапды. Бирин боюнуна атып, экинчисин богъурдагъындан къабып, кете башлады. «Мени аша, алыкъа кырдыкдан тоймагъан балаланы къой!» – деп тилейме, кесими аны юсюне атама, къозуларымы ашаргъа къоймайма. Алай къазауат эте тургъаныбызлай, бёрюню эсине не зат эсе да тюшюп, къозуланы быдыр тюбюне букъдурду да, манга: «Сени къарт этинги ашап мен не этерикме? Сен манга башха тёлеу тёлерге айтсанг…» – дейди. Мен 
да: «Айт, не айтсанг да, этерме, къозуларымы сау къой ансы», – дейме. «Охо, къозуланы иейим. Энди мени тишлерим этге хазна ётмейдиле. Манга сют ичсем игиди. Алайды да, хар кюнден чырпыгъа келип, сютюнгю манга ичирип турсанг, балаларынга тиймем», – дейди. Мен анга бой салдым. Алайда окъуна боз бёрю, къозуларымы бошлап, мени сютюмю ахыр тамычысына дери ичди. Ма андан бери, къочхар, мен аны жесириме, – деп бошады хапарын ана къой.

– Ай, харип сен а, не тапсыз болгъанды ишинг. Иебиз, аны билсе, ол бёрюню бир кюн жашатмаз эди, – дегенди къочхар.

– Да иебиз ие болгъанлыкъгъа, ол бизни ангыламайды, биз аны ангыламайбыз, – дегенди ана къой да. – Бёрю мени бек къыйнайды. Не этейим, къозуларым ючюн тёземе.

Экинчи кюн Ийналукъ сюрюуге ушкогун жерлеп чыкъды. Сора биягъы заманда ана къой чырпыгъа киргенлей, башха жаны бла барып, бёрюню туура кёрюрча букъду. Ана къой, къоркъа-буюгъа, бир уллу ташны аллында тохтады. Олсагъатдан бёрю да алайгъа табылды. Ол да ана къойну желинине къампалгъанлай, Ийналукъ аны арт бёксюмюн марап атды. Бёрю, санлары къыйылып, жыгъылды. Ана къой да азапдан къутулду.

ЖУБУРАН БЛА ЖИЛЯН

Жилян, уругъа кетип, артха чыгъалмай тургъанлай, уру башында жубуран кёрюннгенди. Аны эслеп, жилян:

– Жаным, жубуран, жети кюн болду, мен бу терен уругъа кетгенли. Ёлюрге жетгенме. Манга мындан чыгъаргъа бир болушсанг эди, – деп жалыннганды.

Жубуран, анга къарай кетип:

– Угъай, сен жилянса, жилян къылыгъынгы этмей къоярыкъ тюйюлсе, чыгъармайма. Уругъа да этген аманлыкъларынг ючюн тюшгенсе, – дегенди.

Жилян, ийилип, чулгъанып:

– Ой, сен чапсанг – бир жан жетмеген, секирсенг – кёкде жулдузланы тутхан, жумушакъ тюклю, женгил жюклю, ой, мен санга къор болайым, болуш, маржа! Игилигинги ёмюрде унутмам! – деп жиляп башлагъанды.

Жубуранны жаны ауругъанды да, уругъа тюшгенди. 

– Мен ёрге секиргенде жыгъылмазча, боюнума иги чулгъан, къаты тут, – дегенди. 

Жилян, къууанып, асыры жалыннгандан, окъа дарийлей, ийилмек-гёбелек болуп, иничке таууш эте, жубуранны боюнуна чулгъаннганды.

Жубуран, терен урудан чыгъаргъа асыры тырнакълагъандан, тырнакъларын да къанатып, сындырып, урудан кючден-бутдан чыкъгъанды. Жилянны талачыкъгъа бошлай:

– Хайда, энди уругъа кетмезге сакъ бол, – дегенди. 

Жилян, жубуранны боюнундан тешилип бара туруп, тёзалмагъанды да, къапханды. Жилян, этер аманлыгъын этип, созула, хансха ташайгъанды. Жубуран да, боюну къаралып, кёбюп, онгсуз бола, кырдык юсюне жыгъылгъанды. Алайда отлай тургъан жумарукъ, аны эслеп чабып жетгенди да:

– Не болгъанды? – деп, жаны кетип соргъанды.

Жубуран болгъан ишни анга айтханды. Жумарукъ дарман хансланы иги билиучю эди. Ол, чурасы
 бла бир чапыракъны юзюп келип, жубуранны жилян ургъан жерине салгъанды. Кеси уа жилянны ызындан болгъанды.

Узакъ бармай, жумарукъ жилянны кёргенди. Жетип, чурасы бла тюз башындан ургъанды. Жилян, бурулуп, сызылып, зыгъыр юсюнде сойланып къалгъанды.

– Мен санга не хата этген эдим, сен мени жашаууму нек юздюнг? – 
деп соргъанды жилян, ахыр солууун ала.

– Сен манга хата этмегенсе, игиликге аманлыкъ этгенсе. Игиликге аманлыкъ этгенни уа ёлюмю къысха болургъа керекди, – деп, жумарукъ, къайтып келип, жубуранны юйюне дери ашыргъанды.

БЁРЮ БЛА ЖОЛОУЧУ

Бир кюн уучула, жайыла барып, бир бёрюню кёргендиле. Сора была, атларына минип эдиле да, бёрюню къуууп тутар умут этгендиле. Иелери бай да, ала бёрюню саулай тутуп келтирселе, уллу ыспас этип болгъанды.

Бёрю, къача барып, къапчыгъын да къолтугъуна сугъуп баргъан бир кишиге жолукъгъанды:

– Ий маржа, жолоучу, ол анда атлыланы кёремисе, ала мени къу​ууп келедиле. Не айтханынгы да этерме, мени, къапчыгъынга букъдуруп, аладан бир къутхар! – деп жалыннганды.

Киши, бёрюню къапчыгъына сугъуп, аны да инбашына атып, жолуна тебирегенди. Бираздан ол уучула, ызындан жетип:

– Алан, былайтын бёрю къачып кёрмедингми? – деп соргъандыла.

Киши:

– Угъай, кёрмегенме, – дегенди.

Уучула кёз туурадан ташайгъанда, киши бёрюню къапчыкъдан чыгъарады. Алай бёрю, бери чыкъгъанлай, кишини ашаргъа чабады. 

Киши бёрюге:

– Ай аман, биягъында этген ахшылыгъымы унутуп, энди уа, уялмай, мени ашаргъамы секиресе? – дейди.

– Алгъын этилген ахшылыкъ унутулуп къалады, кишичик, сора мен кесим да ачдан ёле турама, – дейди бёрю.

Ол заманда киши:

– Да кел, бёрю, жолда ким тюбесе да, анга сорайыкъ да, ол сен айтханлайды десе, ашарса. Алай болмаса, къоярса, – дейди.

Бёрю да анга ыразы болады. Экиси да тебирейдиле. Бара кетип, бир итге тюбейдиле да, анга сорадыла. Ол а:

– Да мен кёп жылланы бир къойчулагъа къуллукъ этип тургъан эдим. Къарт болгъанымда уа, ала мени эшикге къыстап къойгъан эдиле. Сора къалайды да алгъын этилген ахшылыкъны унутмагъаны?! – дегенди.

Аны эшитгенлей, бёрю, къууанып:

– Эшитдингми?! – дегенди да, кишини ашаргъа тебирегенди. 

– Тохта, бёрю, ашыкъма, энтта бирлеге сорайыкъ, – дегенди киши.

Андан ары бара баргъандыла да, тюбеп, атха, эшекге да соргъандыла. Ала да ит айтханча айтхандыла. Ахырында тюлкюге жолукъгъандыла да, анга соргъандыла. 

Тюлкю уа кишиге:

– Сен манга бу бёрюню къалай къутхаргъанынгы, айыртып, бир айтчы, – дегенди.

Киши да, бёрю да иш къалай болгъанын айтхандыла. Алай тюлкю «ийнанмагъанды».

– Мен, кеси кёзюм бла кёрмесем, бу уллу бёрю бу гитче къапчыкъ​гъа сыйынады деп ийнанырыкъ тюйюлме, – деп тохтагъанды.

Сора бёрю, амалсыздан, къапчыкъгъа киргенди. Тюлкю уа кишиге:

– Хайда, энди къапчыгъынгы башын къыс да, бёрюге не сюйсенг да эт. Бу мени кёп кере къанымы иче тургъанды. Ахшылыкъ унутула эсе да, аманлыгъ’а унутулмайды, – деп, жолуна кетгенди.

Ахшылыкъгъа аманлыкъ этген алай болады.

ТЮЛКЮЧЮК БЛА БЁДЕНЕ 

Тюлкючюк бла Бёдене шуёхла болгъандыла. Алай, жашай келгенде, бир кюн Тюлкючюк Бёденеге:

– Бёдене! Энди экибиз шуёх да шуёхбуз, сен мени бир кюлдюрсенг эди, ансы эрикгенден ёлюп къалама, – деп тилегенди.

– Да ахшы, кюлдюрейим. Сен мени ызымдан кел да, къарап тур. Бир къарт къатын ингир сайын ийнегин сауады. Челегин сютден толтургъанлай, мен учуп барырма да, аны башына бир къонарма, – дегенди Бёдене. 

Айтханыча, Бёдене, учуп барып, ол къарт къатынны башына къоннганды.

Аны уа бир телирек жашы бар эди. Ол а бир уллу гида балта бла отун жара болгъанды.

– Тохта, амма, тепмей тур! Башынгда Бёдене барды, мен аны бусагъат уруп ёлтюрейим! – деп, чабып барып, гида бла керилип, анасыны башына ургъанды. Бёдене уа, шыр деп, учханды да кетгенди. 

Ол кезиуде уа Тюлкючюк, анга къарап, хайда кюл, хайда кюл, кюлкюден аямай къаннганды. 

– Бёдене, сен мени бек кюлдюрдюнг, энди бир игида тойдурсанг эди, – дегенди Тюлкю.

– Охо, тойдургъан да этейим. Арлакъда оракъчыла ишлей турадыла. Тюшде алагъа бир къатын ашарыкъ элтирикди. Мен аны алдарма да, ашын жерге салдырырма, сен а шош келе келирсе да, ашарса да кетерсе, –
дегенди Бёдене. 

– Ахшы, – дегенди Тюлкю да.

Бир заманда къатын, хычинле этип, уллу табакъ бла жолгъа чыкъ​гъанды. Бёдене, учуп барып, аны тюз аллына къоннганды. «Бу ырахын бёдене кёреме, тутайым», – деп, къатын, хычинлени жол жанында салып, Бёденеге чапханды. Бёдене уа, шыр дей да, арлакъ къона, къатынны алайдан узайтханды. Тюлкючюг’а чапханды да, битеу хычинлерин да ашап, жаучугъун да жалап, ташайгъанды да кетгенди.

Не этерик эди ол къатын, хычинлени ашалгъанына бек ачыу этгенди. Оракъчы жыйын ач къалмасын деп, къайтып, терк окъуна как этип элтгенди.

Биягъы Тюлкю: 

– А маржа, Бёдене, кюлдюрген да, тойдургъан да этдинг, энди мени бир иги къоркъутсанг эди, – деп тилегенди.

– Бек ахшы. Мен къанат таууш этдире барырма, сен а эки кёзюнгю къаты къыс да, мени ызымдан келип тур, – дегенди Бёдене. 

Тюлкючюк да:

– Ахшы, – дегенди.

Бёдене къанат таууш эте, Тюлкю да аны ызындан, элде бир уллу тауукъ оруннга жетгендиле. Ол эл а итден топпа-толу. Адамла, Тюлкюню кёрюп: «Эй, тут аны, тут! Тюлкю!» – деп къычыргъандыла. Итле да ызындан болуп, тюлкю, жаны кючден къалып, къуйругъун да юздюрюп, таш тюбюне къутулгъанды. Ол да алай тургъанлай, Бёдене, жетип: «Къоркъдунгму?» – деп соргъанды. 

Алайлай Тюлкючюк: 

– Мен къоркъут деген эдим ансы, жанымы алып къойму деген эдим?! – деп, хам дегенди да, Бёденени ауузуна къапханды.

Ол заманда Бёдене:

– Ий маржа, мени ашардан алгъа, атынгы бир айтсанг эди, бек ыразы этерик эдинг, – деп тилегенди Бёдене. 

– Тюлкю! – дегенлей, Бёдене, шыр деп, учуп кетгенди. 

Тюлкю уа: 

– Ай анасыны уа, «тылкы» деп, тишлерими къаты къысып айтсам эди уа атымы! – деп сокъураннганды.

Хыйлачы Тюлкючюкню Бёдене аман акъыл бла, къалай алай этсе да, хорлагъанды.

ЮЧ УЛАКЪ

Бир эчкини юч улагъы болгъанды. Аланы бири темирчи, бири тирменчи, бири уа сабанчы эдиле. Кеслери да, бир бирин билип, иги жашай эдиле.

Бир кюн, улакъла ишге кетгенлей, юйлерине бёрю келгенди да, эчкиге:

– Манга аш бер! – деп къадалгъанды. 

Эчки бёрюге как биширгенди.

– Тоймагъанма, энтта бер! – дегенди бёрю.

Эчки бёрюге худур этип бергенди.

– Алыкъа тоймагъанма, мени эт ашарыгъым келеди! – дегенди бёрю.

Эчки анга эт биширип да бергенди.

– Энди уа ол будай къапчыкъны кётюр да, ызымдан тебире! – деп тохтагъанды бёрю эчкиге.

Не этерик эди эчки, будай къапчыкъны кётюрюп, бёрюню ызындан тебирегенди.

Улакъла юйге келселе – аналары жокъ. Сора:

– Анабыз а къайдады? – деп, сибиртгиге соргъандыла.

– Билмейме, – дегенди сибиртги.

– Сен а билемисе? – деп, шишге соргъандыла.

– Угъай, – дегенди шиш да.

– Бизни анабыз къайдады? – деп, таякъгъа да соргъандыла.

– Бир бёрю, будай къапчыгъыгъызны да кётюртюп, биргесине алып кетгенди, – дегенди таякъ.

– Къайры?! – деп, гузаба этгендиле улакъла.

– Аны уа кёрмегенме, – дегенди таякъ. – Алай къапчыкъны тешиги барды да, тёгюлген будай ызны тутуп барсагъыз, табарыкъсыз.

Алтысы да – юч къарындаш, сибиртги, шиш, таякъ – бёрюню ызындан чабып кетгендиле.

Агъачдан чымыртала жыйып келген бёрю кючюкню кёрюп, темирчи улакъ:

– Чымырталаны не этесе? – деп соргъанды.

– От этерикме, – дегенди бёрю кючюк.

– От а нек этесе?

– Эт биширликбиз! – дегенди бёрю кючюк.

– Тууармы сойгъансыз?

– Угъай. Атам эчки сюрюп келгенди.

– Алай эсе, биз да сизге барабыз! – деп къычыргъандыла алтысы да.

Была арбазгъа киргенде, бёрю бичагъын билей тура эди.

Сибиртги арбаз букъусун кётюргенди, шиш бёрюню къабыргъасына чанчылгъанды, таягъ’а аны аямай тюйгенди.

– О-ха-хай, болушугъуз! – деп къычыргъанды бёрю, алай ёрюшге киши да чапмагъанды. – Ой, жанымы сау къоюгъуз! – деп жилягъанды бёрю.

– Бу жолдан сора сен бизни тийреге ажашсанг, эшитмегенме деме! – 
деп, юч улакъ да, аналарын алып, юйлерине къайтхандыла. 

АУРУГЪАН АРСЛАН

Уудан юйюне къайтып келе тургъанлай, Бёрюню ызындан ким эсе да:

– Эй Бёрю, ауругъанны кёреми бараса? – деп къычырды.

Бёрю, тёгерегине къарады, кишини эслемеди. Кетип тебиреди. Алай, кетип къалалмай, иги эслеп къарагъанында, терек башында Чыкъынжикни кёрдю.

– Эй Бёрю, сангырауму болгъанса? Санга сёлешедиле да. Битеу агъач жаныуарла къайгъылы болуп тургъанларын билмеймисе?

– Не болгъанын ангылатып айт! – деп ачыуланды Бёрю.

– Тохта-тохта, сен бизни бийибиз Арсланны ауруп тургъанын эшитмегенмисе? Аны тахтасыны тёгереги жаныуарладан толуп тургъанда, сен къайда айланаса? – дегенди Чыкъынжик.

– Сыйлы бийибизни онг билеги Къаплан а андамыды? – деп, тынгы​сыз болду Бёрю.

– Къапланынг да, Айыуунг да, Текенг да – къысха айтханда, жаны ичинде болгъан, Аллах ёмюрюн узакъ этер эсе, саусузну къатындадыла. 

Ётюрюкден не асыу, Бёрюню ичин къоркъуу алды. Аягъы басханны кёзю кёрмей, дыгалас этип, саусузгъа муштухул жетди. Арсланны тёгерегин агъач жаныуарла къуршалап эдиле да, къабакъ эшикден ичгери ауругъанны къатына кючден сыптырылды. Амалсызгъа къала:

– Багъалы ханым, сени ауругъанынгы тюз бусагъатчыкъда эшитгенме. Узакъ уугъа жолоучу болгъан эдим. Кечгинлик бер, маржа, – 
деди.

Арсланны кёзлери къандан толдула. Сора, ауругъанын да унутханча, тамагъын ариулай:

– Бош сылтаула бла башынгы жулургъа кюрешме, ахшы улан. – Сен таматаны сыйын арталлыда жюрюте билмейсе! – деди.

Бёрю, баш уруп:

– Сени жарыкълыгъынг, чамланма, – деп тиледи. Сора, кёзлерин сюзюлте: – Жаланда бир сёзчюк айтыргъа эркинлик бер! Менден къалгъанла уа бары да келгенмидиле? Бизни бийибизни къатында кукакёз Тюлкю нек кёрюнмейди?! – деди.

Тюлкюню келмегенин эслемей тургъан жаныуарла гыр-гыр, гур-гур болдула. Чыкъынжик Тюлкюню кырты болгъанын битеу агъачха жайды. Тюлкю да, бу хапарны эшитип, тынгысыз болду. Не амал этсин энди? Арсланны ачыуландырып, бу дунияда жашау этген къыйын эди. башы сагъышха къалгъан Тюлкю кёкде учуп баргъан зурнукланы эследи. Сора терк окъуна аланы ызларындан болду. Ала да эл аягъында къоннганлай, Тюлкю, мычымай зурнукланы бирлерин къолгъа этип, арт​магъына атып, ауругъанны кёрюрге тебиреди.

– Жер башында кюн да, ай да жалан бирер болгъанча, бизни бийибиз да бирди, – деди ол, босагъа аллында тобукъланып. – Ой, сен аурумагъа эдинг да, мен ёлген окъуна этге эдим!

Тохана тийресинде шошлукъ тохташды. Жаныуарланы солугъанлары да эшитилмейди. Тюлкю уа, тобукъланып тургъанлай, саугъа хуржунун алгъа тутуп:

– Сени ауругъанынгы эшитгенли да, зурнук излеп айланама. Зурнук шорпа бла бёрю базук не ауруугъа да дармандыла. Жаяуну иши хазнамыды. Кёресе, мен бюгюн былайгъа сени къулларынгы ичинде бек артха келгенледен бириме. – Аны насыбына Арсланны болуму осал эди. Ол, къыйын ынычхап, ундурукъда ары-бери бурулду. – Бийим, дарман шорпа этерге буйрукъ берчи, аны санга жарамай амалы жокъду. Алай, не медет, бёрю базук къайда табайыкъ ансы, – деп жойкъулланды Тюлкю.

– Къайда сюйсегиз да, анда табыгъыз. Женгил болугъуз! – деп ынычхады саусуз.

– Не бек къыйналдыгъыз, – деди Къаплан. – Ма, Аллах бергенча, Бёрю да былайда турады.

Аны эшитгенлей, Бёрюню санларын къалтырауукъ алды. Тюлкю уа, мыйыкъ тюбюнден ышара:

– Ай юйюнге, багъалы ханыбыз, ол санга базугун угъай, жанын берирге да хазырды! Алай тюйюлмюдю, Бёрю?! – деди.

Къаплан а:

– Узун хапарны къысхасы – жаншагъанны къоюгъуз да, Бёрюню бутун терк кесигиз, – деп ачыуланды.

Къаплан да аны айтыр-айтмаз, жаныуарла, басынып, бёрюню бутун юздюле. Ол заманда Тюлкю, Бёрюню къатына барып:

– Къоркъма, санга юч аякъ да тамамды. Иги окъуна болду – юч аякъдан ыз азыракъ къаллыкъды, – деп, аны «жапсарыргъа» кюрешди.

Бёрю, ачыудан, не этерге билмей, тишлерин къаты къысып, бир жанына бурулду.

Шорпа бишерге, Тюлкю, бир уллу билими болгъанча, от жагъаны къатына жууукълашып:

– Зурнукну эти бишген эсе, чоюндан чыгъарыгъыз да, кырдыкга салыгъыз, – деди. 

– Ол дегенинг неди?! Этни шорпадан ким айырады? – деп сейирсинди зуккукёз къоянчыкъ.

– Ай юйюнге, этни бир жанына атыгъыз деп ким айтады? Мен айтхан – этни, ауругъан иги болгъунчу, асырап къояйыкъ дейме. Сизге ким ышанады? Алайынлай къымып къойсагъыз! – деди Тюлкю. – Бёрю базукну шорпагъа атыгъыз. – Бу сёзлени да айтып, Тюлкю, зурнук этни да къолтукъ тюбюне уруп, агъач ичине кетди. Кёз туурадан ташайгъанлай, ол тылпыу эте тургъан этден иги тойду. Къалгъан-къулгъанчыкъларын чунгурчукъда букъдуруп, ызына мычымай къайтды. Ол келирге, шорпа да къайнап тура эди. Жаныуарла чоюнну отдан тюшюрдюле. Тюлкю, къамиш аякъ бла бир шорпаны къайнай тургъан чоюндан алып, Арсланны къатына келди. Сора:

– Да, бийибиз, энди дарман хазыр болгъанды, – деп жойкъулланды.

– Хазыр эсе, беригиз, – деди саусуз.

– Сени сыйлылыгъынг, сыртынгдан жат, – деди Тюлкю. – Дарман исси кёрюнсе да, тёзерге кюреш, – деп, ол къайнар шорпаны Арсланны тамагъына къуйду. Сора, саусузну юсюне да жабыу жабып, бир жанына атлап, ичинден а: «Мени боюнумдады, бу дарман жарамаса», – деп къошду.

Андан арысын а кесигиз да биле болурсуз. Арслан дуниядан кетди, Тюлкю бла Бёрю уа ол кюнден бери жау болдула. 

КЪАРГЪА КЪАРА НЕК БОЛГЪАНДЫ?

Бек эртте заманлада Къаргъа да, Уку да акъ болгъандыла. Экиси да антлы шуёхла эдиле. 

Бир кюн Къаргъа да, Уку да ойнай тургъанлай, Къаргъа, эсине къайдан тюшдю эсе да, Укугъа:

– Нёгерим, биз не заманнга дери акълай турлукъбуз? Не жау да бизни кёреди. Кел, андан эсе, бир бирибизни бир омакъ этип бояйыкъ да, адам да, башха жаныуар да кёрмезча, букъгъан заманда да эслемезча болайыкъ, – дейди.

Уку да, къууанып, ыразылыгъын билдиреди. 

– Къайсыбызны алгъа бояйыкъ? – дейди Къаргъа.

– Да бу ишни сен алгъа сагъыннганса, сен мени боя! – дейди Уку.

– Алай окъуна болсун, – деп, Къаргъа къурумну суу бла къатыш этип, къанатындан да бир уллу тюгюн алып, аямай Укуну бояп башлайды. 

Уку, сын къатып, къууанып тура эди. Кюреше кетип, Къаргъа Укуну бек ариу бояды. Сора Укугъа: 

– Турчу, энди бюсюрерик эсенг, кесинге бир къара, – деди.

Жангы тюрсюнюн жаратып, Уку чексиз къууанды.

– Менича ариу эталлыкъ эсенг, энди сен да мени бир бояп кёр, – 
деди Къаргъа анга.

Уку да, кюреше кетип, Къаргъаны аламат омакъ этип къойду. Алай’а Къаргъаны кесинден омакъ болгъанын кёргенде, зарлыкъ этип, Уку, битеу къалгъан къурумну Къаргъаны юсюне къуюп, учуп кетди.

– Ай аман уллутырнакъ, уллукёз, не этип къойдунг сен манга?! Энди мен былай къалай айланайым? Мени хар ким да кёрлюкдю! – деп, Къаргъа жиляй къалды.

Ол къурум а, аны тюгюне сингип, ёмюрде да кетмезча болуп къалды. 

БИЗДЕ ЗУРНУКЛА НЕК ЖАШАМАЙДЫЛА?

Кёп заман мындан алгъа бу бизде тургъан къанатлыла бары да кюнчыгъышда, жылы къыраллада, жашап болгъандыла. Алагъа анда жер да такъырлыкъ эте, аш да жетишмей, кюн да, тёзмезча, къыздыра башлагъанда, къанатлыла, жыйылып, мындан ары къалай жашау этерлерини къайгъысын кёргендиле.

Оноугъа уллутырнакъ тауукъчу къуш, арба жаудан чыкъгъан кибик, къара къаргъа, аякълары да сууукъда юшюгенча, къызылаякъ, акъбыдыр чаука, къоркъакъ жумарукъ, узунаякъ, узунбоюн зурнук, жалпагъаякъ, кенгбурун баппуш, букъса, кёрюнмеген жаубедек, дагъыда, анга кёре, кёп тюрлю-тюрлю къанатлыла жыйылгъан эдиле. Жыйылыугъа уллутырнакъ, тауукъчу, кёзлери ашдан тоймагъан уллу къуш башчылыкъ эте эди.

Жыйылыуда ашы кёп, жашаргъа эркин, бек исси да болмагъан, балала чыгъарыргъа да тап келишген жангы жер излерге кимни жиберирлерин ойлай эдиле. Къанатлыла барысы да кёп сагъыш этгенден сора, кюнчыгъышха, кюнбатышха, башха жерлеге да барып, хапар билип, юч жылны ичинде къайтып келирге деп, бёкем къанатлы, тири аякълы, талмай, узакъ да, кёп да учуучу зурнукну сайладыла.

Алай бла зурнук, къатынын да жангыз къоюп, жангы жер излерге кетди. Ол алай кетгенлей, гитче жаубедекчик зурнукну къатынына кесин сымарлап башлады. Кёп бармай, анга нёгер болду.

Зурнук, юч жылны ичинде жер-жерлени къыдырып, бизни таулада эркин, ашы кёп, салкъын жер да табып, юйюне къайтды. Ол юйюне кирип келгенин эслеп, жаубедекчик, секирип, зурнукну къатынын да къоюп, бир жанына бугъады. Аны эслемей, зурнук къатынын тансыкъ​лап саламлашады. Сора къатынына:

– Мен Кавказ таулада ашы бай, турургъа кенг, салкъын, балала жаяргъа да аламат жер тапханма. Алай тамбла жыйылыуда, манга хапар сорсала, мен аны айтырыкъ тюйюлме. Ары кесим къуру сени алып кетерикме, – дейди.

Къатыны да, жаубедек бла ишлерими билип, бир палах этер деп, сёз къайтармады.

Бу хапарны башындан аягъына дери эшитип тургъан жаубедег’а, чыдамай, секирип чыгъып, учуп кетди. Кесин кёрмесе да, аны тауушун эшитип, узунбоюн зурнук:

– Ол не таууш эди? – деп, къатынына сорду. 

Къатыны уа:

– Билмейме. Сен кетгенли да эшитиледиле ол тауушла. Кесим да кёп кечелени къоркъуп, тангнга дери жукъламай чыгъып тургъанма, – деди.

– Жюрек тышына термилсе болуучуду алай. Энди биз биргебиз, къоркъма! – деп, зурнук къатынын жапсарды.

Экинчи кюнню эрттенлигинде битеу къанатлыла, жыйылып, зурнукга хапар сора келдиле. Ол а:

– Ант этдиригиз, бирда тап жер тапмагъанма. Кавказ таулада уа кючден сау къалгъанма: анда бичакъ тырнакълы, уллу, къарыулу къанатлыла бардыла. Ала бизни къырып къоярыкъдыла, – деп, къанатлыланы алдап кюрешеди.

Зурнукну ётюрюк айтханына чыдамай, жаубедекчик, чартлап чыгъып:

– Муну айтханына ийнанмагъыз, бу бизни алдагъан этеди. Мен тюнене аны къатынына айтханын эшитгенме. Зурнук Кавказда, биз излегенча, аламат жерле тапханды, алай, аны бизден букъдуруп, ары кеси къатыны бла кетер акъыл этеди, – дейди.

Аны эшитип, ачыуланып, зурнук, секирип туруп, жаубедекни, аямай тюйюп, халек этеди.

Жаубедекге жанлары ауруп, къанатлыла зурнукну тыядыла да, анга:

– Жаубедек ётюрюк айтса, сен аллай бир ачыуланырыкъ тюйюл эдинг. Биз санга ышанып, сени сайлап жибергенбиз, сен а былайда бизни алдаргъа кюреше тураса. Ол затынгы биз санга кечмезбиз, – дейдиле.

Сора, жангыдан жыйылыу къурап, Кавказгъа уллутырнакъ къушну жибередиле. Ол анда бир жыл айланып, Кавказны омакъ жерлеринде да солуп, артха къайтады. Барып, къанатлылагъа толу хапар айтады.

Къанатлыла, оноу этип, Кавказгъа учуп тебирейдиле. Жаубедекчик аладан:

– Ий маржа, мени къоюп кетмегиз. Кесим да алыкъа сау болмагъанма. Сизсиз мен мында ачдан ёлюп къаллыкъма, – деп тилейди. 

Къанатлыла:

– Жаубедекни былай зурнук тюйюп этгенди, Кавказгъа да аны сыртына алып ол элтсин, – деп оноу этедиле.

Зурнук, жаубедекни сыртына алмаз ючюн, бизге келмейди, Кавказда жашамайды.

КЁГЮРЧЮН УЯСЫН КЪАЛАЙ САЛГЪАНДЫ?

Къайсы къанатлы да уясын, жарашдырып, жашаууна жарарча, уста ишлейди. Кёгюрчюнню уясын кёрсенг а – ол уягъа да ушамайды, чачакъ-чачакъ болуп, жумуртхасы да тюшюпмю кетеди деп къоркъурча, алайды.

Аны ол тюрлю уя мажарыу адетини сылтауун айталлыкъ хазна жокъду. Иш а былай болгъанды.

Эртте заманлада кёгюрчюн уя салгъан дегенни билмегенди. Жазгъа чыкъгъанлай, бир чунгуруракъ жерчикни сайлап, алайда жумуртха табып, гурт жатып, балаларын алай чыгъаргъанды.

Бир кюн хыйлачы тюлкю, жашырын келип, кёгюрчюнню тапхан жумуртхасын ашап кетгенди. Кёгюрчюнле, келип, аны кёргенде, жиляу-сыйытха къаладыла. Кёгюрчюнню хоразы, пыр деп учуп, бир уллу терекни бутагъына къонады да:

– Уябызны жартысын толтуруп, жумуртха салгъан эдик, бир жа​нгызы да къалмагъанды! Харам хыйлачы тюлкю барын да къымып кетгенди, – деп мурулдайды.

Ары мурулдай, бери мурулдай, кёгюрчюн кёп ачыу этеди. Бек ахырында бир тюлкю да кирмезча, бийигирек жерде уя салыргъа башлайды. Жайылып, чымыртачыкъланы жыйып алып келеди, алай уяны къалай ишлерге керегин а билмейди. Битеу агъачдагъы, таудагъы къанатлылагъа барып, уяны салыргъа, ишлерге юйретигиз деп тилейди. Къанатлыла, жыйылып келип, кёгюрчюннге уя ишлеп берирге киришедиле. Ала эки бутакъны бирикген жерине эки-юч чымыртаны ары-бери кёнделен салып бошар-бошамаз, кёгюрчюн:

– Билдим! Билдим! Юйрендим, юйрендим! – деп къычырады да, къанатлыланы андан ары ишлерге къоймайды. 

Къанатлыла:

– Э, да бу кеси уста болду эсе, бизни уа бурунубузму кичип турады?! Кеси ишлесин сора! – дедиле да, жан-жанына учдула да кетдиле.

Кёгюрчюн, изеуню жиберип, терек башында кёп кюрешди. Алай билдим-юйрендим деген кёгюрчюн, ууакъ чымырталаны ары айландырып, бери айландырып салып къараса да, бирикдирип, уягъа ушагъан зат ишлеялмады. «Иш къылыгъын билмеген ит ылыгъын кёрюр» дегенлей, уяны къалай ишлерге керекди деп, биягъы, амалсыздан, кёгюрчюн, жайылып, къанатлыланы жангыдан изеуге чакъырады.

Къанатлыла бу жол да, жыйылып келип, жангыдан ишге киришедиле. Уяны жартысына жете келген кезиуде: «Энди къалгъанын кесим да ишлерикме!» – деп, биягъы кёгюрчюн ишлегенлени къулакъларын жалкъытады.

– Жарайды, кесинг уста болдунг эсе – кюреш, бурунубуз кичип тургъан а биз да тюйюлбюз, – деп, къанатлыла учуп-учуп кетедиле.

Кёгюрчюн, изеуню экинчи кере да жиберип, ишге кеси киришеди. Чымырталаны алай салады, былай салады – алай бир да жукъгъа ушагъан зат чыгъаралмайды. Уя ишлеялмагъанына бек уялады, алай, не бек уялса да, биягъы къанатлылагъа барып, жангыдан болушургъа чакъырады. Алай бу жол а къанатлыла: «Эки кере бардыкъ, эки кере къайтдыкъ. Энди кесибизни да ишибиз барды», – деп келмедиле. Къанатлыланы бир къаууму уа: «Кеси устаны юйретебиз деп, неге кюрешебиз!» – деп къойдула.

Алай бла кёгюрчюнню уясы битмеген халында къалады. Кёгюрчюн​ле бюгюннге дери да жарты ишленнген уяларында жашау этерге кюрешедиле.

ЁГЮЗ БЛА ИТ

Бир элде, мындан жарлы уа ким болур дерча, аллай бир жарлы адам жашагъанды. Аны бир ёгюзю бла итинден сора мюлкю жокъ эди. Жарлы болса да, ол киши ёгюзюн бек иги бакъгъанды: заманында ашын берип, сууун ичирип, орунун тазалап тургъанды. Асыры семизден, жюрюген заманда да ары-бери ауа, тюгю жылтырай, ёгюз бир хан кибик жашагъанды. Итге уа бу киши хазна аш бермегенди, – ол харип, тюгю да тюшюп, арыкъдан ёле, сюек таууш эте айланнганды.

Элде жашагъанлада бир къауумну кёзю ёгюзге эрттеден къарап болгъанды. Бир къарангы кече уа ол жарлыны арбазына уручула киредиле. Бу кишини ити аланы эслегенди, ниетлерин да билгенди, алай не юрмегенди, не чапмагъанды. Бир мюйюшге кирип, чулгъанып жатханды да, уллу сагъышха къалгъанды. «Кече жукъламай, мен бу ёгюзню ненча жыл сакълайма! Андан манга не хайыр? Ием жаланда ёгюзге къарайды, аны тёгерегине айланнгандан сора, жукъ билмейди. Мен а сууукъдан бла ачдан ёле. Угъай, ахшы ием, эшта, мени инжилгеним боллукъ болур. Сюрсюнле бу мухар ёгюзню. Арбазда кесим къалсам, тоярма да, зауукъ этерме», – дегенди ит кеси кесине.

Ит алай акъыл этип бошагъынчы, уручула баудан ёгюзню арбазгъа чыгъаргъандыла. Итни кёрюп, ёгюз:

– Ариу тенгим, ахшы ит! Кёремисе, бу аман адамла мени сояргъа элтедиле. Юр да, иебизни къобар, – деп жалыннганды.

Андан хатадан къалайым дегенча, ит бирси жанына бурулгъанды да, юрюрге унамагъанды. Ёгюзню уллу мюйюзлерине жипни къысхынчы, ёгюз:

– Эндиге дери сен иенге ахшы къуллукъ эте келгенсе, мени да иги сакълагъанса. Экибиз да, бир къарындашла кибик, алай татлы жашагъанбыз. Иебизни атындан къайтарып тилейме: бу аман адамла мени сюрюп кетмезча эт, юр, иебизни уят. Ай юйюнге, сен къалай ангыламайса – мени урласала, санга бир зат да жетмез, тюерле да, улутурла да, къыстарла. Иебиз мени кессе уа, сени да тойдурур, – деп кюрешгенди.

Хоу бирда, ит анымы эсине аллыкъ эди! Айтылгъан бир къулагъындан кирип, бирси къулагъындан чыгъып кете эди. Сора ёгюзню башына аман акъыл келип:

– Сен мени кёрюп болмасанг да, мен а сени бек сюеме. Кесими да санга бир сёзюм барды, бери манга бир къысыл да, дуниядан кетерден алгъа аны къулагъынга айтайым, – дегенди.

Тюз да ит аны къатына келгенлей, ёгюз ол келепенни мюйюзлери бла уралгъаныча урду. Ой, алайынлай аллай къычырыкъ-хахай башланды! Ёгюзню иеси угъай, битеу эл окъуна аягъы юсюне болду.

Киши, чартлап, арбазгъа чыкъгъанда, уручула узакъда эдиле. Ёгюз да арбаз ортасында боюнунда жиби бла тура эди, аны къатында уа, къуйругъун къысып, харип ит сынсый эди.

Ол киши бу кече болгъан ишни ангылады. Ёгюзню баугъа уруп, итни къатына барды да, аны башын сылап, ийнакълап, ариу айта:

– Аперим! Мындан ары сен ачлыкъ сынамазса! – деди.

Эрттенбла ит ёгюзге:

– Сен мени нек ургъан эдинг? – деп сорду.

– Мен сени алай канкылдатмасам, мени алып кетип, сойгъан этерик эдиле. Аны ючюн а жазыкъ сен бир хайыр да кёрлюк тюйюл эдинг. Энди уа кесим да сау къалдым, сен да ач боллукъ тюйюлсе, – деди ёгюз.

БУГЪА ТАНАЧЫКЪ

Эртте-эртте бугъа таначыкъ, къочхарчыкъ, текечик бир къош болгъандыла. Бёрю, айыу, тюлкю да бир къош эдиле. Ол эки къауум да бирлеринден узакъ болмай жашагъандыла.

Бир кюн ол жаныуарланы азыкълары тауусулуп, ач болгъандыла. Айыу тюлкючюкню:

– Къоншуларыбызгъа бар да, ушхууурлукъ тилеп кел, – деп жибергенди. 

Бир заманда тюлкючюк, алагъа келип:

– Мени айыу жибергенди, бир ушхууурлукъ беригиз, – дегенди. 

Бугъа таначыкъ къочхаргъа:

– Бер мынга бир ушхууурлукъ, – дейди.

– Не берейим? – деп сорады къочхар.

– Бериб’а не берликсе, ол мен ёлтюрген тюлкюню башын бер, кесинг ёлтюрген тюлкюню уа бир къабыргъасын бер да, барма къой, – дегенди бугъа таначыкъ. 

Сора тюлкю:

– Сиз тюлкю эт дамы ашайсыз? – деп соргъанды.

– Аллах берге эди сени кибик семиз тюлкюню, айхай, ашайбыз, – 
дегенди таначыкъ. 

Ай, алайлай тюлкючюк эшикге мыллыгын атханды да, аямай къач​ханды.

Тюлкю, келип, болгъан ишни айыугъа хапарлагъанды. Айыу бёрюге: 

– А маржа, бёрю, сен барчы, бу аман къоркъакъ жукъ келтирмегенди, – дегенди.

Бёрю, барып:

– Ушхууурлукъ деп келгенме, – дегенди. 

Бугъа биягъы къочхарчыкъгъа:

– Бер мынга бир жукъ, – деди.

– Да не берейим? – деп сорду къочхарчыкъ.

– Бериб’а не берликсе, ол мен ёлтюрген бёрюню бир жапхагъын, кесинг ёлтюрген бёрюню – аркъа узунун, текечик ёлтюрген бёрюню да ичин-мичин бер да, барма къой, – дегенди бугъа таначыкъ.

Бёрю, къоркъуп:

– Тобасто, тохта, сиз бёрю эт дамы ашайсыз?! – деп сейирсиннгенди.

Бугъа таначыкъ:

– Сенлай семиз бёрюню Аллах берге эди, ашамай а – ашайбыз, – 
дегенди.

Бёрю да, тюлкючюкча, къачханды да кетгенди. Сора, болмагъанында, айыу, былагъа кеси келип:

– Ый маржа, сабийни жумушха жибер да, ызындан къара дегенлей болдум. Бир ушхууурлукъ беригиз, – деп тилегенди. 

Биягъы къочхарчыкъ бугъачыкъгъа:

– Мынга уа не берейим? – деп соргъанды.

– Бериб’а не берликсе, ол мен ёлтюрген айыуну башын-аягъын бер, кесинг ёлтюрген айыуну да онг бутун, текечик ёлтюргенден да бир хант бер да, барма къой, – дегенди бугъачыкъ.

– Асто, сиз айыу эт дамы ашайсыз? – деп къоркъгъанды баймакъ.

– Аллах берге эди сенлай семизин, ашайбыз, – дегенди биягъы бугъачыкъ да.

Аны эшитип, айыу да, нёгерлерича, къачханды да кетгенди.

Алайда бугъа таначыкъ: 

– Энди, былайдан кетмесек, была бизни ашамай къоярыкъ тюйюлдюле, – дегенди. 

Ючюсю да, къача барып, бир уллу ташны башында къош болгъандыла. Ол жаныуарла да, аладан къача барып, билмей, была болгъан ташны тюбюнде къош болуп тохтагъандыла. Бугъа таначыкъ, къочхарчыкъ, текечик, аланы кёрюп, не этерге билмей тургъанлай, къочхарчыкъ: «Сие​ригим келеди», – дегенди,

– Къарынынгы ёрге бур да, жюнюнге эт, ансы бизни ашап къоярыкъ​дыла, – дегенди бугъа. 

Ол айтханча этеме деп, къочхарчыкъ, ташдан жыгъылып кетип, барып, жаныуарланы тюз орталарына тюшгенди. Олсагъатдан бугъа таначыкъ:

– Ай маржа, таматаны тут, таматаны тут! – деп къычыргъанды. 

Биягъы жаныуарла, къоркъуп, узакъ къачхандыла. Была да, аладан да бек къоркъуп, отларгъа Жанёрюш деген жайлыкъгъа кетгендиле.

Кюз артында, сууукъ болуп башлагъанлай, бугъа таначыкъ, къоч​харчыкъ, текечик юйлерине тебирегендиле. Биринчи текечик бара эди. Ол да секирип-ойнап келгенлей, бёрю тюбеп:

– Къайдан келесе, текечик? – деп соргъанды.

– Жанёрюшден келеме, – дегенди текечик.

– Нек баргъан эдинг ары?

– Ашаргъа, ичерге, семирирге.

– Нек келесе да?

– Семиргенден, этим териме сыйынмай.

– Ол башынгдагъыла уа не затларынгдыла?

– Мюйюзчюклерим.

– Тюбюнгдегиле уа не затладыла?

– Бюртюкчюклерим.

– Алай а нек къалтырайса?

– Сенден асыры къоркъгъандан.

Былайда бёрю аны хам дегенди да, къапханды да къойгъанды.

Аны ызындан къочхарчыкъ келгенди. Анга да бёрю ол халда соруу этгенди да, къапханды да къойгъанды.

Аны ызы бла бугъа таначыкъ, мюйюзлери бла жер къаза, гюрюлдеп келгенди. Ол, бёрюню кёрюп:

– Жол болсун, бёрю! – дегенди.

– Сау бол. Жууукъ бол, – деп, бёрю къоркъаракъ сёлешгенди. – Къайдан келесе, бугъа?

– Жанёрюшден.

– Нек баргъан эдинг ары?

– Ашаргъа, ичерге, семирирге!

– Нек келесе да?

– Этим териме сыйынмай.

– Ол башынгдагъыла уа неледиле?

– Темир ылытхынларым, сени ичинге урургъа!

– Тюбюнгдегиле уа неледиле?

– Темир токъмакъла, сени, уруп, башынгы тешерге!

– Къалтырагъан а нек этесе?

– Сени ичинги уруп жаяргъа асыры ашыкъгъандан! 

Сора бёрю къачып, бугъа, къуууп, бёрюню тогъуз таудан аудургъанды, кёзлеринден къан жилямукъла жаудургъанды. 

АЙЫУ, БЁРЮ, СОРА КЪЫЗЫЛ ТЮЛКЮ

Айыу да, бёрю да, къызыл тюлкю да бир къош болуп тургъандыла. Къышланы биринде, бир ахырзаман сууукъ боран келип, была да къошларындан тышына чыгъалмай, бек ач болгъандыла. Бир кюн бёрю, теке къалкъыугъа кетип, къуйругъун отха жетдирип, дунияны хорусмак ийисге алдырды. Айыу анга: 

– Ай аман ийисинг чыкъсын, ол аман тюгюнгю кюйдюрюп, бизни тунчукъдуруп къояса да! – деп къутурду.

Ол халда тура келип, кеч болгъанлай, ючюсю да жукъладыла. Тюлкючюк, шош къобуп, бир эски арба жауну табып, айыуну юсюне аямай жакъды. Бёрюню да эки ал аягъына жакъды. Эрттенликде уяннганларында, айыу керилип башлагъанлай, териси тартылып, къычырыкъ этди. Сора, ол арба жау жагъылгъанын кёрюп:

– А-а, аманлыкъчы тюлкю! Ойнар акъылынгмы барды?! Бусагъат мен сен тауукъчуну керегинги берейим! – деп, тюлкюню юсюне айланды.

– Угъай, айыу, угъай! Сен кёрмей тураса: бёрюню ал аякъларына бир къарачы! Аманлыкъчы олду, мен а не?! – деп, бёрюню кёргюзтдю. 

Ай, алайлай айыу бёрюню сермеп тюпледи да, жулкъду да бошады.

Айыу бла тюлкю сууукъдан къошдан чыгъаргъа къоркъуп кёп тургъандан, ач да, къарыусуз да болдула. Бир заманда, тура келип, тюлкю, бир кёзюн къысып, ауузу бла чам-чам этди. Айыу, аны эшитгенлей:

– Эй, тюлкю, не ашайса? – деди.

– Ашаб’а, не ашарыкъма, асыры ачдан, бир кёзюмю чыгъардым да, къапдым, – деди тюлкю. 

Сора айыу, аны эшитгенлей, бир кёзюн тамыры бла чыгъарды да, къапды.

Ол халда тура кетип, биягъы ачдан онгсуз болгъанлай, тюлкю, экинчи кёзюн да къысып, чам-чам этип башлады. Аны эшитгенлей, бия​гъы айыу:

– Тюлкю, энди уа не ашайса? – деп сорду.

– Да не ашарыкъма? Экинчи кёзюмю да чыгъардым да, къапдым, – 
деди тюлкю.

Айыу, аны эшитгенлей, кесини экинчи кёзюн да чыгъарды да, къапды. Тюлкю уа эки кёзюн да ачды. Айыу а сокъур болду да къалды.

Алай, тура-тура келип, ала ахыр кючлерине таяндыла. Сора тюлкю айыугъа: 

– Айыу, хайда, турмайыкъ былай, мени къуйругъумдан тут да, бир жары кетейик, ансы ачдан ёллюкбюз, – деди.

Ала, къошчукъдан чыгъып, бара-бара кетип, бир ат мыллыкга тюбедиле. Ала, аны аяусуз кемире келип, ич жаууна жетдиле. Сора тюлкю айтады: 

– Шуёхум, айыу, биз кёп тапханбыз деп, ашны барын да биркюнлюк этмейик. Былайдан узакъ болмай, киришде эки дорбун барды. Сен жауну тугулла эт да, эки тенг этип, жартысын санга, жартысын а ма​нга ташыйым. Сора жаула ичинде зауукъ этип жашарбыз. 

Айыу, ахшы деп, жауну тугулла этди. Тюлкю уа битеу жау тугулланы кеси барлыкъ дорбуннга ташыды. Айыуну дорбунуна уа акъ ташланы къалады. Сора тюлкю: 

– Аха, энди чабайыкъ да, жаулагъа батылайыкъ, – деди. 

Ала чабышдыла. Тюлкю, барып, жау тугуллагъа батылды. Айыу а, барып, акъ ташлагъа тишлерин уруп, агъызды да къойду. Айыу, тишсиз да, сокъур да болуп, тентирей, агъачха кетди. Ол анда айыулагъа болгъан хапарын, анга къызыл тюлкюню этген артыкълыкъларын да айтды.

Айыула, бары да оноулашып, тюлкюлени бирин къалдырмай жыйдыла. Ала тюлкюлени, сууну юсю бла бир узун агъачны салып, аны юсюне тиздиле. Не кёп къарасала да, ол тюлкюню таныялмадыла. Хыйлачы тюлкю уа, къып-къызыл болуп тургъанлай, ёртен тюшген жерде аунагъанды да, кесин къап-къара этгенди да, аны ючюн танылмайды. Сокъур айыу да аны сыфатын суратлай тургъанлай, агъач бурулуп кетип, ол тюлкю суугъа кетеди. Алайлай айыула, жетип, тюлкюню ортагъа аладыла.

– Сен суугъа нек тюшгенсе? – деп сорадыла.

– Анамы ийнеси бу сууда тас болгъан эди да, аны излей эдим, – дейди тюлкю.

– Къызыл а нек болгъанса?

– Суу асыры сууукъдан, юшютгенди да, андан къызаргъанма, – дейди биягъы тюлкю.

Тюлкю хыйласы бла былайда да къутулду да кетди. Жарлы айыу а сокъур да, тишсиз да болду да къалды.

УЛАКЪ БЛА ГЫЛЫУ БАЛАЧЫКЪ

Гылыу балачыкъ къайры эсе да бара болгъанды. Кёп, аз баргъан эсе да, чабып келген бир улакъчыкъгъа тюбегенди да:

– Улакъ, шуёхчугъум, къайры ашыгъып бараса? – деп соргъанды.

Улакъчыкъ, башчыгъын кётюрюп:

– Да кесинг а кёрмеймисе? Тёрт аягъымы къуууп барама, – дегенди улакъчыкъ.

Анда гылыу балачыкъ:

– Къарайма да, сен да къайры баргъанынгы билмейсе. Кел, алай эсе, бирге барайыкъ! – дейди.

– Да кел, барайыкъ, манга уа башхамыды! – дейди улакъчыкъ да.

Сора экиси да бирге тебиредиле. Улакъчыкъ, башын да бир жанына къынгыр тутуп, кёзлерин да бираз къысаракъ этип, сюймей бара эди. Гылыу балачыгъ’а, улакъчыкъны ызындан аманны кеминде жёбелей, тас бола да, иничке жюуюлдеген тауушундан табыла, артха къалмазгъа кюреше эди.

Алай эте, ала бир талай жол сюрдюле. Сора биягъы гылыу балачыкъ, сёзню биринчи башлай:

– Улакъчыкъ, кел, букъгъуч ойнайыкъ! – деди.

Улакъчыкъ, тюз аны алай айтырын сакълап тургъанча:

– Кел, ойнайыкъ! – деди. 

Гылыу балачыкъ:

– Биринчи ким бугъады? – деди.

– Сен гитчечиксе да, алгъа мен бугъайым, – деди улакъчыкъ.

Гылыу балачыкъ, кёзлерин къысып, гитче чунгурчукъгъа чёкдю. Улакъчыгъ’а, чаба барып, къуругъан шауданчыкъны ызчыгъында жатды.

Гылыу балачыкъ излеп башлады, алай улакъчыкъны уа табалмады. Ары бла бери асыры кёп чапхандан, ёлюрге аздан къалды. Тейри, мен муну аман акъыл бла тапмасам, болмай къалды деп:

– Улакъчыкъ, сен кесинг бугъуп, мюйюзчюклеринги чыгъаргъанынг а неди? – деп къычырды.

Аны эшитип, улакъчыкъ: «Керти окъуна, мюйюзлерими букъдурургъа унутупму къойгъан болурма. Аман болду да», – деп, букъгъан жеринден чыкъды.

– Мен сени тапдым. Энди кёзлеринги сен къыс, мен а бугъайым! – 
деди гылыу балачыкъ.

Алай а гылыу балачыкъ узакъмы кетерик эди?! Тюз улакъчыкъны аякъ тюбюнде чапыракъла ичине букъду.

Улакъчыкъ излей башлады. Кёп изледи, алай гылыу балачыкъны уа табалмады. Сора улакъчыкъ ач болду. Энди гылыу балачыкъны тапмайма да, тапмайма деп, отлап башлады. Бираздан улакъчыкъ гылыу балачыкъ букъгъан жердеги чапыракъланы ашай тебиреди. Чапыракъла бла бирге уа гылыу балачыкъны да жутду да ийди. Тоюп, солургъа жатды.

Бир заманда гылыу балачыкъ, улакъчыкъны къарынын тешип, тышына чыгъып:

– Эх, улакъчыкъ, улакъчыкъ, сен кесинг уллу болсанг да, акъылсызса. Мен а, гитчечик эсем да, сенден къарыулума, акъыллыма, – деди.

Улакъчыгъ’а ёлдю да къалды.

– Энди бу эт мени жууукъларыма да, манга да бир талайгъа жетерикди! – деп, гылыу балачыкъ къууанч тыпырлы болду.

Улакъчыкъны терисин сыдырыргъа уа къаргъаны чакъырды. Къаргъа, кюреше кетип, бир да этген хайыры болмады.

– Ким сыдыраллыкъ болур муну терисин? Не этейим, кимни болушдурайым? – деп, сагъыш этеди гылыу балачыкъ. 

Бир заманда къараса, тюлкю бла бёрюню келе тургъанларын кёреди.

Алайгъа игида жетгинчи, тюлкю:

– Сен къалай жигитсе, гылыучукъ! Залим! Нечик семиз улакъчыкъны тутханса! Кесинг да бек арыгъан болурса. Бар, солу. Жукълагъан да эт! Улакъны уа бёрю бла мен сояйыкъ, союп бошасакъ, сени уятырбыз, – 
деди.

Тюлкюню ариу сёзлерине ийнанып, гылыу балачыкъ солургъа жатды да, жукълап къалды.

– Гылыучукъ, тур! Эт хазырды! Аша! – деди тюлкю бираздан.

Гылыу балачыкъ секирип турду. Чабып, улакъчыкъ болгъан жерге барды. Да алайда ол не кёрлюк эди! Улакъ болгъан жерде жангыз мюйюзчюклери бла жууакчыкълары къалып тура эдиле.

КЪОЯН БЛА БОРСУКЪЧУКЪ

Къалай бла эсе да къоян, бара барып, кеси аллына ёлген кийик эчкини мыллыгын табады. Сора, терк окъуна къармашып, эт бишире башлайды. Аны алай эте тургъанын а ачдан ёле келген Борсукъчукъ кёреди.

– Кюн ахшы болсун, Къоян! – дейди Борсукъчукъ.

– Ахшылыкъ кёр! – деп саламлашады Къоян да. 

– Жууугъум, сен бу эчкини къалай мажаралгъанса? – деп сейирсинеди Борсукъчукъ.

– Да, жатып тургъанынлай, къатына шыбыртсыз бара барып, къаты къычыргъанма да, ол а, асыры къоркъгъандан, ёлюп къалгъанды, – 
дейди Къоян, мыйыкъларын сылай.

– Мени да бир юйрет, маржа, ансы ачдан ёлеме, – дейди Борсукъчукъ, Къоянны жазыкъсындыра, башын да бир жанына этип.

– Да аны не юйретириги барды? Сени башынг аллай бирге жарамай эсе, – неге алып айланаса? Бара бар да, эчкиге жууукъ жетгенлей а, аямай къычыр! Ол уллу таууш эшитмеген эчки уа къоркъгъандан ёлюр да къалыр, – дейди Къоян.

Аны эшитгенлей, Борсукъчукъ жолгъа тюшдю. Барып, Къоян айтханча этди. Алай эчки уа, къулакъларын да къагъа, бир жанына кетди да къалды.

Борсукъчукъ юйюне арып-талып къайтды. Экинчи кюн а биягъы Къояннга жолукъду.

– Къалай болдунг, Борсукъ, кийик эчкини ёлтюрдюнгмю? – деди Къоян.

– Угъай-угъай, мен сен айтханлай этген эдим, алай эчки уа къулагъына алмагъан эди, – деп тарыкъды Борсукъчукъ.

– Эчки къачхан заманда уа, сен аны ызындан не айтып къычыргъан эдинг? – деп сорду Къоян.

– Зат да угъай, – деди Борсукъ.

– Ой, сен телини кена уа! Эчкини да ёлтюралмайса! Ол къачханда, сен аны ызындан: «Тохта, тохта!» – деп къычырыргъа керек эдинг! –
деди Къоян.

Аны ол сёзюн эшитген Борсукъну ахы кетди:

– Къоян, маржа, къой! Сен мени да ёлтюресе! – деп, къачып, думп болуп кетди.

Къоянчыгъ’а: 

– Мен ма алай жигитме, батырма! – деп махтанып къалды.

АППА БЛА КЪУРТА

Эртте-эртте бир Аппа, юйюрю, туудугъу бла элден бир жанлыракъ чыгъып, юй, бау да ишлеп, мал кютюп, ашап-жашап болгъанды.

Къыйырда жашагъаны себепли, аны малларына бёрюле терк-терк чаба, заран тюшюре тургъандыла. Бёрюлени арасында уа бир бек хыйлачы, адамланы, итлени да алдап кетиучю бир Къурта бёрю болгъанды. Ол бёрю, маллагъа кюндюзгю кюнде окъуна чаба, къойланы, эчкилени да бууа, Аппаны башын суугъа атарыкъ этген эди. Бир кюн а Аппа: «Къуртаны харам ашагъанын бир къусдурмасам, башыма бёрк киймем», – 
деп ант этгенди.

Бир ингирде Аппа, малларын баугъа эрттерек окъуна жыйып, итлерин да арлакъда такъгъанды. Бауну эшигин жепирек этгенди да, эшик​ден кирген жерге уа тузакъ салгъанды. Сора, юйге кирип, Къуртаны келирин сакълап башлагъанды.

Кечени бир заманында итле гузабагъа къалгъандыла, малланы къайгъы этген, юркген тауушлары эшитилгенди. Аппа мычымай эшик​ге чыкъгъанды да, къысхасап мюйюзсюз сенегин да къолуна алып, бау аллына жетгенди. Бауну эшигин ачып къараса – бёрюню, тузакъгъа тюшюп, жан-жанын сермей, адыргыгъа къалып тургъанын кёргенди. Аппа сенек бла бёрюню къулакъ жанына жетдирип эсин аудургъанды. Сора темир сынжырны бир къыйырын Къуртаны боюнуна, ычхынмазча, къаты тагъып, бирси къыйырын а бауну чыпынына байлагъанды. Эрттенликде уа, малларын да сюрюп, юйюрю бла бирге жайлыкъгъа кёчюп кетгенди.

Къурта, сынжыргъа тагъылгъанлай, бауда, улуй-сынсый, кёп заманны тургъанды, амалсызына къалгъанды. Тагъылгъан жеринден ычхыныргъа кёп кюрешгенди, тишлерин сындыргъанды, тырнакъларын къобаргъанды, алай а болалмагъанды.

Бир кюн Къурта бир жолоучу келе тургъанын кёргенди. Сора хырха ауазы бла къычырып башлагъанды. Кишичик, ол къычырыкъны, хахайны эшитип, баугъа келгенди да, Къуртаны сынжыргъа тагъылып, амалсыз болуп тургъанын кёргенди.

Къурта ол кишичикге:

– Манга болгъан ишни кёремисе? Мен, Аппаны маллары баугъа жыйылгъан болурламы деп къарай келгенимлей, тузакъгъа тюшюп къалгъанма. Тюк тенгли хатам тиймей тургъанлай, Аппа мени былай къоюп кетгенди, – деп тарыкъгъанды.

– Къурта, мен санга ийнанмайма. Хатанг болмаса, Аппа сени сынжыргъа тагъып кетерик тюйюл эди, – дейди къартчыкъ.

– Къой, маржа, къой. Энди мал болгъан жерде бир ырахын токълуну буумагъанма десем, ётюрюк айтырыкъма, алай бюгюнден арысында бу тийреден думп болургъа, бир адамгъа да хатамы тийдирмезге ант этеме. Ачдан бла суусапдан ёлеме. Сау къалгъын, бошла мени, башыма эркин эт да, кетме къой, – деп жалыннганды бёрю.

– Къулагъынг да къурта некди? – дегенди къарт.

– Жашыракъ заманымда аш юсюнден бир уллу талашыуда къайсы эсе да бир бёрю юзюп алгъан эди бу къулагъымы. Андан бери атыма Къурта атап къойгъандыла. Алай бусагъатда мени къайгъым къулакъмыды, – деп улугъанды Къурта.

Кишичик, кёп сагъыш эте келип, Къуртагъа жаны ауругъанды да, айтхан сёзлерине ийнанып, сынжырдан бошлагъанды. Айхайда, Къурта къууаннганды, кишичикни, юсюне-юсюне секирип, ийнакълагъанды, уллу ыспас этгенди. Сора:

– А маржа, кишичик, мени, санга таяна-таяна, суу боюнуна бир жетмеге къой. Ичим ёртен отча жанады, кюйюп кетеди. Суусабымы бир къандырсам, къайры бар десенг, ары кетерме, – дегенди.

Кишичик Къуртаны айтханын этгенди. Къурта суудан ичалгъаны чакълы ичгенди, сууну ичине кирип, тура-туруп, тышына чыкъгъанды. Силкиннгенди, керилгенди. Сора жан киргенди да, тири болуп, бёрю сыфатына келишгенди.

Бираздан а, кишичикни кёзюне къарап:

– Суусабымы къандырыргъа болушханса, сау бол… Алай мени ачлыгъымы кёресе. Мени бусагъатда аш излей айланыр къарыуум, заманым да жокъду... Къысхасы, мен, ачдан ёлюп къалмаз ючюн, сени ашаргъа керекме, – дегенди.

Кишичик Къуртагъа ариу айтыргъа, башын палахдан къутхарыргъа кюрешгенди, алай бёрю унамагъанды. Ишни болмазлыгъын билгенде, кишичик:

– Къурта, сен бёрюсе, эштада, бёрюлюгюнгю этмей да къоярыкъ болмазса. Сен мени ашарыкъса да ашарыкъса, алай андан алгъа мени сенден бир тилеригим бар эди, – дегенди.

– Не тилерик эсенг да, теркирек айт! Мени аууз сууларымы келе тургъанларын кёремисе, – дегенди Къурта.

– Тилеригим а олду, Къурта: экибиз да былай ары, сен сюйген жанына, чыгъа барайыкъ да, бек алгъа тюбеген юч затыбызгъа – бир хайыуан​нга, терекге, жаныуаргъа – ишни болушун айтайыкъ. Ала ючюсю да сен мени ашаргъа эркинсе деселе, ашарса, алай болмаса уа, къояр​са. Ким биледи, жашай баргъан дунияда мен санга энтта да жарап къал​сам а! – дегенди къарт.

Къурта кёп арсар да бола келгенди да:

– Сен айтханлай болсун, кишичик, алай мен ачма, аш излей, узакъ бараллыкъ тюйюлме. Жол азыгъынг бар эсе, бер. Сора – барайыкъ! – 
дегенди.

Кишичик азыкъчыгъын Къуртагъа къапдыргъанды да, экиси да атланнгандыла. Бара-бара кетип, жол жанында ёсген бир уллу алма терекге тюбегендиле. Саламлашхандыла. Не ючюн келгенлерин да айтхандыла. Терек быланы айтханларына къулакъ салып тынгылагъанды. Сора:

– Адам улу манга жетдирген къыйынлыкъны санап айтыргъа да къолумдан келлик тюйюлдю: кёгетлерими, бишгинчи окъуна, жыртадыла, бутакъларымы сындырадыла, бичакъ бла къабугъуму къобарадыла... Ой-ой-ой, Къурта, была манга этген хаталаны айтып бошаргъа къайда! Алайды да, ашай бер бу кишичикни, бу да адам улусуду... манга тиймеген эсе да, башха тереклеге хатасы жетген болур, – дегенди.

Къурта къууаннганды, кишичиг’а мудах болгъанды. Сора экиси да андан ары атланнгандыла. Келе келип, къыртышда отлай тургъан бир къарт алашагъа тюбегендиле. Алашагъа да ишлерини болушун айтхандыла. Алаша, хапаргъа тынгылагъандан сора, Къуртагъа:

– Мени да бар эди хайт деген жаш, къарыулу, субай заманым. Алай адам улу, эркин жашаууму сыйырып, мени кесине къул этип, иерге, жюгеннге да юйретип, миннгенди, жекгенди, жашлай къарт этгенди. Энди уа кёресе, мен къарт, къарыусуз болуп, минерге, жегерге да жарамай къалгъанымда, аулакъгъа къыстап жибергенди... Алайды да, ашай бер муну, артынга-аллынга да къарамай аша! – дегенди.

Къурта олсагъатлай окъуна кишичикни ашар умут этгенди, алай, кишичик ючюнчюге – жаныуаргъа – тюбемегенлерин эсине салгъанда, Къурта сабыр болгъанды.

Ючюнчюге – жаныуаргъа – тюбеп сорургъа деп, была андан ары атланнгандыла. Бара-бара кетип, бир тюлкюге тюбеп къалгъандыла. Тюлкюге да хапарларын башдан-аякъ айтхандыла. Тюлкю, алагъа иги тынгылап, оюм этгенди. Сора: «Къурта бу кишичикни ашагъанлыкъгъа, манга не хайыр?! Андан эсе, не амал да этип, кишичикни палахдан къутхарыргъа керекди. Адам улусу ахшылыкъны унутмаучуду», – деп:

– Мен бир заманда да оюмуму ашыгъышлы этмеучюме. Ишни къалайда, къалай башланнганын кесим кёзюм бла кёрмегенлей не айтайым?! Сиз болгъан затланы сёзден айтып къойгъан угъай, мени кёзюме кёргюзтюгюз да, мен а ол заманда сизге оюмуму айтырма, – дегенди.

Къурта кишичикни ашаргъа не бек ашыкъса да, Тюлкю айтханнга бой салгъанды. Сора ючюсю да Аппаны эски баууна келгендиле. Тюлкю Къуртагъа бла кишичикге:

– Кёргюзтюгюз ишни къалай башланнганын. Ал бурун болгъаныча этигиз ансы, мен сизни ангылаялмайма, – дегенди. 

– Да муну не ангыламазлыгъы барды?! – деп, Къурта сынжырны къатына баргъанды да тохтагъанды. 

Кишичик да олсагъатлай сынжырны Къуртаны боюнуна тагъып бегитгенди.

– Энди ангыладынгмы, башсыз? – дегенди Къурта тюлкюге.

– Ма, саппа-сау бол да къал, энди толу ангыладым! – дегенди тюлкю. Сора кишичикге: – Сен, адам улу, къанлы жауунгу – бёрюню – айт​ханына къалай ийнаннганса? Быланы тукъумларында ахшылыкъ этгенни билген тёре жокъду, – дегенди.

Тюлкюню айтханын эшитгенинде, Къуртаны санлары къалтырагъандыла, ачыудан, кеси кесин ашарыкъ болгъанды, алай ишни ахыры осалгъа кетгенин сезип, ёлюм къоркъуудан къутулур мурат этгенди. Сора кишичикге:

– Акъылы уллу адам улу, сен бу сандыракъ тюлкюню айтханына къарама! Мен сени ашайма деп, къоркъурукъ болурмуса деп, сынаргъа, безирерге айтхан эдим. Ойнагъанны билесе да?! – дегенди.

– Къурта, мен да сени сынжырдан ойнап эркин этген эдим, энди уа ойнай турур заманым жокъду, – деп, тюлкюню да жол нёгер этип, кишичик кетип тебирегенди.

Къурта улуп-сынсып башлагъанды. Кишичикни кесине жазыкъсындырыргъа кюрешгенди, алай а алдаялмагъанды. Жан-жанын ашай, бау ичинде къалгъанды. Кишичик бла тюлкю уа, ол кюнден башлап, татлы шуёхла болгъандыла. Тюлкючюк кишичикни юйюнде къышны къыш узуну къонакъ болуп тургъанды.

ТЮЛКЮ БЛА ЗУРНУК

Тюлкю бла Зурнук шуёх болгъандыла да, Тюлкю, Зурнукну къонакъгъа чакъыра:

– Кел, шуёхум, кел, жанымы къыйыры! Мен сени къалай сыйласам да, кёрюрсе! – дегенди.

Зурнук, багъалы этдире турмай, ол кюн окъуна шуёхуна къонакъ​гъа баргъанды. Тюлкю хантус этгенди да, аны сай табакъгъа жукъа жагъып, Зурнукну сыйлап башлагъанды:

– Аша, шуёхчугъум, аша, жанымы къыйыры! Мен санга деп этгенме бу татлы хантусну.

Зурнук, буруну бла доп-доп деп тургъанлыкъгъа, табакъдан ауузуна жукъ алалмагъанды. Тюлкю уа этген хантусун кеси жалап бошагъанды. Сора шуёхуна:

– Айып этме, шуёхум, башха ашарыгъым жокъду, – дегенди.

– Да, охо, аны не айыбы барды? – дегенди Зурнук. – Кесинг да тамбла манга къонакъгъа келе келирсе, – деп чакъыргъанды.

Тюлкю экинчи кюн Зурнукга къонакъгъа баргъанды. Зурнук, жарагъан шорпа этип, аны тарбоюн узун къошуннга къуйгъанды да, къошунну тепсиге салып:

– Аша, жанчыгъым, аша, кёз жарыгъым! Тюзюн айтханда, мындан башха ашарыгъым жокъду, – деп, кечгинлик тилегенди.

Тюлкю, ол жанындан, бу жанындан да къошунну тёгерегине айланып, гумхоту уа аны ауузуна сыйынмай, тышын жалап, ийисгеп, тилине жукъ да тиймей къалгъанды.

Зурнуг’а, кесини узун аякъларында сюелип, узун буруну бла узала, къошунну ичинде болгъанны кеси жангыз тауусуп чыкъгъанды. Сора:

– Айып этме, шуёхум, энди сени сыйлар затым жокъду. Жанынга тиймесин, – дегенди.

Къонакъда уллу зауукълукъ тапмагъан Тюлкю юйюне ичи шор тарай кетгенди. Ол кюнден башлап, Зурнук бла Тюлкюню араларында шуёхлукъ бошалгъанды.

АКЪ ЖУГЪУТУР

Эртте-эртте, бек эртте, дейдиле, Минги тауну башы, шёндюча, айры болмагъанды. Юсюнде да, бусагъатдача, къанга бузла жылтырамагъандыла.

Минги тау тауланы эм бийигиди. Аны тёппеси ол заманлада да кёкге тирелип тургъанча кёрюннгенди. Андан болур, камсык жулдузчукъла, учуп келип, аны тёгерегинде бугъумуч ойнаргъа сюйгендиле. Терен чатлагъа тюшюп, аланы ичлеринде гинасууча жылтырап баргъан тау суулада жууунуп тургъандыла.

Минги тауну тюз да тёппесинде, мазаллы билеу къаяны тюбюнде бир жашил дуппурчукъ болгъанды. Алайдан арлакъчыкъда уа бир таза, къара суучукъ чыгъа эди. Ол къара башланнган жеринде, ауузун ёзеннге айландырып тургъан къошун жартыча, тёгерек, сыйдам дорбунда тюгю чыммакъ агъаргъан бир къарт жугъутур юйюрю бла жашагъанды.

Кесини эчки улакълары бла деппанда отлай туруучу, жютю кёзлю, ётгюр жюрекли ата жугъутур ышаннгылы къалауур эди.

Кюнлени биринде, деппан башы кёкню къара булутла жабып, жауун жаууп башлагъанды. Тауда жауун кёпге бармаса да, жугъутур юйюрюн дорбуннга жыйгъанды. Кёп да турмай а, жауун тохтап, кёк жангыдан чууакъ болгъанды.

Дорбуннга къысылып, эригип тургъан улакъчыкъла, жауун тохтагъанына къууанып, тышына чыгъар-чыкъмаз, неден эсе да къоркъуп, юркюп, ары-бери секирип башлагъандыла.

– Не этесиз, неден элгендигиз? – деп, къарт жугъутур сескекли болгъанды.

– Анда не эсе да бир акъ зат бизни таба келе турады, – дегендиле улакъла.

Акъ Жугъутур эрлай дорбундан чыкъгъанды. Кертиси бла да, Ми​нги тауну тюз да кюнчыгъыш жанындан бир жылтырауукъ акъ къыппа была таба тёнгереп келе эди. Акъ Жугъутур, къайгъыгъа къалып, кеси кесине: «Ярабий, бу мазаллы акъ къыппа не зат болуп чыкъды?» – дегенди. Сора:

– Эй жигитле, бизни журтубузгъа душман кирип келеди! Сермешге хазырланыгъыз! – деп, Акъ Жугъутур мюйюзлерин билеп башлагъанды. Ууакъ ташла, аны аякъ тюбюнден чартлап, узакъ жары тюшгендиле, бурунундан чыкъгъан тылпыу а туман болуп жайылгъанды. Сора Акъ Жугъутур, тобукъланып, башын энишге буруп, мюйюзлерин да аллына айландырып, секирип тургъанды. Душманнга мыллыгын атханды. Мазаллы жютю мюйюзлери бла ол келе тургъан акъ къыппаны сермегенди. Олсагъатлай къыппа эки жарылгъанды да, бир жартысы, учуп, кёкге чыгъып кетгенди. Бирси жартысы уа, чыгъа барып, ызына тюше келгенди да, тюз да Минги тауну тёппесинден ургъанды. Олсагъат пелиуан тау​ну тёппеси ортасындан жарылып, эки башлы тау болуп къалгъанды.

БИТТИРКОЧ

Биттиркоч жаланда къарангыда, кече учады. Алай бир заманлада уа ол кюндюз да учуп болгъанды…

Кюнлени бир кюнюнде, учуп бара тургъанлай, анга къыртчыгъа тюбегенди да:

– Мен сени излеп айланнганлы, тамам юч жыл болду, – дегенди.

– Не ючюн излейсе да мени?

– Къанатлыланы сенден къалгъанлары беркутхаЂ жасакъларын берип къутулгъандыла. Сен а борчлулай тураса.

– Да мен къанатлымамы да? Эслеп къарачы! – дегенни айтып, биттиркоч жерге къоннганды да, чычханчыкъча, жёбелеп кетгенди.

«Керти айта кёреме, – деп сагъышлы болгъанды къыртчыгъа. – Бу къанатлы угъай – жаныуарчыкъды».

Биттиркоч алай чабып бара тургъанлай, анга тюлкю тюбегенди.

– Къалайды жашау къолайынг, шуёхчугъум? Мен сени излегенли, тамам жети жыл болду, – дегенди тюлкю.

– Сен а нек излейсе мени? – деп соргъанды биттиркоч.

– Да битеу жаныуарла айыугъа жасакъларын берип къутулгъандыла, сен къалып тураса ансы, – дегенди тюлкю да.

– Къара аны айтханына, – дегенди биттиркоч, – мен а къачан жаныуар болгъанма? Мен къанатлыма!

Сора, къанатларын керип, учуп кетгенди.

Ма андан бери, тюлкюден къоркъгъандан, биттиркочну аягъы жерге басмайды. Къыртчыгъадан къоркъгъандан а, кюндюз учхан адетин къойгъанды. Алай бла жашауу къарангыда ётюп барады, не къанатлылагъа, не жаныуарлагъа къошулмагъанлай.

КЪАРГЪА

Бир чегетде бир халек аманаууз къаргъа жашагъанды. Халкъда «аман тилли къаргъача» дегенлери аллай бирден чыкъгъан болур.

Ол къаргъа, бир сёз айтса, экинчиге бир аман сёз къошмай, эки сёз айтса, эки атайпысны къошмай сёлешалмагъанды. Таза да аманына къалгъанды. Уятсызлыгъы, намыссызлыгъы бла дунияны жанындан тойдургъанды.

Аманаууз къаргъадан да, жанларындан да безгенлеринде, чегетдеги жаныуарла бир кюн, жыйылып келип, анга:

– Къаргъа, бутакъгъа къонуп, элни башындан къарайса да, хаман аман айтаса да тураса: намыссызлыкъ этесе, бет жояса, берекет къурутаса, барыбызны да жаныбыздан этесе, уят-хаят деп ангыламайса. Безидик. Энди аман сёлешгенинги къоймай эсенг, биз сени орунунгу тапдырмай болмайбыз. Бюгюнден башлап, ма бу жолдан ары бир деп бир сыйсыз сёзюнгю эшитсек, унарыкъ тюйюлбюз. Тохтасанг, кесинге игиди! Алайсыз а биз санга этерни кёрюрсе! – дегендиле.

– Тоба-тоба! Мен да, сизни кибик, мында жашайма. Сизничама, сора манга алай сёлеширге сизни не ишигиз барды? – дегенди къаргъа.

– Угъай, сен бизнича тюйюлсе, сен аман тиллисе! Алайды да, аман айтханлайынга, тутуп, бирибиз – боюнунгдан, бирибиз – къуйругъунгдан, экибиз – эки къанатынгдан, бирси экибиз да эки аягъынгдан башлап, тюгюнгю-къууунгу бардырлыкъбыз да, ол кесинг сюйюучю чирик эт кесек маталлы, къып-къызыл къымыжа этип атарыкъбыз. Артда, айт​магъансыз деме, гюнях кесингде боллукъду!

– Да мен сизге не хата этеме, кишиге тиймей ушайма да?! – дегенди къаргъа.

– Къалай тиймейсе? Барыбызгъа да тиеди сени хатанг, барыбыз да эшитебиз аман сёлешгенинги. Сен таза чегетибизни кир этесе, халкъны аманнга юйретесе! Намыссызлыкъ жаяса, жашауубузну татыусуз этесе! Алай бла барыбызгъа да тиесе! – дегендиле жаныуарла.

Къаргъа сагъышланнганды. Сора:

– Къоюгъуз, жууукъларым, бюгюнден ары тынч, жууаш болурма, бир аман сёз, бир къаргъыш да ауузумдан чыкъмаз! – дегенни айтханды.

– Хайыр! Сёзюнгю ашамазса да, – деп, чачылышхандыла бары да.

Аманаууз, къаргъышаууз къаргъа бир кюн тёзгенди, эки кюн тёзгенди, юч кюн чыдагъанды.

Тёртюнчю кюн а – ынычхагъанды. Жокъ! Тили тартылып тура. Юйренчик ауруу буугъан болур эди харипни. Чыдаялмай, огъарлакъда къуу бутакъгъа къонуп, мудахланнганды. Сора, къанатына, къуйругъуна къарап:

– Къанатларым, къуйругъум, аякъларым, жанларым, сизни жулкъдурмаз ючюн, ай, мен не тёзюу этдим, ай, мен не къыйналыу этдим!.. Сизге уа не?!. Сиз анымы ангыларыкъсыз? Сиз... аллайла... быллайла!.. – 
деп, ол айтыргъа термилип, тилини учунда айлана тургъан аман, асылсыз сёзлени жассы-жассы келтирип басханды! Аны эшитип, жаныуарла жыйылып келгендиле, бошауузну, тутуп, къууун бардырып, айтханларыча, къып-къызыл къымыжа этип, бир пура терекни къууушуна атхандыла.

Къаргъа бир заманда эс жыйып къараса, къууушха атылып, жалан болуп тура. «Хей, энди не этсем да, не башхасы барды?! Ахшы бир кёл кенгдирип, аманны бир иги къуяйым!» – деп, айтыргъа башласа – жукъ да жокъ! Тили тартылып тура. «Гъырр-гъырр!» – деген болмаса, не аман, не иги, не къаргъыш, не бедиш айталмагъанды да къалгъанды. 

Аман айталмай тургъаны ючюн, артда Къаргъагъа тюк чыкъгъанды, алай тил а чыкъмагъанды. Андан бери «Гъыр-гъыр!» дегенден ары жукъ айталмайды не жырлаялмайды, не ариууракъ ауазгъа келалмайды. Юй башлагъа къонуп къычырса да, адамла ушатмайдыла. Къаргъагъан эте болур деп, ырыс этедиле, сюймейдиле. Ким билсин, харип, къаллайла болгъан эсе да. Тилине сакъ бола билмегенни уа киши да сюймейди. Ол уллу жазыкълыкъды.

ЖАШАЙ БАРСАНГ...

Бурун-бурун эрттеледе, мени атамы къарт атасыны атасыны атасыны атасыны заманында биз жай сайын, къошха чыгъып, Минги тауну къатында Къаплан тауну этегинде жашай эдик. Бир талай саулукъ ийнегибиз бар эди да, саусакъ, сют кёп бола эди. Аны элге анабызгъа гыбытла бла ташый айланыргъа эринип, къошдан юйюбюзге дери къырыкъ жарашдыргъан эдик. Ийнеклени сауар-саумаз, чапдырып, сютню къырыкъгъа къуйсакъ, ол а, къырыкъ бла барып, анабызны арбазында мазаллы къазаннга къуюлуучу эди. Сют саркъып бошаса уа, анабыз аны сюйгенича жарашдырыучу эди.

Бир жол да, этиучюбюзча, ийнеклени саууп, сют челеклени, чапдырып барып, къырыкъгъа къуйдукъ. Сют боркъулдап агъып баргъанлайына, арлакъда чырпычыкъладан бир бёрю кючюк чабып чыкъды да, жетип, къырыкъгъа къапланып, ол жылы сютден ичип башлады. Биз, аны тап кезиучюкню марап келе билген эслилигине сейирсинип, бир кесекни къымсыз къарап турдукъ. Сора къайсыбыз эсе да бирибиз:

– Уй, аман бёрюкай, ушт, не этесе?! – деп къычыргъанлайына, элгенип, бёрю балачыкъ сютге жыгъылды да кетди.

– Ай, ант этдир, тапсыз болду! – деп, биз аны сютден чыгъарыргъа чапдыкъ, алай а тик энишге къызыу баргъан сют ол бёрю баланы, бир кёме, бир тышына аз-буз къарата, алды да, узайтды да кетди. Не этерик эдик, ызындан къарадыкъ да къалдыкъ.

Бёрюкай а чыгъар адыргысында арыгъанды да, сютге саудан кёмюлгенди. Ол барыуу бла барып, сют да къазанлагъа къуюлгъанды. Анабыз да ол сютден бишлакъ сыкъгъанды.

Бир жол а бизге бир къонакъ жаш келгенди. Анабыз анга тепси къурагъанды. Башха ашарыкъла къатыш бишлакъ туурагъан да салгъанды. Къонакъ ашай келгенди да, бишлакъгъа узалгъанды. Бишлакъ туурагъанны жартысын алайым деп, былай сындыргъанлайына, ичинден ол бёрю балачыкъ чартлап чыкъгъанды да, хайда къачханды. Сейир-тамаша болуп, къонакъ:

– Тоба-тоба, бу сейирге къара! – дегенди. 

Аны эшитип, бёрюкай олсагъатдан ызына айланнганды да:

– Да не сейирлиги барды муну! Жашай барсанг, андан сейир затланы да кёрюрсе! – деп къачып, думп болуп кетгенди.

БЁРЮ БЛА ТЮЛКЮ

Бир жол тюлкю, къысыла барып, тауукъ оруннга тюшгенди. Бир тауукъну сермеп алып, ызын алмашдырып, башха жаны бла къачама деп, эслемей, ашыкъгъаны бла, къапхан къурулуп тургъан жанына секиргенди да, къуйругъу тийип, къапхан атылгъанды. Атылгъанды да, тюлкюню къуйругъун къысханды. Тюлкю къачалмагъанды. Къапхан тауушдан сагъайып, итле ары таба чапхандыла.

Итлени юргенлерин эшитгенлей, къуйругъун ычхындыралмай кюрешген тюлкю жанындан тюнгюлгенди. «Эй, энди алай-алайсыз да боллугъу бирди! Былайда къалсам, итле жыртырыкъдыла, къуйругъуму, юзюп, къапханда къойсам да, чегетде ёллюкме. Кесими итлеге жыртдыргъандан эсе чегетде ёлейим!..» – деп, эрлай къабып, къуйрукъ учун юзюп, хайда къачханды. 

Итле, жетип, къапханда къалгъан къуйрукъ учун тартып кюрешген кезиучюкде, арлакъ узайып, тауугъу да биргесине, тюлкю къутулуп кетгенди. Къуру къуйрукъ учусу ючюн ёлген зат да этмегенди. Ол угъай, къутулгъанына къууаннгандан, тепсерча болуп: «Къуйрукъ учум манга тауукъданмы багъалы эди! Жугъум къорамай, тынч къутулдум; бирда къуруса да, энди къапханнга тюртюлсем, илинирге къуйрукъ учум болмаз да, тынч жанлай турурма. Тап, иги окъунады бираз чубуруракъ болгъаным», – деп, кеси кесине кёл этип, чегетде тауукъну къууун бардыра башлагъанды. 

Ол да, къадалып, тауукъну жулкъа тургъанлай, юсюне бёрю келгенди да:

– Къайдан тапдынг муну? – деп, тауукъ мылыкга аралгъанды.

– Къалай къайдан! Сени хапарынг жокъмуду да? – деп сейирсиннгенди тюлкю. – Бюгюн битеу чегет жаныуарланы къууанч кюнлериди. Ол алайда элде ханнга улан туугъанды да, анга къууанч этеди. «Чегетде киши къалмай, къонакъгъа келигиз, жаратхан затыгъыз – сизни болсун, берликме, ким нени сайлап, нени алама десе да, аярыкъ тюйюлме!» – 
дегенди да, хар ким, барып, сюйген затларын алып кетеди. Мен да, барып, муну сайлап алгъанма. Не десем да, берлик эдиле, кесим бу тауукъчукъну жаратып къойдум ансы, – дегенди тюлкю.

– Не иги болду санга тюбегеним! Ансы хапарым жокъ эди. Таудан келе турама. Сен айтмасанг, юлюшсюз къалып кете эдим. Мен да ары бир къууулайым! – дегенди бёрю.

– Игида къалып кете эдинг, мен болмасам! «Къошда жокъгъа – юлюш жокъ» деп чача тура эдиле мал, къанатлы тапханларын да. Чаба кир! Сора-ора зат айланма, тюзюнлей барып къал! – дегенди тюлкю.

Бёрю элге мыллык атханды.

Малланы иеси уа, тюлкю салгъан гернеуюлден
 сора, сагъайып, къап​ханларын жангыдан къуруп, энди келликни марап, сакъ тургъанды.

Уллу кёллю бёрю, ол баргъаны бла чабып, баугъа башын атханды да, аягъындан къапханнга тюшгенди. Биягъы итле чапхандыла, къычырыкъ-сыйыт, дуния дардагъан
 болгъанды. Бёрю жан къайгъыгъа къалгъанды. Силкинип, жулкъунуп, кюреше кетип, къаллайла эсе да, учхара тюшген болур эди, ычхынып, юч аягъында хайда къачханды. Бир аягъы сынып, аны да сюйреп келе тургъанлайына, къараса – тюлкю келе. Аны кёрюп:

– Ы-хы, тутулдунгму?! мен сен жулияны
 керегинги тапдырайым! Алдагъанынгы чыгъарайым бусагъат! – деп, тюлкюню сермеп, буууп, къагъын-согъун эте башлайды.

– Ый, тохта, бёрю! – дегенди тюлкю. – Сен кеч барып болгъанса былай! Мен да, санга болушайым деп, ызынгдан чыгъып, ма былай болуп, къуйругъуму юздюртюп келе турама! Ма къара! – деп, учу юзюлюп, къысхарып тургъан къуйругъуну учунда жарасын кёргюзтгенди. 

Ийнанып, бёрю тюлкюню бошлагъанды да къойгъанды.

ЖАНЫУАРЛАНЫ ТИЛЛЕРИН АНГЫЛАГЪАН

Бир адам, эшегин да, ёгюзюн да сюрюп, къатыны бла юйюне келе болгъанды. Бир жар къатына жетгенлей, эшек, ёгюзге айланып:

– Ий-а! Жаргъа жууукъ барма, энишге кетсенг, манга жюк боллукъса! – дегенди.

Жаныуарланы тиллерин ангылагъан ол киши аланы хапарларын эшитип кюледи. Аны къатыны уа: 

– Э киши, сен неге кюлесе, айт! – деп къадалады. 

Кишиси къатынына тил билген тасхасын айтса, ёлген этерик эди.

Юйлерине жетгинчи, къатыны кишисин, айт деп, къысып баргъанды.

– Хо, къатын, эрттенбла айтырма! – дейди киши ахырында.

Аланы хапарларын гугурук эшитип къояды. Къычырып, тауукъланы бир жерге жыяды. Сора: 

– Кёремисиз, бизни иебиз жангыз къатынына айтханын этдиралмайды, мен а ненча жаннга айтханымы этдирип турама! Эрттенбла иебиз къатынына тасхасын билдиргенлей, ёлген этерикди. Ёлмез ючюн а, юч сипи чыбыкъны алып, къатынын аямай тюерге керекди, ол заманда сау къаллыкъды, – дегенди.

Аны эшитип, киши, чегетге барып, юч чыбыкъ алып келип, къатынын ол юч чыбыкъ да ууалгъынчы тюеди. Андан сора айтады эшекни ёгюзге не дегенин, алай а ёлмейди. Гугурукну сёзю бла киши сау къалады.

ЭКИ КЪАРЫНДАШ

Эртте-эртте бир бай къарындаш бла бир жарлы къарындаш болгъандыла. Бир жолда бай къарындаш жарлы къарындашын чакъыргъанды да, малла сояргъа буюргъанды. Ол да, малланы союп, санлай келгенди да, ачдан кёзю къарангы этгенинде, къойну бир бюйрегин къапханды да къойгъанды. Бай къарындаш аны жокълап табалмагъанды да, жарлы къарындашына хайда урушханды, дунияны къуйгъанды. Жарлы къарындаш а анга ёпкелегенди да, абирек чыгъып кетгенди.

Сора бу, бара барып, бир уллу дорбуннга жетгенди. «Да энди кеч да болады, былайда къалайым ансы, чегетде жанлы жыртыр да кетер», – 
деп сагъыш этгенди да, ол дорбуннга киргенди. Къараса – дорбунда юч мулжар: бир уллу мулжар, бири андан гитчерек, бири да гитче мулжарчыкъ. Бир эски тапка, тапкада да бир эски къобуз.

Бир солуюм деп, жаш мулжаргъа аунап тургъанлай, бир жаныуар тауушланы эшитгенди. Секирип туруп, эрлай эшикден тышына кёз жетдиргенди да, къараса – бир мазаллы айыу келе тура.

Жаш къоркъгъанды. Не этерге билмегенди да, тапкагъа минип, къобуз артына букъгъанды.

Айыу кирип келгенди, жырлай, мурулдай, уллу мулжаргъа аунагъанды. Бир кесекден бёрю келгенди. Ол да, жырлай, тепсей, ортанчы мулжаргъа аунагъанды. Аны ызындан, ойнай-кюле, тюлкю жетгенди да, ол гитче мулжарчыкъгъа жатханды.

Сора была ючюсю да ушакъгъа жарашхандыла.

– Алан, айыу шуёхубуз, сен нек жырлайса, не къууанчынг болуп жарыкъса? – деп соргъандыла нёгерлери.

– Да мен а жарыкъ иги да болама. Къарыным токъ, къайгъым жокъ! Бу сыртдан аугъанлай, бир уллу эл барды. Ол элде уа суу жокъду. Анда жашагъанла суу алыргъа чегет къыйырда жангыз къара суугъа жюрюйдюле. Мен а, танг атар-атмаз, алайгъа барама да, кюн сайын бир бешли ёгюз келтирмеселе, суу бермейме. Ингирде уа, кете тебиресем, мазаллы сослан таш бла сууну ауузун жабама да къояма. Алай бла зауукълу жашап турама, – деп махтаннганды айыу.

– Да аланы суу алыргъа санга келмез мадарлары уа жокъмуду? – 
деп соргъандыла бёрю бла тюлкю.

– Мадарлары уа барды, хапарлары жокъду ансы. Элни ортасында къапхакъчыкъны чучхугъанлайларына, суу, къобан баргъанча, къуюлуп къаллыкъ эди, – дегенди айыу.

– Сен а, бёрю шуёхубуз, нек жырлайса, неге къууанаса? – деп соргъандыла бёрюге.

– Сиз сау болсагъыз, мени да бир хатачыгъым жокъду. Ол эки къарамдан ары аугъанлай, эки кёзю да къара сокъур бай сюрюучю барды да, анга барама да, кюн сайын, сайлап, бир иригин тутама да ашайма. Сюрюучю бла мени келишимибиз барды: ол манга кюн сайын бир ирик береди, мен да анга ёзге хата этмейме, башха малына тиймейме, – дегенди бёрю.

– Аны кёзлерин сау этер, бакъдырыр мадар а жокъмуду? – деп соргъанды айыу.

– Да ол «жууугъум» билмейди ансы, мадары уа бек женгил эди: сюрюуюнде бир акътуякъ къара ириги барды да, аны кесип, ич жауун кёзлерине салып байлагъанлай, сау болуп къаллыкъ эди, – дегенди бёрю.

– Алан, тюлкю шуёхубуз, сен а кюн сайын нек жарыкъса, нек жырлайса? – деп соргъандыла нёгерлери.

– Мени къууанчымы уа чеги жокъду! Былай да былай барып, бир дорбун барды да, аны, менден сора, бир жан билмейди. Ичинде бек уллу хазна барды: къалау-къалау алтын, кюмюш ашыкъла. Аны-муну ашай барама да, ингирге дери ол алтын, кюмюш ашыкъла бла ойнайма да, къайтама, – дегенди тюлкю да.

Алай эте, была ючюсю да жукълагъандыла. Жаш да тапкада къобуз артына къысылып къалкъыгъанды. Танг атханлай, айыу, бёрю, тюлкю да «жалауларына» кетгендиле. Жаш да, дорбундан чыгъып, ол айыу айтхан сыртдан аугъанды да, суу болмагъан элге баргъанды. Элде уа къайгъы уллу: айыугъа элтирге бешли ёгюз излеп, хар ким чабышып айлана. Сора жаш алагъа:

– Жамауат, къоюгъуз айыугъа ёгюзле элтиуню. Ол сизни тонап жашайды, – дегенди.

– Да не амалыбыз барды, алайсыз, суусуз къалып, къырыллыкъбыз, – дегендиле адамла.

– Мен сизге суу табайым, – дегенди да, жаш, барып, айыу айтханча, элни арасында къапхакъны тюбюн чучхугъанды. 

Олсагъатдан, боркъулдап, къайнап, алайдан бир ариу суу ургъанды. Адамла да, кими челек, кими къошун, кими чыккыр алып, ары чабышхандыла.

– Ашыкъмагъыз, жамауат, энди сиз ёмюрде да суу керекли боллукъ тюйюлсюз, – дегенди жаш алагъа. 

Ала да къууаннгандыла, жашны къонакъ этгендиле, къурман-садагъа болгъандыла. Не тапханларын да, къайдам, кийим, мал зат дегенча, бергендиле да: 

– Энди сен бизге къарындашса. Не керегинг болса да, бизге кел, тартынма, – деп ашыргъандыла. 

Саугъаларын да алып, малларын да сюрюп, жаш ол бёрю айтхан сокъур къойчугъа баргъанды.

– Энди, – дегенди жаш, – мен сени кёзлеринги багъайым. Сау этейим.

– Ай, алай эталсанг а, дунияда менден насыплы бир жан болмаз эди, – деп къууаннганды ол къарт сюрюучю.

Сора жаш къагъып алгъанды да, аны акътуякъ къара иригин кесгенди, ич жауун а къойчуну кёзлерине салып байлагъанды. Сора бираздан байлауну тешип къарасала, – къойчуну кёзлери, бурунча, саппа-сау болуп тура.

Къойчу дуния бла бир къууаннганды, жашны къучакълагъанды, ийнакълагъанды, кесине къарындаш этгенди. Къоймагъанды да, сюрюую​ню жартысын жашха берип ашыргъанды. Жаш, аланы ол бирси маллагъа къошуп, сюре келгенди да, тюлкю айтхан дорбуннга бурулуп, алтынын, кюмюшюн да жыйгъанды. Сора аланы барын да кётюрюп, малын да аллына сюрюп, элине къайтханды да келгенди.

Аны алай кёргенинде, бай къарындашны ол байлыкъгъа эси кетгенди, зарланнганды. 

– Къайдан тапдынг бу ырысхыны? – дегенди да соргъанды. 

Жаш анга, жашырмагъанды да, болгъан болушлусуча, хапарын айт​ханды.

– Да сора Аллах берди, мен да ол дорбуннга бир барайым, манга да бир насып жауар эсе уа, – деп, бай къарындашны кёлюне алай келгенди да, чапханды да кетгенди. 

Ол баргъаны бла барып, дорбунну тапханды да, киргенди. Ол да тапкагъа миннгенди, биягъы эски къобузну артына бугъуннганды.

Ол да алай тургъанлай, бир кесекден бир мурулдагъан, жилягъан, таралгъан эриши таууш чыкъгъанды. Ол а айыу болгъанды. Бу, жан-жанын талай, дорбуннга киргенди да, мулжарына сойланнганды.

Аны ызындан, жиляй, улуй, бёрю да келгенди. Ол да, жан-жанын ашай, ортанчы мулжаргъа сойланнганды.

Дагъыда бир кесекчикден а, жиляй, сарнай, юсюн-башын жырта, тюлкючюк келгенди да, ол да кеси мулжарчыгъына сойланнганды.

– Айыу, не болгъанды, нек тараласа? – дегендиле, бир кесек сорушуп, бёрю бла тюлкю.

– Да мен таралмасам, ким тараллыкъды! Суусуз элде ол мен айтхан жерни чучхуп, эллиле суу чыгъаргъандыла да, эшигим жабылды, кюнюмден чыкъдым, сау кюнню сакълап, ачдан къата келдим, – дегенди да, хайда дагъыда ёкюргенди.

– Бёрю, сен а не улуйса, нек таланаса? – дегендиле да соргъандыла.

– Мен а таланмай не этейим! Ол мен айтыучу сюрюучю шуёхум, акътуякъ къара иригин кесип, кёзлерин сау этдирип тура эди. Былай баргъанлайыма, мал берген угъай, итлерин юсгюрюп, кеси да ушкок алып сюрюп, кючден-бутдан къачып къутулуп келеме. Чегилерим бир бирине къата болурла, эшта, – деп улугъанды бёрю да.

– Сен а, тюлкю, нек жиляйса, неге сарнайса? – дегендиле.

– Мен а жилямай не этейим! Къурт-къамыжакъ, тамыр ашай барып, дорбунума къайтсам, жукъ да жокъ, ким эсе да, жукъ къоймай, алып кетип тура, – дегенди да, хайда жангыдан жилягъанды.

Алай эте, тарыгъа, жиляй келгендиле да:

– Къой энди, болгъан болду да кетди. Не эталлыкъбыз?! Къалгъанла жашагъанча жашарбыз, – деп оноу этгендиле.

Сора айыу:

– Тамблагъа буюрулгъанны тамбла кёрюрбюз. Бюгюн а былай жиляп турмайыкъ да, жарыкъ болайыкъ. Алчыгъыз къобузну бери! Бир согъайыкъ да, кёз ачайыкъ! – дегенди.

– Сен гитчерексе, мин да, тапкадан къобузну бери ал, – дегенди бёрю тюлкюге.

Тюлкю, барып, къобузну алама дегенлей, жашны кёргенди да, къоркъгъанды:

– Ой, мында бир зат барды! – деп, ызына секиргенди.

– Ой, сени огъесе! – дегенди да, бёрю кеси ёрлегенди. 

Ол да, жашны кёрюп, къоркъгъанды да, ызына секиргенди.

Сора айыу, мурулдай-мурулдай, къобуп, ёрлеп баргъанды да, къоркъ​гъандан къалтырай тургъан жашны сермеп алып, арагъа быргъагъанды. Ол ачыуланып, ач болуп тургъанлары бла ючюсю да аны олсагъатлай пара-чара этгендиле, ашагъандыла да къойгъандыла.

КЪАРТ ЁГЮЗ БЛА БУГЪА

Эртте-эртте бир кишини бир ёгюзю бла бир бугъасы болгъанды. Экиси да боюнсагъа жегилип, сабан сюрюрге кетип бара тургъанлай, алларына бир къарт ёгюз чыгъып: 

– Къайры бараса, ёгюз, шуёхум? – дегенди.

Ёгюз акъырынчыкъ: 

– Сабаннга барама, сабан сюрюрге, – деп жууап бергенди.

– Сен а къайры бараса, бугъа? – деп, ол къарт ёгюз бугъагъа сорады.

– Мен сабан сюрюрге барама! – деп къычыргъанды бугъа.

Къарт ёгюз, ол бугъаны уллу сёлешгенине, гюрюлдегенине къыйналып: 

– Ай, жаш заманым! – деп, жиляп, кетеди. 

Сора, сабан сюрюп бошап, ала ызларына айланыргъа, биягъы къарт ёгюз алларына чыгъып: 

– Къайдан келесе, ёгюз? – деп сорады. 

Сабан сюрюп бошап, къутулуп, ёгюзчюк, къууанып, къарт ёгюзге: 

– Сабандан келеме! – деп, башын да ёрге кётюрюп, жарыкъ жууап бергенди. 

Сора къарт ёгюз бугъагъа сорады: 

– Сен а къайдан келесе, бугъачыкъ?

Бугъачыкъ, арып, азып, ауузундан сёзю иги да чыкъмайын: 

– Сабандан келеме… – деп, бурунун да жерге тиреп, мудах жууап бергенди.

Мындан оюм алыгъыз: кесигизден онгсузгъа, не кесигизден къартха уллу сёлешмегиз.

БУГЪАЧАРЧЫКЪ, ТОКЪЛУ КЪОЧХАРЧЫКЪ, УЛАКЪ ТЕКЕЧИК

Бир Бугъачарчыкъ, бир Токълу къочхарчыкъ, бир Улакъ текечик шуёхла болгъандыла. Ючюсю да тауда отларгъа тебирегендиле. Бара-бара-бара, таугъа чыкъгъандыла. Тауда отлай-отлай туруп, кеф алгъандыла.

Бир кюн Улакъ текечик: 

– Мен кетеме, – дегенди да, тебирегенди. 

Сора Бугъачарчыкъ бла Токълу къочхарчыкъ айтхандыла: 

– Къайры кетесе? алыкъын эрттеди, бирге барырбыз.

Ала алай айтханлыкъгъа, текечик тынгыламагъанды, кетгенди да къалгъанды. Кетип бара тургъанлай, кёпюр къулагъында бир мазаллы бёрюге тюбегенди.

– Жол болсун, Улакъ текечик! – дегенди бёрю. 

Бёрюден къоркъуп: 

– Са-сау-сау бол! – деп, Улакъ текечик жууап бергенди.

– Къайдан келесе? – дегенди бёрю.

– Таудан отлап келеме, – дегенди Улакъ текечик.

– Ол башынгдагъыла не затладыла?

– Мюйюзчюклеримдиле.

– Ол артынгдагъыла неледиле?

– Оюнчакъларымдыла!

– Ары къара да, бери къарачы! – дегенди бёрю.

Улакъ текечик, ары къарап, бери къарайма дегенлей, хам деп, бёрю Улакъ текечикни жутханды да къойгъанды.

Андан сора Токълу къочхарчыкъ Бугъачарчыкъгъа айтханды:

– Алан, Бугъачарчыкъ, кетейик, тауда семиргенибиз боллукъду.

– Угъай, угъай, алыкъын турайыкъ, иги семирейик! – дегенди Бугъачарчыкъ.

– Алай эсе, мен кетеме! – деп, Токълу къочхарчыкъ кетгенди.

Кетип бара тургъанлай, биягъы кёпюр къулагъында текечикни жутхан бёрю аллына чыкъгъанды.

– Къайдан келесе, къочхарчыкъ?

– Къанталау къочхарчыкъ! Мен къочхарчыкъ тюйюлме, Токълу къочхарчыкъма, – дегенди бёрюге.

– Къайдан келесе, Токълу къочхарчыкъ?

– Таугъа отларгъа барып, тау кырдыкланы отлап, семирип келеме! – 
дегенди Токълу къочхарчыкъ.

– Башынгдагъыла не затладыла? 

– Мюйюзчюклеримдиле.

– Ол артынгда салыннганларынг не затладыла?

– Гоккачыкъларымдыла.

– Сора ары къара да, бери къарачы! – деп, бёрю, хам деп, Токълу къочхарчыкъны да текечикни жутханча жутуп къойгъанды.

Кеси жангыз къалгъан Бугъачарчыкъ, тауда игида семирип, кете тебирегенди. Къуйругъу бла чибин къоруй, келе тургъанлай, Бугъачарчыкъны аллына биягъы кёпюр къулагъында Токълу къочхарчыкъ бла Улакъ текечикни жутхан бёрю чыкъгъанды.

– Къайдан келесе, Бугъачарчыкъ? – деп соргъанды бёрю. 

– Минги тауну тюбюнде отлап келеме! – деп, ачыуланып жууап бергенди Бугъачарчыкъ.

– Нек ачыуланаса? – деп, бёрю ариу, ырахат соргъанды.

– Мени эки нёгерим бар эдиле, сен аланы озуп кёрмегенмисе?

– Не зат нёгерле эдиле?

– Улакъ текечик бла Токълу къочхарчыкъ, – дегенди Бугъачар​чыкъ.

– Угъай, угъай, мен аланы кёрмегенме. Башынгдагъыла да не затладыла? – дегенди бёрю Бугъачарчыкъгъа.

– Темир къылычларым! – деп къычыргъанды Бугъачарчыкъ.

– Тюбюнгдегиле уа не затладыла? – дегенди бёрю.

– Темир токъмакъларымдыла! – деп, хыны жууап этгенди Бугъачарчыкъ.

– Ары къара да, бери къарачын! – дегенлей, Бугъачарчыкъ, ары къарамай, бери айланнганды, ачыуланып, мюйюзлери бла бёрюню къарынына уралгъаныча ургъанды.

Тарс деп, бёрюню къарыны жарылып, Улакъ текечик бла Токълу къочхарчыкъ чартлап чыкъгъандыла.

– Къалай татлы жукълап тура эдик! – деп, Бугъачарчыкъны къучакълагъандыла.

– Эй хомухла, ол аман бёрюге кесигизни къалай ашатып къойгъан эдигиз?! – деп, къочхарчыкъгъа, текечикге да айып этгенди. 

Бёрюню да жерге жагъып, Бугъачарчыкъ, Улакъ текечикни да, Токълу къочхарчыкъны да биргесине алып, жашагъан элине къайтханды. Улакъ текечик да, Токълу къочхарчыкъ да Бугъачарчыкъдан айырылмазгъа, ол айтхан бла жюрюрге ант этгендиле.

Аланы кёрмегенибиз кибик, ауруу-талау кёрмей къалайыкъ!

БЁРЮ БЛА АГЪАЧ ТАУУКЪ

Бир къарт Бёрю, биреуню баууна кирирге хазырланып, арбазда уллу къайын терекни тюбюне къысылып тургъанлай, тах-тух-тах деп бир таууш эшитгенди. «Ким эсе да мени урургъа хазырланады», – деп, бёрюню жаны тамагъына тыгъылгъанды... Иги, эсин жыйып къараса – 
ол а Агъач тауукъ!

– Ой, сен жапысызны кена уа! Жанымы алып къоя эдинг да! Туу​гъанынглы кюрешесе, алай сени бу юйюнг не бир битмейди, не, чирип, бир оюлмайды! – дегенди Бёрю.

– Да жаратылгъанынглы сен да кюрешесе, урлагъанынгы къоймай! Алай а не юсюнге эт къонмайды, не къарынынг тоймайды, – дегенди Агъач тауукъ да.

КЪАРТ КИШТИК БЛА ЧЫЧХАНЛА

Бир къарт киштик: 

– Чычханла! Мен сизге кёп артыкълыкъ этгенме. Барыгъыз да бир юйге жыйылыгъыз. Мен сизден кечмеклик алыргъа сюеме! – дегенди.

Чычханла къалай этейик деп оноулашхандыла. Бир къарт ана чычхан а: 

– Киштикни мыйыгъы жериндеми эди? – деп соргъанды.

– Жеринде эди, – дегендиле.

– Да сора мен бармайма, сиз да бармагъыз! – дегенди къарт чычхан. 

Чычханла аны айтханына тынгыламагъандыла. Жыйылгъандыла.

Къарт киштик, юйню эшигин-терезесин да иги бегитип:

– Чычханла! Ол тулукъну кёремисиз? – деп соргъанды.

– Кёребиз, кёребиз! – дегендиле бары да.

Сора киштик, ачыуланып:

– Да аны башы ачыкъ тургъанлай, тюбюн тешген къайсыгъызсыз? – 
дегенди.

Чычханла тынгылагъандыла.

– Тулукъну ичине киригиз! Хаталыны мен кесим табайым, – дегенди киштик.

Чычханла тулукъгъа жыйылгъандыла. Къарт киштиг’а алайда чычханланы артларын этгенди да къойгъанды.

Бусагъатдагъы чычханла уа ол къарт чычхандан жайылгъандыла дейдиле.

КЪУШ БЛА БАЛАЛАРЫ

Тенгизни жагъасында, бийик къаяда, бир уллу къара къуш жашагъанды юч баласы бла. Бир кюн къушчукъла аналарына:

– Биз да учаргъа сюебиз, бизни учаргъа юйрет! – деп тилегендиле. 

Аналары, тамата баласын тырнакълары бла кётюрюп, тенгизни юсю бла учуп тебирегенди. Тенгизни ортасына жетгенлей, къуш баласына: 

– Къарт болсам, манга къарарыкъмыса? – деп соргъанды.

– Айхайда, къарарыкъма! – деп, тамата баласы жууап бергенди.

– Алдагъан этесе, къарарыкъ тюйюлсе! – деп, къуш баласын тенгиз​ге атханды да жибергенди.

Ортанчы баласын алып учханды къуш. Тенгизни ортасына жетгенлей: 

– Мен къарт болсам, манга болушурукъмуса?

– Болушурукъма, мен санга къоянла да, къозула да ашатырыкъма! – 
деп махтаннганды ортанчы баласы.

– Алдагъан этесе, къарарыкъ тюйюлсе! – деп, къуш ортанчы баласын да тенгиз толкъунлагъа атханды да ийгенди.

Ючюнчю баласын да алып учханды къуш. Тенгизни ортасына жетгенлей, анга да: 

– Мен къарт болсам, манга къарарыкъмыса? – деп соргъанды.

– Сен ананга къараймыса? Къарамайса. Балаларынга къарап тураса. Мен да балаларыма къарарыкъма! – дегенди къушну гитче баласы.

– Сен акъыллыса! – деп, къарт къуш аны, уясына къайтарып, учаргъа юйретгенди. 

Кеси да анасын излерге кетгенди. Алай а бюгюн-бюгече да табалмай айланнган хапары барды...

ХЫЙЛАЧЫ КЪАЗМА ЧЫЧХАН

Чычхан балачыкъла бир алманы тешиклерине элтгендиле.

– Мен къызыл жанындан башлайым! – дегенди аладан бири. 

– Угъай, къызыл жанындан мен башларыкъма, – алманы мен тап​ханма, – дегенди бири да.

даулаша кетип, артлары тюйюшге жетгенди.

Быланы тауушларына къазма чычхан келгенди. Ол, ишни не болгъанын ангылап: 

– Ой, сиз телилени огъесе, мен сизге алманы тенг юлешейим, – дегенди. 

Къазма чычхан, алманы эки этип: 

– Тенг тюйюлдюле. Алай – хата жокъ, мен аланы тенг этейим, – 
дегенди да, бир алма жартыны иги кесегин къабып, ол бирсисинден гитче этгенди.

– Эй, энтта тенг болмадыла. Бири бираз уллуракъды! – деп, алманы бирси кесегинден да иги къапханды. Алгъыннгыдан эсе гитчерек этгенди.

Бири уллуду, бири гитчеди дей, къазма чычхан алманы жугъун да къоймай бошагъанды. Акъылсыз чычхан балачыкъла уа къурлай сирелгендиле да къалгъандыла.

